
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МӨРӨӨ ГАРГАЖ НӨХРӨӨ ДУРСЪЯ

	 

	
ХАН ХЭНТИЙ МИНЬ

	Сүүн цагаан буданг бялхаасан

	Сүрлэг уулсын хан Хэнтий минь

	Сүжхэн дотноор хайрыг булаасан

	Сүндэрлэн хөхрөгч хан Хэнтий минь

	Элгэн халуун ууган нутгийн

	Эрдэнэт алтан хүйс нь билээ.

	Энэхэн цагийн унаган газрын

	Элэршгүй алдарт уулс нь билээ.

	Онон Хэрлэн дагинасыг заяасан

	Олны хүслийн хан Хэнтий минь

	Оломгүй усан санг мялаасан

	Орчлонд цуутай хан Хэнтий минь

	Элгэн халуун ууган нутгийн

	Эрдэнэт алтан хүйс нь билээ.

	Энэхэн цагийн унаган газрын

	Элэршгүй алдарт уулс нь билээ.

	Ховор нандин үнэтийг халгиасан

	Ходоод баялгийн хан Хэнтий минь

	Хотол түмний рашаан ундраасан

	Хонгор сэтгэлийн хан Хэнтий минь

	Элгэн халуун ууган нутгийн

	Эрдэнэт алтан зүйс нь билээ.

	Энэхэн цагийн унаган газрын

	Элэршгүй алдарт уулс нь билээ...

	1966 он.

	
МӨРӨӨ ГАРГАХ МИНЬ

	Цариун жаварт өвлийг

	Бүлээн хавар үдээд

	Цаанаа нэг л аятайхан

	Сэтгэлд урамтай боллоо.

	Цагийн жамыг дагаж, 

	Оюун билгийн хийморь

	Цаасан талбай дээгүүр

	Сэвэлзэн намилзаж эхэллээ.

	Шинэ шүлгийн санг

	Өлзийтэй нээе гэж

	Ширгэшгүй бэхээ дэвтээж

	Мохсон үзгээ билүүдлээ.

	Ариун бодлын шимийг

	Уран найргийн хундаганд

	Арви муутайхан нэрж, 

	Дусал дуслаар хураалаа.

	Амтархан үзэх сонирхолтны

	Эмзэгхэн сэтгэлийг баясгах

	Ажил-урлагийн ондоо

	Сайн мөрөө гаргалаа.

	Хөдөлмөрийн он шувтрахад

	Урлалын санд оруулах

	Хөрөв нялх шүлэглэл

	Хэдтэй байхыг амлашгүй ээ.

	Хөгнө дүүрэн хургатай

	Малчидтай өрсөлдөж давахгүй ч

	Хөг нийлүүлэн уянгалах

	Бадагтай байх нь зайлшгүй ээ!

	 

	
ХОЁР ЗӨВТЭЙ

	Эрчим хүч хүн болгонд бий, 

	Эгэл жирийн хүнд ч бий, 

	Энгүй мэргэн хүнд ч бий, 

	Эд бүгд нийлэхээрээ хүчтэй!

	Хүн хүчээ хэрэглэх нь янз янз бий, 

	Хүчээ тараан сүйрэх хүн ч бий, 

	Хүртэмжтэй хуваан зарах хүн ч бий, 

	Хүй хүй хүчээ нэг зарах хүн ч бий.

	Эвлэсэн хүчин чадал болгон л

	Элбэг амжилт олохгүй ч бий.

	Энд тэнд зарсан хүч болгон л

	Эцэстээ хоосон ч тардаггүй дээ.

	Чадал хүчээ зарах арга зам

	Чамд надад ондоо байлаа ч, 

	Чамбайлж хүчээ нэг зарах нь ч зөв.

	Чалх зааж хүчээ хоёр зарах нь ч зөв.

	1964 он.

	 

	
НЭР

	Нэр алдрын дөмөгт

	Нэмнээтэй амьтан байлгүй, 

	Нэмэн нэмэн мандаж, 

	Нэрийн эзэн нь бололтой.

	Нөхөр ханийн өмөгт

	Нөхөөстэй амьтан байлгүй, 

	Нөөц чадлаа тордож

	Нөр их алдрыг ололтой.

	1964 он.

	 

	
САЙХАН, ХӨӨРХӨН, МУУХАЙГ ЯЛГАЖ СУР

	Хөвчийн охин говийн хүү нь

	Хөөрхөн, сайхан, муухайг мэдүүштэй

	Хөөрхөн, сайхан, муухайн зөрүү нь

	Хөө сүү шиг ялгаатай гэж хэлүүштэй.

	Олон хүнээс ичиж зовохгүй

	Онгироо зан гаргах нь муухай.

	Олуул, тавуул явавч дарвихгүй

	Осолгүй тайван зорчих нь сайхан.

	Сургууль хичээлийн танхимд байхдаа

	Суун босон ноцолдох нь муухай.

	Сул чөлөө гарсан завтай цагтаа

	Сурсан мэдсэнээ хэлэлцэх нь сайхан

	Ахмад эгчмэд хүний дэргэд

	Ам булаалдан маргалдах муухай

	Ах зах хүндтэй хүний хажууд

	Аяархан сэмхэн шулганах хөөрхөн

	Хоорондын тоглоом наадмаа даалцахгүй

	Хор шараа малталцах нь муухай.

	Хориулан гучуул наадавч муудалцахгүй

	Хос эрвээхэй шиг зугаацах нь хөөрхөн

	Ялимгүй юмнаас улсхийн уурлаад

	Ярдаг амьтан шиг хэдэрлэлцэх нь муухай

	Яриа зөрөвч тэсэн суурилаад

	Явдал учраа мэдэлцэх нь сайхан

	Олиггүй газраар тэнэж дасаад

	Олхиогүй амьтантай ханилах нь муухай

	Олж-харснаа хянаж засаад

	Онож санаж занших нь сайхан.

	Орон гэртээ харих хоорондоо

	Охидыг «довтлон» шоглох нь муухай.

	Оодгор дүү нар минь хоорондоо

	Онцын найртай явах нь хөөрхөн

	Байлдаж, алалдаж, олзлохыг дуурайн, 

	Бараан «тоглоом»-оор цагаа үрэх нь муухай

	Баатарлаж, ажиллаж амьдрахыг дуурайн, 

	Баялаг сурлагаар дэлгэр нь сайхаан!

	 

	
ГУРВАН БАДАГ ДУУ

	(Ардын дууны хэлбэрээр)

	Цантын шандын ус нь

	Цалгилан булгилан яана вэ?

	Царай даруу Цэнд гуай нь

	Галгилан салгалан яана вэ?

	 

	Ундармал шандын ус нь

	Уухилан бургиалалгүй яах вэ?

	Угийн даруу Цэнд гуай нь

	Ганхлан гунхалгүй яах вэ?

	 

	Цантын шандын усыг

	Цацлан хуурайлж яах нь вэ?

	Царай даруу Цэнд гуайг

	Галлан ойворгож яах нь вэ?

	 

	
ДУСАЛ ТАРИА

	Онцолж тарих тариаг

	Олонтоо хийлгэж явсан

	Дусал тариаг ердөө

	Дуулж л явсан юм.

	Арьс махны завсраар

	Аяархан шургадаг тариаг

	Халуун жингийн хүчээр

	Хамаг биед тараана.

	Таван зуун граммын

	Тариа хаагуур оров?

	Өндөг дарам газар

	Өчүүхэн хөндүүрхий үлдэв.

	Ачит дусал тариаг

	Ахин дахин хийлгэж

	Хорт өвчнийг хөөж

	Хоггүй болтол устгая.

	 

	
АЯЛГУУ ХӨРВҮҮЛЭГЧИЙН ҮГ

	Талын бүргэд гэдэг зохиолыг

	Та уншиж үзсэн үү?

	Түүнийг найруулан бичсэн

	Түмэний Жамц гэдэг чинь

	СССР-ийн олон үндэстний

	Сэргэлэн шүлэгч юм шүү!

	Тэрний урлан найруулсан

	Тэмцлийн сайхан дуулал

	Эхийн захиагаар гэдэг

	Энэ нэг шүлэг бүтээлийн

	Хэл аялгуу нь монгол ч

	Хэлбэр маяг нь буриад юм.

	Халх аялгуундаа буулгахад

	Харших зүйл олон байсан.

	Ухагдахгүй үгийг солиход

	Уг зохиолд гэмтэй байсан.

	Аль аль талаа барьж

	Арилжиж нэгийг үзэвч, 

	Шүлгийн гол утгад

	Шүргэж ороогүй билээ.

	Буриад олны нэг зохиолтой

	Булт уншигчид танилцаг гэж

	Хэл аялгууг монголчилж

	Хэвлэлд бэлтгэж өглөө.

	Алдаж осолдсон байвал

	Ах мэт засан сургаасай.

	 

	
ЭНЭ БҮСГҮЙ

	Мандах наранд ханилгатай.

	Унтах шөнөд уулзлагатай.

	Хандах нөхөрт хайрлалтай

	Гундах цагт нөхөрлөлтэй

	 

	
ХҮҮХЭД АМРАН ЗУСАХ ГАЗАРТ

	Хүн болох багаасаа гэж

	Хүүрнэх хүн олон л бий.

	Хүний газар харь хэлээр

	Хүүхдээ хүмүүжүүлэх зөв л юм.

	Өнгө өнгийн буурцаг жимсгэнэ

	Өлгөөстэй юм шиг унжин санжина.

	Өглөөний орсон хур цэглэж, 

	Өндөр огторгуйд нар үзэгдлээ.

	Буянхүүгийн сэтгэл хөдөлж, 

	Буцаж явахад минь дурамжхан.

	Бужигнан цэнгэх энэ өдрийн наадамд

	Бушуухан орох юм сан гэж бодно.

	Олны цэнгэлд Буянхүү

	Оролцон бүжиглэх юм гэнэ.

	Очиж түүнийгээ үзэхийг л

	Онцолж хүсэж байх шиг...

	— Та хүлээж байгаарай-гээд

	Ташаагаа алгадан гүйж одлоо.

	Таг л байна, багштайгаа

	Танц дуу оролдож байх шиг

	Москвагийн ойрх шинэ тосгон

	 

	
ЗАХИДАЛ

	Ажлын цогт бүтээлийн дараа

	Амран зугаацахад юутай бахтай.

	Ариун чөлөөт дурлалын дуугаа

	Аялан явахад хэчнээн зугаатай.

	Хэн хэнийгээ таньдаг минь

	Хэдийнээ хэрэг юм байна.

	Хэнхдэгийн цаадах санаагаа

	Хэлэлцэж явсан удаагүй байна.

	Харанхуй шөнөд саран мэт

	Харах нүдэнд цэцгий мэт

	Хайрт нөхөр чамдаа

	Хамаг үнэнээ хэлж байна.

	Гэрэлт наран алга бол

	Гэгээн өдөр ч байхгүй.

	Гэргий хонгор алга бол

	Гэр бүл ч бүтэхгүй.

	Учрах бүр сэтгэлд зохист

	Урлаг аашинд чинь болж байна.

	Уулзах бүр дуралзан байдаг

	Урьхан харцанд чинь дурлаж байна.

	Халуун янаг сэтгэл бол

	Хачин хүчтэй хэрэг байна.

	Халамжит дотно нөхөр бол

	Хамтран жаргахын тэмдэг байна.

	Өнчин зүрхээ бардан баясгах

	Өлзийтийг хүлээнэ би.

	Өрхт гэрээ бүтээн барих

	Өдрийн сайхныг шилнэ би.

	Санасан хүслийг минь бүтээхийг

	Сайн нөхөр чамдаа найдна.

	Саруул нөхөр чиний цээжнээ

	Саран нарны аль нь байна.

	Эрх жаргал хувь заяагаа

	Эргэцүүлж сайхан бодоод үзээрэй.

	Эрдэнэт хөдөлмөрийнхөө амжилтын дараа

	Элбэрэл төгс хариугаа өгөөрэй.

	1948 он.

	 

	
НЭГЭН БАДАГ

	Энэ жилийн барианд

	Арвин үртэй.

	Эсэргэн жилийн гараанд

	Ариун мөртэй.

	1966 оны эцэс битүүн.

	 

	
НАМАР

	Эргэх дөрвөн улирал ээлжлэн ирдгийг

	Эрхэмсэг уншигч та нар юун андах билээ?

	Ээлжлэх улиралд янз янз сэтгэл төрдгийг

	Эртнээс уянгалан бичдэгийг та юун андах билээ?

	Энэ жил мөн л дөрвөн улирлын нэг нь

	Элбэг баян намар айсуй-та минь

	Арванхан сарын аагим халуун намдаад

	Ариун огторгуйд хурц наран мандаад

	Аянгалах дуу цахилгаан татран холдоод

	Аадарлах хур зүсрэх бороо боллоо.

	Энэ чинь ээлжлэх дөрвөн улирлын нэг нь

	Элбэг баян намар айсуйн дохио хө

	Мөрөөдөлт сайхан зүүдний дараа өглөөд

	Мөнгөн нөмрөгөө байгаль өмссөнийг үзээд, 

	Мөнхөд улирах цагийн жамыг дагаад

	Мөстийг санаж сэтгэл уймарсхийдэг билээ.

	Энэ чинь ээлжлэх дөрвөн улирлын нэг нь

	Элбэг баян намар болохын эхлэлт-хө.

	Умардын хонгор салхи хуугинан үлээгээд

	Ургамлын толгой халиуран гялалзан найгаад

	Уул толгодод азай буурал хөшиг татаад

	Усны шувууд зэллэн жуулчилж эхэллээ.

	Энэ чинь эргэх дөрвөн улирлын нэг нь

	Элбэг баян намар болсны тэмдэг-хө.

	Адуус малын үс ноос сорлон гүйцээд

	Алаг хөөрхөн төлийн нь амьдрах чадал бүрдээд

	Алтан ургац бал шимээ хураагаад

	Амьдралын өлзийт хаврыг мөнхжин хүлээлээ.

	Энийг чинь эргэх дөрвөн улирлын нэг нь

	Элбэг баян намар гэдэг юм монголчууд!

	Налгар буянт жаргалын намар ирээд 

	«Намайг чамайг зовоосон намар»-ыг солиод 

	«Намайг чамайг жаргаасан намар»-ыг авчраад

	Насдын жаргал ашдын учралыг хангалаа.

	Энэ чинь эрхт монголын чөлөөт иргэний

	Элбэг баян амьдралын намар юм шүү.

	Улаанбаатар 

	 

	
НОЁН ОРГИЛД

	Хэзээнээс олонд алдаршсан

	Хэнтий хаан дүнсийнэ.

	Хэнтийн уулсыг харсан

	Хэрлэнгийн унага янцгаана.

	Хан Хэнтий уулын

	Хайр хишгийг хүртэхээр

	Хашир анчин мордож

	Харгуй жимээр сажлав.

	Алтан шархан жимдээ

	Ан гөрөөс мяраав.

	Анч мэргэнээр намнаж

	Ариун ганзага мялаав.

	Түүдэг галыг бадруулж

	Түүхий махыг шорлов.

	Түүний хажууд эрдэмтэн

	Түүх шастир хүүрнэв.

	Дуву мэргэний шорлогыг

	Дурдан сануулан домоглов.

	Дурсгалт агнуурын ёслолыг

	Дуу шүлгээр чимэглэв.

	Галд хагсаасан махыг

	Гайхан амтархан зуушлав.

	Ганзага нийлсэн хувийг

	Гардуулан өгч ашлав.

	Эртний монголын заншлаар

	Эмээлт аргамгаа сорьцгоов.

	Эрдэнэт Хэнтийдээ зочноор

	Элэгсэг сэтгэлээр зорьцгоов.

	Ноён оргилд авирахаар

	Номхон морьдоо унацгаав.

	Ногоон ойн завсраар

	Ноцолдон мацаж сунацгаав.

	Хажуу эгцхэн газраар

	Хачиг шиг наалдан авирав.

	Хадан асгын заагаар

	Халхын хүлгүүдээ давирав.

	Цавчим өндөрт гарахад

	Цайзыг довтлох шиг байв.

	Царай царайгаа харахад

	Цагаантай улаантай байв.

	Алхам гишгэм мацсаар

	Асга хаддыг өнгөрөв.

	Ахлах ноён оргилоор

	Агтаа унасаар хүрэв.

	Монголын ёсоор уухайлан

	Морин эрдэнээ магтацгаав.

	Модгүй ян оргилоос даллан

	Монгол орноо бахдацгаав.

	Үүлс огторгуйд хуран

	Үлээх салхи ширүүлсхийв.

	Үлэмж гэгээн наран

	Үзэгдэх төдийхөн бүрсийв.

	Цас бороо хямралдан

	Цайвалзан үйвэлзэн бурганав.

	Царам ян уулс шовойлдон

	Цайвар нөмрөгтөө орогнов.

	Арцны үнэр шингэцтэй

	Азай буурал Хэнтий сүртэй!

	Ажлын холбогодоо үртэй

	Аян шинжээний бид баяртай

	Хэнтий хааны дэргэд

	1961— IX— 56.

	 

	
ХҮҮД

	Нойрны хүүдий бүү бол, 

	Номын шуудай бүү бол, 

	Нойрыг

	Номхон боол болго!

	Номыг

	Номин эрдэнэ болго!

	Хужирт 196.1— IX

	 

	
ШУУРГА

	Огторгуйн царай нь хувиллаа, 

	Орой тийшээ зэвгэр боллоо.

	Орчлонд олон зан байдаг, 

	Огторгуйд ч мөн ааш байдаг.

	Хийн хөдөлгөөн ихэднэ, 

	Хийсгэх юмаа олж ядна.

	Хигдэс тоосыг бужигнуулна, 

	Хийморь далбааг тачигнуулна.

	Газар дээрээс хийсдэг нь хөдөллөө, 

	Гадаад их далайг зорилоо.

	Гагцхүү чулуу л хийсэх нь үлдлээ, 

	Галзуу хуй тэнгэр туллаа.

	Хайрга чулуу нисэж эхэллээ.

	Хацар нүүрийг илбэж гарлаа.

	Харах нүд хэдийн онийлоо.

	Ханцуйт гар нүүрээ хаалаа.

	Цэн пун хиртэй чулуу нь

	Цэцэн оноцтой шидэгдэж байлаа.

	Цэврүү үсэртэл цохилж байгаа нь

	Цээрлэл хүлээхээс дутахгүй юм билээ.

	Ийм л сүрхий чулуун шуургатай

	Их говийн зоригтнууд тулалддаг юм.

	Ирмүүн билэг, хөхиүн амьжирлагатай

	Идэр цогт монголчууд хөгжилддөг юм.

	 

	Дорноговь, Даланжаргалан

	Цомог. 1969— IV— 17.

	 

	
ЦЭЕН ДАРГА

	Цэлмэг огторгуйд оромхон салхи дэвэрлээ, 

	Цэвхийтэл хаалга онгойж хүн ирлээ.

	Цэргийн дарга мэт зогсон намайг байцаалаа.

	Цэнэгтэй буу тулгасан мэт намайг цочоолоо.

	Цэгцгүй бичгээр оролдсон залуу ухасхийлээ.

	Цэвэрлэх хэрэгтэй та өрөөгөө гэлээ, 

	Цээж бөхийн, залуу маань аминчлан дохисхийлээ.

	Цэен дарга гээд залуу маань шалчийлаа.

	Цэцэрхэн суусандаа би бантаж хулчийлаа.

	Цэргийн түргэн жагсаал шиг яарлаа, 

	Цэгцлэн юмаа зөөхөөр бид гарлаа.

	Цэмбийтэл юмаа бид хурааж эмхэллээ, 

	Цэвэрлэгээ хуучин өрөөнд хийж эхэллээ.

	Цэен «дарга» биш жирийн ажилтан нь мэдэгдлээ.

	Цэнгэж яваа биш албатай нь үзэгдлээ.

	Цэнэж сандарсан бидний хэрэг давуудлаа, 

	Цэрвэж ширвэгдэх хэрэг алга боллоо, 

	Цэенг андуурч манай өрөө ариудлаа, 

	Цэлийтэл дотор онгойж саруул боллоо.

	Даланжаргалан, Цомог

	1969— IV— 20.

	 

	
БЭХ МИНЬ

	(Өнчин бадаг)

	Шүлэг бичилгүй хэд хонолоо, 

	Шүлсэн чинээ бэх минь туналаа.

	Шүлсэн чинээ бэхээ найруулагтун чи, 

	Шүлгээ сэргээн сийрүүлэгтүн чи!

	Цомог 1969— V— 7.

	 

	
ЭГЭЛ ШҮҮМЖЛЭЛ

	Шилэн өсгүүрийн цаанаас харж, 

	Шинэ хар бэхээр бичнэ.

	Шинж муутай хавсарга нам гүм.

	Шим их ногоо цэцэг цухуйна.

	Гэмийг нэвт харагч байцаагч нар

	Гэнэтхэн аймгаас морилж ирцгээлээ.

	Гэртээ ч чийдэнгүй дарга нар

	Гэрэл асаахыг тушаалаа.

	Цайдам говьд ирсээр би...

	Цахилгаан гэрэл анх үзлээ.

	Цаасыг үсгээр дүүргэсээр би...

	Цаг болоогүй гэрэл бөхлөө.

	Байцаагч нартай хүнсний тухай

	Базаахгүй «шүүмжлэл» явууллаа.

	Бас л аймгийн төвөөр гэвэл

	Баярлах хүнс ховор ажээ.

	Ховор живэр амьдрал байдал

	Хорвоод байдаг нь үнэн боловч.

	Хоёр гар нь чөлөөтэй газраа

	Ходоодоо баясгахгүй байх нь буруу.

	Арчгүй муу байвал, та минь

	Аль ч газарт хоосон хононо.

	Арга самбаатай байвал, 

	Арабын элсэн цөлөөс ч хүнс олдоно.

	Дэлэнт мал харж байгаад

	Дэргэд нь бараан цай ууна.

	Дэндүү биш үү унхигүй чинь?!

	Дээрээс шаардахыг хүлээх юун!

	Хажуудаа байгаа боломжийг

	Ханатал чинэтэл ашиглаач!

	Хар цай чинь цагаан болно.

	Халуун талх ч бэлэн ирнэ.

	Идэх уухаас амьдрал эхэлнэ, 

	Идэрхэг тэмцэл ч тэндээс үүснэ.

	Ид шидээр юм үүсэхгүй!

	Идэвхтэй ажлаар юм бүтнэ.

	Даланжаргалан. 25/IV 1969 он.

	 

	
ОХИДЫН БЭЛЭГЛЭЛ

	Хоёр охин гаднаас ирлээ, 

	Хорголж тугалга хоёрыг авчирлаа.

	Чих цоолоход нь аль нь зохихыг

	Чин үнэнээсээ тэд мэдэхийг...

	Тэгээд охид надаас хүслээ, 

	Тэр тугалгыг би зүслээ.

	Гархи дөрвийг тэрлүүллээ, 

	Гарт нь тэрийг бариуллаа.

	— Өнөөдрөөс эхлэн чихээ хавчтугай!

	Өлзийтэй, чих чинь цоортугай!

	Хэдэн хоногоос чих чинь цоорно, 

	Хээ угалзтай ээмэг зүүнэ.

	Зүссэн тугалганы хагас үлдэгдлийг

	Зүгээр надад өглөө охид.

	— Өөрийн охидынхоо чихийг

	Өвтгөлгүй гоёорой! гэлээ охид.

	Далангийн төв. 1969— IV— 28.

	 

	
ЭРЭЛ

	Туяагийн түүхийг бичих гэж, 

	Тухлаг сууж үзсэнгүй, 

	Тунгалаг оюунтай байхдаа

	Туяаг даргалж явагсдыг

	Турж эцтэл нь байцлаа.

	Туйлбартай үнэн мэдээг

	Тууш туушаар нь олсонгүй, 

	Тууламгүй балархай явдлыг

	Туяаруулах мэдээ л олдлоо.

	Туулсан их замт өвгөдийн

	Туждаа үнэн намтраас нь

	Туг тугаар сугалан авч, 

	Тустай мэдээг л хураалаа.

	Хар— Айргийн төв. 1969— IV— 18.

	 

	
АНГИР

	Ангир шувууг монголчууд бид

	Ачлалт эхийн сүү лүгээ зүйрлэдэг.

	Амьсгал сэрүүн усны захад бид

	Ангир хослон явахыг хайрладаг.

	Газар шагайж чулуу ажсан над

	Ганганах ангирын дуу дуулдлаа.

	Гачаалт хаврын энэ зэвэргэн өдөр

	Газрын хаанаас ангир гэж бодлоо.

	Хахир говийн умард захад

	Хаврын нэгэн өглөө ангир үзлээ.

	Хавсарга тавихыг завдан байхад

	Хан огторгуйд ангир зэллэн бүрэлзлээ.

	Умардын хүйтэн оронд ирсэн шувууд

	Урилгагүй дулаан нутагтаа харьдгийг саналаа.

	Урин цаг ирэхэд дулааны шувууд

	Угийн дассан сэрүүн нутгаа зорьдгийг хяналаа

	Даланжаргалан цомог. 1969.

	 

	
СУРАГ ГАРГАХААР

	Гэлэгсамдан1 өвгөнийд очлоо, 

	Гэр нь эзгүй цүүтэй.

	Гэлэгшарав агсныд очлоо, 

	Гэргий нь байлаа, зүйтэй!

	Туяа нэгтгэлийн үүсгэлч нь

	Тугалчин байсангүй сэхээтэн гэнэ., 

	Тугаа гийгсээр ч гуч дахь он нь

	Тулаад ирсэн нэгдэлчид гэнэ.

	Малын тэжээл дэрс шатааж, 

	Машинаар шинэ дэрс хадсан гэнэ, 

	Манхан талаа хагалан загсааж, 

	Манжин арвай тарьж хураасан гэнэ, 

	Атан тэмээ «Бадрал2»-аас ирж гэнэ, 

	Аян жинд хам явж үзжээ.

	Адуун сүрэг «Бадрал»-аас өгч гэнэ, 

	Айраг цэгээ цуг исгэж байжээ.

	Эхний өдрийн хэсүүрээр

	Энэ мэт мэдээ оллоо.

	Эмгэд өвгөдийн хүүрнүүр

	Эгэл үнэнийг илчилбэл боллоо.

	Даланжаргалан, Туяа нэгдлийн төв Цомог.

	1967— V— 7.

	
ОЛНЫ ХАЙР

	Ерөнхий олны хайрыг булаасан

	Ертөнц дахинаа нэрд гарсан

	Есөн хүслийн хангал болсон

	Ерөндөггүй хамгийн ариун уул!

	Хэнтий хан сүндэрлэнэ, 

	Хэзээнээс манай нутаг.

	1966 он.

	 

	
НЭГДЛИЙН ТҮҮХЭН ЗАМНАЛЫГ ХАЙЖ...

	Нэгдлийн түүхэн замналыг цаасан дундуур

	Нэвширтэл хайж мухардлаа би

	Орших газрын сурвалж эрдэнийг

	Осолгүй таних гэж төмөр замдлаа.

	Бэхэн цэнэгтийн чадлыг гаргахаар

	Бэлэн түүх олж таалахаар

	Бэрх говьчуудтай уулзахаар мордлоо

	Бэлэншээх мэдээ олдсонгүй бас мухардлаа.

	Даланжаргалангийн төв Цомогт

	Даллахын хооронд ирээд буулаа.

	Нэгдлийн «судар түүх»-ийн хөмрөгт

	Нэвсгэр бичгүүд ялгаж суулаа.

	Ууган нэгдэлчнийг шалгаасаар байгаад

	Учрал хөгжлийг нь мэдээд авах юм.

	Сониучхан залуус орж зайгаад

	Сонор хөгшдийг хачирхаад шавах юм.

	Өвгөдтэй намайг ярьж хуучлахад

	Өрсөлдөөд үг яриулахгүй юм, залуус.

	Нэгдлийн тухай өвгөдийн хэлэлцэхэд

	Нэг их ч сонирхохгүй маргах юм, залуус.

	Залуус өвгөдийн эгэл яриаг шүүхгүй байлаа, 

	Захиж сургах төлөвтэйг тэд тоохгүй байлаа.

	Харин хавтгайруулан шүүмжилж цухалдахдаа

	Хайрт өвгөдөө муулах үг цухалзлаа.

	Өвгөдийн сануулгыг бүү сонжтугай, залуусаа!

	Өвлөж тэднийгээ бүрэн шинжтүгэй, залуусаа!

	Харваас тэд өнгө үзэмж даруутай билээ.

	Халдваас, тэд хуучлахдаа нуруутай билээ.

	 

	Цомог 1969— IV— V сар

	
НӨХӨР САЙХАНД

	Удтал уулзаагүй хоёр нөхөр

	Суудал зэрэгцэн хүүрнэж цайлна.

	Газрын хол, албаны эрхээр

	Гар зөрүүлээгүй мөн ч удсан байлаа.

	Амарсайхан нөхрийн бэлэг үзгээр

	Ямар сайхан шүлэг бичих билээ.

	Найз сайхан залуу насандаа ч, 

	Найгаж байсан идэр цагтаа ч, 

	Майга болсон өвгөжөөр үедээ ч, 

	Магнай найзаа санаж явсан би, 

	Магад үнэн бодож явсан би, 

	Магтаал үг дуулж явлаа би.

	Шинэ үзгийн бахархал байхад, 

	Шилэн дэнлүүний гэрэлд суухад, 

	Шид идээр эс бичвэй би.

	Ширүүн дориуныг үл бичнэ би.

	«Бичихийн өвчин» тусав уу? Чи!

	Би чамд, Амарсайханд зориулах

	Бие сэтгэлийн дурсгал үлдээнэ.

	Энх зүгийн санаа сэтгэл

	Энэ цаасан дээр ирэх нь лав!

	Эгэл жирийн амьдрал байдлыг

	Элгэн халуун үгээр дүрсэлнэм би.

	Учир явдлаа дурсах үгийг

	Урт илтгэл болгосонгүй би.

	Ур муухан шүлэг нэгийг

	Урьдын танилдаа хоцроосон би.

	Чойбалсан хот. 1968— VIII— 30.

	 

	
ӨГЛӨӨ ЭРТ

	Дээл нь богинодсон хүүхэн Жаамаа

	Дэргэдүүр өнгөрөн нохилно, тэр охинмаа.

	Дэмий холын хүн би бээр юунд

	Дэврүүн сэтгэлээр түүнийг харав аа?

	Солих үг олж ядтал минь

	Согоо маань алслан одвой, хөөрхий...

	Сониуч харцаа тусгасаар би 

	«Соёгбор»-той ч болоосой гэж саналаа.

	Хэрлэн зочид буудал 1968— VIII

	 

	
... БОЛОХ НЬ УУ, ХҮҮ МИНЬ

	Замын хажуугийн нэгэн байшингийн

	Задгай цонх шөнө бүр гэрэлтэй.

	Зам зээлээр зорчигч олон түмэн, 

	Залуу ажилтан түргэн түргэн хөдөлж, 

	Завсар зайд олон юм өрөхийг харна.

	Заал буурал өвгөн намбатай морилж, 

	Зав гарган энэ тэрийг үйлдэн явна.

	Задран гялалзсан гэрэлт ширээн дээрх

	Замбараагүй хэвтсэн олон цаасны

	Зах сэжүүрийг нийлүүлэн үдэж сууна.

	Залуу, өвгөн хоёрын хийсэн ажил нь

	Зааж амдаж хөрөөдсөн мэтээр, 

	Засаж эвийг нь нийлүүлсэн мэтээр

	Зааг угаараа нийцэж байх нь соньхон, 

	Зам нь нийлсэн ажилч хоёр байж...

	Залуу шинжээч гуай орж ирээд, 

	Заамны товчоо тайлан сэг хийгээд, 

	Зангиа юугаа шувтлан суллаж амраад, 

	Заар үнэр болсон усаа шүршиж, 

	Загзгар хар үсээ самнан байж:

	— Залуу хөгшин шинжээч та хоёр

	Зав л гарвал амарч байхгүй, 

	Залхуу нь хүрдэггүй юм байжээ.

	Заваан гэдэг нь, дандаа ажиллах!....

	Задгай агаарт явахгүй яана!? гэлээ.

	— Замбуулингийн ёсонд ажил хийж байх нь

	Заавал хүнд ногдох амьдралын үүрэг!

	Заваан ажил ердөө байх ёсгүй, 

	Залхуу хүрнэ гэдэг тэсвэргүйн нэр! гэж

	Залуу ажилтан эргэж харалгүй хэллээ.

	— Залхуу хүрнэ гэдэг зугаацахын шаардлага

	Залуу бид зугаалахгүй яах юм! гэж

	Загзгар залуу хэгжүүн хэлээд орхилоо.

	— Завдал гаргаж зугаацан цэнгэх гэдэг

	Залуу байтугай, хөгшдийн ёс— гэж

	Залуу ажилтан зэвүү нь аргагүй хэллээ.

	— Залуу та нар жаргалтай улс

	Залхуурч явах нь аргагүй юм болов уу?!

	Завжны салиа чинь арилж идэршээд

	Заваарч өвгөрөх хаа ч юм бэ, хөөрхий!

	Захтай дээл олныг элээж явсан, 

	Зантай гутал хэдийг майжийлгасан, 

	Заваан өвгөн миний бодол санаа

	Залхуугийн тухайд чамаас шал өөр!

	Залхуу их зам амдсан дайсан!

	Залуу-доройтохын их цондон билээ.

	Залхууг тахиж жаргахыг хүсвэл чи, 

	Завхарч гүйцээд хүнээ байна чи!

	Залуур сайн боловч дийлдэхгүй болно.

	 

	Замбага цэцгийн сайхныг ч тоохгүй болно.

	Зад няц гишгээд өнгөрөхөөс буцахгүй болно.

	Замаа алдаж номоо орхих аюултай!

	Засгийн хуулийг дээдчилэн хүндлэхгүй болно.

	Загнах сургаал сонсох болно хүү минь!

	Завжаа хөдөлгөх хүнсгүй болно чи!

	«Зандрах» тушаалд өртөх болно чи!

	Залуу хүү сайхан бодож үзээрэй чи, 

	Залруулга, үгэнд минь байвал хэлээрэй чи.

	Загал өвгөн донгослоо гэж бүү бодоорой.

	Залхууг сугадаж юу хийх юм бэ чи!

	Зайлж, түүнээс ангижрах хэрэгтэй чи.

	Залгах үеэ төлөвжүүлэхийн төлөө

	Замбуутивийн эх эцэг зүтгэж байна.

	Залбирч үздэг нэгэн хэсэг бий.

	Занчиж «сургадаг» нэгэн бүлэг бий, 

	Задгай тавьдаг нэгэн мунхаг бий.

	Засагт найддаг нэгэн сүрэг бий.

	Залуу настан өөрсдөө хичээж явах нь

	Заяа учралын сайн баталгаа!

	Залхуу гэдэг далдын ерөндөг чинь

	Зан араншныг эвдлэгч юм хүү минь!

	Залхууг сурах ёс хорвоод байхгүй, 

	Заль баашны нэгэн төрөл түүнийг

	Захиалж хэрэглэхийг тэвчиж яв.

	Зам чинь тэгвэл цэвэрхэн болно.

	Залхуурч болох нь уу? гэж байна өвгөн багш...

	Загзгар залуу сургамжийг сонсоод «За» мэдлээ гээд ёслон босоод

	Засмал хийцэт хувцсаа нэг харж, 

	Заамны товчоо тэмтрэн товчиллоо.

	Зангиа юугаа чангатган байж бэхэллээ.

	Замаа сайн харж авах мэт

	Заль цог төгөлдөр нүд нь гялалзана, 

	Залхууг жигших сэтгэл төрөв бололтой, 

	Зандан иштэй өсгүүр шилээ барьж, 

	Захын ширээнд сууж ажилдаа орлоо.

	Замын хажуугийн нэгэн байшингийн

	Задгай цонх шөнө бүр гэрэлтэй, 

	Зам зээлээр зорчигч олон түмэн

	Залуу хоёр ажилтан шалмаг хөдөлж

	 

	Завсар зайг олон, юм өрөхийг харна.

	Загал буурал өвгөн намбатай хөдөлж, 

	Зав гарган энэ тэрийг үйлдэнэ.

	Залуу хоёрыг эцэг ёсоор харж, 

	Залгах үеэ хэмээн өхөөрдөн мишээнэ.

	Завдал гаргаж хэзээ зугаалахыг бодно.

	Даланжаргалангийн төв Цомог.1969— IV— 25, 26.

	 

	
АВАРГЫН ГОЛД БАЙХАД

	Морьтой бол

	Нутгийн рашаанчин

	Мотортой бол

	Хотын рашаанчин

	Нарны халуунд

	Хотын рашаанчин өнөр.

	Намрын сэрүүнд

	Нутгийн рашаанчин хомор.

	Аваргын рашаан. 1967— IX— 6, 19

	 

	
ЗУУН МОДНЫ НЭГ ҮДЭШ

	Агаарыг гийгүүлэгч нар

	Баруун уулыг давлаа.

	Ажлыг гийгүүлэгч гар

	Барьсан хийснээ тавилаа.

	Моторын дуу эндээс

	Цахилгаан гэрлийг чиглэнэ.

	Морин түвэргээн тэндээс

	Цагаан гэртэнд зүглэнэ.

	Багачуудын шингэн дуурай

	Хангинан жингэнэн байнам.

	Барилгачдын хөнгөн цуурай

	Харчигнан сэрчигнэн байнам.

	Сэгхийхийг хүссэн ажилчин

	Гэрийн зүг яаралцана.

	Сэргэхийг бодсон оёдолчин

	Гэдэг годго инээлцэнэ.

	Зуун мод хот. 1966

	 

	
ЗУУН МОД

	Зуун мод энд бий.

	Зуу ч бий, үгүй ч бий, 

	Зуншаад ургах ч бий, 

	Зулгараад арилах ч бий.

	Зуун буман монголчуудын бүтээсэн

	Зуун мод нэг бий дээ.

	Байгалийн зуун моднууд

	Бахдалтай нь үнэн ч бий, 

	Багшраад сайхан байх ч бий, 

	Багассаар байгаад цөөрөх ч бий.

	Баларч үрэгдэхгүй Зуунмод нь

	Баатар хотын өмнөхөн бий.

	Зуун мод хот— 1966, намар.

	
ХОЁР ГИЙЧИН

	Агт хөлөглөсөн зочин, хоньчныд

	Арын тоосыг татуулсаар ирлээ.

	Авто хэрэглэсэн гийчин хоньчныд

	Алтан харгуйг манаруулсаар хүрлээ.

	Хоёр аянчны аль аль нь

	Хос харцаа нэг хүнд тусгалаа.

	Хоосон хөнжил хэнд ногдохыг нь

	Хорвоогийн жам л зааж тулгалаа.

	Малчны гэрт хоноцгоосон шөнийг

	Мартаж хэзээ орхих болдоо?

	Машинт морьт хоёрын алиныг

	Магтаж хэзээ гарах бол доо?

	Хэрлэн Долоод, 1968, намар цаг.

	 

	
БОРООНД СААТАХУЙ

	Дуг нойрны дунд ширүүн хур шаагилаа.

	Сэг хийж өндийгөөд хучлагаа базаалаа.

	Өглөө аадар бороо зүсрэн буулаа, 

	Эрлээ бид нар мөрөөдөж суулаа.

	Шивэр бороо зогсохоо байх нь бололтой.

	Тэвэр түлээ хаанаас олдог билээ?

	Яаруу аялал саатан удах нь бололтой, 

	Тааруу нэгхэн азнавч яадаг билээ?

	Дорнод Цагаанчулуутын шанд 1968— IX

	
САНАГАЛЗАХЫН ЭРХЭЭР

	Цонхот гэрээс гарсаар чи минь, 

	Цор ганцхан зүүдэнд орлоо.

	Цог төгөлдөр харагдавч чи минь, 

	Цонхигор царайтай талимааран харлаа.

	Чиний төлөө санагалзаад тэгэв үү?

	Чих тавин хүлээнэ би мэдэв үү!

	Чин үнэнээ бичээрэй чи минь, 

	Чийрэг мэнд байгаасай чи минь

	Буцах хугацаа сар хагас үлдлээ.

	Буянт чамайг санагалзах минь сүрхий

	Буусан нутаг болгондоо зүүдэллээ.

	Булгилах зүрх дэнслэх минь хэтэрхий!

	Дорнод, 1968— IX.

	
ЗОЛГҮЙ НОЙРСЛОГО

	Үдэш цонх бүрээс

	Цахилгаан дэн гэрэлтэн гяларвай.

	Үүрэглэсэн бидний гараас

	Цайн данх холдож амарвай.

	Дугжрах нойр ирэхээр

	Гудамжинд золбин гөлөг хуцалдвай.

	Дуг нойрны жигдрэхээр

	Гунхсан хүүхнүүд хаалга дуудалдвай.

	Нойр хулжаад ирдэггүй, 

	Харанхуй гудмаар гэлдэрч байх шиг

	 

	Нохой унтаад сэрдэггүй

	Халуун амь нь гарсан юм шиг.

	Хайран нойр минь тэнээд

	Дугжрах хүнээс бүр ариллаа.

	Халамжит өвөр минь хөрөөд

	Дурлах хүнгүй түр хайрлаа.

	Үүрийн хяраа гяларсхийхээр

	Дээшлэх саналаа би сэдлээ.

	Үдшийн хараа баларсхийхээр

	Дэвсгэрт дахин хэвтэхээ бодлоо.

	Бүрэнцогтын уурхай, 1968— IX— 10.

	 

	
МОНГОЛ ЮУГААН

	Хий хуй нь сэвэлзээд, 

	Хөдөлдөөд байна говь цөлийн

	Хийморь нь намилзаад, 

	Хөгжилдөөд байна говьчуулын!

	Уул хад нь өндөрлөөд, 

	Хүрэнтээд байна хангай нутгийн.

	Уян дүр нь сүндэрлээд

	Хүдэнтээд байна хангайчуулын!

	Говь хангай нь хослоод, 

	Халиураад байна нутаг маань.

	Голт зүрх минь дэнслээд

	Хайрлаад байна монгол юугаан!

	Цомог 1969— IV— 24

	 

	
МОНГОЛ ХИЛЧИН

	Мөсөн цагаан нөмрөгт буурал Таван Богдоос

	Мөнгөн болор уст Халхын гол хүртэлх

	Мөнхийн сайхан дурсгалт манай хилийн манаач

	Монгол хилчний эрэлхэг гавьяаг магтан дуулна.

	 

	Хилчин хүүгийн хурдан хүлэг нь сайвар алхална.

	Хийморь жавхлан нь салхинд сэргэн явна.

	Хилийн торгон зааг, онгон овоо торолзоно.

	Хярсан туулай морин доороос нь босон дэгдэнэ.

	 

	Харьтан дайсны хайгуул илбийн малгай өмссөн мэтээр

	Хамхуул өвсний цаана наана хоргодон ирэвч, 

	Халхын дархан хилээр сэмхэн орохыг хичээвч

	Хайчны цэргийн халуун харцнаас гардаггүй ээ! дахилт

	 

	Жаргалын үнэт эрдэнэд минь далдуур шунан байдаг

	Жалгын чоно мэтээр гэтэгч дайсан байвч

	Жавхлант манай хилчин хэзээ хаана боловч

	Жаварт шуурга, саргүй шөнө ч олон барьдаг

	дахилт

	 

	
НӨХРИЙГ ДУРСАХ МИНЬ

	Суут хүний дурсамжийг

	Сувдаар биш үгээр бүтээе.

	Сул жирийн шүлгийг минь

	Сууж тухлан дуудмуу?!

	 

	I. 1929 он.

	Гучин таван жилийн

	Гурваас бусад онд нь

	Гуа үгтэнтэй ханилцаж

	Гунхаж цэнгэж ч явлаа.

	Цуут билигтэн нөхдийн

	Цуурай ихт найргийн

	Цуваанд баясан талархаж

	Цуг дэвшихийг оролдож билээ.

	Тэр жилийн баян намрын

	Тэнүүн сайхан нэгэн өдрөө 

	«Тэнхимийн» багшаар томилогдлоо.3

	Тэгээд хөдөө суух боллоо.

	Ардыг Гэгээрүүлэх Яаманд

	Ажлын далимаар бараалхлаа.

	Албаны нэгэн хүнийг

	Ажих сэтгэл төрлөө.

	Харийн бараан өмсгөлтэй, 

	Халимаг гэзэг тавиастай, 

	Хачин бичигт хуудсыг

	Хагас нугалаад барьжээ.

	Ойртож сайн харвал

	Ов тов цоохор царайтай.

	Орсон хэлтсийн даргатай 

	«Оросоор» золгож байлаа, 

	— Гадаад оронд очоод бид4

	Гажуу суртгаалд автаагүйгээ

	Гаргаж илтгэхээр шийдэв гэж

	Гар дахь бичгээ заалаа.

	Хэлтсийн дарга монгол дээлт нь

	Хэвлүүн суугаад цохож байлаа

	Олон жилийн тэртээ тэгж, 

	Оюун төгөлдөр Нацагдоржийг

	Олж анхан үзсэн минь

	Одоо тодорхой сэтгэлд ургана.

	 

	II. 1933 он.

	Баруун аймгийн хошуудаар

	Багшилж ч явлаа би.

	Балмад «эсэргүү» нартай

	Байлдах шахаж ч байлаа.5

	Улаанбаатар нийслэлдээ

	Утасны хороонд ч ажиллаа.

	Уран авьяаст нөхөдтэй

	Уулзаж ханилдаг боллоо.

	Би ч «хөдөөгийн» нэрээр

	Бичгийн хүнтэй танилцлаа.

	Билгийн далай Нацагдоржтой

	Биечлэн учирч үзлээ.

	Эгэлгүй гүн бодолтой

	Эвчхэн даруу зантай

	Эрдэм мэдлэгийн өглөгч

	Эрдэнэт нөхөр байсан юм.

	Тэр цагаас хойш би, 

	Тэлүүн ухаант нөхрийн

	Тэнгэрлэг яруу бүтээлийг

	Тэсгэлгүй дээдчилэх болсон юм.

	 

	III.

	Уг хаах алба минь

	Улсын төвөөс холдлоо.

	Ухаан сэтгэл хоёр минь

	Урлагийн төвөөс алсаллаа.

	Үг зүйхийн шунаг хүслэн

	Үед үед нэн оргилоод

	Үүлэн чөлөөний наран мэт

	Үзэгдэж далдарч байлаа.

	Хотоос Өндөрхаанд шилжсээр

	Хоёр золгож цагааллаа.

	Хос угтуулт бийр минь

	Хоосон хэвтэхээ болилоо.

	Залуу гэнэн бодол минь

	Заавал Улаанбаатараас шижимтэй

	Захидал «зохиол» хоёр минь

	Замаар, «утсаар» аялна.

	 

	IV. 1935 он.

	Хорин дөрвөн сарын дараа

	Хотноо би чинь ирлээ.

	Холоос санагалзсан нөхөдтэй

	Холбоо зузаан сүж боллоо.

	Яруу найрагч Нацагдоржтой

	Ярьж учрах минь элбэгшлээ.

	Яаруу «таван» хором хугацаат

	Яруу шүлэг бичилцэж үзлээ6

	Ээлж хоноггүй цагтаа би

	Эрдмийн хүрээлэнгээр7 хэсдэг сэн.

	Эрдэмт мэргэдийн ивээл нь

	Ээлтэй ачтай байдаг сан.

	Хоёр гурван аялгуунаас

	Хослон хөрвүүлэгч Нацагдорж

	Хорвоод алдарт Пушкины 

	«Хоригдол»-ыг орчуулж билээ.8

	Шингэх нарны гэрлийг

	Ширгэж далдрахтай уралдан, 

	Шинэ орчуулгаа дуусгаж

	Ширээ тогшин дуудаж билээ.

	Эвлүүлж урласан үгсийн

	Эрэмбэ «өлмий»-ийг тааруулахаар

	Эгшиглэн гунганан уншдаг нь

	Эрхэм Нацагдоржийн зан сан.

	 

	V. 1936 он.

	Нацагдоржийг түүхч гэж

	Намтар— биеийн явдалд нь

	Найруулж бичсэн байдгийг

	Надаас сайн мэднэ та!...

	Эх түүхийн «Товч»-ийг

	Эвлүүлж байхыг үзсэн би9

	Энэхэн «Товч»-ийн төгсгөлд

	Эрдэнэ шигтгэхийг харсан би 

	«Толь бичгийн» мэргэдэд10

	Тонж цээлхэн уншсан юм.

	Тохойлдож суусан ширээгээ

	Тогшиж суухыг нь дуулсан юм. 

	«Өсөхөөс сурсан үндсэн хэл

	Орхиж болшгүй соёл мөн.

	Үхтэл орших төрөлх нутаг

	Салж болшгүй орон...» гэсэн

	Аялгуу төгөлдөр шүлэглэл нь

	Арван таван жилийн ойд

	Ариун оюуны бэлэг болоод

	Ардын дурыг булаасан даа.

	 

	VI

	Алдарт оноос хойш би

	Агуу уянгалаг найрагчтай

	Ахин уулзахын ерөөл

	Ашид над заяасангүй.

	Өндөрхааны утсан харилцаанд

	Өвөлжин хаваржин суусан би, 

	Өлзийт нөхрийн «одсон»-ыг

	Өр харлан сонссон билээ.

	«Хүний гараар бүтээгээгүй»11

	Хүчлэг сэтгэмжийн дурсгал

	Хүү нь болсон эх нутагтаа

	Хүндтэй гялалзан мандаж байна.

	Сэтгэлт нөхрийн дүрийг

	Сэргээн бодож бичлээ.

	Сэлбэж залруулах буянтныг

	Сэггүй хүсэмжлэн өчлөө.

	Улаанбаатар, 1964-1-28-29.

	 

	
ХҮСЭЛ НЬ ГҮЙЦЭЭ БАЙХ

	I

	Өл буурал дээдсийн үеэс маань

	Өнөд амьдарсан унаган газар минь

	Өргөнхөн бөгөөд уудамхан билээ л!

	Өмөгхөн бөгөөд ялдамхан билээ л!

	Өмөг сайт агтын дөрөөг жийн

	Өндийн давхивч туулан гардаггүй билээ.

	Өвгөд эмгэд цөхрөхдөө газар товчлох

	Өлзийлөг мөрөөдлийг хүүрнэн байж билээ.

	 

	II

	Өндгөн сүйт эмгэдийн цагаас маань

	Өнөржин үржсэн уул нутаг минь

	Өөдрөгхөн бөгөөд цээлхэн билээ л!

	Өегхөн бөгөөд ээлтэйхэн билээ л!

	Өгөөлж сайт хүлгийн дөрөөг жийн

	Өдөржин давхивч захыг нь хүрдэггүй билээ.

	Өвгөд эмгэд цөхрөхдөө газар товчлох

	Өлзийлөг мөрөөдлийг хүүрнэн байж билээ.

	Өмгүйхэн амьдралыг тэмцэл дийлэхэд

	Өөдлөх жаргалын улирал эхлэхэд

	Өчигдрийн нүүдэлч хүний үрс

	Өвтэгш эрдмийн шимийг сүсэглэх боллоо.

	Өнөөдрийн жаргалт ардын биес

	Өрнөх хурдан оньсыг хөлөглөх боллоо.

	Өвгөд эмгэдийн газар товчлох мөрөөдөл нь

	Өвч тоногт эрдэнийн унаа боллоо.

	Өнөд жарган суух унаган газартаа

	Өл буурал, цэл залуус биднүүд

	Өнөржин цэнгэж суух уул нутагтаа

	Өндгөн сүйт, нандин болзоот биднүүд

	Өлзийт уран оньсоор аялах боллоо.

	Өвст хээрийн захаас гардаг боллоо.

	Өвгөд эмгэдийн хүслэн мөрөөдөл гүйцлээ.

	Өршөөлт засагтаа баяр дэвшүүлдэг билээ.

	Улаанбаатар хот

	1965— XI— 25-26.

	 

	
ДУРТГАЛ

	Монголын хөдөө талд

	Морь унаж өссөн би, 

	Хувьсгалт эрдмийн үзгээр

	Хургачны шилбүүрээ сольж, 

	Үндэсний бичгийн шимийг хүртэж, 

	Үгний утгыг мэдэхтэй болохдоо, 

	Владимир Ильич Ленин гэдэг

	Бахтай алдрыг номоос үзэж билээ.

	Ерөнхий олноос суутан, 

	Ертөнц дахины багштан

	Монгол хүний хайрыг булаасан

	Мохошгүй тэмцэгч Ленин.

	Ардын эрх чөлөөний

	Алтан түлхүүрийг хайрласан билээ.

	Ильичийн гайхамшигт онолыг

	Итгэл төгс эзэмшсэн бид!

	Тэмцэлд бид зэвсэгтэй болсон

	Тэгээд бид хөгжлийг олсон!

	Ардын зүрх сэтгэлд

	Ашид дурсагдана Лениний нэр!

	1960 он.

	 

	
ХИРГҮЙ АРИУН ХИЙМОРЬТОЙ ЦАРИУН БИЧТҮГЭЙ

	Эхлэнхэн бичээч

	Энхрийчүүд мэдтүгэй

	Ээнэгшинхэн зохиогч

	Эрхэмчүүд шүүтүгэй

	Бичиг зохиолын

	Биес төлжихөд

	Билэг сэтгэлийн

	Бийлэг хөгжихөд

	Базаахгүй найрлагын

	Балчигт бүү шигдээсэй.

	Бадраах сурлагын

	Барилыг шилээсэй.

	«Ба, Ба»-гийн

	Баарцаг бүү болтугай. 

	«Ба-ба»-гийн

	Баавааг арилгатугай.

	Олхиогүй хэлцийг

	Олшруулах балагтай

	Оновчтой хэлцийг

	Оргилуулах билигтэй. 

	«Үүнд.», «үүнд»-ийн

	Үүр бүү застугай 

	«Үүнд, » «үүнд»-ийн

	Үсийг хустугай

	Зохиох үгсийг

	Зохилдуун болгосугай

	Золгүй үгсийг

	Зольж бүү халгатугай. 

	«Замаар», «замаар»-ын

	Заваанд бүү авттугай. 

	«Замаар», «замаар»-ын

	Заагийг гаргатугай

	Сулхан үгэнд

	Сувдаглах тусгүй.

	Сунжирсан үгэнд

	Сурталдах ёсгүй. «Бөгөөд», «бөгөөд»-ийн

	Бөөсийг бүү агуултугай. «Бөгөөд», «бөгөөд»-ийн

	Бөөрийг сугалтугай.

	Илүүц үгийг

	Ивээлгүй халтугай.

	Ихэр үгсийг

	Ихдүүлэлгүй хэлтүгэй.

	Тулмаар хэмжим

	 

	«Тулд» бүү бичтүгэй.

	Туузаар хэлхэм «Тухай» бүү эрээчтүгэй.

	Томруун үгс

	Тодорхой санаатай

	Тоймгүй үгс

	Толгойн хэнээтэй «Зэрэгцээ», «зэрэгцээ»-гийн

	Зэвд бүү дайртугай «Зэрэгцээ», «зэрэгцээ»-гийн

	Зэлийг нь тайртугай.

	Сэрлийн гажгийг

	Сэхээртэл хэлтүгэй.

	Сэтгэлийн гижгийг

	Сэргэтэл өгүүлтүгэй.

	«Талаар», «талаар»-ын

	Талхинд бүү зовтугай.

	«Талаар», «талаар»-ын

	Танагтайг нь автугай.

	Орчуулга хэлтний

	Оорхойг арилгатугай

	Ондоодуулах гэмтний

	Ослыг тонилготугай.

	«Үр дүнд», «үр дүнд»-ийн

	Үнсэнд бүү булагдтугай.

	«Үр дүнд», «үр дүнд»-ийн

	Үр шим нь шилэгдтүгэй.

	Чалчаа үг

	Чамайг мандуулахгүй

	Чансаатай үг

	Чамайг муудуулахгүй.

	Хиргүй ариун

	Хийморьтой найруултугай

	Хийдэлгүй дориун

	Хийж зохируултугай.

	Улаанбаатар 65— VIII— 1968— IV.

	 

	
МИНИЙ ХҮҮ

	Сэтгэлийн үгээ бичих цагийг

	Хэзээ хүлээх вэ? Хүү минь

	Сэргэлэн байж, хүү минь

	Хэл мэдэхээ үзүүл чи минь.

	Халх хүү байж, хэлгүй бүү бай

	Номоо сайн үзээрэй хүү минь

	Харин чамайг шалгана би

	Номойгоо бүү мэдэгд, чи минь!

	Хужирт. 1965— X— 19.

	 

	
ШИНЭ ЦЭРГИЙН ДУУ

	Алтан өлгий нутгаа хамгаалахаар

	Ардын цэрэгтээ мордоход

	Асрамж ихт аав минь тэвэрч, 

	Азай буурал ижий минь үнсэв.

	Төрөлхөөс нутагласан газар ус минь

	Түмэн олон үеийн нөхөд минь

	Түүний дундаас амраг хүү нь

	Түүхээ байгуулж, баатарлахыг захив.

	Эргээд харахад нутаг минь цэнхэрлээд

	Эмгэн ижий минь тахилаа өргөж, 

	Энхрий янаг минь саравчлаад байна.

	Эр миний сэтгэл хөдөлж явна.

	1943— VI— 1.

	 

	
ШИЛЖСЭН УТГА

	«Барилга барих» хуучин цагт

	Бачимдсан хүн «аврал» эрж, 

	Бачит лам нарт зүгээр

	Баахан юмаа өгөхийн нэрсэн.

	«Барилга барих» одоо цагт

	Баатар ажилчны бүтээл болж, 

	Бааз жирийн ард иргэдийн аттай жаргах сууцны нэр шүү.

	«Номын харимж»-барилга барих нь

	Нойр зүүд мэт мөргүй боллоо.

	Номын харимж-одоо цагт

	Ноттой «онц» сурлага боллоо.

	Иргэний барилга одоо цагт

	Идэвхтэн ардын зорилго боллоо.

	Иргэний сууц барилга барих нь

	Идрийн цог мэт сүртэй боллоо.

	Улаанбаатар хот 1965— II— 28.

	 

	
УРАН ЭГШИГТ РАДИО

	Урт долгионы радио буудлыг

	Улсын нийслэл Улаанбаатарын

	Улаан чөлөөний баруун талд

	Урлан байгуулж нээсэн байнам.

	Шинжлэх ухааны аргаар бүтээгдсэн

	Шинэхэн техникийн урлалаар зохиогдсон

	Шижим зайн хүчит урсгалаар

	Ширмэн том мотороо хөдөлгөж, 

	Маш уран оньсоор үйлдсэн

	Микрофон хэмээх дуун нэвтэлгэгчийг хэрэглэн, 

	Манхайсан цэлмэг огторгуйн долгионоо

	Мянга жаран метрийн өндөр дээгүүр, 

	Алле— гэж радио сонсогчдыг дуудан, 

	Агуу сонин найруулгатай уран зохиол

	Алдартай эгшигт хөгжмүүдийг

	Асар яруу уянгатай эгшиглүүлж

	Зарлан нэвтрүүлэгчээс уншсан

	Засгийн хууль, намын тогтоолыг

	Зангилаа мэт нэгдсэн хүчээр

	Заавал биелүүлэх лоозонгийн дор сонсгоном.

	Уянгатай сайхан радио эгшиг

	Улс орон дотроо цуурайтаад

	Урагшгүй хуудам бурангуй суртлыг

	Унтраан устгах шинж бүрджээ.

	Нэвтэрхийеэ сайхан радио уянга

	Нийт орны дотроо хангинаад

	Нийгэм олон ардуудаас

	Нэн өрнүүлэн хөгжүүлэхийг хүсэцгээнэ.

	1936 он.

	
СОЁО НЬ ХУГАРСАН МАНГАС

	Алтан доллар соёотой

	Америк нэгэн мангас

	Хойд Солонгосын нутгийг

	Хонгодоод авах гэсэн нь

	Ардын армийг мөргөөд

	Арзгар соёогоо хугалаад, 

	Удахгүй тэд усанд живж

	Урьд Солонгосоос ч арчигдана

	Дайчин Солонгосын ялалтууд

	Дайны донтонд даруулга болно.

	1950 он.

	 

	
СУУТГАЛЫН МӨНГӨ СУРАГГҮЙ

	Номын худалдаа гэдэг шинэ байгууллага

	Ноднин жил бий болсон билээ.

	Төв их дэлгүүр гэдэгтээ

	Түг түмэн ном худалддаг юм.

	 

	* * *

	 

	Няравын нэр нь: Цэ... Со... гэнэ.

	Нямбай зантай бүсгүй юм гэнэ.

	Монгол, орос хүн ном авч л байна, 

	Мөнгө төгрөг хураалгаж л байна.

	Хураагч нярав «задгай мөнгө»-тэй байна гэдэг

	Худалдааны газар бүхний үүрэг байдаг.

	Номын худалдааны газар ч энэ үүрэг

	Ногдох үүргийн нэг нь мөн дөг шүү...

	Гэвч «задгай мөнгө» байхгүй гэхэд

	Гэм зэм няравт байдаггүй бололтой.

	Ойрдоо би нэлээд ном худалдаж авав, 

	Олон цөөн төгрөг хураалгаж байв.

	Цэ... Со... нярав, задгай мөнгөгүй «гээд»

	Цэвэр ашиг, татаас суутгал шиг

	Хоёроос хорин мөнгө хүртэл хариулдаггүй л юм.

	Хожим «дансаа бодох биз» гэж санадаг би..

	Саяхан би ном аваад хариулт мөнгөө нэхэж

	Санамсаргүй «суутгалаа» дурсан хэлэв.

	Хэдэр нярвын шүд нь ярзасхийж

	Хэн мэддэг юм тэр мөнгийг чинь гэв.

	Гайгүй дээ хэдхэн мөнгө гэж бодов би.

	Гадуур ярихыг дам сонсвол:

	Ном худалдан авагч бүрээс шахам

	Нормтой юм шиг хэдэн мөнгө шимтгэдэг гэнэ...

	Суутгалын тэр мөнгө улсад ордоггүй..

	Сувдаг Цэ.. со...д шингэдэг бололтой.... 

	«Хумсалсаар хумсалсаар» юу болдог билээ?

	Ардын цэцэн үг санагдана.

	Цааз хуульд хулгайн эдийг «бага» гэж

	Цагаатгах ёс байдаггүй харагдана.

	... Няравын паян үүгээр дуусахгүй...

	Ня-богийн сургууль төгссөөр удаагүй.

	Улсын номын худалдааны газарт байхдаа

	Урагшгүй намтартай байсан юм гэнэ.

	Төлсөн мөнгөний баримтыг нууж байгаад 

	«Төлөөгүй баримт нь байна энэ» гээд

	Ажилчдын цалин буухад нь суутгаж, 

	Ашиг олдог байсан юм гэнэ билээ.

	Бензиний талоны үлдэгдлийг буцаадаггүй

	Бэх цаасны тусламжаар завшдаг байжээ.

	Даамжраад ирэхдээ, дарга Дамдинсүрэнгийнхээ

	Дархан хөрөнгөнд нь халдсан ч гэх шиг...

	Цэ... Со....ыг номын худалдааны газраас

	Цэвэрлэн зайлуулъя гэсэн боловч

	Жирэмсэн хүнийг ажлаас халав гэж

	Жиргүй «зарга» болох болов уу гэж

	Номын дэлгүүртээ нярав болгож

	Номхроож байгаа нь энэ гэнэ дээ...

	1954 он.

	 

	
НАМ

	Тусгаар төрийн маань

	Туйлтай манлай болсон

	Тунамал саран мэт гэрэлтэй

	Тунгалаг зорилгот нам та!

	Алтнаас илүү үнэтэй

	Агаар шиг уудам бодлоготой

	Ардын сайхан зоригийг

	Ариун биедээ шингээжээ.

	Хөдөөгийн монгол бидний

	Хөлөө зогсолгүй давшигч

	Хөгжлийн жолоог барьсан

	Хөвчин чадалт нам та!

	Эх мэт ачит ардад минь

	Энхийн хаврыг авчраад

	Эрдмийн цэцгийг тариад

	Эрдэнэт баялгийг хөгжөөв.

	 

	* * *

	 

	Гашуун зовлон дундаас

	Гаслант ардын дотроос

	Гал мэт тодрон гарсан

	Гайхамшигт ардын нам та!

	Хальсан далай мэт аюулыг

	Хага зүсэн гараад

	Хатан ялалт олсны чинь

	Хамаг ард мартахгүй.

	 

	* * *

	 

	Ард түмнийхээ мэдрэлийг

	Агуу өндөрт хүргэх

	Алсын зорилгыг тавьсан

	Агуу хүчтэн нам таны, 

	Насан хутаг чинь уртсаж

	Наран мэт мандан бадарч

	Навч мэт дэлгэртүгэй!

	Надаас ерөөх ерөөл энэ ээ!

	1946

	 

	
СЭЛЭМ

	Шилдэг дархны

	Ширээж хийсэн, 

	Шил шиг өнгөт

	Шимтэй хурц зэвсэг ээ!

	Хөгжсөн орны

	Хөх болд, 

	Хөвчин баатрын

	Хүйтэн зэвсгийн нэгээ!

	Далайсан сэлмийн

	Даацын хурцад

	Дайсан бүхэн

	Дарагдан сөнөдөг түүхтэй!

	Ардын цэргийн

	Алдарт нөхөр, 

	Аюулт дайсныг

	Арилган сөнөөсөн зэвсэг ээ!

	1942 он.

	 

	
ЦАЙ (АНАГААХ ГАЗАРТ)

	Чаналт хийц нь таарсан

	Час хийсэн халуун най

	Чадал оруулах ч ёс бий, 

	Чамбай эмчлэг болох ч учир бий.

	Цэвдэг сэтгэлээр «чанасан»

	Цэлдэн хөх цай ч дээ, 

	Цэрийлгэж гэдэс дүүргэх

	Цэгээн бөлбөгөр ус шүү дээ.

	Халдварт өвчтөний «цай» гэж

	Халааж халааж уудалсан

	Хар хөх ус л байна.

	Харахаас дургүй хөдөлгөх юм.

	Чихэр нэмж тордоод ч

	Чихнээс хойш явдаггүй

	Чилж өвдсөн ядуу гэдсэнд

	Чирэгдэл болох «най» байна.

	Чанаргүй муухай цайнаас

	Чавхдан оргих булгийн ус

	Чанстай сайн унд болж

	Чалх тамир нэмж ч мэднэ.

	Сайхан цайны хойноос

	Санаа тавих юм эмч нар

	Сахилгагүй тогооч галч нь

	Сайжрахын төлөв алга шүү.

	Чин үнэнч шаардлагад

	Чимэлт нэмэлт байхгүй.

	«Чихгүй толгой» тогоочийг

	Чичивхийлгэх арга байна уу?

	Зайсангийн ам. 1961— XII— 6.

	 

	
ГУРВЫН НӨХӨРЛӨЛ

	Тулгар төрөө байгуулаад

	Тууж түүхээ зохиосон

	Тусгай улсын иргэн бид

	Тун их бардам байна.

	Ажилчин, малчин, сэхээтэн бид

	Ах дүү мэт нөхөрлөөд

	Ард улсынхаа төлөө

	Алсын хөгжлийг бүтээж байна.

	Ойт сэхээтэн нь үгээ бариад 

	«Оронд минь зовлон байхгүй

	Олз заяатай байгаадаа

	Омог бардам байна.

	Улс монголоо мандуулаад

	Умард улстайгаа нөхөрлөөд

	Утга уянгаа бадруулаад

	Урагшаа давшсандаа бахадна» бид.

	Ажилчин нь машинаа хөдөлгөөд: 

	«Алимад гачаал байхгүй

	Аз жаргалтай байгаадаа

	Асар ихээр баярлана.

	Хөдөө тал нутагтаа

	Хөдөлмөрийн цэцгийг тариад

	Хөгжлийн үрийг олсондоо

	Хөхиж баясна» гэж байна.

	Малчин нь уургаа бариад:

	«Манайд зүдүү байхгүй

	Магад амар байгаадаа

	Маш их бардаж байна.

	Хонь малаа өсгөхдөө

	Хойш сууж явсангүй ээ!

	Хоёр үр минь томсоод

	Хот минь ихсэв ээ» гэж байна.

	Мандал бадралын морийг

	Манай хөдөлмөрчид унав!

	Марал од мэт гялалзсаар

	Манлай ялалтыг бүтээнэ.

	 

	
БИЧИГ СУРААД

	Бичиг сураагүйн хор бол

	Биеийг багласан хүлээс!

	Билгийг тагласан бөглөө!

	Битүү савтай адилхаан!

	Бичиг сурсны ач бол

	Биндэрьяа эрдэнээс илүү

	Билэг оюун чинь нээгдээд

	Биет эрдмийг мэднэ ээ.

	1945 он.

	 

	
ЭНХ ТАЙВАН ЯЛАГДАШГҮЙ

	Энх тайвны огторгуй мэт цэнхэр далбаад

	Эрэлхэг СССР, Монгол, ахан дүүс цөмд

	Газрын бөмбөрцгийн тал бүрд намираад, 

	Гал мэт тэмцлийн цогийг бадруулж байна.

	Даян дэлхийн энх тайвны хүч зүйргүй!

	Дайсан хэчнээн үгтээвч, ердөө дийлэхгүй

	Хамаг олны хүч оршсон энх тайван

	Харгисуудыг чичрүүлж ялсаар мандаж байна.

	Үндэстний хүслээр бүтсэн энх тайван, 

	Үүлгүй тэнгэрийн наран мэт бадран, 

	Далайн арлуудын ардыг хүртэл босгон, 

	Дарагдашгүй догшин тэмцлийг өрнүүлж байна.

	Жирийн үнэнч хүн хэн хаана боловч

	Жигшүүрт дайныг хаа, хэзээ ч хүсэхгүй!

	Энгийн шударга хүн хэн хаа боловч

	Энх тайвнаас хаа хэзээ ч уйдахгүй!

	1950 он

	
ТАНИЛ

	Танил гэдэг үг энгийн үг боловч

	Тансаг үзэмжит чанар түүнд байдаг юм.

	Танилгүй хүн алгын чинээ гэдэг боловч, 

	Танилтай хүн талын чинээ гэдэг юм.

	Амьдралын эрхэм үнэн танилыг бий болгодог.

	Ажил тэмцлээс төрсөн танил гэж байдаг.

	Амраг нандин сэтгэлийн танил гэж байдаг.

	Аль танил нь боловч манайд хүндтэй байдаг.

	Дотно сайн танилцах тутам сэтгэлийн чимэг болдог.

	Дотоод санаагаа хэлэх тутам итгэл нь нэмэгдэж байдаг.

	Догдолж байгаа танилыг гомдооход амаргүй байдаг.

	Долгилж байгаа мөрнийг зогсооход хялбаргүй байдаг.

	Сайн сэтгэлийн үгээ ил хэлж явдаг

	Санааны ариун итгэлээр сэтгэлийн сэжгийг арилгадаг.

	Саруул амьдралын дотор ажиллахад ялагдашгүй байдаг.

	Сарны туяа мэт танил мартагдашгүй байдаг.

	1954 он.

	 

	
МОНГОЛЫН ЗОХИОЛЧИД БИД

	Яруу найраг зохиодог

	Энх хөдөлмөрийн зохиолч

	Ялахыг урин дууддаг

	Эрэлхэг баатрын дууч

	Монголын зохиолч бид.

	Уудам дүүрэн амьдралууд

	Санаа сэдвийн гол маань

	Улсын манлай сайчууд

	Саруул зохиолын баатар маань

	Монголын зохиолч бид.

	СССР-ийн дотно халамжийг

	Дуулал шүлэгтээ мөнхөлнө.

	Сэтгэлийн чин бат найзыг

	Дурсгал болгон үлдээнэ.

	Монголын зохиолч бид.

	Зохиол минь хүчтэй болдог нь

	Шинэ эрдмийн зэвсэгтэйнх

	Зориг минь төгөлдөр байдаг нь

	Шийдэж бүтээхийн билигтэйнх

	Монголын зохиолч бид.

	Ирээдүйн агуу цагаа

	Урлан зөгнөх чадалтай

	Идэр хөгжлийн сүрээ

	Уянгалан дуулах заншилтай

	Монголын зохиолч бид.

	1948 он.

	 

	
«ЗӨГИЙ»

	(Ханын шог сонин)

	Идэр гурван есийн хүйтэн, 

	Ирмүүн жавар мөдхөн харина.

	Ичиж нойрссон балт зөгий

	Ирэх зуны ногооноор сэрнэ.

	Самбар дээр дугжирсан «зөгий»

	Сар шинийн үеэр ч сэрсэнгүй

	Самбаа муутай эрхлэгч нар нь

	Санаа амрын нанчид хүртжээ.

	Байгалийн жамыг даган амьдарч

	Балт зөгий нойрссон нь зүйтэй.

	Баясалт шогоор хөгжөөгч «Зөгий»

	Бараан дутагдалтай ханилах нь сүйдтэй.

	Хатан зоригт «Зөгий» чиний

	Хатгуур чинь мохов уу? хурцалъя!

	Хараа чинь муудав уу Эмчилье!

	Хар балчгаасаа сугарч үз!

	Зайсангийн ам

	1962-1-5-6.

	 

	
РАДИО

	Агаарын мэдээ сонсголыг

	Алдаг оног дуулах уйтгартай

	Альхан хэрэгтэй үеэр

	Алга болдог хявцаантай.

	Өнөө дуугардаггүй радиог

	Өвчтөн бүхэн ад үзнэ.

	Өнөөдөр шинэ оны сониныг

	Өршөөж сонсгоосой! горьдлоо.

	Туурганд зүүлттэй радио

	Тун ч дуугаралгүй үд боллоо.

	Туйлын горьдлого мохоод

	Турьгүй харцаар хялайлаа бид.

	Хаанахын авралыг бүү мэд

	Хангинатал радио дуугарлаа.

	Харласан сэтгэлд гэгээ ороод

	Хамаг бие хөнгөн боллоо.

	Эгшиг зөөлхөн дуунууд нь

	Эцсэнхэн мэдрэлийг тэжээлээ.

	Элдэв сонин сонсголууд нь

	Эмзэгхэн сэтгэлийг сэргээлээ.

	Зайсангийн ам.

	1962-1-1-2.

	 

	
ААВЫН ОХИН ИРСЭН НЬ

	(эмнэлэгт)

	Энхрий бяцхан охин минь

	Эргэхээр нааш ирснийг

	Эхийг нь захидлаас мэдэж

	Эмнэлгээс сэмхэн гарлаа.

	Банзан хашааны цаана наанаас

	Бага их хоёр харилцаад, 

	Балмагдаад охин бид хоёр

	Базааж тухалж чадсангүй.

	Охин минь гирвэшээд

	Онцолж намайг харахгүй юм.

	Оч шиг хоёр нүдэнд нь

	Огторгуйн хур тунарлаа.

	Явах унаа нь ирэхлээр

	Явган хүн гүйлдлээ.

	Яарсны эрхэнд автаад

	Ярьж ч амжсангүй охин минь

	Одоохон аав нь харина-гэж

	Охины сэтгэлийг заслаа.

	Зайсангийн ам

	1962-1-12-13.

	 

	
СУРТАЛ НЬ НЭГ БОЛЖ БАЙНА

	I. Оршил.

	Судрын шарласан хуудаснаа

	Суурьшил нүүдлийн тууж бий.

	Сурч шинжиж ухаарснаа

	Суут билигтэнд илтгэнэ, би.

	Нүүдэл суурьшил хоёрын

	Нүдэлдэн тулалдсан түүхийн

	Нүгэл буян хоёрыг

	Нүүрдүүлэн шүүх учрыг

	Шинжлэх ухаан заргач-д

	Шилжүүлэн даалгасан юм.

	Шинжихүй мэргэн аргач-д

	Шигшүүлэн тунгаалгасан юм.

	Нүүдэл суурьшил хоёрыг

	Нүүрэлдүүлэн шүүж шалгалаа.

	Нүгэл буян хоёрыг

	Нүдтэй зөвөөр ялгалаа.

	 

	II. Урьдын явдал урхагтай

	Малчин аймгийн хүн ам

	Мах сүүгээр бийлэг...

	Манж хятад хүн ам

	Маймаа, тариа баялаг...

	Хоёр баялгийн хүчин чадлаар

	Хот хөдөөг хямрааж байж...

	Холч морь анжис хоёр

	Хоорондоо харшилцсан түүхтэй байж...

	Түмэн жилийн харилцаандаа

	Төлөвхөн явсан удаа ч олоон.

	Төрхгүй халдалцсан ч удаа нэлээн...

	Хэрэгтэй дуртай юмаа

	Хэлэлцэж солилцож ч байж.

	Хэтэрхий шунасан эдлэлээ

	Хэрэлдэж булаалдаж ч явж.

	Санаа таарсан цагтаа

	Сайхан түншилж ч байж.

	Самууран дарвисан үедээ

	Сарнин тулалдаж явж.

	Эвлэрэлдсэн явдалд маань

	Эдийн засгийн учир байсан.

	Эвдрэлдсэн байдалд маань

	Этгээд төрийн хачир байсан. 

	«Учир», «хачир» хоёрыг

	Улаан октябрь шийдэж эхэлсэн.

	Улс түмний хайрыг

	Урлан дархалж бэхэлсэн.

	 

	III. Одоогийн байдал оновчтой

	Малчны нутагт жаргалын нар

	Мандан гийгүүлж байна.

	Суурьшил нүүдлийн алинд ч

	Суртал зөрөх байргүй боллоо.

	Суурьшил нүүдлийн юманд ч

	Сувдаглах ноёд байхгүй боллоо.

	Нүүдэл суурьшил хоёрын

	Нүүр царайг хувиргалаа.

	Нүүдэллэх суурьших учрын

	Нүгэл шалтгааныг арилгалаа.

	Уртын нүүдэл устаж, 

	Улирлын зөөвөр саарлаа.

	Урьдын нүүдэлчин шинэдэж.

	Ухаан эрдэмд гаарлаа.

	Бат нэгдлийн хурц илдээр

	Балрын нүүдлийг тэмцэж байна.

	Бадрангуй оньсон эрдмийн сүлдээр

	Байгаль ноёнтой тулалцаж байна.

	Морин туурайн түвэргээн

	Мотор ажиллахад түйтгэргүй.

	Мотор хөдөлгүүрийн нүргээн

	Морь эдлэхэд тотгоргүй.

	Суурьшил нь нүүдлийг дийлж

	Суртал нь нэг болж байна.

	Сургамжит нам маань ялж

	Суут ялалтыг олж байна.

	Улаанбаатар. 1963— XII— 3

	1964-11-25.

	 

	
ХАР БАРС ЖИЛД

	Хурал олонтой, 

	Хур арвинтай, 

	Төл мэндтэй, 

	Төмс элбэгтэй...

	1962 он.

	 

	
БАЙЦААГЧ «ТҮШМЭЛ»

	Энэхэн сувиллын газрын

	Эрээнтэй бараантай талууд нь

	Элдэв цагаан хэрэглэл доор нь

	Энд тэнд цухуйж байдаг...

	Харьяат дээд яамнаас нь

	Хатуу шалгалт хийхээр

	Харвасан сум шиг хурдан

	Хариуцсан байцаагч ирдэг...

	Байцаагч «түшмэл» ирээд

	Баргар царай гарган, 

	Байдаг хариуцлагатныг цуглуулж

	Багширтал дагуулан явдаг...

	Өвчтөний санал гомдлыг

	Өчүүхэн зуур сонсоод

	Өөртөө таалалтай нэгийг нь

	Өврийн дэвтэртээ бичдэг.

	Гал тогоогоор шагайсхийж

	Ганц нэг үгхэн асууж

	Гадуур хашааг шинжисхийж

	Гараа базлан зогсдог.

	Даргын тасалгаанд ороод

	Даруухан дуугаар ярьж

	Даалгавар үүрэг өгөөд

	Даа сайдад илтгэнэ гэдэг.

	Довтлон ирсэн байцаагч нар

	Догь хуучин энэ аргаар л

	Домнож ингэж байцаагаад

	Доорхноо буцдаг заншилтай аж.

	«Суурьтай» байцаагчийг явчихаар

	Сувиллын даргын зүрх нь

	Сугартал догдлохоо болиод

	Суудалдаа тухалж авдаг байж.

	Их яамны байцаагч нарын

	Ирсэн байцаасан тус нь ч

	Илэрч гялайлгасан юмгүй

	Илбэ мэт мартагддаг хуучтай.

	Өнөөдөр нэгэн байцаагч л

	Өчиг мэдүүлэг ч авч явна.

	Өгөөжтэй буянтай болтугай гэж

	Өвчтөн бид ерөөж байна.

	Зайсангийн ам 1961— XII— 8-9.

	 

	
ХАРИХЫН ХҮСЛЭН

	Өвчтөн нөхрийн хөл хөнгөрч

	Өнөөдөр нэг л сэргэлэн цовоо, 

	Өндөлзөн цонхоор харах нь олширч

	Өнгө жавхаа нь нэг л ондоо...

	Сайхан эелдэг зантай эмч нь 

	— Сайжирч эдгэж гэжээ нөхрийг минь...

	Сахлаа хусан, нөхөр маань

	Савандан савандан гараа цэвэрлэлээ.

	— Харих мөн сайхнаа гэж

	Хажууд залуу нөхрийн хэлэхэд

	Хал үзсэн миний сэтгэл ч

	Халж уярч эхлэх нь тэр!

	— Энэ муу зовлого маань

	Эмнэл авахгүй нь-гэж зэмлээд

	Эдгэрч түргэн харих хүслэн

	Эргээ халин гарах шахлаа.

	Хуруу даран тоолоод бодоход

	Хугацаа хоног тийм ч удаагүй.

	Хурц халдвартын торгон ир ч

	Хугарч шантрах цаг ч болоогүй.

	Өвчин нугарч наашлаагүй байхад

	Өндөгнөн яарах нь осолтой юм.

	Өвлийн улирал дуусаагүй байхад

	Өнгийн цэцэгт тачаасан шиг болов.

	Туссан өвчний минь нянтай

	Тун тун эмүүд тэмцэлдэж

	Тулаанд эм дайчин дийлэхийг

	Туйлын итгэлтэй хүлцэн хүлээнэ.

	Самуун нянтай дүйцэлдэн ялагч

	Сартваахь12 мэргэн отчийн ачаар

	Саруул амьдралд эгж орохын

	Сайхан ерөөл бидэнд бий.

	Зайсангийн ам. 1961— XII— 11-12.

	 

	
ХООЛ - ЭМ

	Өөх тосны нүнжиггүй

	Өчүүхэн давсны амтгүй

	Өлбөгөр хоол идэхэд

	Өвчтөний гайхаш тасарна.

	Цалгиж явсан үеийн

	Цамаан зан хөдлөөд

	Цааш нь хоолоо түлхэж

	Царж бас нэг хянана:

	Гэдэс өлөн хорчгонож

	Гэрийн хоолоо санаж

	Гэтэж өнөөх хоолоо

	Гэдрэг аваад үзнэ.

	Тэр хоолыг зооглоод

	Тэнцэж зохих болов уу гэж

	Тээнэгэлзэх сэтгэл төрөөд

	Тэнхээ нь алдраад хэвтлээ.

	Хоног хоног тутамд

	Хоол эмнэл хоёр нь

	Ходоод биед нь зохилдон.

	Хомголзох сэжиг нь арилна

	Өдөр хоног улирахад

	Өөх нүнжиг дурсахгүй, 

	Өнөөх давсны тухайг ч

	Өнгөцхөн мартах болно.

	Хоол ундны алдааг

	Хорт өвчний нэмэр гэж

	Холбогдол учрыг мэдээд

	Хомхой сэтгэлээ барина.

	Бие засран сайжрахад

	Битүүхэн хоолонцор боловч

	Бийлэг нүнжигтэй хоолыг

	Бишүүрхэн цэнэж харна.

	Гам алдуузай гэлцэн

	Гариг өдөр дараалан

	Гайгүй нарийн дасган

	Гар татуу хооллоно.

	Эмгэг өвчин арилаад

	Эмчлэг заслага дуусавч

	Элдэв харшийг цээрлэх нь

	Эмнэлэг мөнийг мэдэлтэй

	Зайсангийн ам 1961. XII. 21

	 

	
ЭДГЭХГҮЙ ХААЧИХ ВЭ!

	Цэлмэг огторгуйд торойх үүлгүй

	Цэвэр агаарт сэлүүцэж байгаасай

	Цэнгэх сэтгэлд бүртийх зүйлгүй

	Цээр хоригийг чөлөөтэй тавиасай

	Сэтгэлийн дэлбийг нээн дурсаж

	Сэвүүн хачныг ярилцаад төгслөө

	Сэвсэх арц хавтганд багасаж

	Сэмхэн сан тавьсаар дууслаа.

	Гаднын явдлыг сонирхон мөрөөсөж

	Ганцхан цонхоор шагайх нь гунилтай

	Гайтай архгийн эдгэхийг хүсэж

	Гансран хүлээж хэвтэх нь уйдалтай.

	Энэлэн гуниад яах юм бэ?

	Эм, тариа цагтай, мөчтэй.

	Эдгэн гарахгүй хаачих юм бэ?

	Эр зориг хэрэгтэй, хүчтэй.

	Ган зүү арьсанд часхийгээд

	Гайт нянгууд муужран үхнэ.

	Ганьхрах сэтгэл баясан сэгхийгээд

	Гарах үүд уужран дөхнө.

	Санаашран гутсан бүгдээ

	Сайн бодлын салхинд хийсгээрэй.

	Сарвалзан дэрвэлзэх алаг үрстээ

	Сар шинийн мэндээ хүргээрэй.

	Зайсангийн ам 1961— XII— 31.

	 

	
ЛУУ ДҮҮЛЭХ БУЛАНГИЙН НЭГЭН ШӨНӨ

	Даяныг гийгүүлэгч эрдэнэ

	Далайн цаагуур мориллоо.

	Дасаагүй газрын сайхан нь

	Дагаад байлаа, хүрээлээд байлаа.

	Тагт хайсны дээрээс

	Тас харанхуйг ширтлээ.

	Танан гэрэлт цахилгаан

	Талбай буланг гийгүүллээ.

	Хать магнаг огторгуйд

	Хашийн өнгөт одууд сүүмэлзэнэ.

	Хар бараан уулууд

	Хажуу талаас өнгийн баралзана.

	Арвин далайн түвшин дээрээс

	Алсын онгоц гэрлээр дохино.

	Арлан долгисох усан толинд

	Алтан мяралзаа гялтганан байна.

	Хон-гай хотын үдшийн дохио

	Хон! Хон! дуугараад байна.

	Холхи миний сэтгэл санаа

	Холхиод байна, хөдлөөд байна.

	Номхон далайн эргийн

	Нойтон агаар таатай байлаа.

	Нохилон гунхсан мөчрүүд

	Нозоорсхийгээд ганхаж эхэллээ.

	Усан сангийн дээгүүр

	Урьхан салхи сэвэлзлээ.

	Уйдсан амрагч бүсгүй

	Учиртайхан дуулаад ирлээ.

	Тааваар амарсан бүсгүй

	Таг сууж чадахаа больжээ.

	Талын цэцэг бэлэн сэн бол

	Танд баривал ямар сан бол?

	Хар үстэй залуу хүү

	Харанхуйн эрвээхэй шиг эргэлдээд байна

	Ханилсан янаг нь байлгүй дээ

	Ханхалзаад байна, хэнхэлзээд байна

	Ха-лун-булан амралтын газар.

	1962-7-23-ны шөнө.

	 

	
ГЭРИЙН ЗҮГ ТЭМҮҮЛЭХ НЬ

	Нарсан модны ойн дунд

	Намуухан салхи хуугинаж байна.

	Найман сарын дунд үед

	Намрын дохио орж байна.

	Гэрээс хол аялахын цагт

	Гэнэхрэх явдал над тохиолдохгүй.

	Гэрийн зүг тэмүүлэх сэтгэл

	Гэгээн нар, гэнэн харанхуйд салахгүй.

	Салахын ёс хийж мордсоор

	Сар шахам болж байна.

	Сайхан зант нөхөдтэй уулзавч, 

	Санагалзах нэгэн зүйл гэрийнхэн!

	Аминч муудаа гэрээ санагалзсангүй, 

	Амьтан хүний жамыг дагалаа.

	Алсыг сонсох цахилгаан утас

	Агшин зуур хэл залгалаа.

	Гэрийнхний мэндийг дам дуулаад

	Гэнэт олз олох шиг болов.

	Гэвч тэднийгээ гэх санаа

	Гээгдэхгүй хэвээр надад үлдэв.

	Дэлүүнболдог. 1961— VIII— 15.

	 

	
ГЕРМАН НӨХДӨД

	Хойноос үлээх сэрүүн салхи

	Хонгор намрыг авчирч байна.

	Холоос ирсэн Герман нөхдийг

	Хоосон буцаахгүй нь лавтай байна.

	Хээрийн шувуу мэт бид нар

	Хэдэн зуун километр нүүж байна.

	Хэмжээлшгүй арвин манай нутгийг 

	Хэсэж шинжилж яаж барах байна.

	Санаж ирсэн товтой газраа 

	Санаа тогтуун шинжилж үзнэ үү!

	Саруул ухаант та нарын

	Салшгүй сүүдэр чинь би мөн.

	Эрдэм ухаанд оруулах нэмрээ

	Элбэг өгөөмжтэй болгохыг хичээе.

	Эв санаагаа хив мэт зангидаж

	Эрхэм бүтээл гаргаж очъё.

	Баруун байдлагийн гол. 1961— VIII— 24.

	 

	
ТЭР ҮДЭШ

	Арвуул байгаад дөрвүүл болоход

	Анир чимээ цөөн болов.

	Арван тавны сар гарахад

	Аагтай цайгаа бид уув.

	Явсан нөхдийг дурсан хүүрнэхээ

	Яагаад ч юм бид нар болив.

	Яаж уйтгараа сэргээхээ

	Ядаж мэдэхээ больчхоод байв.

	Харийн хоёр нөхөд маань

	Халуун элэгсгээр мэхийж

	Хамгийн сайн нойрсохыг ерөөж

	Хаалга үүдээ битүүлээд авлаа.

	Цаана нь хоцорсон бид нар

	Цагаа хараад унтахыг завдав.

	Цааш хулжаад явчихсан нойр

	Цаас эрээлэн шүлэглэхэд хүргэв.

	Баруун байдлаг. 1961— VIII— 24.

	 

	
ХҮЛЭЭХ ХЭЦҮҮ

	Саяхан орсон борооны дуслаар

	Сайхан цэцгийн дэлбэ гоёлоо.

	Салхины үзүүр сэвэлзээд ирэхээр

	Санаа сэтгэлд юм орлоо.

	Довон дээр барьсан майхан

	Догшин салхинд дэрвэж байна.

	Дориун хөгжилтэй байя гэхэд

	Дотор сэтгэл үймрээд байна.

	Ном уншиж уйтгараа гарган, 

	Ногоо харж нүдээ хужирлан, 

	Нойтон өвсний найган ганхах нь

	Нойрсон хагдрахаа мэдсэн шинжтэй

	Эвэрсэн ногооны толгой дээгүүр

	Эрчтэйхэн салхи үлээж байна.

	Эргэж ирэх машин хүлээсэн

	Энэ хэд гунигтай л байна.

	Хөнгөн энэ уйтгар гуай

	Хөөс мэт арилна биз.

	Хөхиүн сэтгэлийг уймруулж байдаг

	Хөөтэй салхи ч намдана биз.

	Намилзан намилзан халиурч байдаг

	Намрын ногооны гуниг биз

	Намайг чамайг уймруулж байдаг

	Нарт ертөнцийн жам биз.

	Баруун байдлаг.

	1961— VIII— 28.

	 

	
АЯЛАХ ЗАМД

	Хан Хэнтийд гарах

	Аялал бэрхтэй байна.

	Хачин сониныг олох

	Ашдын дурсгалтай байна.

	Боох саад олныг

	Осолгүй мэнд туулж, 

	Босго тэнгэр хүрч

	Оюун тэнийж байна.

	Анчин өм муутай.

	Ганзага хоосон ирэв.

	Асгарах бороо эхэлж

	Ганьхрах сэтгэл үүсэв.

	Хур дорхноо зогсож

	Нойр сайхан хүрэв.

	Хуучран гандсан ургамал

	Нойтон чийгтэй болов.

	Морьд өл муутай

	Тохьгүй хоносон аж, 

	Мордох аянд саадгүй

	Толгой сэргэлэн байна.

	Хэдэн мөчийн дараа

	Аялал жин тан, 

	Хэнтий хаанд хүрэх

	Алсын зориг гүйцэлдэнэ.

	Олон аавын хүүгийн

	Амраг сэтгэлийг булаасан

	Онцын алдарт Хэнтий чи

	Амгалан морилж байна уу?

	Босго-Тэнгэрийн өвөр. 1961— IX— 5.

	 

	
ХӨХ ТОВЧ

	Хөөрхөн хүрэн навчин дороос

	Хөххөн товч шагайж байна.

	Хамт яваа герман нөхөд

	Хайр чулуу л сонирхож байна.

	Дурыг булаасан цэнхэр жимсний

	Дурсамжит нэр нь нэрс гэнэ.

	Дуулиа их герман эрдэмтэн

	Дуугай л чулуугаар оролдож байна.

	Жимсийг амтлан амтархан идэхдээ

	Жижигхэн хайрт үрсээ саналаа.

	Жин бангаар тээгээд харивал

	Жигтэй сонин байх сан даа...

	Хэнтий хааны өвөр. 1961— IX— 5.

	 

	
ХҮНИЙ ГАЗАР БАЙХАД

	Хаашаа л харвал, 

	Халзан духт би, 

	Хархан дэвтэр, 

	Харандаа үзэг л

	Харин өөрийнх...

	Хамаг биед

	Халуун хөлс, 

	Харь хэлний

	Хачин аялгуу, 

	Хараад танихгүй

	Хажиг байдал...

	Халуун баяр, 

	Хавийн явдал, 

	Харилцах үгс, 

	Харийн хэлээр...

	Хайрт нутагтаа

	Харийн хүнийг

	Хараад гайхдаг сан.

	Харин над тэр маань

	Хариугүй тохиолдлоо.

	Халамжит нөхөд

	Харьдахгүй юм аа.

	Хааяа нэг л

	Харих санагдана.

	Хайдаа, хөөрхий!

	Хаана ч ийм жамтай...

	Вин Лин. 1962— VII— 14-15.

	 

	
НООСЧНЫ ДУУ

	Ноос бол, манай алт! Алт!

	Ноолуур бол, 

	Манай мөнгө! Мөнгө!

	Ноосоо хяргаж авъя! Авъя?

	Ноолуураа самнаж авъя! Авъя!

	1942 он.

	 

	
ЛҮН ТОЛГОЙ13

	Лүн толгой чамайг

	Лүглэгэр том гэж боддог сон

	Харин чамайг харахад

	Хариугүй жижигхэн толгой байна.

	Чөлөөт орны дотор

	Чиний нэр алдартай.

	Ай хөөрхөн толгой чи

	Аль үед тогтсон юм бэ?

	Олон чамайг хүндэлж

	Онголж юунд тахисан бэ?

	Орой дээрх овоо чинь

	Одоо ч хүндтэй биз?

	Өврөөр чинь гарсан зам

	Өрнөд аймгууд орно.

	Дэргэд чинь байгаа сум

	Дэгжиж байгаа газар шүү.

	Туул, 1944

	 

	
ХАРАНХУЙГААС ГЭГЭЭНД

	Чадахгүйн гар мухардлыг

	Чанга сахилгат хөдөлмөрөөр ялж

	Чадварын ариун цэцгийг ургуулагч

	Чамбай тэмцлийн дөлийг бадруулж байна.

	Мэдэхгүйн хар үүлийг

	Мэргэн эрдмийн салхиар хөөж

	Мэдлэгийн гэгээн толийг зохиогч

	Мэрийх тэмцлийн цогийг өрнүүлж байна.

	1944 он.

	 

	
МИНИЙ ГЭР

	Гал түлэхэд дулаацах нь

	Гайхалтай хурдан билээ.

	Гал бөхөхөд хөрөх нь

	Гадаа мэт хүйтэн билээ.

	Өөрийн орон болохоор

	Өглөө босоход тавтайхан

	Өнөр бүлийн тухай бодохоор

	Өөдлөх сэтгэлд аятайхан.

	Айл гэсэндээ утаатай, 

	Амьтан ирвэл цайтай

	Амрагтайгаа ирвэл зайтай, 

	Ашилж болох ширээтэй!

	1945— XII— 13.

	 

	
ЗУСЛАНД

	Гандана амыг уруудвал:

	Ганган Туулын шугуй

	Ганхалзан сугсалзан угтах мэт, 

	Гайхамшиг сайхан лүглийнэ.

	Ногоон шугуйн дундуур

	Номин Туул урсаж

	Нойрмог шугуйн дунд

	Ноцтой цуурай татуулна.

	Молцог болсон навчтай

	Мойлс хайлаасан дунд

	Монголын пионерын зуслан

	Молор эрдэнэ мэт гялалзана.

	Уран залуу насаа пионерууд

	Утаат гэртээ өнгөрүүлэхгүй.

	Утга төгөлдөр номыг

	Урамтай сайхан сурна гэд...

	Уубулан. — 1947— VII— 11.

	 

	
АМЬД БАРОМЕТР

	Саяхан гийж байсан нарыг

	Саарал манан хучаад авав.

	Саруул тунгалаг огторгуйг

	Самуун үүл бүрхээд авав.

	Гадаа агаар эрс хувилахад

	Гайтай муу хуян хөдөлдөөд

	Гар хөлийн булчин чинэрээд

	Гансран үүрэглэж суудаг болов.

	Огторгуй үүлшин бүдэг болоход

	Оюун тархи минь мэнэрээд

	Орчлон ертөнцийг харахаа байгаад

	Ойчин алдаж суудаг болов.

	Агаар тэнгэрийн хувилан улирахыг

	Алдалгүй мэддэгийг бодвол 

	«Амьд барометр» гэмээр мэргэн ч

	Архаг өвчний уршиг юм л

	Энэ муу хуян өвчнийг

	Элэнцгээсээ олж авав?

	Эмч отчид айлтгаж

	Эдгээхийг бодолтой биш үү?

	Улаанбаатар 1947— X.

	 

	
ПУШКИНЫ ЗОХИОЛ

	I

	Оросын яруу найргийн

	Одон мичдийн дотроос

	Огторгуйн гэгээн сар мэтээр

	Онцгой Пушкины зохиол

	Зуун жил өнгөрөвч

	Зутарч муудан гандалгүй, 

	Зулын тос мэт ширгэлгүй

	Зуны цэцэг мэт дэлгэрнэ.

	 

	II

	Хувьсгалын их дөлөнд

	Хуучин судрын оронд

	Хувьтай шинэ монголын

	Хурц залуу зохиол

	Социалист зохиолын ачаар

	Соёолон ургаж байхад 

	Сод Пушкины зохиолыг

	Сонирхон уншдаг болов.

	1950 он.

	
ШИНЭ ЖИЛИЙН ХУНДАГА

	Хорин дөрвөн цагт

	Хоёрхон дутуу минут

	Хуучин оны

	Хугацаа дуусасхийв.

	Шинэ жил

	Шилжин ирсхийв.

	Амраг хонгор хүүхсээ!

	Амтат балын дарсаа

	Амсар дүүрэн сөгнөө!

	Арван хуруундаа тогтоо!

	Хуучин оноо үдэж

	Хундага дэвшүүлье.

	Шинэ оноо угтаж

	Шимж хүртье.

	Архи биш дарс шүү

	Ахруун биш зөөлөн шүү.

	Ерөөл бэлгийг нь бодож, 

	Ертөнц энхийн төлөө тогтоо!

	1952 он.

	 

	
ДУРСАХ НЬ ЗҮЙ МӨН

	Ноднин өвлөөр

	Москва хотноо

	Ном үзэхээр

	Монголоос одсоноо

	Битүүний үдэш

	Магтан саналаа

	Бидний идэш

	Махаа чаналаа.

	Сайн явдлаа хэлэлцэн

	Бахтай дурсах нь зүй мөн.

	Сархад хундаганд мэлтэлзэн

	Бас бас дурсах нь би мөн!

	1958-12-31. Улаанбаатар.

	 

	
АРИУТГАН ШҮҮГЧЭЭС

	Гүрж түмний яруу найрагч

	Гүн ухаант Шота Руставелийн

	Оюун сэтгэлийг булаан эзэмдэгч

	Оргил сайхан уран найргийг

	Залуу шүлэгч Доржийн Гомбожав

	Загатнан сонирхож орчуулав.

	Эрэлхэг баатрын явдлыг хавархагч

	Энхрий хайрт сэтгэлийг бахархагч

	Уйгагүй уншигч нарт таалагдаж, 

	Утгыг танилцуулж чадах аж.

	Олон түмний шүүмжээр тунгаагдтугай!

	Орчуулга зохиолын их санд ортугай!

	1961-10-31.

	 

	
СЭТГЭЛ СЭРГЭЭН АМРАХАД

	Хөх ногоон шим бүрдсэн

	Хөхвөр үүл огторгуйг хучсан

	Хөгжилтэй нэгэн сайхан өдөрт

	Хөдөө хээрийн салхинд гарлаа.

	Өсвөрийн багачуудын шандсыг сорьж, 

	Өнгө бүрийн тэмцээн явуулахад

	Өчүүхэн бага охидоос эхлэн

	Өрсөлдөн тулалдвай тэд нар!...

	1964, Туул.

	 

	
СОФИ ХОТ

	Эртний цал буурал түүхтэй

	Эрхэм София юутай сайхан бэ?

	Ертөнцийн газар бүхнээс ирсэн

	Есөн хэлийн хүн хөлхөж байна.

	Тэр олон хэлийн хүн дунд

	Тэртээх монголын бид ч байна.

	Чулуу шигтгэсэн гоё гудамж нь

	Чухам үнэт бүтээл байна.

	Ийм сайхан нандин гудамжийг

	Идэрхэг болгарчууд хийсэн байна.

	Улаанбаатартаа ийм гудамжийг

	Урлан шигтгээд хийх юм сан.

	Ургамал олон өндөр мод

	Уудам гудамжинд гурав үелээд

	Өндөр өндөр барилгаас дээш, 

	Өрсөлдөн өрсөлдөн ургаж байна.

	Өнөр олон болгар ардууд

	Өгөөмөр чадалт цэцэрлэгчин юм даа.

	София 1956— IX

	
БАЯРТ

	Тансаг сайхан улирлын эх, 

	Таван сарын нэгний баярыг хүргэе.

	Та бидний жаргалын охь, 

	Тавлуун цэнгэлийн гадрыг14 хүргэе.

	1966.

	
АЛТАН ПРАГАД

	Алтан Прагад бараалхан

	Арав дахь өдрөө болбой.

	Албан амины зочид

	Архан гэртээ буцдаг

	Алив газрын ёсоор

	Агаарт нисэн гарах нь...

	Сайхан Чех орны

	Саруул амьдралыг үзэж, 

	Санаа сэтгэлд үлдсэн

	Сааршгүй дурсгалыг үлдээе.

	Самуун дайнгүй амгалан

	Саадгүй мэнд мандтугай!

	Прага, 1966— VIII— 29.

	 

	
ЧӨЛӨӨТ ВЬЕТНАМЫН УРАН ҮГТЭНД

	Хангай говийнхны зохиолч би, 

	Ханамжтай сайхан сэтгэлтэй ирэхдээ

	Гагц морь унаж ирээгүй

	Галт төмөр хөлөг уналаа.

	Уран үгт Вьетнам та нартаа

	Уул нутгийн мэнд авчирлаа.

	Халуун нүүрээр учран золгоё

	Хамтран урлах холбоогоо өргөтгөе.

	Ард түмэндээ үйлчлэхэд маань

	Ариун үзгүүд бэлэн байтугай.

	 

	
ЦЭЦЭРЛЭГТ

	Орсон тасалгаа амьсгал давхцам бөглүү, 

	Оочсон цай хөлс болон дааварлалаа.

	Оройн сэрүүнд цэцэрлэгт хүнгүй сэлүүн

	Очиж зугаацахад бие сэргэн амарлаа.

	Сэвэлзсэн салхи гудамжны зүгээс үлээхэд

	Сэрүү татаад хэчнээн сайхан байв.

	Сэтгэлийн хоёр дохилцож нууцгай хүлээхэд

	Сэлүүцэх хүнгүй юутай аятайхан байв.

	Цэнхэр огторгуйд одод түгсэн байхад

	Цэнгэх хүрээлэнгийн цахилгаан гэрэл аслаа.

	Цэвэрхэн эр навчин завсраар шагайхад

	Цэцгийн сүүдэрт, шивээлсэн бүсгүй бослоо.

	Саяын хоёр илбэ мэт жирэвхийн далдрав.

	Салхинд суусан надаас сэжиг авав уу даа

	Санаанаас тэд зүүд мэт бүрсхийн алдрав.

	Вин хот. 1962— VII— 19-ний шөнө.

	 

	
ЯАСНЫХ ВЭ

	Танихгүй ногоон ургамлын дунд

	Тачир ургамалт газрын хүн

	Тааламжтай ч нэг явах юм.

	Танилцаж ч нэг алхах юм.

	Сэтгэл тэнүүн зугаатай явдаг нь

	Сэдлэг зорил нэгдсэний ач.

	Сэмхэн бухимдаж сандран алхдаг нь

	Сэрүүн газраа санасны гэрч.

	Вин хот. 1962— VII— 14.

	 

	
УНАА ХҮЛЭЭСЭН УЛИГ

	Тархинд буцахын хүсэл

	Талын эрвээхэй шиг эргэлдэнэ.

	Тавагт жимсний бүшил

	Тавиастай л цэлцийлдэнэ.

	Өглөөний хөнгөн зуушинд

	Өндөг жимс залгина.

	Өтгөн хүрэн уушинд

	Өрц гашуу оргино.

	Гэмтсэн тэргээ ширтээд

	Гэдрэг ухарч алхнам.

	Гэмшсэн жолоочоо үзээд

	Гэдсэндээ юутайг гайхнам.

	Хоёр хоног хүлээлээ, 

	Хойноос чимээ аа-хулга.

	Хос нүдэн чиллээ, 

	Хотоос унаа яг-алга.

	Манай хоёр нөхөр ч 

	Магад надаас дөлсөн дөг.

	Машин тэрэг ирэх ч

	Мартсан юм шиг-түг.

	Хэвтэж ямбалсаар байтал

	Хэдэн хавирга хөндүүрхий

	Хэлхэж эрээлж суутал

	Хэдийн нойр хүрэнхий.

	Нүдний хор гаргаад

	Нүүрээ угаан оромдоно.

	Нүүгэлтсэн моддыг хараад

	Нүх завсаргүйд бухимдана.

	Вин лин хот 1962— VII— 18.

	 

	
МАНАЙ НУТГИЙН МӨӨГ

	Дүгрээн дээрээ цайрахыг чинь

	Дүүрэн сэтгэлээр хардаг сан.

	Түүгээд хатаахад чи чинь

	Түжгэр борхон болдог сон.

	Хайрт нутгийн мөөг чамайг

	Хань татаж авч гарсан минь...

	Биед чинь байгаа чадлыг

	Биширч мэдсэнээ хэлэх минь...

	Тамир дундарч эрхтэн сулрахад

	Тансаг чадлыг сэлбэдэг учиртай

	Халууцах зовлонг хагацаан аврахад

	Ханд шүүс чинь тусалдаг эрдэмтэй

	Мөөг чиний бяцхан биед

	Мөн ч олон эм бий шүү.

	Эх нутгийн нандин шимд

	Эгэл мөөг чи ордог шүү.

	Ханой. 1962— VII— 26.

	 

	
БАДАГ ШҮЛЭГ

	Монгол Вьетнам хоёр орон хол оршивч

	Мохошгүй дотно зоригоор гагнасан найзууд

	Сэрүүн халуун хоёр өөр бүсэнд суурьшивч

	Сэтгэл санаа нь ав адилхан халуун базууд.

	Ханой 1962-7-22.

	 

	
ХОРТОЙГ СҮРТЭЙ НЬ

	Эртнээс нэгэн бүтэн улсыг

	Эвдлэн бутлан тамлаж байдаг нь хортой.

	Эвд дуртай улс түмний үйлсийг

	Эрч хүчтэй нь гүйцээн содлоход сүртэй.

	Ази, Африкийн улс түмнийг сэргээхэд

	Арслан заан хилэгнэж туйлсан мэт

	Аварга тэмцэл огторгуйд тулан өөдлөхөд

	Авлигачид айгаад сүнс нь зайлсан мэт.

	Эзэрхгүүдийн төмөр гардийн жигүүр нь

	Эрэлхэг ардын хурц тэмцэлд танагдаж байна.

	Эрхий хумсгүй эрэмдэг бирдийн хүүр нь

	Эзлэх санаагаа тавиагүй нь танигдаж байна.

	Алс тэртээд орших Латин Америктай

	Ази Африк ах дүүгийн сүлбээтэй, 

	Арван хуруу мэт нэгэн зорилготой, 

	Алтан доллар сүлдэтнийг ялах тэнхээтэй.

	Ханой. 1962-7-21.

	 

	
ОГТОРГУЙД ЯВАХАД

	Монблан уулыг15 харваас

	Монгол Алтай санагдах юм.

	Морьтой яваа аваас

	Мордож бууж болох юм.

	Швейцарын агаарт. 1962— VIII— 30.

	 

	
ЯВСАН ГАЗРЫН ЗУНШЛАГА САЙХАН

	Ази Европ хоёр тивээр

	Ариун уст хур цутгана.

	Улаанбаатар хотын цэцэрлэгт

	Усан бороо орж байлаа.

	Ханой хотын гудамжинд

	Халуун хур асгарч байлаа.

	Ар Бээжин нийслэлд ч

	Аадар бууж тэнгэр дуугарлаа.

	Ромын дүүрэг хавьд ч

	Орсон хурын мөрийг үзлээ.

	Москва нийслэлийн дээгүүр ч

	Мөн л бороо шивэрч байлаа.

	Хуучин хоёр тивийн алинд ч

	Хурын шим-зуншлага сайхан

	Таван зүйлийн тариалан

	Тансаг элбэг нь гайхам!...

	Москва 1962— VIII— 28— IX— 8.

	 

	
САЙН УС

	Малчин хүний заншилд

	Усыг голох ёсгүй.

	Манай үеийнхний хэвшилд

	Усыг муулах жамгүй.

	«Сайн ус» гэдэг нутгууд

	Ар, өвөр монголд буй.

	Сайн ажилт монголчууд

	Арвин шимий нь эдэлж буй.

	Галт тэрэгний хурд дунд

	Нүд үзэн өнгөрөхөд

	Газар сайгүй айл дунд

	Нүсэр хөдөлмөрийн булаг ойно.

	Сүргээ адуулсан малчин

	Уудам талд галгиулна.

	Сүрхий хашир саальчин

	Уураг сүү бялхуулна.

	Эсгий гэр энд, тэнд

	Зэргэлээн дунд жирвэлзэнэ.

	Ишигчин хургачин хойно урьд...

	Зээрэн олон сүргээ харгалзана.

	Болд замын дагууд

	Барилга сүндэрлэн үзэгдэнэ.

	Богино урт яндангууд

	Бараантан өндөрлөн харагдана.

	Өвөр монголын «Сайч ус» зогсоол

	1962— VII— 3.

	
БАЯР НААДАМ

	Сар улирал жил цагт ажилласаар

	Саруул амьдралын шимийг олдог.

	Санаа хөхиүн ардууд баярласаар

	Саатан морилж наадам болдог.

	Хөх ногоон өнгө төгөлдөрлөн жигдэрсэн

	Хөвчрөн хүдэнтэх хангай нутаг минь чи

	Хөмөл таанын амт төгөлдөрлөн тэгширсэн

	Хөвөлзөн мяралзах говь нутаг минь чи!

	Намайг чамайг баясган сэтгэл амраагч

	Наадам цэнгэл хэчнээнийг өнгөрөөсөн юм бол?

	Насан залуу хосыг дэр нэгтгэн жаргаагч

	Найр хурим хэчнээнийг үзсэнхэн юм бол?

	Агт морьдын шандас хурдыг шалгадаг, 

	Аавын хүүгийн хараа мэргэнийг ялгадаг, 

	Алдхан биеийн нь хүч самбааг сорьдог, 

	Ард олны баярын бялхам дугараа барьдаг

	Эрийн наадам, төрийн наадам билээ.

	Эртний өвөг дээдсийн наадам билээ.

	Эрин цагийн ахан дүүсийн наадам!

	Эрчимт амжилтын бэлэгт наадам!

	Тал нутгийн цагаан гэрийн дотор

	Таван хошуу малын шим цалгилна.

	Тансаг хотын саруул байшин дотор

	Тавлаг үйлдвэрийн үр дүн нь халгилна.

	Алдарт таван жилийн баяр наадам

	Арван хоёрхон сарын цаана саатнам!

	Арван хуруутын эрдэм хурдыг шалгая!

	Ариун цэцгийн баглааг угтуулан гаргая

	Улаанбаатар хот. 1970— VI— 17-18.

	 

	
ХУРГАЧИН ХУВИРЧ ХУВИН УГААСАН НЬ

	 

	
ХУУЧИН ДАЙЧНЫ АЧ ХҮҮ

	Үдшийн цаг, ойн цоорхойд задгай гал үзэгдэв. Гөрөөчин өвгөний үрчилгээтэй царай бүдэг үзэгдээд сахал дахь мөнгөлөг цан нь гялалзана.

	— Төмөр өө! Урт шөнийн зугаа болгож байлдаанд явснаа ярих юм биш үү гээд Насан өвгөн босож галдаа мод нэмэн түлэв.

	— Насан гуай! Би тийм их гайхуулахаар явсан биш дээ. Гэвч Халх голд болсон нэг явдлаа ярья... Байлдаан ид дундаа явж байхад, би нэг улаан цэрэгтэй тагнуулд явсан. Түүний нэр нь Иван гэдэг юм сан. Орос маань монгол хэл мэднэ, би ойр зуурын юм оросоор мэднэ. Бид тушаал аваад морио эмээллэж байхад, үдшийн баруй бүрий болж, тэнгэр их муухай, бороо ормоор юм шиг байв.

	Бид цуваа авч өмсөөд, Н... өндөрлөгийг чиглэн мордов.

	Гучин минут явав уу үгүй юү, хөшгөн хар үүл тэнгэрийг бүрхээд том том ширхэгтэй бороо дуслав. Хол ойрын бараа харагдахаа болив. Унаж яваа морины чих ч муухан харагдахаа болив.

	Гэвч бороо их орсонгүй өнгөрөв. Тэнгэр битүү үүлтэй тул шөнө маш харанхуй, бид газрын баримжаар явж, уул өндөрлөгтөө хүрч морио хэвтүүлэв.

	Фронт дээр хааяа хааяа, дайсны зүгээс буудсан пулемётууд тог тог тогшин дуугарч байлаа.

	Би энэ харанхуй шөнийг ашиглаж дайсны хориглолтын гүнд орж тагнахаар шийдэж, — Иван! Энэ бороотой харанхуйгаар дайсны хориглолтод гүнзгий оръё. Одоо 21 цаг болж байна гэвэл, Иван нөхрийн үгнээс гаждаггүй тул, - 3а Төмөр өө! Явъя, үүрийн харанхуйгаар эргэж ирье гэв. Бид явгалан явлаа. Харанхуй дундуур явлаа л, явлаа л, тэр бараан юмыг мярааж ажиглам, энэ хар юмыг ч гэтэж ширтэн, чухам өргөн талд, өрөөсөн гутлаа гээсэн юм шиг тэмтчиж явлаа. Нэлээд ч орой болов. — Явсан газраа баримжаалж бодвол, дайсны хориглолтод ойртсон бололтой. Тэгээд цааш хэд алхав уу, үгүй юу, 

	Иван маань зог тусаж, -Төмөр өө! Харав уу? гэж шивгэнэв. Би харвал нэг хүн шиг юм мөлхөн явах шиг! Бид, бушуухан газар наалдан хэвтэв. Тэр маань биднийг ажиг авсан бололтой, бас хөдлөхөө болив. Окоп малтаж байгаа юм уу, бүү мэд!

	Бидний орчин тойрон чив чимээгүй цөм үхсэн мэт.

	Ганцхан Иваны цаг чаг чаг хийж, миний зүрх түг түг цохилох нь тод сонсогдоно. Өнөөх юм маань цэвэрхэн орос хэлээр, -Хэн бэ? Бос! Гараа өргө! гэв. Дайсан биднийг хуурч байх шиг гэж бид бодов.

	Бид хоёрын ард чимээ гараад нэг том бул хар чулуу дээрээс ойчих шиг хүнд юм дарж орхив. Мөрөн дээгүүрээ эргээд харахад, харанхуйн дунд хоёр том нүд цог шиг улалзаж байна.

	Бид байдаг чадлаараа босоод ухасхийх гэв. Гэтэл тэр том амьтан бид хоёрыг аварга өрөлбө шиг бариад гэдэс гүзээг маань амаар гаргах шахаад, орос, монгол үг хольж-Хүүе! Самбуу наашаа мөлхөж үзээрэй! Энэ мондиудыг чинь алдах нь байна шүү! гэж байх нь мань Говоров ёстой мөн дөө! Бид, өөрийн эрхгүй баярлаж, - Говоров маань байна! гэж орос монголоор зэрэг хашхирч орхив.

	Тэр хүн гайхахдаа тэвэрсэн гараа баахан сулруулж байснаа гэнэт таниад -Аа! Иван, Төмөр хоёр уу гэж байна.

	Бид Говоровын амьд махан өрөлбөөс салаад, 

	— Говоров чамайг өчигдөр шөнө буцсангүйд чинь бид чамайг осолдов бололтой гэлцэж байв. Чиний найз сувилагч Дулмаа чинь нүдэндээ нулимстай л байна билээ дээ! Чи Самбуу ч гэх шиг, юун Самбуу вэ? гэхэд Говоровын хэлэх нь:Манай найз Самбуу урждарын байлдаанд хүнд шархдаад байсныг дайсан олж авсан гэнэ ээ....гээд, Самбуугаа хүүхэд шиг өргөж дэргэдээ авчрав. Говоров цааш нь залгаж ярих нь: Урьд шөнө, би нэг муу майханд ганцаар хоригдож хонов. Дайсны нэг офицер Самбууг маань чирч авчраад майхны аманд оруулаад орхив. Самбуу маань ганцхан хондлойгоороо шархадсан юм байна. Би Самбуугийнхаа шархыг боож өгөв. Орой болж нар жаргав.

	Майхны хаяагаар нэг харахад тэнгэр үүлшиж, бороо ормоор байв. Би Самбуудаа -За өнөө шөнө оргоно доо гэсэн чинь Самбуу маань, - Чи эрүүлээрээ яв! Бушуу ангидаа мэдээ хүрэг гэж байна. Би яалаа гэж нэг журмын нөхрөө дайсны гарт орхих вэ? Болохгүй хэрэг!.. Нөхрөө дайсны дунд орхиод, монгол нөхдөдөө юу гэж хэлж очих вэ? гэж бодож байв. Майхны хаяагаар нэг харсан чинь тэнгэрийн өнгө хөө шиг харлаж ширүүн бороо орж эхлэв. Манаач цэрэг үүрэглээд тоглоомын модон шувуу шиг хааяа тонгос тонгос хийж байна. - Чи эр хүний гарын амт үз дээ гээд шилэн хүзүү рүү нь цохиод авсан чинь тонгорцоглоод уначхав. Муу бууг нь авч, бөгсөөр нь тархийг нь нэг дэлсээд хөдлөхгүй болгов. Самбуугаа үүрээд, наашаа явж гарлаа... Бороо ч шальж орсонгүй. Сая энэ урьд явж байтал, нэг харсан чинь хоёр бараан юм торолзож байна.

	Самбуугаа тэнд хэвтүүлээд өөрөө гэтээд ойртсон чинь хоёр хүн явна. Бүр гайхлаа. Дайсны тагнуулууд бол зүүнтээгээсээ явалтай... хачин юм гэж бодов. Тэд нарын шивнэхийг нь чагнахад орос монголоор яриад байх шиг. Тэгээд би зүрх гаргаж - Хэн бэ? Гараа өргө! гэсэн юм. Гэтэл хариу дуугарахгүйд нь шинелиэ тэнд шовойлгож орхиод, араар нь тойрч ирээд дараад авсан юм... Харин тэр маань та нар юм байжээ! гэв. Ер нь манай Говоров, Иван бид шиг тавыг няц дарах мундаг хүн юм. Тэгээд, манай Говоров, Самбуу хоёр, дайсны тухай тодорхой мэдээ авчирсан тул бид цаашаа явсангүй. Самбуугаа ээлжилж үүрээд буцав... Морьд хэвтүүлсэн газраа ирсэн чинь, морьд маань алга!.. Хаачдаг билээ? гэлцэж байтал, гэнэт пулемёт тачигнав. Шөнө харанхуй, хаанаас буудсаныг олж ядан, газар наалдан хэвтэв. -Хаанаас вэ? Хаанаас вэ гэж байтал, бас пулемёт тачигнаж байгаад, тултираа орос хэлээр, - үрүс бууж өг! Монгол биеэ душаа! гэж зэрэг зэрэг хашхирав. Бодвол 100 гаруй хүн бололтой. Иван бид хоёр яаравчлан түр хориглолтын окоп ухав. Иван биднийг даргалахаар шийдэж, яавч дайсныг ялахын төлөө тулалдана! гэж андгай тангараг тавьцгаав.

	— За нөхөд, байлдагчид, сумаа хайрлаж, оновчтой буудах хэрэгтэй гэж! - Иван дарга тушаав. Бидний зэвсэг гэвэл Иван бид хоёрын гар пулемёт. Говоровын данснаас олзолсон винтов, бидний хэдэн гранат байсан. Дайсан үе үе ширүүн гал нээж байна. Тэд давшиж байгаа бололтой.

	... Гэтэл нэг мэдсэн чинь ердөө дэргэд маань нэг юм бүртгэнэж байна. Би буугаа нуруулдаад буудсан чинь онов бололтой пүд хийгээд явчихлаа. Дараа нь удсан ч үгүй бид өөд гранат шидэв бололтой. Иван маань нэг юм хэлэх шиг болоод гранат шидлээ. Гранат маань тэнд очоод дэлбэрч байх нь магад дайсанд хохирол учруулах шиг боллоо. Иван намайг тохойгоор ёвроод хэлж байна.

	— Нэг гранат ирэхлээр нь газарт хүргэлгүй бушуухан гэгч нь барьж аваад буцаагаад шидлээ... Дайсан зэвсэгтээ сөнөг! гэж байна. Удалгүй гурван талаас пулемётоор зай завсаргүй галлав. Таван минут болов уу, үгүй юу дайсан зүг зүгээс бархиралдаад атаклав. Иван нэг гранатаа Говоровт өгч тушаасан нь: Төмөр зүүн урагш нь, Говоров баруун хойш нь, би баруун урагш нь гранатаа шиднэ! Дайсан 15 метрт ирэхлээр шид! гэв. Бид, байлдаанд бэлхэн болоод, ганцхан гранат шидэх л дутуу байв. Дайсан ч сүүмэлзээд ирлээ. Иван, эх орны төлөө, 

	Монгол ард улсын төлөө! гээд гранатаа шидэж орхилоо!

	Говоров бид хоёр ч шидлээ. Бөмбөг ч дэлбэрээд, дайснуудын ёолох, бархиралдах дуу энд тэндгүй болов. Удсангүй морьтой дайсан дайрлаа шүү! Бид хоёр пулемётоороо галлаж хариулав. Дайсан замбараагүй ухрав бололтой эмээл хазаар хангинаад байна. Иван маань тэнцвэргүй тулалдаан удаан үргэлжилбэл бидэнд ашиггүй болно.

	Одоо дайсны бүслэлтээс гарах хэрэгтэй.

	Байлдагч Төмөр дайсны морьдоос зохих тооны морьдыг олзолж ир гэж тушаав. Би даргын тушаалыг давтаад -Нөхөд минь баяртай гээд, миний сэтгэл хөдөлсөн тул олон үг хэлж чадсангүй. Говоров надад сэтгэл нь зовсон бололтой, -Төмөр минь мэдэж яваарай! -Би мөлхөж эхлэв. Явж байтал, нэг бараан юм харагдав. Сайн ажиглахад хэдэн морьд байв. Гэтсээр очсон чинь морьдын цаана хэдэн хүн байна. За! Би дүүрсэн хэрэг гэж бодоод нэгэнт ойрхон ирсэн тул эдэнтэй тулалдаж морьдыг булаахаар шийдлээ. Гранатаа бариад мөлхөж ойртов. Надаас дайсан хүртэл 10-аадхан метр зайтай байв. Би бөмбөгөө шидсэн чинь дайсны дунд тусав бололтой. Ёолох, гаслах, бархиралдах дуу энд тэнд гараад нэг ч боссонгүй...

	Би гэнэт үсрэн тэнд хүрэв. Долоон хүн гулдайгаад хэвтэнэ. Гурван хүн муухай дуугаран ёолно. Хэдэн морьд унаад тийчилж байна. Босоо морьдоос нь 4-ийг аваад Говоров, Иван, Самбуу гурав дээрээ мэнд ирэв. Дайсан харанхуй дундуур таамаг буудсан боловч гэм болсонгүй.

	Говоров маань яваад, дайсны нэг «хэл» бариад ирсэн байна. Түүний мэдүүлгээр, дайсан шинэ хүч нэмэн ирүүлэхээр тусгай зарлага явуулсан байна. Бид Самбуугаа дүүрээд «хэл»-ээ аваад дайсны баруун жигүүрийг сэт дайран гарав. Говоровын морь нь шархадсан боловч онц хүнд бус тул гэм болсонгүй. Бид мэнд ангидаа хүрэв.

	Тэгээд манай анги тэр шөнөдөө хөдлөөд үүр цайхын үеэр дайсны нэг том нэгтгэл ангийг бут цохих нь тэр гэж Төмөрийг яриагаа төгсгөхөд нь өвгөн Насан ярианд болж, орштол суусан хөлөө засаж суугаад хэлсэн нь: Манай СССР-ийн хөвүүд хэзээдээ манай ард бидний нөхрийн дээд нь юмаа-гээд сэтгэл нь хөдөлсөн байдалтай тогоон дээрх махаа гаргаж идэх зуураа, Төмөрийн өвөг эцэг нь урьд Халхын голд хортон дайсанд бүслэгдээд зоригт дарга Сүхийнхээ мэргэн удирдлагаар давуу дайсантай тулалдаж дийлснийг санаад, Төмөр чи өвөг ааваасаа доргүй тулалдаж явсан юм байна даа гэж яриагаа дуусгаад, бүдүүн нэхий дээлээ нөмрөөд, задгай галын дэргэдүүр хэвтжээ.

	Насан, догь гөрөөчин тул удалгүй хурхирав. Төмөр шинэ анч тул, нойр нь хүрэхгүй эргэн хөрвөн өргөн цэнхэр огторгуйн од мичдийг ажиглан, заримдаа таван ханат цагаан гэрээ, сэтгэлийн амраг гэргийгээ бодно. Амраг Цэндсүрэн маань одоо унтаж байгаа болов уу? Тосон дэнгийнхээ гэрэлд ном уншиж суугаа болов уу? Энэ үдэш мал нь гүйцэд ирсэн байгаа даа гэж санаж бодон хэвтэв.

	Бас саяхан өнгөрсөн дайнд мордсоноо бодоод байлдааны сайн нөхөд Иван, Говоров хоёроо дурсаж тэд маань, эх орны дайнд хэчнээн дайсны толгойг цааш нь харуулаад хаана явдаг бол доо? Би бас дахин цэрэгтээ очиж, 

	Жанчхүү даваанд тулалдахдаа нэлээд дайсныг нөгөө ертөнцөд илгээснээ Иван, Говоров хоёртоо мэдэгдэх юм сан гэж бодсоор, нүд нь анилдаж унтав.

	1946 он.

	
ГАВШГАЙ МОРЗЕЧ16

	Тунгалаг сайхан Хэрлэн мөрөн мянган тохой тойрон түмний газраа зорьж намуун урсгалаар аялна.

	Дорно зүгээс алтан нар эрдэнийн туяагаа соёрхож, мэлцийсэн өргөн талын шарилжийн бутуудыг торолзуулан Хэрлэн мөрний болор усанд цогт үзэсгэлэн царайгаа тольдон мишээсээр мандав.

	Хэрлэн мөрний хөвөөнд эртний түүхэн явдлын үлдэгдэл дээр бяцхан хот тогтжээ. Тэр хотын гол гудамжнаа нааш цааш зорчигчид цөөн, гагцхүү шинэхэн ягаан цэмбэн дээлтэй, энгэр дэх одон тэмдэг нь алтан нарны төгс цогт туяатай хослон гялалзаж гудамж уруудагч, үүрийн цолмон адил идэр жавхлант эрийн хоёр хөл хүрд мэт мяралзан, салхигүй атал хормой нь үелзэн хийсэж, их л яаралтай явж, зүүн үзүүрийн гоёмсог байшинд оров. Тэр байшингийн дотоодод хэд хэдэн тасалгаа, хана туурганд өнгө бүрийн будгаар нарийн уран хөргүүд зурж гоён чимжээ.

	Нэгэн тасалгаанд урт модон ширээн дээр морзе аппаратууд зоосон нь эрдэнээр бүтсэн мэт гэрэлтэн туяарч, хөшүүрэг төмөр нь чимээний хөгжим-аялгуу нийлүүлэх адил тожгонолдож авай. Сайх орогч идэр эр, саран мэт тунгалаг царайд баярын урьхан инээмсэглэлийг тодруулан, алтан сонорын эрдэнийн хайрцгаар яруухан дууг сонсож, гэнэт түлхүүрийг барин морзе бичиж эхлэв. Түлхүүрийн холбооноос хөх өнгийн оч гялс гялс хаялж, хөшүүргийн тожгонох нь жигдхэн бөгөөд, хөг нийлсэн хөгжим мэт яруухан. Бичээчийн гар хөдлөх нь зэргэлээ ирвэгэнэх адил хурдан. Төдий аппаратын том пүрш тэлж гуулин сэнс салхи мэт эргэж хэдгэнэ мэт хүнгэнэн нарийн зүсмэл цаасан могой явах адил мушгиран цувж урт богино зурлага цоохорлон гарсныг бичээчийн зоригт нүд цахилгаанаар гялалзан, чийрэг гарын эрчимт шөрмөс яралзан хөдөлж, тугалган үзгийн үзүүр цаасан дээр ширжигнэж, цэвэр хэвт гоёмсог үсэг тодхон дурайж, хэдэн арван хамар бичгийг хэдэн мөчид бичин авлаа-хэмээх тэмдгийг зогсоогоор өгч, ажилд хэзээд бэлхэн.

	Өндөрхаан. 1935 он.

	 

	
ХУВИН УГААСАН НЬ

	Сүү хүлээн авах тасгууд дээр үнээгээ өдөрт гурван удаа саах шинэ хөдөлгөөн өрнөж, саамын сүү арвин их болжээ.

	Айл бүрд шахам сүү шим ёстой саваа бялхан цэлэлздэг болж байж.

	Эмгэн Норовынх ч мөн сааль ихтэй болж, 

	Ариун цэврийн ажил тэр нутагт бас их дэлгэрч байж дээ...

	Норовын охин Норжмоо, ариун цэврийн ажлыг дэлгэрүүлэх хөдөлгөөнд идэвхлэн оролцож, эхийнхээ хувцас хунарыг үргэлж угааж, эмгэн анхандаа баахан бишүүрхэвч нутаг усныхан нь цөм гэр орон, хувцсаа ариутган цэвэрч болж байхад «хөөтэй төлөг» шиг яаж явах вэ? гээд Норов олны жишгийг дагаж гэнэ.

	Хувцас хунараа цэвэр өмсөх хөдөлгөөнийг дагалдан, хувин саваа цэвэр үзэмжтэй байлгах ажил гарчээ.

	Эмгэн сэжигч хүн боловч саалийн хувингаа хуучин заншлаар угаагаагүй 40 жил болсон юм байж. Саалийн хувин нь хуруу зузаан саалийн өнгөртэй болж, өргөхөд гар нь шар устай болсон эмгэнд улам их хүнд байдаг ажээ. Гэвч «хамаг буян хишиг» гэдгээ тэр 40 жил эдэлж дассан хувиндаа хуралдсан гэж Норов эмгэн бат бодож явдаг юм санж. Үнээ саасны дараа тэр хувингаа зүүн хойд авдар дээрээ тавьдаг байв.

	Охин нь ариун цэврийн хөдөлгөөний идэвхтэн болж, тэр «нандин» гэдэг хувинг нь цэвэрлэх мэдэлгүй байж гэнэ. Тэднийд тэр хувингаас өөр тийм хиртэй сав ердөө үлдсэнгүй. Сүүний тасгийнхан тийм бохир хувинд үнээ сааж болохгүй гэж ухуулагчаар дамжуулан таниулга хийдэг байж.

	Эмгэн тэр ухуулгыг хүндэтгэж, хур өнгөртэй хувиндаа үнээ саахаа больж, олны жишгээр, сайхан хувинд үнээгээ саадаг болж.

	— Охин нь хуучин өнгөртэй саалийн хувингаа угааж ус тараг хийе гэхэд Норов юу ч хэлэлгүй хувингаа далд хийчихжээ...

	Өдөрт үнээгээ сайн бэлчээрт ээлжлэн хариулж, гурав сааснаас саамын сүү нь арвин их болоод сав суулганд багтахаа болиод, цай хоолны тогоондоо ч хийх болж хоршоонд байсан хувингууд ч хүрэлцэхээ больжээ. Эх нь эрлээр мордоод хоёр гурван хоног эзгүй хойгуур үнээ сүү орж, Норжмоо охин сүүгээ багтааж хийх сав тун их дутахаар, эхийнхээ өмнөх 40 жилийн нандин хувинг нь гаргаж сүү хийж гэнэ. Тэр үеэр, сүүний нүнжиг, элдэв бүтцийг судлах шинжээч нар тэдний сүүний тасаг дээр ирж хэд хоног болж, шинжээч нар айлуудаар орж ар дууд үнээгээ сааж байгаа байрыг судлан үзжээ.

	Норовын хуучин өнгөртэй хувинг сонирхож хуучин тогтсон өнгөр буртгийг нь нэг хэсгийг аваад өсгөдөг шилээр харж, химийн шинжилгээ хийжээ. Тийм хувинтай айл ганц Норов эмгэн ч биш байж. Шинжилгээгээр тэдгээр хувинд наалдсан хур өнгөр, өвчин үүсгэх өчүүхэн биетэн, нян хорхойн сэг, тэмдэг, мөн амьд нян ч олон илэрч гэнэ ээ.

	Шинжилгээнийхэн сүүний тасаг хавийн ардуудад хувингийн хур өнгөр (буртаг)-д байгаа нян хорхойг гэрлээр томруулдаг багажаар үзүүлж түүний хор холбогдлыг тайлбарлажээ. Тэндэх цэвэрч хүн байтугай, сэжигч хөгшид хүртэл, тэр нян хорхойноос үстэй толгой нь арзайн жигшжээ.

	Норжмоо эхийгээ эрлээс ирэхийг хүлээлгүй хувингийн гадуурх хур зузаан өнгөрийг ховхчин хаяж халуун усаар зулга угаахад хувин нь аятайхан үнэртэй агар зандан байсан нь мэдэгдэж, оосорт нь үнээ малд ээлтэй гэж уясан жижигхэн хүрэл зэв гарч гэнэ. Тэр зэвийг сургуулийнхаа музейд өгөхөөр хадгалжээ.

	Норов эмгэн нэг үдэш орой, эрэл сурал болсон малаа олоод баяртай ирж, явдалдаа ядраад охинтойгоо ярьж ч чадалгүй унтжээ.

	Эмгэн өглөө босоод гэр зуурын ажлаар оролдоход эрэлд явсан хойгуур нь нэг шинэхэн зандан хувинтай болсон байжээ. Бодвол, айлаас авчирсан болов уу гэж бодож үнээ саагаад орж ирсэн охиноо дуудаж:

	— Хүүхээ! Энэ юун хувин бэ? гэхэд

	— Яагаа вэ, манай Хуучин саалийн хувин гэжээ.

	— Яагаад өнгөрийг нь хусчхав?

	— Шинжээч эрдэмтэн өсгөдөг галт шилээр хараад учиргүй олон өвчний нянгийн сэг байгааг нь бидэнд харуулсан... гээд охины нүдэнд өсгөж үзүүлсэн нян хорхойнууд яралзах шиг болоод дотор нь арзасхийж, их жигшсэн бололтой ярвайжээ.

	Эмгэн «буян хишиг» хураасан хувинг нь ингэж угаасанд дотор нь аягүй болж, эрлээр явахдаа шөнө чононд баригдлаа, чоно хотонд орлоо гэж зүүдэлснээ санаж ийм муухай хэрэг болохыг зөгнөсөн байж гэж боджээ.

	— Томоогүй охин минь амьтны үгэнд хуурагджээ.

	Гэр орныхоо «буян»-ыг юунд үгүй хийв гэж уурлах, загнах сэтгэл төржээ. Үүнээс хойш «хар гай» удаж, хувингийн өнгөрийг хусуулсан хүнтэй уулзах гэсэн боловч шинжилгээнийхэн явсан байж.

	Эмгэн шөнө бүр элдэв юм зүүдэлж, өдөр бүр нэг л «муу гай» ирэх вий гэж бүлэх залгисан юм шиг явжээ.

	Норжмоо эхийнхээ сэтгэлийн зовлонтойг мэдэвч асуухаасаа бэрхшээж байжээ.

	Норов айл бүр хуучин саалийн хувингийнхаа өнгөр хуссаныг үзээд бүр гайхав.

	Тэр нутагт урьд саалийн хувингийн өнгөр арилгахыг «хишиг буян зайлна» гэдэг байтлаа эрлээр явах хойгуур ямар учраас тийм хачин явдал болсныг Норов хэнээс асуух вэ?-гэж бодов.

	Тэгтэл ухуулагч орж ирлээ.

	— Саалийн хувингийн өнгөрийг арилгавал сайнгүй гэж мэддэггүй хүн байдаг байжээ гэж эмгэн асуухад, 

	Ухуулагч:

	— Ариун цэврийн шаардлагыг биелүүлэхэд амь насанд нь ашигтай гэдгийг мэддэггүй хүн баймгүй юмаа даа? гэж эргүүлэн ёжилж асуухад эмгэн ариун цэврийн ач холбогдлыг олон удаа сонссон тул хувингийн өнгөр арилгасныг ариун цэврийн шаардлага гэж байна шүү гэж боджээ.

	Ухуулагч эмгэнд фото зураг үзүүлэн байж таниулга хийжээ. Тэр зураг дээр нь ой гутам, айдас хүрэм, өчүүхэн амьтдын дүрс байгаа нь тэндхийн хэдэн айлын хувингийн хур өнгөр дотроос шинжилгээгээр илэрсэн Өвчин үүсгэх нян хорхойнуудын зураг байж.

	— Би дөчин жил үнээ мал саахдаа энэ хувингийнхаа өнгөрт нүдэнд үзэгдэхгүй ийм айхавтар дайсан бий гэж ердөө бодоогүй. Эрдэм ухаанд итгэ, элдэв мухар сүсэгт бүү найд! гэж ухуулагчийн үргэлж сануулдаг үг тун зөв юм гэж Норов мэджээ.

	— Эмгэн ухуулагчийг явсны дараагаар Норжмоо охиноо дуудаж, 

	— Чи олны жишиг дагаж хур өнгөртэй хувингаа угаасан чинь зөв болж гэж гэмээ мэдсэн байдалтай хэлжээ. 

	1955 он.

	 

	
АЙЛ НҮҮСЭН УЧИР

	Монголын цаг тооны есдүгээр сар шувтарч, аравдугаар сарын аагим халуун эхэлсэн цаг. Бид хээрийн шинжилгээний ажилд гарсаар сар болж, зуны туйлыг үзэж, нар буцсан үе... өдөр богиносож, шөнө уртсах болсон улирал... Бид наранд халж нэвшрэн, бороонд норж жихүүрэн явавч, зуны сайханд ташууран өдөр шөнийн хэмжээг анзаарсангүй ажилдаа махран аялж байлаа.

	Хэрлэн гол нар ургах зүгт уудам хөндийг уруудан тунгалаг усаа мэлтэлзүүлсээр алгуурхан аялна.

	Голын салаа аралд навч нахиа нь намирсан уд бургас хэсэг хэсэг багшран ургажээ. Голын баруун гарт дэрс үргэлж ургасан цагаан газар... Түүгээр монголын дорнод халхын тал нутаг хүрэх их харгуй зам тахирлан мухирлан үргэлжилнэ.

	Айл хунар энд тэнд хоёр гурван гэрээр хотлон бууж, мал сүрэг хөндий талд бэлчиж, жин үдийн наранд халууцсан хоньд хорж, гурвалжин дөрвөлжин цагаан дүрс болон харагдана. Адуу өндөрлөг газраа авиран ялаархан зогсоно. Үхэр оодгонон, сүүл хатган хурдалж, цөөрөм, тогтмол усанд орж тийрнэ. Хэрлэнгийн хөвөөнд цэнхэр униар дунд байсан Баянцогтын буланд хүрэхэд дэрсэн сөөгийн дотроос молтогчин булталзан гарч, хос хосоор хааяа зам хөндлөн давхилдан дэгдэнэ.

	Буудаллах газар дөхөж Баянцогт овооны араар бүслэн тогтсон хар усны хагас ширгэсэн гууг гаталж, хавтгай чулууг хавиргалан зоож хийсэн булшин талбайд тулж очлоо.

	Баянцогт овоо Хэрлэнгийн баруун гараас баруун хойш шааж орсон намхан хөтлийн үзүүрт байх бяцхан өндөрлөг цав билээ. Түүний энгэр, хяр, ар сэрвээнд бэсрэг хад, үхэр чулуу энд тэнд гулдайн, цомцойн байна.

	Баянцогт овоон дээр авиран гарахад эртний онгон тахилгатай Хэрээ-Хөхөл, Бүс-хайрхан хоёр уул, Хэрлэн голын хоёр талд хөвөлзсөн усан зэрэглээн дунд сондгойрон товолзоно. Бага үд боловч халуу шатсаар, газрын хөрс цоногдож улнаас жигнэн төөнөж халууцсан биеийн хөлс дааварлахыг улам нэмнэ. Үдийн халуунд дүнсийн харагдах Баянцогт овооны баруун зүүн сугаар ганц зүү газар гээчихсэн юм шиг газар шагайсан, олз олдвороо үргээчих вий гэсэн мэт гэтэн гэлдэрсэн, тонгосхийн газар шүүрсэн, хад, үхэр чулууны хажуугаар нэгжин харсан, хааяа бүр явган суун ажсан хүмүүс хэрэн хэсэн явна. Хөшөө булшийг хэмжинэ.

	Тэр нутагт үзэгдээгүй хачин ажилтай тэр хүмүүсийг нутгийн холч хараатай нүд сайтай малчид гэрийн гадаа зогсоцгоон дурандах мэт томруун харцгааж, сониучирхан саравчилна. Хүүхэд багачууд очиж хачин улсыг үзэх гэхэд гэрийн томчуул Хорьж зогсооно. Харин хүүхэд багачууд гэрийн сүүдэрт сууж, холоос ажиглан, тэр хачин улсын яаж байгааг гэртхэндээ хэлж байхыг томчууд нь зөвлөн сануулна.

	... Хүрз царил хангинаж, өргөж хаялсан чулуу чийгтэй газарт пид пид хийж унана. Цацалсан үйрмэг шороо пүргэж тоос тоорог манасхийн, салхигүй лүгхийм халуунд удтал замхрахгүй манаран, хамар ирвэгэнүүлэн найтаалгана. Овооны энгэрт шинэ малтан хаялсан шороо улайн, нэмэгдэн нэмэгдэн овойж, малтсан булшны олдворыг гаргаж эхэллээ.

	— Яасан сонин юм бэ? гээд малтагчид дуу алдацгаана. Шинжээч, нүд хурцлан харж тэмдэглэн бичнэ.

	Гэрээс зайдуу хурга буруулж явсан хоёр хүү газрын өө даган, үхэр чулуу дамнан хярж ирлээ. Тэд наранд халууцаж, гандсан бор нүүр нь минчийжээ.

	— Хүний хохимой толгой, чулуун эрих, улаан цус гэж нэг хүүхэд нь дүлий хүнтэй ярьж байгаа юм шиг чихэнд хадтал чанга хэллээ. Булш малтагч Бат:

	— Чулуун эрих биш, чулуун чондор, чондор гэж хүзүүний зүүтгэл. Улаан цус биш, улаан зос, эртний хун оршуулгадаа зос хэрэглэж байсан гэдэг гэж хүүхдийн ташаа нэрлэснийг залруулан хэллээ.

	Жолооч майхнаас залхуурсан байдалтай гэлдэрч ирээд, малтсан булшны нүхийг сонирхон өнгийж, хүний хохимой толгойг харж ярвайснаа, түүнээс харцаа буруулан эргэн тойрныг саравчлан харж:

	— Энэ хэдэн айлын авгайчууд жаал сүүгээ гарздах нь.. гэж егөөдөн хэлэхэд, малтсан булшнаас юм гаргаж байсан Бат эргэж, наран сөрөг саравчлан хараад:

	— Энэ хавийн айлын авгайчууд бидний булш шинжих ажлыг амжилттай болтугай! гэж бэлгэдэн цагаан сүүгээр сацал өргөж байгаа юм болов уу хөөрхий! Гэж ёжлонгуй дуугарлаа.

	Хургачин хоёр хүү энд нууж ирснийгээ гэрийнхнээ харчхав бололтой гэж хар аваад, биднээс сэмээрхэн зайлж, тарваганы овгор дошин дээр хорсон хурган тийшээ цойлон гүйлдлээ.

	Шинжилгээний анги оройхон нар шингэх үед ажлаа цэглэлээ. Үдшийн сэрүүн орж, сэвшээ салхи гарч, задгай галын шингэн цэнхэр утаа зүүн урьдах нам ухаа дээгүүр хөх хөнжил мэт суунаг татууллаа.

	Үдшийн бүрэнхийд тэнгэр сайхан цэлмэг, чимээ анир их л сонор... Баянцогтын булангийн айлуудын тэнд морин туурай пижигнэж, морьтой хүн алсад давхин одох анир тод сонсогдоно.

	Улс унтахын үед Баянцогтын булангийн айлууд унтаж, анир чимээгүй нам гүм болсонгүй, харин тэнд тэмээ уцаарлан буйлсхийж, хүн тод бүдэг үг ярилцах нь сонсогдож хөл хөдөлгөөнтэй ч гом шиг байлаа.

	Шинжилгээний ангийн залуус нутгийн айлын хөхиүн хөгжөөнд оролцохыг сэтгэлийн дотроо санагалзсан боловч, өглөө эртлэн босож ажилд гарахаа бодоод эртхэн унтацгаахаар хэвтэцгээсэн ажээ.

	Зуны шөнө оготор богинохон, өглөө сэрэхэд өчигдрийн ажилд алжаасан бие амарч загссан байлаа. Үүр манхайтал цайж, дорно зүгээс бүхнийг гийгүүлэгч гэрэл эрдэнэ мишээсээр мандлаа. Тэр өдрөө шинжилгээний ангийнхны унд хоол базааж галчдах Бадрах хүү хувцаслаж, майхнаас гаруут гараа алдлан суниаж, эргэн тойрныг нүд талимааран харж, аль айлаас сүү авъя даа гэж бодож байснаа, нүдэндээ итгээгүй бололтой нүдээ нухлан хараагаа хурцатган харснаа гэнэт:

	— Хүүе, нөхөд өө, ямар сонин хачин юм болчоов! гэж дуу алдан дугжран бүхий нөхдөө сэрээчихлээ. Бадрах угийн сүржин, юм өсгөж ярих дуртай хүн... Нөхөд нь Бадрахын занг мэдэх тул түүний их дуун алдсаныг юман чинээ санасангүй, дахин дугхийж, чимх нойр авцгаажээ.

	Өглөөний унд цав бэлэн болж, шинжилгээний ангийнхан босож, цайлахад, цай сүүгүй байхад, Бадрахыг очихоос залхуурлаа гэж ам амандаа зэмлэв. Бадрах ажиг ч үгүй:

	— Залхуурсан эссэнийг минь гадаа гараад мэднэ дээ гэжээ. Шинжээчин малтаачин нар ажилдаа гарахаар гадаалахад Бадрахын өглөөгүүр дуу алдсан, цай харын учир нь өнөөх сүржин зан, залхуугийн уршиг биш, ортой «сүнстэй» хэрэг байлаа. Энэ шөнийн дотор, тэр хавийн айлуудыг аварга амьтан, үлэмж биетэн хамаад залгичихсан юм шиг ганц ч үлдсэнгүй, хар нутгууд дээр нь хэрээ шаазгай бужигнаж байлаа. Ардууд өдрийн халуунаас бэргэж, хөдөөгийн шөнөч эртэч заншлаараа өглөөний сэрүүнд нутаг бэлчээр сэлгэж дээ... гэж бодоцгоосон билээ.

	Арван жил харвасан сум мэт мэдэгдэлгүй өнгөрч, шинжилгээний анги бас л Баянцогт овоонд ирж торго мэт нялх ногоон зүлгээр хучаастай сайхан дэвсгэр дээр буудаллаж, хүрз царил хангинан, хаялах шороо манас манас хийлээ. Нутгийн айл хунараас багачууд залуус сүү тараг авчран бэлэглэж, булш малталцан, хэдхэн хоногийн дотор хот хөдөөгийн залуусын холбоо нь гэгээн цагаан өдөр ч байтугай, гэнэн харанхуйд ч зузаарч байлаа.

	Нэгдлийн төв тэртээ цайран харагдаж шөнө цахилгаан дэн гялалзана. Бригадын төв энэтээ харагдаж, өнжөөд цахилгаан дэн асааж, кино үзүүлдэг байлаа.

	Шинжилгээний ангийн Баянцогт овоонд хийх ажил төгсөж, цаашдын аян замд мордох болсон тухай нэгдлийн төвд хэл өгчилгөөд, юмаа ачаалж байлаа. Нэгдлийн төвөөс нааш, дардан харгуйгаар авто машин довтолж, салхигүй бүгчим өдрийн огторгуйд улаан тоос хадааж ойртон айсуй. Хэдхэн инчдэлийн дараа авто машин шинжилгээний ангийн дэргэд зогсож, залуухан жолооч бууж ирээд:

	— Би эндэх сумын эвлэлийн үүрийн нарийн бичгийн дарга... Та нарын ажиллаж байхад ирэх гээд, ажлын завдал болсонгүй. Уучлаарай... Арван жилийн өмнө танай шинжилгээний анги энд ажиллаж байхад би нэг найзтайгаа гэрийнхнээсээ нууж ирснээ мартдаггүй юм.

	Бид сэмхэн хариад, тэр хавийн хүүхэд найзууддаа булшнаас Хүний хохимой толгой гаргаж байсныг үзсэнээ сонин болгон ярьсан чинь манай тэр хавийн сэжигч улсад ам задгай Жимээ жаал хэлчихсэн байжээ.

	— Догшин тахилгатай Баянцогтын газрыг малтан сийчиж, үхсэн хатсан хүний хүүр ухсан энэ зэвүүн амьтдад хар нутгаа үлдээж, хариулга болгоё гэлцээд манайхан тэр шөнөжингөө нүүж холдсон юм гэхэд, тэр жил энэ хавийн айл нэг шөнө цөм нүүсний нарийн учрыг шинжилгээнийхэн сая л мэджээ.

	Улаанбаатар. 1970— VI, IX сар.

	 

	
ЭРИХ БАРЬСАН ӨВГӨН ХЭН БЭ?

	Намайг өглөө ажилдаа ирэхэд үүдэн дээр шуудайтай юм сугавчилсан, хүрэн модон эрих барьсан өвгөн зогсож байлаа. Өвгөн нарийн сайн эсгий бүрхтэй, улаан цэмбэн дээл, улбар шар дурдан бүстэй, сайн хар булигаар гутлын түрийнээс улаан торгон дэвсгэр дээр утсан харгам хатгаж ширсэн оймсны хараа дээлийн хормой доогуур цухуйж, гансны цагаан чулуун соруул гутлын түрийнээс ёрдойно.

	Өвгөн амьдралын явц, он цагийн өнгөрөлтөд гундаагүй, ажил хөдөлмөрийн хүндэд нэвшрээгүй нь царайд илэрхий, эрих эргүүлэх хурууд нь эвгүйрхэж мойнийгоогүй, үе нь ч томдоогүй, их л сэмбэгэр бөгөөд гамбагар...

	Ам нь үл мэдэг умалзан, эрих нь сурмаг хуруугаар имрэгдэн, нэг нэгээр мяндсан хэлхээг даган гулсан бууна.

	Өвгөн сэтгэлийн угт «энэ, хойд төрөл» гэгчээ бодож, буянт сэтгэл үүсгэж байгаа байдалтай.

	Эрих барьсан өвгөн хэн юм бол доо гэж би гэнэт саналаа. Тэр өвгөжөөрийг надаас өөр хэн ч ажиг дарсангүй. Хэн ч түүний юу зорьж, өглөө эртлэн ирснийг ч тааварлахыг завдсангүй. Цөм ажилдаа яаран, түүний дэргэдүүр шууд өнгөрнө.

	Бараг хүүхдээр шахуу нэг залуу өвгөнтэй зөрөнгүүт:

	— Буянт гуайн амрыг эрье! гээд хариу мэнд солихын завгүй ороод явчхав. Буянт өвгөн мэндийн хариу хэлж амжаагүйгээ юманд бодсонгүй, харин нэг асуух юм л байснаа юунд бэлэн зэлэн байлгасангүй вэ? гэж сэрдхийн бодоод дуугарч завдсангүй хоцорсондоо амаа барин алдаж, суга дахь юмаа засаж бариад, ийш тийш хулгаж харахдаа үүдний тэртээх гэрэл бүдэг булангийн сандайлга дээр хэдийн ирж. нэгэн нөхрөө хүлээж байгаа намайг үзэж, өөр хүн дэргэдээ байгаад Буянт өвгөн бузгай зэвүүцэв бололтой, суга дахь юмаа байн байн ажна. Намайг ахин ахин ширтэнэ.

	Буянт хэмээх тэр өвгөн нэг юм шийдэж ядсан байдалтай бодлогошрон гэнэт над руу шууд алхлан ирж:

	— Амрыг эрье? гээд дэргэд минь суулаа. Би хариу мэндэлж, монголын заншлаар хуучны хошуу нутаг, одоогийн аймаг, сум нэгдлийн нэрийг асуулаа. Буянт асуултыг минь түгдрэлгүй хариулаад, холхи хязгаар нутгаасаа хотод албан хаах үр хүүхдээ бараадахаар харьяат нэгдлээсээ чөлөө зөвшөөрөл аваад ирсэн гэж нэмэн учирлан ярилаа. Тэгээд:

	— Би танай энд байдаг нэгэн эрдэмтэн танилтайгаа уулзах гэж албандаа морилон ирэхийг нь хүлээж байна, удахгүй ирэх байгаа гэж учирлан ярьж байтал нь саяхан манай энд ирж ажилласан нэр үл мэдэх, зүс таних нэгэн нөхөр орж ирлээ. Буянт өвгөн яриагаа өгүүлбэр дутуу цэглээд, над найр тавьж, мэхэсхийгээд, баясангуй царай царайлан тэр орж ирсэн хүнийг тосон очиж, бэлбүүрдэн мэндэлж, суга дахь юмаа нүдээр нууцгайхан заахад цаадах нь толгой сэгсэрч:

	— Манайд ойрдоо хэрэггүй гээд хаалга татан орж явчихлаа. Буянт өвгөн баахан зовсхийж, зорьсон ажил бүтэмжгүй болсон царай гарган, эрихээ царвуундаа эвхэж углаад гарахыг завдав.

	— Энэ лам явсан хүн байжээ гэж би бодтол өвгөний суга дахь юм нь хөвөлзөн хөдлөх шиг боллоо. Буянт өвгөн мэгдэж, намайг хяламхийж хараад, надаас холдох гэсэн шиг хаалгаар жирэвхийн гарлаа.

	Удалгүй, юмнаас зугтаасан байдалтай хоёр муур хашааны орой дамжин эргэн эргэн харсаар алга боллоо.

	— Аа, Ардын эм судлалын хүрээлэнд туршиц хийх муур авчирч, мөнгөн шан хүртэх гээд ажил нь бүтсэнгүй, өвгөн Буянт барьсан мууруудаа тавьжээ гэж би таалаа.

	Өвгөн Буянт хашааны цаана шуудайгаа гөвж, сэтгэл дундхан цаашаа явах нь хашаан завсраар харагдлаа.

	Улаанбаатар, 1970 он

	 

	
БОЛОВСОН ТЭМДЭГ

	193... он. Намрын элбэг тавиун цаг...дахь манай хороонд янз бүрийн сургууль төгссөн дарга нар олон ирж, хуучин дарга нар ч боловсон байдлыг их л эрхэмлэх болж байлаа.

	Цэргийн барилга сууц хүртээмжтэй олон болоогүй хязгаар нутагт суух цэргийн дарга нар гэрт суудаг байлаа.

	Би штабт ажиллаж өдөр турш ийш тийш зарагдаж, бичиг хүргэх, хүнтэй уулзах, хүн дуудахаар тасралтгүй явна. Очсон газар болгондоо боловсон ёсыг баримталж үүд хаалгыг аяархан тогшиж, заримдаа тогшихыг дуулаагүй бололтой бол хаалгыг татаж шагайн орох зөвшөөрөл авдаг заншилтай боллоо.

	Монгол хүн айлын гадна ирээд тэр айл нохойгүй ч байлаа гэсэн «нохой хорь!» гэж дуудах буюу хоолой засаж ирснээ мэдэгдэх заншилтай шүү гэж нэгэн даргын над сэнхрүүлэн хэлсэн үгийг би айлд очих бүрдээ санадаг юм.

	Нэгэн өдөр штабын дарга:

	— Дивизион дарга Луузаныг даруйхан дууд! гэж тушаал өглөө. Луузан дарга, хуучин партизан дарга боловч шинэ боловсролын шимийг хүртэж, боловсон ёсыг сахина. Түүнийг хүндэтгэх сэтгэл хэнд ч төрдөг байсан юм. Би Луузан даргынд ер нь очиж үзээгүй санагдлаа.

	Тэр цагт, цэргийн дарга нарын байр сууц нь цэргийн ангиасаа зайдуу, хэсэг хэсгээрээ эгнэн хуарагнасан олон гэр байдаг сан. Тэр олон гэрийн дундах нь Луузан даргынх гэж хүн ярихыг урьд сонссоноо сэргээн санаж өдөр турш дагьсаар байгаад хашин болгочихсон хул морио давирсаар хүрч очлоо.

	Өдөр дунд 12 цаг... Дарга нар бараг харьж ирсэн бололтой, гэрүүдийн төмөр яндангаас утаа бургина. Луузан даргын зуухны яндангаас утаа униар гарахгүй...

	Ойртож очиход үүдний цүү нь сул унжиж, цоожгүй байлаа. Саяхан ирээд галлаж амжаагүй биз гэж санасаар үүдэнд нь тулж очлоо.

	Хаалга нь дутуу хаагдаж, бяцхан завсартай... Хаалганы самбарт «хэн боловч зөвшөөрөл авч гутлаа арчиж ор!» гэж, бядал муутай жижигхэн үсгээр хичээнгүйлэн бичсэн байлаа. Би хэвшсэн заншлаараа гутлын тоосыг арчихаар тонгойхдоо, хаалганы гадаа, зүүн урд хатавчинд шпортой гутал, өндөр өсгийтэй өрөөсөн гутлын хамт тавиастай байхыг харлаа. Би яарч яваа болохоор түүнийг эргэцүүлэн үзэх завдал байсангүй, Луузан даргыг боловсон байдалд дуртайг санаж, гэрийн хаалгыг нь аль болох намбатай боловсноор тогшлоо.

	Хариу алга. Би эзгүй айлын хаалга тогшив уу? гэж санаа зовсхийн, амьсгал даран хариу хүлээлээ. Гэрийн дотроос орны пүрш хяхнах чимээ сонстохоос өөр ямар ч анир гарсангүй. Луузан дарга унтаж байх шиг байна гэж би бодовч штабын даргын яаруулсныг санаж, хаалгыг нь дахин ширүүхэн тогшоод авлаа.

	Гэрийн дотроос:

	— Хүлээж бай! Би мертвый час хэмээх үдийн унтлага хийж байна! гэсэн зандрангуй дуу сонстоод зуны хөнгөлсөн дан туургатай гэрийн дотор хоёр хүн шивнэлдэх нь дуулдаж, тэд хувцаслаж эхлэв бололтой. Тэгэхэд би өөрийн эрхгүй өнөөх гурван гутлыг харж, сэтгэл сэрхийн хаалганаас хэдэн алхам холдон зогссон байлаа.

	Удалгүй, Луузан даргын халзан толгой хаалгаар цухуйж, өнөөх гурван гутлаа авангуут:

	Боловсон дохио тэмдэг хардаггүй, яачихсан цэрэг вэ?! гэж сануулан зэмлэх өнгөтэй үг огцомхон хэлээд хаалгаа явхийтэл хаачлаа.

	Манай ангид, «боловсон тэмдэгтийнх» гэдэг айл бий болсон тухай үлгэр шиг юм жиг жуг ярилцаж, бие биеэ тоглоом шоглоом болгодог болсныг саналаа.

	Түүнээс хойш би дарга нарыг дуудах, уулзахаар байранд нь очихдоо боловсон тэмдэгтэй эсэхийг нь юуны түрүүнд анхаарч харж явсан боловч цэргийн албаны хугацаа дуустлаа тийм боловсон тэмдэг нэгийг ч олж үзээгүй билээ.

	Хожим мэдэх нь Луузан даргын боловсон тэмдэг нь европын нэгэн завхуул үгээс үүссэн байж билээ. Тэгээд би элдэв завхуул шалиг үгийг үнэнд үзэж, хачин чамин хувцаслаж, гаж этгээд зан гаргаж явдаг «боловсронгуйчууд» гэгдэж хэвийн байдлаа алдагсад энд тэнд мэр сэр үзэгдэхээр мань Луузан даргын «боловсон байдал эзэмшсэн» намтар санаанд ордог юм...

	Улаанбаатар. 1970— 1— 21-23.

	 

	
ЮМ ГУЙСАН НЬ

	(Хувьсгалын өмнөх ардын байдлаас)

	 

	— Болд оо! Хүү минь их жасад очоод шөлний юм гуйгаад ир! хэмээн зүүн орон дээр хэвтсэн хөгшин хүүхэн өндийж байгаад хэлнэ. Тэр хүүхэн удтал өвдсөн, царай нь цонхийж хоногоо хүлээж байгаа байдалтай.

	Болд нусаа татсаар зүүн үхгээ ухаж тостой хүүдий гаргаж аваад хүрээний зүг явбай.

	Хувилгаан багшийн хийд гэгч нь алтан ганжраа гялалзуулан, хүн бүхэнд «бурхан» гэдэг нэгэн сүрхий үгийг санагдуулагч байсан амой.

	Болд явсаар хийдийн явцуу гудамжаар явахад нооронхой дээлтэй нусгай бор хүүхэд бужигнаж, хоорондоо зодолдон нус нулимсаа гоожуулж уйлаан майлаан болж байна.

	Их жасын үүдэн дээр тэрэг тэмээ багширтал цугларч, мөргөлийн хүмүүс тоо томшгүй олон. Болд олны дундуур явж нэг настай ламаас:

	— Нярав гуай хаана байна? гэж асуусанд тэр лам:

	— Би байна, гэсэнд Болд баярлаж:

	— Юутай золтой тантай дайралдав аа. Ижий минь бие өвчтэй, гурван жил болж, идье хоолгүй, олон түмнээс гуйж идэж явдаг. Танаас шөлний юм хайрла! гэж гуйж явна гэсэнд лам баахан харж байгаад:

	— Чи чинь модчин Гомбын хүү мөн шив дээ хэмээн хэлээд, урьд залуудаа модчин Гомбын эхнэртэй зүгээр байж билээ гэж бодно.

	Болд:

	— Тийм, тийм! Би мөн!

	Нярав лам:

	— Сарав! гэж дуудна. Сарав гэгч нь түлхүүрч мөн бололтой. Олон том түлхүүр барьсан нэгэн залуу лам ирэхэд:

	— Энэ хүү, шөлний юм гуйж яваа гэнэ. Чи өөрөө мэдээд жаал зуул юм өг хэмээжээ.

	Сарав лам гэгчийг Болд дагаад явахад олон том байшин байна. Салхины нь доогуур өнгөрөхөд шар цагаан тосны үнэр анхилна.

	Нэг том байшинг онгойлгож орсон Сарав лам, махгүй шахам шулдан сүвээний хэдэн хавирга өгчээ. Бас юу нэмж өгөх бол гэж бодсон Болд горьдсон боловч Сарав байшингаас гарч үүдийг тавхийтэл хаагаад цоожилжээ.

	Болд Сарав ламын сайн санаагаар буян бодож өгсөн хэдэн хавиргыг барьсаар харив.

	Бор гэрийн босгыг алхмагц эх нь орны урдуур унасан хэвтэнэ. Толгойг өргөж, бүрлээч болсныг үзээд Болд энэ яваа насанд хосгүй ганц хүнээс үүрд хагацсаныг мэджээ.

	Консулын дэнж. 1939

	 

	
ЮУ БАЙНА?

	Өмнөд Вьетнамын Сайгон хотын их их цэнгэлийн газар ч, амралт зугаалгын газар ч жирийн хүмүүст нэг л хачин гаж буруу харагдах юм байх болсныг хэдийн ажиж мэдсэн байж.

	Үдэш бүр хөгжим хяхнан, согтуу сөөнгө дуу сонсогдож, шар айраг, улаан дарс, янжуурын утаа нэл хийн үнэртдэг том том цонх ган төмөр тортой болчихсон атал, дотор нь өнөөх л хөгжим... дуу шуугиан... хэвээр байхад жирийн вьетнамчууд: Америк ноёд дүрсгүй нэгийгээ хорьж цээрлүүлж байгаа юм болов уу? гэж анхандаа бодоцгоож дээ.

	Удсангүй ган торын учир нууц нь нийтэд мэдэгдчихжээ. Тэгэх нь, америк ноёд Өмнөд Вьетнамын ард түмнээс айхдаа тэмцэгч вьетнамуудыг барьж төмөр тортод суулгаад барахаа байх даа өөрсдийгөө төмөр тортод суулгаж муу хүүрээ «санаа амар» цэнгүүлэх сайн арга ухаалан нээсэн юм байж... Энэ бол хул шар айраг, хундага улаан дарстай, хаалга нь цоожгүй харуул манаагүйгээсээ биш юу байна?

	 

	
ХЭН БОЛОХЫГ...

	Өмнөд Вьетнамын Сайгон хотонд олон хэлийн амьтан хөлхдөг хөлтэй газар...

	Сүүлийн үед энгийн хувцастай төлөв томоо бүхий царай царайлсан америк нар янжуур зуун утаа баагиулан гудамж зээлээр их олон хөлхдөг болсныг эгэл вьетнамууд ажиж мэдэж орхиж...

	Ашиг хонжоо эрэлхийлсэн арилжаа наймааны америк нар олширч гэж зарим гэнэхэн хүн бодож болох байж... Тэр гэмгүй царайтай иргэний хувцастан хэн болохыг балчир хүүхэд ч андахаа байж гэнэ ээ.

	Вин-лин хот. 1962— VII.

	 

	
АЛБАНЫ ХААЛГАНААС АМИНЫ ХААЛГА ХҮРТЭЛ

	1

	— Энэ өрөөсөн далавчаа машинд дэлбэ дайруулж, өрөөсөн мужаа хуга татуулсан хаалга, аж ахуйн дарга таны хариуцлагад холбогдолгүй юу?

	— Хаалга нь миний хариуцсан юмны нэг нь юм, хаалга хэмхэлсэн хариуцлага над хамаагүй.

	 

	2

	— Цэцэрлэгийн модыг идэж байгаа ямааг хөөе, нөхөр минь!

	— Тэр миний хариуцлагад холбогдохгүй! Тэгж явах нь яршиг!

	 

	3

	— Энэ төв шуудангийн үүдний тасалгааг хараач!

	Дүрсгүй багачууд эрээлж шүү...

	— Тэр миний хариуцсан тасалгаа биш, надад юуны хамаатай!

	 

	4

	— Тэр хүн таксины конторын цонхоор ярьж байна.

	Албан газар байна даа, конторт нь ороод яриасай даа.

	— Тэр бидний хариуцсан контор биш тэр хүн хаагуур нь ч ярь, хамаа байна уу!

	 

	5

	— Тэр такси машинд, хэтэрхий юм ачиж шүү, машин нь эвдэрвэл хайран юм даа.

	— Мөнгөө өгсөн тэр хүн, юмаа ачихгүй яах вэ? Машин нь эвдэрвэл жолооч нь хариуцах ёстой.

	 

	6

	— За манай хашаа энэ дээ нөхөр минь...

	— Та ч сайхан хашаатай юм байна даа.

	— Аргагүй шүү дээ. Миний хариуцсан ажил... үгүй ээ, манай хаалганы будгийг хэн шалбалчих ваа?

	— Далбач нь далбир, муж нь хугарсан албаны хаалгыг бодвол ч танай хаалга бүтэн л байна даа.

	— Амины юмаа хариуцлагатай хайрлах ёстой.

	— Та ер нь учраа мэдсэн хүний үүрэг хариуцлагыг мэднэ шүү дээ.

	— Мэдэлгүй яах вэ учраа мэдсэн хүн өөрийн биед оногдсон ажлаа хариуцах ёстой.

	— Нөхөр минь та буруу хэлж байна. Манай хувьсгалт зарчимд нэг нь олон түмний хэргийг хариуцаж, олон түмэн нь нэг хүний хэргийг хариуцдаг юм.

	1950 он.

	 

	
ТУГЧ

	Нийслэлийн нэг барилга дээр гал улаан туг намиран хийсэж байдаг болов. Тэр туг дээр том том цагаан үсэг байх боловч, өндөр дээр намилзан хийсээд, үсэг нь онолдон харагддаггүй байв.

	Би ажилдаа очиж явахдаа тэр улаан туг, барилгын аль хурднаар сүндэрлэн босож байгаа хэсэгт шилжин явдгийг ажиж мэдээд, тэр нандин тугийг дээд газраас хөдөлмөрийн зориг бадралын хурц тэмдэг болгон шагнан хайрласан туг юм байна гэж боддог болов.

	Намрын нэг цэлмэг өдөр би алдарт барилгач Базартай хамт тэр барилга дээр очив. Залуухан залуухан хүн, бүдүүн төмөр, урт модыг мөрөн дээрээ тавиад түргэн түргэн явна. Ахимаг ахимаг хүн тоосго зуурмаг дамнаад алхаж явна. Эд бидний хажуугаар өнгөрч, тэр барилгын нахилзсан нарийхан шатаар нүд ирмэх зуур авирч бууж байна.

	Барилга нь лут их боловч, богино цагийн дотор их ажлыг бүтээдэг нь зохионгуй хөдөлмөрийн зориг нь бадарсан ажилчдын гавьяа юм гэж би бодож явав.

	— Манай бригад, барилгын баруун ханыг зохих болзооноос нь 3 хоногийн өмнө өрж дуусаад таны зохиосон хуваарь ёсоор барилгын хоцрогдон яваа зүүн хэсэгт өнөөдрийн их үдэд шилжсэнийг мэдэгдье гэж нэг барилгач нөхөр Базарт илтгэв.

	Тэр барилгач баруун гартаа, миний өдөр болгон харж үсгийг нь унших гэж яддаг гал улаан тугийг барьсан ба зүүн гартаа цаас харандаа хоёрыг хамтатган барьсныг харвал «засаг захиргааны орон нутгийн сонг...» гэсэн гарчгийн хагас цухуйж байв.

	Энд засаг захиргааны орон нутгийн сонгуулийг угтсан уралдаант ажил өрнөж байгаа ажээ.

	Өрөх бригадынхан бие биеэсээ хожимдохгүйг бодоцгоон:

	— Тоосго, зуурмаг бушуу авчир! Энэ чинь одоохон дууслаа! бушуу, бушуу! гэж зэрэг зэрэг дуудаж байв.

	— Би барилга дээгүүр нэлээд удаан хэсэв. Саяын мэдэгдэл хийсэн тэр өрөх хэсэг дээр очив. Тэд нэг цонхны дээд хэсгийг хичээнгүй бөгөөд шаламгайгаар өрж байз.

	Тэд дэргэдэх тоосгоо дадмаг гараар шүүрэн авч, зуурмагаасаа сурмагаар хутган нялж байгаа нь уг ажилдаа даамай гаршсан нь илэрхий байв.

	— За, нөхөр Гүнд энэ гийчинтэй танилц! гэж өнөөх түрүүний мэдэгдэл хийсэн хүний мөрийг Базарын алгадахад, тэр хүн над өөд эгцлэн харав. Тэр хүний ажлын хувцасны яранхай энгэрийн дотроос, БНМАУ-ын Их хурлын депутатын тэмдгийн булан үзэгдэж байв. Би тэр депутаттай уулзаж ярилцах саналтайгаа хэлэхэд тэр хүн ажлаа хийнгүүт:

	— Одоо ажлын цагаа хайрлаж байна. Дараагийн ням гаригт хөдөлмөрчдийн амралтын газарт, өглөөний

	10 цагт уулзъя гэж эелдгээр мэхэсхийн хэлэв.

	Би олон үг дэлгэж хүний ажилд саад хийхийг эс түвдэх тул:

	— Нөхөр Гүнд тантай болзсон газарт чинь дурдсан цагт уулзъя, таны ажилд улам их амжилтыг хүсье! гээд буцахаар эргэхэд минь, 

	Гүнд намайг харж инээмсэглэн:

	— Тэр ерөөл бат орштугай! гэж монголын хуучин заншлаар хариу хэлэв.

	Гүнд, бид болзоондоо уулзалдав.

	— Би барилгачин болсоор асар удаагүй байхдаа дадлагагүйгээс ажилдаа их үүртдэг байсан, хүнээс хурдан, тоосго өрдөг хүн болох гэж хэрэгт орон алдаж явлаа гэж нөхөр Гүнд ярьж эхлэв.

	Тийнхүү тэргүүний барилгачны намтрыг сонсох завшаан надад олдов.

	... Гүндийг барилгач болсноос хойш 2 сарын дараа нэг өдөр барилгын дарга, инженер нар нь хэсэг танихгүй хүмүүстэй ирээд, 

	— Жишээ нь: Энэ байна гэж аравны даргад нь хэлэхэд нь

	Гүнд — миний ажлыг сайшааж байна гэж санажээ.

	Дараа нь тэр ирсэн хүмүүс дарга, инженер нар нь баахан зайдуу зогсож, ярилцсаны дараагаар өрсөн тоосгонуудыг нь тоолох хэмжих зэргээр үзэж үзэж цаас гарган юм бичиж байхыг Гүнд хараад, миний тоосго хурдан өрсөн туршлагыг судалж байна гэж санаад, тоосгоо урьдахаас хурдан өрөхийг оролдож байжээ.

	Гэтэл, барилгын дарга нь Гүндийг дуудаж:

	— Чиний ажил дээр акт гарсан. Акт дээр гарынхаа үсгийг зураарай гэжээ. Гүнд тэр даруй учрыг нь ч сайн ойлгосонгүй, 

	— Акт бичгийг, ажлыг нь сайшаахаар бичдэг биш байх гэж бодсоноо дэргэдэх нэг өвгөн ажилчиндаа хэлэхэд нь тэр өвгөн нь:

	— Мэдэж ядах юу байх вэ?... Барилга хурдан барьж ажлын хуучин нормыг багад үздэг гэж зэмлэх нь биз, чи бусдыгаа даанч бодохгүй дэндүү хурдан ажиллаж биднийгээ чирч алах шахдаг шүү дээ... гэж зэмлэжээ.

	— Хөдөө байхад ямар нэг ажлыг шалган хянаж дутагдалтай бол акт тогтоож гэж хэлэхэд нь бас нэг ойворгон залуу ажилчин:

	— Чиний ажилд алдаа гараа биз, тэгээд «шүүхэд шилжүүлэх» гэж акт бичиж байна даа хөө! гэхэд, хурдан ажиллаад хуульд өртөх гэдэг байж дээ гэж

	Гүнд бодоод эмээх сэтгэл төрж, зүрх нь лүг лүг лугшиж түг түг түгшиж эхэлжээ.

	Тэр орой нь барилгын ажилчдын хурал болж «Барилгын ажлын чанарыг сайжруулах тухай» асуудал хэлэлцэгдэхэд чанаргүй, муу ажилласан хүний тоонд Гүндийн нэр дурсагдахад Гүндийн дотор нь палхийж «шүүхэд шилжих» тухай өнөө залуугийн хэлж байсан ёрын муу үг сэтгэлд нь сүрхийн оржээ.

	Гэвч хурдан ажиллаж, хувийн нормоо тооны талаар 200% биелүүлсэн хүн ялтай байдаг юм уу? асууя гэж бодоод бостлоо Гүнд олны өмнө урьд үг хэлж сураагүй тул нүүр нь халуу оргиод, хоолой нь яс залгисан мэт зангираад яаж ч чадсангүй буцаж суухад нь хурлын тэргүүлэгчид

	— Нөхөр Гүнд үг хэлэх бол хэл л дээ гэхэд нь улам тэвдэж үгүй?! гэж ч хэлж чадсангүй улам нугжийн суужээ.

	Хажуу дахь нөхөд нь элэглэсэн мэт инээмсэглэн суужээ. Хурлын санал шүүмжлэл цаг гаруй үргэлжлэхэд өнөөх ойворгон залуу ч босож:

	— Хурдан ажиллах явдал зүйтэй болов ч, Гүнд чанаргүй ажил олон хийсэн байна. Шүүхэд шилжүүлэх ёстой гэж хэлжээ.

	Шүүмжлэлд Гүндийн нэр байн байн гарахад нь Гүндийн яс хавтайх шиг болж байтал, тэр ойворгон залууг «шүүхэд шилжүүлэх» санал гаргахад нь Гүндийн айдас нь хүрч зүрх нь шимширч суужээ.

	Гэтэл Намын үүрийн нарийн бичгийн дарга босож

	— Санал шүүмжлэлээ хамтатган тавья гэж барилгын ажлын ололтуудыг тоочин тэмдэглэж дутагдлын тухай ярихдаа ажлын зохион байгуулалтын удирдлага муудаж, ажилчдын гаргасан сайн санаачилгыг удирдан дэмжээгүйгээс барилгын ажилд дутагдал гарч байна. Барилгыг хурдан барих санаачилгыг нөхөр

	Гүнд анхан гаргасан юм, гэвч түүнийг, барилгыг чанартай барих явдалтай холбож зохиогоогүйгээс барилгын чанар муудах байдалд хүрчээ. Зарим нөхөд Гүндийг «шүүхэд шилжүүлэх» гэх мэтээр санал гаргаж байна.

	Энэ буруу! Нөхөд өө! харин нөхөр Гүндэд дутагдлыг нь зааж туслах ёстой

	Гүндээ бодоорой — Хуумгай болчимгүй ажиллах явдал бол ажлын чанарыг доройтуулдаг юм-

	Ажлын нягт чанар, нямбай хурдан, эд бүгдийг холбож тэгш ажиллах хэрэгтэй мэдэв үү? Гүнд ээ! Чамд ажлын хурдавчлал байна.

	Одоо түүн дээр чанарыг нэмэх хэрэгтэй гэхэд Гүнд буруугаа сайн мэдэж, харанхуй газарт гэрэл барьсан мэт дотор нь онгойжээ.

	... Гүнд, хэдэн жилийн дараа ажлын хурд, чанар хоёрыг холбох талаараа улс даяар гайхагдах болов. Түүний ажиллагааг судлах, эзэмших гэж, бусад барилгаас төлөөлөгчид ирдэг болж заримдаа Гүндийг бусад барилгынхан урьдаг болжээ.

	Гүндийн ажлын хурд, чанар хоёрыг холбодог тухайг энгийн барилгачин байтугай эрдэмтэн нар хүртэл сонирхон судлах болжээ. Тэгээд нэг өдөр Улаанбаатар хотод болсон эрдэм-шинжилгээний нэгэн бага хурал дээр, Гүнд «Ажлын хурд ба чанарыг хослохын чухал нь» гэдэг илтгэл тавьжээ.

	Гүнд, эрдэмтэн нарын илтгэл, лекц сонсож байснаас биш, эрдэмтэн нарт илтгэл хийж байгаагүй тул, сэтгэл нь хөдлөн зүрх нь булгилан тэвдэж, үг нь байн байн гацан тасалдаж, илтгэл нь найрамт муутай болсныг, суудалдаа буцаж суугаад, сэтгэл нь уужирсан хойно мэджээ.

	Тэгэвч эрдэмтэн нар Гүндийн илтгэлийг их ойшоон үзэж «Үйлдвэрлэлд хоцрогдсондоо тэргүүнийх нь тусалж... нийтээрээ жигд өрнөлттэй ажиллавал, ажлын хурд ба чанарыг холбодог тэргүүний ажиллагаа нийтийн хүртээл болж чадна» гэх зэргээр санал гарган шүүмжилжээ.

	Жирийн ажилчин Гүнд, жинхэнэ эрдэмтэн нарын дэмжлэгийг авч, эрдэмтэн нар, эгэл ажилчин нарын тусламжийг авч харилцан нөхөрлөснөөс Гүндийн ажил болгон нь их үндэс суурьтай болжээ.

	Нэг өдөр, Гүнд зөөвөрчийн зөөсөн тоосго, зуурмагийг хэрэглэж дуусаад, дараах ээлжийн тоосго, зуурмаг ирэхийг хүлээх зуур цагийг хоосон өнгөрүүлдэггүй заншлаараа, нэг шинэ саналыг сэдэвлэхээр боджээ. Тэр нь

	1952 оны аравдугаар сарын 19-ний өдөр болох засаг захиргааны орон нутгийн байгууллагуудын сонгуулийн наана өрөх бригадаа, ажлыг хурдан чанартай хийдэг, цөм тэгш ажилтай тэргүүний бригад болгохын төлөө тэмцэхээр шийджээ.

	... Тэгээд Гүндийн бригадынхан цөм, жигд, хурдан, чанартай ажилладаг болоод, тэр миний үсгийг нь унших гэж санаж явсан гал улаан туг авсан ажээ. Гүндийн бригадын ажилласан хэсэгт барилга, хурдан сүндэрлэн босож, улаан туг намирч байсан учир нь тэр байжээ.

	Тэгж ардын депутат Гүндийн намтрыг сонсож дуусаад, усан оргилын дэргэдэх сандал дээрээс босоход, барилгын дарга Базар, бидний ард хэдийн ирж, бидний яриаг тасалдуулалгүй сонсож суусан байжээ. Базар, хөдөлмөрчдийн амралтын хэрмэн хашаан дээгүүр тэртээ хойшоо ширтэн, 

	— Манай барилгын жигд тэргүүний ажилтай бригад олширно гэхдээ манай тэргүүний барилгачдын тугч нь нөхөр Гүнд хэзээ ч байх биз дээ гэж Базарыг хэлэхэд

	Гүндийн сэтгэл нь хөдөлж, царайд нь баярын мишээл тодрон, ирээдүйн замаа сэтгэл хангамжтай зориглон харж байх шиг санагдав...

	 

	
ХУРГАЧИН ХУВИРСАН НЬ:

	(Өгүүллэг)

	1

	192... он, зуны дэлгэр цагийн эхэн, Хурхын голын хөндийд таван хошуу мал тархан бэлчиж, Хутаг хайрхан уулсын ойд ногооны хүдэн татна. Сургуулийн сурагчид уургын улаагаар гэртээ харьдаг үе байв. Хотын сурагчид хол нутагтай нь хожуухан харьж ирдэг сэн. Багшийн сургуулийн сурагч Лайжав, Хурхын голд хожуухан ирэхдээ, хошууны тамгын газрыг дайрч, уургын улааны зар авчээ. Лайжав нэгэн айлаас уургын улаа юүлэхэд, элч

	Лайжавын амьдай нь тэнд тохиолдсон ажээ.

	— За Лайжав сайн явж ирэв үү? гэсээр хэнхдэгээ ярсан асман банди угтав. Морь бэлэн, унаа юүлэх ажил удаж түдсэнгүй. Элч Лайжав, улаач Лайхүү хоёр зэрэг мордлоо.

	— Хол яваад нутагтаа ирэхэд сайхан байгаа биз?

	Хот хүрээний сонин юу вэ дээ? гэж Лайхүү асууна. Ноднин намар энэ нутгаас хотын сургуульд явсан Лайжав өссөн нутагтаа ирж, өрнүүн сэтгэлтэй яваа ажээ. Улаанбаатарын сонин, улсын хэмжээний сонин гэж баахан бурсаар харихыг яарахаа мартагнаж, хотондоо ирснээ хоточ нохдын дуугаар сая мэдлээ.

	Лайжавт манай хот гэхээс миний гэр гэх юмгүй зарц явсан хүү байжээ. Ганц хөгшин эхээ «буянтай» айлын гэрт орхиж, ноднин явснаа гэнэт санан, ижий нь илүү гэрийн үүдэнд ааруул тавьж суугаа харагджээ. Ногоон сөл буурч байхад нутгаас мордоод, ногоон шим бүрдэж байхад эгж ирсэн хүү нь зарц ижийтэйгээ илүү гэрийн хаяанд сууж, зовлон жаргалаа удтал ярилцжээ. Хүү нь сурагч болж ном үзэж, багш болж ном заах болсноо бас сонин болгон хөөрлөө.

	Хот айлынхан нэгэн усныхаа Лайжавын бие бялдар өсөж, намба байдал «бичээч» төлөвтэй болж гэж шагшин хэлэлцэнэ. Гагцхүү «буянтай» Баа чавганц, ван агсан

	Базар нар л түдгүй үг хэлэлцэж, хуншгүй зан гаргаж өөдгүй царай царайлна.

	— Энэ ардын төр чинь ингэсхийгээд дүнсийгээд байх нь уу? гэж Баа чавганц шар эрих шажигнуулан суух зуураа Лайжаваас их л аминчирхан асуулаа.

	Ангийн тэмцлийн тухай сургаалын зах зухыг олж мэдсэн Лайжав адармаатай чавганцын «амь» асуултыг, авсаар хариулсангүй арван хэдтэй хүүхдээс албаны юм асууж байдаг нь арга барагдсаных уу? Ам алдуулах гээ юү гэж бодоод

	— Ардын гэгээн төр ариун тунгалаг мандаж байгааг манай нутгийн малчид ч мэдэж байна гэхэд тэр чавганцын царай барсхийж, ахиад дуугаралгүй хулгаж суулаа.

	— «Буянтай» чавганцын хургачин хүү Лайжав бузгай хувирчээ! гэж Баа чавганцын «баруун зүүн» гарынхан сэм ярьж дам цуурахыг Лайжавын эх чих дэлсэж сэтгэл зовсхийж байлаа.

	 

	2

	Оройн цаг бүрэнхийн дунд морь аргамжих газраас гадас шаах чимээ анирлаж, Лайжав гадаа зогсож сэрүүцэн тэнд хэн морь аргамжиж байгааг гадарлаж, өдөр гэрийн сүүдэрт сууж ярилцсан найзаа санаж, тэр зарц найздаа эрдэм ном сурах нь залуу бидэнд хожим тустай гэж, багш хүн мэт сургамжилж байснаа бодоод:

	Тийшээ яв юу? гэтэл хээр талд хүн гууглах сонсогдож, морин туурай пижигнэлээ. Удалгүй аргамжаатай морьдын цаанаас морьтой хүн хар гүйхээрээ айсуй.

	— Чи гарч морийг нь ав! гэж Баа чавганц дунд охиндоо бачимдан хэлж, бууравчилсан галаа түлэхээр тулгаа шилгээж байгаа нь сонсогдлоо. Хүн уяан дээр буулаа.

	Түүнийг хошуу ноён агсан ван Базар ирэв гэж Лайжав танив. Гэрийн дотор хөл үймээн дэгдэж, тулганд гал дүрэлзэж тогоотой цай буцална. Үхгийн таг ангасхийж, эргэнэгийн хатавч онгойж, галуун хүзүүт охь өвдөгцтэй сархад гаргалаа. Жүнзэнд сархад мэлтэлзэж, ширвээ хар сахлын доогуур архи ховх сорогдож эхэллээ. Лайжав морь аргамжиж байгаа газар очиж явтал, 

	— Лайжав аа! Лайжав аа! гэж ээж нь бачмаг дуудав.

	— Би энд морь тавьж явна гэж хариу дуу өгч яаран ирлээ. Ижий нь гэрийн гадаа мэгдэн сандарсан байдалтай байгаа нь харанхуйн дотроос мэдэгдэж байлаа.

	— Юу болов оо!

	— Ван ноён чамтай уулзах гэнэ! Яадаг билээ. Хөлчүү шүү!... гэж шивнэлээ. Лайжав урьд багадаа ноёныд зарагдаж явсан бөгөөд агсамнахад нь сүнсгүй болтол айдаг байсан ажээ. Лайжавыг гэрт ороход, тулганд галтай, хоймрын бурхны ширээн дээрх мөнх зулын шар тос дундарч, гэрэл нь бүдэг сүүмэлзүүр байв. «ноёнтон» зүүн хойморт сууж, түүний царай сархдын ааг охинд чинэрэн улайсан агаад уулын шилбэлзүүр зан нь бүр ч зэвэргэн байдалтай, лам дээл өмсөж, шар бүс ороосон нь содон харагдана.

	— Амрыг эрье! гэж Лайжавын мэнд мэдэхэд ноён агсан Базар, тулга тогоон дээгүүр өлийн харж:

	— Мэнд, мэнд... суу гэж их найр тавьсан намба үзүүлж хэллээ.

	Тулганы баруун талд хүнгүй газар, баганаас дээхэн Лайжав суув. Хошуу ноён агсан Базар, хур «буянтай» чавганц эзэгтэй хоёртой хургачин агсан хүү нь анх удаа эн зэрэгцэн суугааг тулганы зүүн урьд сууж, тулганд аргал зэрэглэж байсан Лайжавын эх Дулмаа хараад «Хүү минь хүний зэрэгт хүрэх нь байна» гэж сэтгэлийн дотор баяртай байжээ.

	Гэрийн дотор нам гүм... сархад хундагалахад лонх хол хол хийж, архи гулхийн залгигдах чимээ хааяа сонсогдоно. Баа чавганц балгасан усаа амнаас унах бий гэсэн шиг шүдгүй амаа жимийн сууна. Лайжавын эх өдрийн хүнд ажилд нэвширч үүрэглэнэ. Базар «ноён» бараалхуулаад яах гэж байгааг Лайжав хүлээн, бадамласан зулыг ширтэн, удахгүй сургуулийн сурагчдын өмнө очиж хичээл заахаа бодно. Улаанбаатарт буцах хугацаа бас дөхсөнийг санагалзана. Базар «ноёнтон» балга балгасаар согтов бололтой, гэнэт үхсэнээ босож, унтсанаа сэрсэн мэт болж:

	— Лайжав чи ардын намын ном их үзэв үү? ямар гээч их тушаалд чамайг тохоон томилов? гэж ёжтой нь аргагүй асууж, 

	— Намын шалгалт энэ зун болох гэдэг нь үнэн үү? гэж дуугаа нам болгон хэлэв.

	— Ачтай багш нарын хүчээр бага сага юм үзлээ.

	Баруун аймагт багшийн ажилд томилогдсоон... Ардын намын эгнээг ариутгах шалгалт энэ зун болох гэнэ билээ...

	— Би намын гишүүнээс хөөгдөхөөс урьтаж лам болоод байгаа даа... Лам болох чинь ардын эрх шүү... гэлээ.

	— Ардын тэмцэлд ялагдаж ноён жинсээ хасагдахаар «намын гишүүн» хэмээх нэр зүүж, улаан жинсний оронд улаан таван хошуу энгэртээ хадаж, чоно мэт ноён, хонь мэт дүр үзүүлж явсныг нэгэн нутгийн ах дүү нар сайн мэднэ. Одоо «намын гишүүн» нэрээ ламын нэрээр сольсноо ардын эрх гэнэ шүү гэж Лайжав зэвүүцэн бодоод:

	— Чоно, хонь болтол өдий биз дээ. Лам болдог чинь архинд шуналтай, агсрах номлолтой танд л таарсан ов байна даа гэчихлээ. Базар «ноёнтон» бачимдан дүрсхийлээ. Баа чавганц цочисхийлээ. Лайжавын эх лам багшдаа залбирч хүүгээ ардын төрийн алтан сүлдэнд даатган бодлоо.

	— Хургачин муу хүү хүртэл хувираад байхад, хошууны олон ард хувьсах нь аргагүй юм уу даа! Би яая даа, хаана очиж үхдэг билээ гэж Базар «ноён» бачимдан дэргэдээ хүнгүй мэт дэмий ганцаар ярьж, бухимдал ууртаа дийлэгдэж багтран хэд хий зогьсоод тас гэдрэгээ унах нь тэр!...

	— Арга барагдсан мэт байвч, араа шүдэндээ аюултай заналыг зууж явааг чинь ардын хурц нүд нэвт харна гэж хэлээд Лайжав хормой сэгсрэн гадаа гарахад зуны богинохон шөнө өнгөрч, гэгээн үүр гийж, гэрэлт нарыг угтан эхэлж, ирээдүйд ардын багш болох идэр арван наймт Лайжавын замыг гийгүүлж байх шиг санагдлаа.

	1968 он.

	 

	
БААТАР БЭЙЛ ЧАДАГДСАН НЬ

	Урьд Баатар бэйл хэмээх нэгэн ноён зүүн хязгаарын байлдаанд явж дайснаа дараад, хошууны тамгын газраа хоногложээ.

	Тамгын газрын бичээч нэгэн залуу эр, царай зүс сайхантай, бас ч алиа шалиг эрсийг эндүүрүүлэн мэхэлж бахаа ханатал шоглох нь даанч хэцүү бүлгээ.

	Ноён олон сар дайны газар явж хүслийг хангасангүй цангасан нь хатсан ургамал хурыг хүсэхээс илүү болсон аж...

	Тамгын сайхан бичээчийг Баатар бэйл үзэсгэлэнт үйлэнч охин гэж бодоод, элдэв сайхан ааш үзүүлж, биедээ шадарлуулж, ангасан хүслийг тавтайяа ханган дэвтээхийг горилон хос нүдийг улируулан мэдэгдэхэд, бичээч ч сүрхий хүслэнтэй охин ааш гарган ноёны сэтгэлийг соронзон адил татжээ.

	 

	Бичээч тэр шөнө ноёнтой дэр хамтрахыг сэм зөвшөөрсөн дохио өгөхөд ноён тэр сайхан үзэсгэлэнт охиныг мянгантаа тэврэн, түмэнтээ үнсэхийг хүсэн, тунгалаг нар алтан туяагаа бушуухан хурааж өгөх болов уу гэж тэсэн ядан сууна.

	Сайхан бичээчийн нөхөд бичээч нар нь ноёныг мэхэлснийг сонсож, элгээ хөштөл инээсээр тэд, зар бичгээ хувилан хуулах ажлаа хийж чадсангүй, даруйхан шөнө болохыг бас л хүлээн хүлээн цаг нөгчөөж ядна.

	Шөнө ноён хиагаа явуулж сайхан бичээчийг дуудуулахад хиа нь замаас нь завшихад бичээч үнэхээр охин дүр байдал үзүүлэн хиагийн хорхой хүргэсээр явж ноёнтой учрахад ноёны хүсэл тэсэшгүй хөдөлж өврөө нээхийг гуйж хүчилжээ.

	Бичээч үнэхээр ариун бүтэн дүр үзүүлэн, ёолж хашхирахад тэсэж ядан хүлээсэн нөхөд бичээч нар нь гэрийн гадаа хаяанд зэрэг инээд алджээ. Ноён мэхлэгдсэнээ мэдээд:

	— Цэргүүд! Цэргүүд! гэж дуудах хооронд бичээч нар зайлан гарч, маргааш нь ноёны шившгийг үеийн олонд хэлж ихэд инээлдсэн бүлгээ.

	 

	
БИЧЭЭЧИЙН БЭЛЭГ

	Урьд Го.... бэйсийн авхай Алтанзагас гоё ганган, эелдэг зөөлхөн ааш нь яргуй цэцэг салхинаа намиран бүжиглэх адил, хэтэрхий тачаагчдын мангуу сэтгэлийг сэмхнээ гижигдэж загатнуулан булаанам ажээ.

	Нэгэн өдөр Алтанзагас, данжаад Баяртынд очиж нарийн хоол зууш идэж нандин барааны ширхгийг имэрч ганзай архийг гангар жүнзэнд мэлтэлзтэл сөгнөж, залуу бичээч Сүн Лю-ятга чавхдан алиална.

	Алтанзагасын эмзэгхэн сэтгэл ихэд бахдалтай, бичээч Сүн Лю-г харвал, насан залуу, царай хөөрхөн бөгөөд алиа хошин зан нь аятайхан, зугаалиг ажээ.

	Данжаад Баярт дотоод тасалгаанаа түр амрахаар оржээ.

	Бичээч Сүн Лю алиалсаар... урнаар ширтэж, хэнхдэгийн цаадах санаагаа охинд мэдэгдэв.

	Хааны угсаа-Бэйсийн авхай, харийн залуутай зүрхээ догдлуулан амттайхан цэнгэж амжжээ.

	Бичээч Сүн Лю нэрэлхэж, бэлэг өгөх хэмээвээс өөрийн гарт бэлэн юмгүй ажээ. Данжаадын орон дор ваадантай юм байхыг их л эзэмсэг байдлаар авч үзвээс зөөлөн бөгөөд, бодвол, данжаад нэг хүүхэнд өгөхөөр бэлдсэн зүйл биз ээ хэмээн санаж, Алтанзагас охинд амрагласны дурсгал болгон бэлэглэвэй.

	Алтанзагас бэлгээ хатан эжийгээсээ нууж, өөрийн гэртээ сэмхэн тавихдаа задалсангүй, барилбаас хээтэй, яслаг тул даацай хамба торго хэмээн бодож, авдарт хийж цоожилбой.

	Тэр үдэш данжаад Баярт орон доор байсан ваадантай юмаа эрээд эс олж, зарц шушмаа нэг тийш тавиа гэж бодож байхад Алтанзагас харь газрын хавтайхан янаг сэтгэлтнийхээ бэлгийг шивэгчин хүүхэндээ гайхуулан торгоор дээл эсгэж өөдсийг илүүчлэн шивэгчиндээ хавтга оёж өгөхөөр амлаж, вааданг задалбаас нэгэн уранхай өмд байжээ.

	Алтанзагасын алим шиг хөөрхөн царай нь чавга шиг улайж ичингүйрсэн бүлгээ.

	 

	
ДАЛАЙ ХАТАН БЭЛЭГ АВСАН НЬ

	Урьд цагт вангийн хатан Далайдар хэмээх царай үзэсгэлэн. Ван До... нас хөгширч... нас залуу хатан хөнжлийн доторхыг хүсэх ажээ.

	Түнш Буянтынд хатан хуур хөгөөр наргиж, хундаганы доторх юманд ихэд ташууран халамцаж, аашлах нь нялх унага мэт

	Данжаад Буянт ар газар ирж суусаар маш уджээ.

	Хатны сайхан царайг харж: Хөөрхөн гарыг илбэж:

	— Би дотор газраас ирсээр нэг ч жаргасангүй, насан өтөлбэй гэхэд хатан:

	— Та насажсан боловч залуугийн ид шид буураагүй бололтой гэв.

	... Хатан нэгэн ваадантай юм авч буцсан билээ. Хатан харьж, данжаадын бэлгийг хөгшин вангаас нуужээ...

	Данжаад хатанд өгөх гэсэн ваадантай бэлэг нь орны хөлд байхыг үзэж барааны ваадантай дансаа хатанд эндүүрэн өгснөө мэдэв ээ. Хожим бэлэг өгөхдөө их л болгоомжлох бүлгээ.

	1937

	
ДАРГА

	Ард Пунцаг... аж ахуйн даргатай уулзахаар ирэв.

	Тоо бүртгэгч Гомбо:

	— Аж ахуйн дарга... яаман дээр очихоор явчихсан гэжээ. Пунцаг хүлээв. «10 дугаар»-тай тасалгаанд орох гарах хүн олныг ажиглав.

	... Газрын дарга,... хорооны тэргүүлэгч, ... комиссын гишүүн... байрны дарга... ын эрхлэгч, ... ын орлогч, ... ын лектор, ... ын ухуулагч, ... ын бүртгэгч... дугуйлангийн багш... тай уулзана гэж нэвтрэх бичиг авагсад 13 болж, цөм «10 дугаар»-тай тасалгаанд ээлжлэн оров.

	— Энэ «10 дугаар» тасалгаанд 13 дарга суудаг байж дээ гэж Пунцаг бодов.

	Аж ахуйн дарга ирж Пунцагийг дуудаж мөн «10 дугаар» тасалгаанд оруулав. Тэнд ганц хүн сууж байхад нь Пунцаг гайхав. Гэвч ард Пунцаг ажлын тухайгаа тэр хүнд яриад шийдвэр авч гарав. Тэр дарга их шийдмэг хүн байжээ.

	Пунцаг, «13 даргын» тухай тоо бүртгэгчээс асуув.

	Тоо бүртгэгч толгойгоо маажисхийж, 

	— Арван гурван албатай юм уу? Бүү мэд... Манайд хурал болох бүрд шахам л энэ даргыг «чадвартай» гэж алив сонгуульд оруулдаг юм гэжээ.

	Пунцаг бодов: Манай тэнд алба ажлаас биеэ зайлсхийгчид нэг идэвхтэй нөхөрт өдий төдий үүрэг даалгавар тулгаж өгдөг энэ дутагдал энд бас байдаг байжээ. Хэдий чадвартай хүн боловч хэтэрхий олон ажлаар түүнийг дарж яаж болох вэ дээ... Энэ тухай «Матар» сэтгүүлд шүүмжлэлээ нийтэлье гэж тэр зүг алхлав.

	1951 ОН. 

	 

	
ДРУЖБА ЗУНДУЙ

	(Өгүүллэг)

	 

	Би танил газраа нүдний өмнүүр жирэлзэн өнгөрөхөд

	45 жилийн тэртээ баян айлд хурга хариулж явснаа саналаа. Манай авто машин замгүй газраар давхиж явлаа. Механикч бүсгүй нутгийн газрыг таван хуруу шиг мэдэх аж...

	Сурвалжлагч Цветков анхандаа механикч бүсгүйн эрмэг байдлаар нь эр хүн гэж андуурч байсан юм байж...

	Механикч бүсгүйг оросоор ярихдаа үйл үгийн өнгөрсөн цаглалыг эм хүйсээр ярихад сая эмэгтэй хүн гэж мэдээд, бүсгүйчүүдийг хүндэтгэдэг европ зангаар шалмаг хөнгөмсөг байдалд шилжлээ.

	Механикч сурвалжлагч хоёр оросоор хүүрнэлдээд, хэлмэрч намайгаа мартчих шахахаар нь би хийх ч юмгүй, хэлэх ч үггүй хий хулгаж явлаа. Бүсгүй нутгийнхаа газрын нэр, түүхийг дуу тасалдахгүй тайлбарлан сонирхуулахад мань сурвалжлагч ам ангайн сонсох бөгөөд гоолиг эршүүд, механикч бүсгүйн чилгэр голшиг бие цогцос, эр хүнийг увдисдах уран аальд нь шохоорхож байгаа нь ч хором мөч тутам илэрхий болсоор байлаа.

	Энэ бүсгүй замгүй газар машинаа маш уран чадмаг жолоодож байна даа гэж би бодож явснаа гэнэт мэдээд, би ч бас эр хүний шинжээ хадгалж явснаа— хө гэж аман дотроо хэллээ.

	Сурвалжлагч, тэр бүсгүйтэй ярьж нэлээд ханасан бололтой, намайг учиртайхан харж:

	— Нөхөр зохиолч оо! Бид тун сонин хүнтэй уулзах нь...

	— Одоо уулзаад яваа нөхөр чинь ч гэж би бүсгүйг битүүхэн зааж, үл мэдэг дооглох байдлаа цухуйлгамагц

	Цветков долгисон булгилсан сэтгэлээ намжаах гэж байгаа юм шиг машины цонхоор толгойгоо гаргаж дөрөө зурам өндөр сахлаг өвст хөндийг нүдээрээ хэмжих мэт ажиглан, алсад хүдэнтэх уулсыг хааяа хараа хурцатган харж, дув дуугай, авто машины зөөлөн донсолгоонд ганхасхийн явна.

	Арвин хөндий ард үлдэж, адуус мал, айл хунар үзэгдэж эхэллээ. Голын сэрүүн дэнж дээр гурван цагаан гэр цэмцийн харагдаж, бог малын хашаагүй, тугалын цумхан хашаа халхтай айл байх нь сувай үхэр хариулагч бололтой гэх сэтгэгдэл төрүүллээ. Бид баруун урьд гэрт орцгоолоо.

	— Аав аа! Та энэ сонин сурвалжлагчтай танилц! гэж механикч бүсгүй оросоор хэллээ. Ханагар цээжтэй өндөр хүдэр өвгөн суудлаасаа сэвхийн босож, монгол ёсоор мэхэсхийн, европ ёсоор гар атгалцаж, хасаг цэргийн эр мэт цэх ханхайн зогсож, гийчинд олбог дэвсэж хүндэт суудал засахыг эзэгтэйд сануулан, гийчнийг суудалдаа морилмогц, өвгөн сууж, сурвалжлагчийн хэрэг зоригийг оросоор асууж эхэллээ.

	Гэрийн хоймор алттай (бурхан) ширээн дээр Ленин, Сүхбаатар хоёрын үнэн хөрөг байх бөгөөд шилэн нүүртэй намхан шүүгээнд монгол, орос, түвд ном өрөөстэй...

	— Өндөр наст эрхэм таны өнө урт гайхамшигт амьдралын түүх шастирыг олж мэдэх хувь учрал надад тохиолдох байх гэж их л хичээнгүйлэх байдлаар Цветков сурвалжлагч асуун өгүүллээ.

	Өвгөн Зундуй, орос сурвалжлагч хоёрын яриа орос хэлээр үргэлжлэхэд, механикч бүсгүй, өвгөний бага хүү адуучин хоёроос бусад жирийн сонирхон сонсогчид юун тухай ярилцаж байгааг олж мэдэхгүй дэмий л алмайран чагнаж, яриа хоёрын хааяа инээд алдахад тэд дуулианаар нь мишээцгээх аж...

	Владимир Ильичийн нэрийг сурвалжлагч хааяа дурсахад өвгөн толгой дохин хариу хэлж байх нь жирийн сонирхогчид тэр их хүнтэй мань өвгөн холбогдох учир бий аж гэж шивгэнэлдэж байлаа.

	Гал дээрх тогоотой цай даргилж өвгөн Зундуйн гэргий том гуулин шанагаар уудлан хөөрцөгдөхөд орос монгол хоёрын өнөр яриа түр цэглэж хүмүүс цайлах зуур гэрийн дотор гагцхүү халуун цай оочлох чимээ анир сонсогдоно. Сурвалжлагч мөнгөн аяга дүүрэн цайг яасхийж ууж дуусгах билээ гэж халширч байснаа одоо хөөрцөгдсөн амттай улаан цайн амтыг сайшаан зооглож шинэ тэнхэл орсон бололтой:

	— Зундуй гуай та! Орос газар явж, ачаачин, ажилчин явж, лам хүн мөртөө бурхны номын хажуугаар орос ном үздэг болж, нутгийн лам нар таныг «орос гэлэн» гэж хочлох болсон сонирхолтой, сургаалтай намтрыг чинь сонслоо гэж сурвалжлагч сонссон зүйлээ товчлон хэлж асуух байдалтай харж хэлэхэд:

	— Та бас миний өөр нэгэн хочны тухай чих дэлсэж дуулсан юм байхдаа... гээд аяганд хийж зэлгээрсэн цайгаа ууж:

	— Миний хоёрдугаар хоч албан ёсны үнэмлэхтэй юм шүү гээд өвгөн Зундуй хоймрын (бурхан) ширээн дээрх улаан ховдыг уудалж хадагт нандин боосон юмыг задалж, он цаг удаж, зах нь шарласан бичгийг гаргаж над өглөө. Үзвэл, хар бэхээр орос цаасан дээр бичсэн үнэмлэх байлаа. Уншвал:

	 

	«Зөвлөлт Орос Улсын ажилчин тариачны улаан армийн -р ангиас...газарт сэргийлэн суулгасан цэргийн дарга Мельниковоос үнэмлэх бичиг шийтгэн олгосны учраа, 

	Үүнийг үзүүлэгч гэлэн Зундуй болбоос, манай орос цэргийн ангид, монгол тулмаач хэмээх хэлмэрчийн албан хааж, бидний ажил хэрэгт үнэнч шударгаар туслалцаж, большевий ёсоор зүтгэж, орос цэргийн ард монгол нүүдэлчдийн хооронд хэл залгуулж найрамдлыг зузаатган явсаар, нутгийн ард олноос «большевий гэлэн» хэмээх сайшаасан нэр авсан учрыг илэрхийлэн гаргаж үүний тулд, хойч үед дурсан санахын тэмдэг болгож үнэмлэх бичиг шийтгэн олгосугай.

	хурандаа А. Мельников

	Европын 1924 оны 1-р сарын 25 гэжээ.

	 

	Манай нутагт миний багад «большевий цувсан зам», «большевийн нутаг» гэж байсныг би энэ үнэмлэхийг үзээд сэргээн санаж, бароны цэрэгт явсан «ходоодон»

	Пунцаг гэгч нутагтаа буцаж ирээд, барон жанжинд хэлмэрч болоогүй, харин улаантанд хэлмэрч байсан «большевий гэлэн»-г харахад нүд хорсож буудчихмаар санагддаг юм гэж ярьдаг байжээ гэсэн дам үг бас миний санаанд орж:

	— Большевий гэлэн гэдэг чинь энэ хүн бий гэж бодлоо би.

	— Хөдөөгийн нүүдэлчин монголчуудын дундаас ийм сонин сайхан намтар бүхий хүнтэй уулзана гэж ердөө санаагүй тоомсоргүй явсан маань миний осол омтгой болохыг эрхэм найз малчдын өмнө хүлээж, уучлалт гуйя гэж сурвалжлагч ёсорхон мэхэсхийж, сурвалжилга амжилттай дууслаа гэсэн байдалтай тэмдэглэлийн дэвтрээ хамхихад миний дэргэд сууж байсан залуучуудын эвлэлийн гишүүн хархүү.

	— Манай Зундуй гуайн хочны намтар ч арай дуусаагүй шүү. Сурвалжлагч гуай! гэхэд механикч бүсгүй түүний үгийг тосож оросоор:

	— Манай аавын гуравдугаар хоч нь ингэж үүссэн юм. Аав аливаа найр цайллага дээр ам нь халаад ирэхээрээ «За дружбу» гээд нэг хундага өргөдөг зантай...

	Тэгээд нутгийн залуус аавыг цаашлуулж «дружба Зундуй» гэдэг болсон. Тэр хочны нэгэн зохиогч энэ саяын ярьдаг хархүү юм гэлээ. Хархүү бага улсхийж:

	— Бид Зундуй гуайг улс түмний найрамдлыг туйлаас эрхэмлэдэг хүн гэж үздэг гэлээ. Механикч бүсгүй хархүү хоёрын үгийг би залгаж аваад:— Зундуй гуайн «гэлэн», «орос», «большевий», (большевик), «дружба» дөрөв нь түүний амьдралын тухай дөрөмсөн романы нэр байвал юутай сонин бол! гэж билээ. Цветков сурвалжлагч бодосхийснээ:

	— Би найрууллаа — «Дружба Зундуй» гэж нэрлэхээр шийдлээ гэх нь тэр...

	 

	
ЭРИХ 

	(Үнэн явдлын улбаа өгүүллэг)

	 

	Саяхан нэг гудамжинд явж байтал, өвгөн, пионер хоёр газраас юм түүгээд байлаа. Өвгөний эрихний татаасан хэлхээ нь тасарч эрих нь цувчхаад гудамжны нунтаг шороонд хутгалдаж орхиж... тэгээд бас нэг ачааны машин түүгээр өнгөрч бүр ч холион бантанг нь хутгасан гэнэ.

	Өвгөн эрихээ гүйцэхгүй болсон, «энэ яваадаа» уншсан маанийн тоолуураа эрихний хамт шороонд алдсандаа сэтгэл гонсойж байгаа бололтой. Би явлаа. Явж байтал хүүхдийн час хийсэн дуу ард гарч:

	— Ахаа! Өвгөн гуайн эрихийг би олж гүйцээлээ гэж өнөөх пионер баяр хөөр болон хэллээ.

	— Залуу хүн ингэж настнуудад тусалж байх хэрэгтэй. Сүсэгтэй хүнд туслах нь пионер хүнд ичгэвтэр гэж үзэх хүн байж болно. Гэвч пионер хүн бусдын тусыг бодож явдаг учраас чи эрихийг нь олж өгөө биз дээ.

	— Өвгөн гуай намайг гуйсан юм...

	— Өвгөн их сүсэгтэй хуучин хүн болоод эрихнийхээ хойноос үхэлдээ байх... Сүсгийг тийм ч амархан орхиж болдоггүй. Би чамд нэг явдал ярья.

	— Хуучин цагт хүн бүхэн нэг лам багштай, хүзүүндээ сахиус хэмээх бурхны зурагтай эвхмэл цаас гэрлэн зүүдэг, зарим хүн нүхтэй мод буюу хуванцар бөөрөнхийг утсанд хэлхэж хар хүн, эмэгтэй хүн хүзүүндээ зүүж, лам хүн гол төлөв царвуундаа эвхэж углаж явдаг байж билээ. Намайг наймтайд ээж маань нэг ламд шавь болгоно гэж зул, хүж, хадаг бариулж, ном уншуулж, нэг баринтагтай номоор адис тавиулаад— Чиний багш энэ ламбугай боллоо. Нэрийг нь хэлэхгүй цээрлэх хэрэгтэй гэсэн. Би тэр ламын нэрийг мэдэх байтугай зүсийг нь үзээгүй хүн сэн. Би тэгж «сүсэгтэй» хүн болж хүзүүндээ нэг шар модон эрих зүүн явдаг болсон юм.

	Эрих хүзүүндээ зүүж, хурга хариулж тугал гилж явлаа. 8 настай гэж дармал 14 насандаа бага сургуульд орж, монгол ном үзэж бичээч болж тоо бодлого бодож сурлаа. Шар эрих хүзүүнд зүүлттэй «сүжигтэй» явдаг боловч «маань»-ийн зургаан үсгийг эрихээр тоолон, «буян хийх»-ийн оронд мал нядлахыг сонирхож, хонь өрлөж «муу» хийхийг заалгаж эхэлсэн билээ.

	Шар эрих хүзүүндээ зүүсэн «шашинт сүжигт» хүү маань сургуулийн тахих бурхан гэж, гэрийн хоймор залсан «ямандага» бурхныг:

	 

	Ямандага гэж

	Ярзгар зураг

	Бурхан гэж

	Будагтай цаас

	 

	гэж нөхдөдөө шүлэглэж байсан юм. Би зүйр цэцэн үг сонирхож «шүлэг» тэрлүүлж эхэлсэн цаг... Тэр бурхны тухай «шүлэг» бурханд сүсэг төгөлдөр багш Н-ын сонорт хүрч хацартаа алганы амт үзлээ. Гэвч миний «сүжиг» сэргэж ч мандаагүй, сэтгэлээс ч гарч одоогүй шар эрих шашны «сүжгийг» минь хүзүүнд аргамжаад байсан бололтой. 17-тайдаа бага сургууль төгсөж Улаанбаатарт дуудагдан ирж, тэр цагийн багшийн сургуулийн элсэлтийн шалгалтыг онц өгч чадсан учир шууд 3-р ангид оруулж «эрдмийн туяат оргилд мацан авирах» шатыг нэг гишгүүр ахиуллаа. Шажинд сүжигтний тэмдэг шар эрих хүзүүнд зүүлттэй л байлаа.

	Хүн болсоор халуун усанд орох гэдгийг, тэгээд өвөл цаг хаврын уулзварт 1929 онд үзлээ. Бид хэдүүл хөдөөгөөс ирсэн сурагчид «нийт»-д орлоо. Өрөө тасалгаа нь шинэхэн, саяхан гараас гарсан (барьж гүйцсэн) уудам саруул... Би тэр цагт барилдахын өвчин, бид биеэ сайн угаахын оронд сайн л барилдлаа. Халуун усны нойтон шал халтиргаатай л байлаа. Бид хэд бүр хөхөж, сэтгэл дэврээд ээлжлэн «шатарчлан» барилдаж байтал манай нутгийн Т... миний хүзүүнд байсан эрихний хэлхээг тасалчихлаа. Шар модон бөмбөлөг шархийгээд шал дээгүүр эрийн нэг боллоо. Түүж авахын ч аргагүй байлаа. Зарим нь усан хоолойн хажуугийн сөвөөр далд орчихсон байлаа. Эрих хагас тоо нь гүйцэхээ байжээ! Эр хүн гудиггүй нь дээр гэж би бодлоо. Ингээд эрихний хэлхээ тасалсан нөхрөө уучилж билээ.

	Шар модон эрих хүзүүнээс минь салж шашны «сүжиг» санаанаас минь сарниж эхэлсэн бололтой.

	Эрихний хэлхээ таслуулсан тэр жилээ ардын багш болж, Ардыг гэгээрүүлэх Яам, захиж ирүүлсэн Зөвлөлт буриадын «Эрдэм ба шашин» гэдэг сэтгүүлийг дугаарлан сонирхож үзэж бурхангүйн мэдлэгийн шимийг хүртэж сургуулийнхаа эмч ламтай ном хэлэлцэж «шинжлэх ухааны онолыг таниулах» гэж, буддын шашны будангуй үзлийг шүүмжилж эхэлсэн билээ. Ингэж эрихээ мартаад эрдэм нэмэн нэмэн сурсаар 40 жил боллоо...

	1968-2-7

	 

	
ЭНДҮҮ БОДОЛ

	(Өгүүллэг)

	 

	Дамба, Цамба хоёр сургуулийн алтан босго алхсанаас хойш нэгэн ширээнд сууж ижилдэн дасаж, санаа бодол нь ч нийцэх боллоо. «Эрдэм сурна гэдэг бол амьдарч сурна гэсэн үг» гэж, ах зах улсын сургамжлан ярихыг олонтоо сонсож, тэр хоёр «сурах л хэрэгтэй» гэж бие биедээ сануулна. Тэр хичээл сургуулиас гадуур юу сурвал зохихоо мэдэхгүй байжээ. Мэдэхгүй бол асуухаас сайхан арга байдаггүй гэж багшийнхаа хэлдгийг тэд санацгаалаа. Хамгийн түрүүнд тэд, танил аман зохиолч, ерөөлч өвгөнөөсөө асуужээ. Аман зохиолч өвгөн тэднийг хөлөөс нь толгойг хүртэл ажиж байснаа:

	— Юм сурах, бас тустай... заалгалгүй сурдаг юм, залхуу хойрго хоёр байдаг. Багшлуулахгүй сурдаг юм бааш заль хоёр байдаг. Хялбархан сурдаг юм хямд амархныг эрэх байдаг. Энэ мэтийн муу зангаас бусад сайн юмыг эрэл хичээл хоёроор олж, эрдэмт багшаар заалгаж сурцгаа. Дөлөөр сурсан ном дөрвөн өртөө тойруу гэдэг юм гэжээ. Бас л тодорхойгүй байв. Дамба, эмэг эхийн гар дээр торниж, хэлд орж эхэлсэн тул эмээгээ их хүндэтгэнэ. Сургуулиас гадуур сурах юм аль хэр олон бэ? гэж асуухад эмэг эх нь:

	— Хүн цаг мөч тутам байнга суравч, цаана нь сурах юм барагдашгүй олон, мундашгүй элбэг... эрдэмд хязгааргүй биш үү!... Сурахаа хичээ!

	— Сэтгэлдээ мартахгүй түшигтэй, амьдралдаа орхихгүй ашигтай юм сураарай гэлээ.

	Цамбын эцэг эх нь гар хумхиж амар суухыг боддог хүмүүс байв. Цамба сургуулиас гадуур юу сурвал зохихыг асуухад эцэг эх нь:

	— Сэтгэлдээ гаслангүй, биедээ зовлонгүй юм сур.

	Авьяастай юмаа алдаа баараггүй сурах ёстой гэж товч тодорхой хэлжээ. Дамба Цамба хоёрын гурван асуулт хариутай болж сурах юм нь тэгж чигээ оллоо. Тэр хоёр гуравдугаар анги төгслөө. Тэгээд тэд ерөнхий боловсролоос гадна ердийн амьдралаас их юм сурах хэрэгтэй гэсэн багшийн сануулгыг нэмэн авлаа. Тэдний нэг нь түшигтэй ашигтай гэсэн юмаа сурч эхэллээ. Нөгөө нь гаслангүй, зовлонгүй гэсэн юмаа сурч эхэллээ. Цаг хугацаа харвасан сум шиг өнгөрч, нэг мэдэхэд тэд нэлээд юм сурцгаасан байжээ. Дамба мод дархлах, морь тахлах, мотор засахыг заалгалаа. Ашигтай шиг санагдахаар нь арав таван үзэг харандаа арилжиж ч үзлээ.

	Цамба цаг засах, цаасан угалз хайчлахыг заалгажээ.

	Тэрээр уран зохиол уншиж ухаан зарж (үнэн)-ийг олохыг оролдлоо. Тэд ийнхүү сургуульдаа элдвийг суралцах дуртай авьяастан гэгдэх болжээ. Дамба, Цамба хоёр жирийн юмыг гололгүй, жижиг юмыг чамлалгүй сурцгааж байлаа. Тэд сурлагын дүнгээр хангалттай, жил жилд анги дэвшсээр...

	Амьдралын явцад хүн нэг л юманд хэлбийн хэвшдэг бололтой. Дамба ашгийг нь бодоод арван мөнгөө арван тав болгохыг чармайж, амьтан хүн авдаг сан бол агаар усыг ч арилжиж худалдвал ашигтай гэж санах болов.

	Цамба ухаан зарж зөрөлдөхдөө улам мэргэжиж, «уургүй» сайхан хэрэлдэх болжээ. Үнэн үгтэнд дийлэгдэхдээ, уур дээш бадарч, ухаан доош буурч, уран шандсаар зөрөлдөх төлөвтэй...

	Ахмад настан, ажигч залуус Дамба Цамба хоёрын мэдсэн нь «сайдаж», мэргэжсэн нь муудлаа гэж жиг жуг ярилцаж эхэллээ. Эмэг эх нь Дамбыг сэтгэлээ танин мэдэж, явдлаа ариутгахыг учирлан хэлнэ. Эцэг эх нь Цамбыг амаа татаж, омгоо дарахыг сануулан үглэнэ. Багш нь дуугүй өнгөрсөнгүй, сурахад учир зүй бийг сэнхрүүлжээ. Тэгээд Дамба, Цамба хоёр «сурах л хэрэгтэй» гэдэг маань захаас нь аван замаас нь түүн сурахын нэр биш гэдгийг ухаарч, суралцахын сониуч галыг оновчтойгоос нь ялгаж мэдэлгүй онгирч хадуурснаа сая л мэдэрсэн юм гэдэг.

	 

	
ЮУ НЬ ЧУХАЛ

	(Өгүүллэг)

	 

	Маргалдах дуртай гурван хүүхэд байлаа. Тэд маргах сэдвээ амьдрал, тохиолдлоос олдог байлаа. Гурван хүүхэд бие биеэ нэрлэн дууддаггүй «яримхай», «хиймхий», «дүгнэмхий» гэж ёжлон дуудах зантай. Аливаа юмны юу нь чухал бэ? гэж сургууль төгсөх ангийнхан зөвлөлдөн хэлэлцэхийг сонссон гурван маргалдагч «юу нь чухал» болох тухай нэгэн удаа маргалдлаа.

	Яримхай:

	— Аливаа юм, алимад ажлыг ярих хэлэлцэх нь чухал.

	Хиймхий:

	— Хэлэлцэх шүүмжлэх гэдэг чинь маргалдан дэмий ярихын нэр. Тэр чухал биш. Элдэв юмыг хийж бүтээх нь чухал... Яримхай Хиймхийн үгийг гүйцэд сонсож чадалгүй хэлэлцэн маргах сан гэхээс хэл нь загатнаж:

	— Ярьж ярьж эхлээгүй ажил явцгүй байдаг гэж ярьдаг шүү дээ. Ярих нь чухал. Хэлэлцэх нь зөв.

	Хиймхий:

	— Толгойгоо гашилтал ярилцаж, хэлээ хөштөл хэлэлцэх нь хийх бүтээхийг саатуулах аюултай. Хийх нь чухал... Маргалдаанд хамгийн сүүлд оролцож, дүгнэж эхэлдэг зантай Дүгнэмхий эдний түрүүчийн маргалдсан бүлэг үгэнд дүгнэлт хийх нь чухал гэж бодож суулаа.

	Яримхай:

	— Бидний хэний маань зөв байна гэж Дүгнэмхийгээс тусламж «дүгнэлт» авах санаатай болов уу гэмээр түүнийг эгцлэн харж асуулаа. Урьд удаа Дүгнэмхийгээс дэмжлэг «дүгнэлт» авч, Хиймхийг дийлсэн юм байжээ.

	Дүгнэмхий:

	— Ер нь ажилд ярих нь чухал биш. Хийх нь чухал биш. Аливаа юмыг ярьж байж, хийж байж бүтээх нь мэдээжийн зүй тогтоол мөн. Мэдээжийн зүй жамыг авч хэлэлцэх гэгч «Америкийг ахиж нээхтэй адил хэрэг».

	Одоо нэг хүн: Америк тив Атлантын далайн тэртээ байгааг би оллоо шүү гэвэл хэчнээн инээдтэй вэ? Аливаа юмыг зөв дүгнэх нь чухалдаа гэж хэлээд өөрийгөө нэлээд зөв ярилаа даа гэж бодлоо. Яримхай, Дүгнэмхийгээс энэ удаа санасан дэмжлэгээ аваагүйдээ дотор нь гонсойж суулаа. Хиймхий хийх юмаа олж ядсан мэт гар хуруу нь хөдөлж Дүгнэмхийг илэрхий дургүйцэн ярвайж:

	— Дүгнэмхий чи ч бас л Яримхайн өрөөсөн дугуй.

	Нэг нь хийх юмны тухай хий донгосож нөгөө нь хийсэн юмны тухай дэмий чалчиж байх гэсэн хэрэг гэж базаахгүй ширүүн барга үгээр хэллээ. Яримхай, Дүгнэмхий хоёр хэлэлцээтэй юм шиг зэрэг;

	— Хиймхий чиний хийж бүтээсэн юм аль вэ? Ер нь

	Бид «Юу нь чухал»-ын тухай асуудлыг маргаад нэгэн тийш болгож чадахгүй нь шив дээ. Хэнээс асуух вэ?

	Ямар нь зөвийг сонсох уу? Хиймхий хоёр этгээдийн зарга хагалан тасалж байгаа юм шиг:

	— Багшаас асууя гэлээ. Дүгнэмхий зөв шийд гаргалаа гэж баталж номлох байдалтай хэллээ. Яримхай толгой дохиж Дүгнэмхийг дэмжлээ. Тэр гурав «Юу нь чухал»-ын тухай маргаснаа багшдаа тоочин танилцуулахад багш нь:

	— Амьдралд чухалгүй юм гэж байхгүй цөм чухал.

	Иймд «чухал» гэдэг үгийг арилжаанд явдаг зараалын юм шиг амьдралын үзэгдэл ажил явдал бүрийд хэм хэмжээгүй, хэлээ цуцтал оновчгүй хэрэглэх нь зохилдохгүй. Та гурвын «Юу нь чухал»-ын тухай үзэл дэндүү бүдүүвч өрөөсгөл байна. Хамт олноороо хэлэлцэж тогтоох, хийж бүтээх, онож дүгнэх гурвыг хосолж байх нь та нарын «Юу нь чухал» нь вэ? маргалдааны дүн болох байх.

	 

	
ӨНӨӨХТЭЙ УУЛЗСАН НЬ

	(Бяцхан шог)

	 

	Нэг хүн саяхан гудамжинд уулзжээ. Тэр нөхөр нь нэг юм эрээд, худалдааны газраар бий гэдэг сургийг нь гаргажээ.

	— За тэр чинь юу андах вэ. Өнөөх л байхгүй юү гэв.

	— Монгол хэлний өнөөх хэцүү шүү дээ. Юу юм бол доо гэж нөгөөдөх нь бодож явжээ.

	Нөхөр нь нөгөөдхийнхөө ханцуйнаас татаж:

	— Өнөөхийг чинь эндээс сураглая гээд улсын номын худалдааны газар орчлоо. «Өнөөх нь худалдааны газар байдаг сурагтай гэснээр нь энэ байгууллагыг бас «худалдаа» гэсэн нэртэй болохоор нь орсон юм байжээ.

	Нөхөр нь нэг тасалгаанд орж ирээд:

	— Өнөөх чинь энд барааныхаасаа бараг хасагдаад энд номынх болж байгаа юм гэнэ гэхэд, нөгөөдөх нь бүр гайхжээ.

	Нөхөр нь нэг л сэргэлэн хөхиүн болж:

	— Өнөөх чинь энд байдаг гэнэ гэж тэр байгууллагын даргын тасалгааг заажээ. Тэгэхлээр нь:

	— Бидний таньдаг нэг хүн байж дээ гэж нөгөөдөх нь бодлоо.

	Тэгээд «өнөөх»-тэй уулзахаар тэд тэр даргын тасалгаанд орлоо гэнэ.

	Гэтэл «өнөөх» гэдэг чинь аргагүй «өнөөх» л байж шүү.

	Улсын номын худалдааны даргын баруун гар болоод байгаа юм банж...

	«Өнөөх» гэж цээрлэх нь юу байх вэ дээ. Олны шүүмжлэлээр огло татуулаад, эд бараатай газраас хөөгдсөн, энд хэд хоног толгой хавчуулж байгаа улигт муу «цохолт» л байхгүй юу!

	Олон ардын соёл хөгжөөд ирэхээр зарим шинэ номыг олны хүртээл болгохгүй, овтой зарим хүнд цохолтоор олгодог муу зуршил бас гарч байгаа юм шив дээ.

	1956 он

	 

	
ӨӨРИЙН ТУХАЙ ӨЧИХ ЮУТАЙ БИЛЭЭ

	 

	
УЧРАЛ

	(Өчүүхэн тэмдэглэл)

	 

	Мартын наймны урьд үдэш Москвад их л цэнгэлүүн. Ном үзэж хөхөрсөн нүдээ амрааж, хөштөл суусан биеийн чилээг гаргахаар гудамжинд гарлаа.

	Гадаа сэвэлзсэн салхитай. Огторгуйд од түгэн, олон цахилгаан гэрэл газарт түгсэн од шиг гялалзаж байна.

	Холбооны нэгэн салбарт очиход баярын мэдээ, мэндийн захиа бичигчид олноос олон, ээлж дараа ч мундашгүй урт:

	Телефон утсаар ярих гэж бүхээгт нь ойртвол хоёр хүн ээлж хүлээж байна. Бага азнаж байтал бас нэг охин ирлээ. Тэр хөөрхөн бүсгүй бага ангийн сурагч бололтой, дээлийн захнаас нь улаан бүчний сэжүүр духайна. Би ээлждээ утасдаж үзвэл, ярих газраас хариу алга...

	Жаал охиныг ээлждээ ярь гээд бага азнахаар шийдлээ. Тэр охин утасдсангүй, бүхээгээс гараад ирлээ.

	Бодвол ямар нэг явдал гарсан бололтой. Охин явахаар 2-3 дурамжхан алхсанаа над руу эргэж зовонгуй дарай гаргаж:

	— Ах гуай... Би гурван тавтын мөнгөтэй учраас утасдаж чадсангүй. Та арван тавт мөнгөтэй бол, над сольж өгнө үү? гэв..

	Аль ч газрын ямар ч угсааны хүүхэд адилдаа...гэж бодоод, мөнгө солих гэх нь юү байх вэ, 15 мөнгө ав ав гээд хэд хэдийг өгөхдөө хэдэн хүүхдээ саналаа.

	Жаал охин гирвэшсэн байдалтай, 15 мөнгө авч, 3 тавтаа өгөөд, утасны бүхээгт яаран орж утасдлаа. Би түүний дараагаар түрүүчийн газарт дахин утасдъя гэж бодоод түр хүлээзнэж байлаа.

	Өнөөх охин маань бүхээгээс гармагц:

	— Ах гуай! Над тусалсанд аав баяр хүргэж байна.

	Танаас аав нэг юм асуу гэсэн гэлээ.

	— За, болно гэлээ би.

	— Та ямар угсааны хүн бэ? Монгол хүн үү?

	— Би монгол... Улаанбаатараас

	— Тэгвэл танд бас дахин баяр хүргэе! Миний аав монголд очиж байлдаж явсан хүн. Монголын тухай над дандаа ярьдаг... Гэрэл зураг ч үзүүлдэг... Монгол хүн их сайн улс гэдэг... Би монгол хүнд хайртай. Та над мөнгө сольж өгсөн сайн ах...баяртай гээд бүдэг гэрэлтэй бага гудамжийг хөндлөн гарч, Лениний нэрэмжит цэцэрлэгт их гудамжаар зээрийн янзага мэт цойлон дэгдэн явчих нь тэр.

	Тэр охины эцэг нь манай оронд ирж бидний эрх чөлөөний төлөө халуун амь, бүлээн цусаа хайрлалгүй, манай дайсантай тулалдсан гавьяат дайчдын нэг байж дээ.

	— Ийм бяцхан хүүхэд хүртэл монгол орон, монгол хүнд элэгсэг байдаг нь монгол-зөвлөлтийн гандашгүй нөхөрлөл ашид мөнхийн илэрхий баримтын нэг дээ гэж бодлоо.

	Эцэст нь хариу талархал хүргэлгүй, мунгинаж байгаад жаал охиныг явуулчихсандаа өөрийгөө зэмлээд, телефон утасны бүхээгт орсон билээ.

	Энэ бол өчүүхэн учрал боловч, тэмдэглэж үлдээх сэтгэл над төрсөн юм.

	1959 он.

	 

	
СЭТГЭЛ БУЛААСАН САЙХАН МЭДЭЭ СОНСООД

	Цагаачин үхэр жилийн намрын сүүл сарын энэ нэгэн өдрийн морин цагт монгол хүний сэтгэлийг хөдөлгөсөн сайхан зүйлийг агаарын мэдээгээр сонссондоо зүрх булгилан догдолж доорх хэдэн мөр өгүүллийг бичив.

	Үнэнээр явсан хүн үхэр тэргээр туулай гүйцнэ гэгч үлгэрээр бид тэсвэртэй шаргуу тэмцсээр үнэн мөнөө өнөөдөр олов.

	Монгол улсын тусгаар тогтнол олон зуун жилийн уламжлалт түүхтэй билээ. Гадаад, дотоодын хоёр давхар хүнд дарлалын эсрэг Монголын ард түмэн баатарлагаар тэмцэж 1921 онд тусгаар тогтнолоо мандуулсан юм.

	Дарлагчдын гайгаар ертөнцийн боловсролоос хэтэрхий хоцорсон орноо сэргээн мандуулж, боловсон улс ардын дайтай болохын төлөө 40 жил тэмцсэн манай ард түмний гандан бууршгүй дайчин тэмцэл, одоо элбэг өгөөмөр дүнтэй болж, нийгэм журмыг өрнүүнээр байгуулж байна.

	Монголын ард түмэн, даян дэлхийн энх амгалангийн ариун үйлст зохих хувь нэмрээ оруулахын төлөө дэлхийн хоёрдугаар дайныг эцэс болгоход үлэмж хүч хөрөнгөө хэлбэрэлтгүй нэгэн сэтгэлээр гаргаж, олон улсын байгууллагад оролцох гавьяатай эрхийг байлдан олсон билээ. Тийм учраас Бүгд Найрамдах Монгол Ард Улс Нэгдсэн Үндэстний Байгууллагад элсэн орохоор 15 жилийн өмнө өргөдлөө гаргасан боловч эзэрхэг түрэмгий нар манай уламжлалт тусгаар тогтнолыг хүндэтгэн үзэхгүй, тус улсыг элдвээр хяхан Нэгдсэн Үндэстний Байгууллагад элсүүлэхгүй садаа болж байв.

	Гэвч түүхийн үнэн баримт эзэрхэг түрэмгийн хар хөшгийг нэвт гэрэлтэн харагдах чадалтайг хар хорсолдоо мунхарсан ноёд яаж мэдэх вэ дээ?...

	Агаарын нарыг алгаар халхалж болохгүйн адил Монголчууд олон зуун жилийн тэртээгээс улс төр байгуулан, дэлхий дахины түүхэнд Монгол гэдэг нэрээ тэмдэглэсээр ирснийг олон нийтийн хурц нүд, сонор чихнээс нууж чадахгүй болжээ.

	Дэлхийн шударга хүн төрөлхтөн, сайн санаат хүмүүс, эрүүл саруул ухаанаар бодлого явуулж улс түмэн, бидний хууль ёсны эрх манай ард түмний хүндтэй үүргийг ухааран мэдэж; манай улсыг Нэгдсэн Үндэстний Байгууллагад бусад улсын нэгэн адил гишүүнээр элсүүлэх явдлыг үнэн санаанаас дэмждэг болсон юм.

	Манай зүй ёсны хүсэл эрмэлзэл, шударга улс түмний дэмжлэг хоёр няцаашгүй их хүчин болж манай Бүгд Найрамдах Монгол Ард Улсыг Нэгдсэн Үндэстний Байгууллагад гишүүнээр элсүүлэн авлаа. Энэ бол манай ард түмний маш их ялалт ололт мөн.

	Манай улсыг Нэгдсэн Үндэстний байгууллагад гишүүнээр элсүүлэхийн төлөө цаглашгүй тэмцсэн бидний халуун хань их Зөвлөлт улс тэргүүтэй нийгэм журамт улсууд ба манай хувьд эрүүл бодлого дэмжсэн улс түмэнд баяр талархлаа илэрхийлье.

	 

	
МӨХӨС МИНИЙ ӨЧҮҮХЭН ТЭМДЭГЛЭЛ

	Эсэргүү нарын арван тав хоносон газрыг нэгэн өдөр турш явж үзэхэд ийм байсан болой.17

	 (1932) оны зуны эхэн сард Тариатын олон түмнийг хэлмэгдүүлэн зовоож агсан эсэргүү нарыг нөхөр Өлзийбатын отряд хэмээх нэгэн баг цэргийн хүчээр цэвэрлэн зайлуулж, Тэрх голын өмнө хөвөөнд хуарагнаж хувьсгалын хороог байгуулж тохинуулан байвай.

	Үүний урьдахнаа эсэргүү нар Тариатын Эрээн мод хэмээх бяцхан суурин дахь сумын захиргаа, хоршоо, хамтралын зэрэг байгууллагуудын барилга, эд бараанд гал тавьсан нь шатаж дууссан бүлгээ.

	Тэр нэгэн өдрөө, галд шатсанаас үлдсэн зүйлүүдийг бүртгэн үзүүлэхээр хэсэг цэргийг томилон мордуулсанд, бичигч миний бие ч тэр цэргийн багтай харилцаа барьж явсан тул өөрийн холбооны үрэгдсэн сүйдсэн зүйлүүдийг бүртгэн үзэхээр явбай.

	Тариатын хөндийг өгсөн цэргүүдийг байлдааны үеийн дүрэм журмаар жагсаан явахад миний бие зүрх түг түг цохилж, хаанаас, хэзээ буу пан-хийх бол хэмээхээс, дотор шижигнэж явлаа. Эрээн модонд ойртон очиход барилга, эд бараа шатан, үнс чандруу болж, халуун нурам буцлан, хэдэн шавар зуух, хагас хугас шатсан хашааны сургаагийн хожуул сэрвийлцэн, бензин нь шатаж дэлбэрсэн төмөр гангууд онгойлцон, галын дөлөнд хуйхлагдсан арьс ширнүүд энд тэнд хөглөж, Стормон (Советская торговля с Монголией)-ийн хураалгатай байсан арьс шир шатаж дуусаагүй цэнхэр утаа суунагласаар байвай.

	Эрээнмодны баруун хажуу ба хог, дээгүүр эсэргүү нартай улс ардын төлөөнөө халуун амь, бүлээн цусаа хайрлалгүй тэмцэж агсаар тэдний зэрлэг тамлалуудын гашууныг амсаж, хайран сайхан алтан амиа алдсан зоригт баатруудын шарил хөндлөн гулд хэвтэж, тэдний тэргүүний нь хар шингэн халимаг үс салхины18 аясаар намиран хийсэж, хөх ногооны дундаас харагдаж байвай.

	Үүнийг үзсэн бид туйлын их харамссан бөгөөд зүрх уяран, нүднээс нулимс эс унасан нь үгүй боловч, эсэргүү нарыг тэмцэн ялах зориг занал зүрхний угт зангирсан нь царайд илхэн байж билээ.

	Нөхөр Содномын шарилыг үзвээс, дээл, цамцны өврүүдийг урж тасчсан нь түүний өвөрт байсан мөнгө алтыг эсэргүү нар бие биеэс өрсөлдөн булаалдаж авсан нь илэрхий. Түүний биед зүйл бүрийн хүнд шарх сорви байсан нь харгисаар зовоон эрүүдэж байцаасан нь зайлшгүй. Бусад шарилыг үзвээс буудаж, нүдэж, өвчилж алсан нь илэрхий байвай.

	Тэндээс хүрээний зүг явбаас замын энд ч тэрэгний тал дугуй, тэнд ч гэрийн хэмхэрхий тооно, эсгий ноос, ундуй сундуй хөглөрөн хэвтэж байвай. Хүрээний лам нар нь улаан цэргээс айж, хашааны хаалгаа онгорхой орхиж, хамаг юмаа гудамжаар зуун задгай хаяж, эсэргүү нарыг даган санд мэнд дүрвэсэн ба энэ завшаанд тэр хавийн зарим этгээдүүдээс лам нарын хашаа байшинг эвдэж, эд эдлэлийг хулгайлсан бололтой.

	Байшингаар орж үзвэл, хоршооны барааг багтаж ядтал дүүргэн чихжээ. Бас хүн хүн, хувь хувьдаа авсан бололтой богц савтай бөөм цөөн юмнууд олон байвай.

	Эсэргүү нар шар цэргийн хуарагнаж байсан нэгэн газрыг үзвээс, өрх үүд нь онгойсон, хаяа хатавчаар золбин ноход цувсан хэдэн гэрүүдийн гадна дотно дарь тугалга, тогоо шанага, хувин сав энд тэнд эрийн нэг хэвтэж байвай.

	Тэндээс тэдгээр эд барааг цуглуулахад зарим байшингаас буу сум гарсан ба заримаас хамтралын жин тээврийн хэрэглэл, заримаас хоршооны бараа, заримаас алагдсан хүмүүсийн гэр бараа гарсан бөгөөд ойр хавийн айлаас хөсөг хөлслөн ачиж, хүрээний элдэв эдийг хулгай зэрэгт алдахгүй байлгах зэргийг тэрхүү хүрээний үлдсэн дөрвөн лам нарт тушаагаад наран шингэхийн үед буцсан болой.

	1936 он.

	
ИХ ЗОХИОЛЧ Д. НАЦАГДОРЖИЙГ БИ ТАНЬДАГ БАЙСАН

	Би 1929 оны намар бага сургуулийн багш болсон юм.

	Тэр намар би Ардыг Гэгээрүүлэх Яаман дээр анх Нацагдоржийг үзэж таних болсон.

	1933, 1936 онд Нацагдоржтой олон уулзаж, заримдаа уран зохиолын нэг дугуйланд явж байсан. Би тэр үед тэр дугуйлангийн эрхлэгч байсан. Тэгээд Нацагдоржийн анкетыг бичиж авсан. Ямар сургууль төгссөн бэ? гэхэд: Орос, Герман улсуудын сэтгүүлчийн сургууль төгссөн гэж байсан. Пушкины «Хоригдол» «Анчир» гэдэг 2 шүлэг орчуулж байхыг үзсэн. Нацагдорж тэр орчуулгаа Монгол хэлний тайлбар толь зохиож байсан өвгөн эрдэмтэн нарт үзүүлж засуулж.

	Нацагдорж сайн өдөрт голын цэнгэлдэх хавьд зузаан орос, герман ном бариад зугаацаж явдаг сан.

	Нацагдоржийг хамгийн сүүлд үзсэн минь 1936 оны намар билээ. Одоогийн 1-р дунд сургуулийн хашааны баруун хойд буланд байсан нэг жижиг байшинд байсан юм. Тэднийд миний ороход Төмөрийн Нацагдорж сууж байсан, тэгэхэд эрүүл мэндийн тухай шүлэг бичиж байсан цаг юм билээ.

	1966— XI— 22.

	 

	
ЦАГИЙН ЭРХ - ТЭМЦЛИЙН ЖАМ

	Хавар дундуурлаж, нар дээр мандаж огцом энгэрийн хаваржаа малд өндөрдөж, хот айлын мэдэлтэн нар доошилж буух тухай ярилцаж эхэлсэн цаг... Тэр жил миний 13-ны жил орсон юм даг... Миний ижий «намайг үрчилсэн эх» нэгэн өглөө гаднаас орж ирэхдээ нэгэн хүрэн жинс авчирсан юм.

	— Энэ хэний жинс вэ? гэлцэж байтал ван хүний жинс байна гэж Донойн Намжил гэдэг хүн мэдэмхийрч хэлсэн... Нээрэн вангийн жинс байж билээ.

	Оройхон нохой хуцаж хүн гадаа ирлээ. Гэрийн эсгий үүд сэвхийтэл сөхөгдөж манай нутгийн вангийн дүү

	Лхамсүрэн гэдэг орж мэнд мэдэн гэрийн баруун баганаас дээхнээ суулаа. Цай аягалж идээ базаан тавьсны дараа:

	— Ван ах өчигдөр архи ууж танай энүүгээр яваад буцахдаа жинсээ гээчихжээ... Өнөө сонсвол танай зарц

	Дунга хүүхэн олсон гэнэ. Жинсээ олсны шанд нэг төлгөн хонь өг гэлээ гэж гэрийн их мэдэлтэн хүн Балам чавганцад хэлдэг юм байна. Тэр Баламынх жинсээ гээсэн Тунгалаг-вангийн хатны төрхөм айл нь байсан юм.

	Хүргэн Тунгалаг вангаа жинсээ гээсэнд Балам чавганц сэжиглэж муу ёр доо гэж үглэж байсан. Ижий бид хоёр тэр Балам чавганцынд зарагдаж байв.

	Гэгээд манай хотын зарим өвгөд урьдын түмэн лангийн хүрэн жинс одоогийн төлөгний шантай болсон нь цагийн эрх юм даа. Манай ноён ч ардын нам болж аргаа олсон хүн дээ. Жинсээр ч яах юм билээ... Цагийн эрх юм даа гэлцэж байсан.

	Баярын Дэндэв, Паламхүү энэ тэр хүн «ардын нам» болоод юуны түрүүнд би гэж морио гуядан явах болж дээ гэж л манай эзэн Балам чавганц ирсэн хүн болгонд бурж энэ цагийн эрх юм даа гэж гайхаш тасарсан байртай байлаа.

	Баярын Дэндэв гуай, Паламхүү хоёр манай хотоор нэг ирэхдээ энгэр дээрээ том гэгч улаан даавуун таван хошуу энгэртээ хадсан байж билээ.

	Тэр нь ардын намд орсны үнэн бат тэмдэг байсан ажээ.

	Ван Тунгалаг, Баярын Дэндэвийг бага залуу насанд нь барин авч банздаад бас сэтгэлтэй хүүхнийг нь булаасан эзэрхэг явдалтай юм байж. Ардын засаг мандаж сул ван Тунгалаг сууринаасаа мултарч, шороо бууцанд унаж гээгдсэн жинсний сүр нь буурч хүн ард ноёноо гэж үзэхээ байхаар шударга ардын дунд шургалан орж ардын намын учрыг ухамсарласан Баярын Дэндэвтэй түнжингүй байдгаа больсон царай гарган түүнтэй түншлэхийг горьдох болсон байж билээ. Энэ бас л цагийн эрх байж... Хошуу засаг байж ард олны тэмцлээр огцроод байсан Тунгалаг ван «хувьсгалч» болоод шалиагүй дээ...

	Тэртээ 41 жилийн, бага сэргэлэн цагийн мөчигхөн дурсамж сэтгэлд дурсагдан санагдлаа.

	«Сайхан Өндөр» гэдэг уулын өвөрт шил толь нь гялалзсан хэдэн байшин байна. Хашаан доторх мойл үрлийн монос нь хараахан цэцэглээгүй цаг... Энэ нь ван 

	Тунгалагийн олны хөрөнгөөр бариулсан орд сууц нь юм байж... Шүтээний гэрт ардын намынхны хуралдаан болов. Би тэр гэрт галчилж суулаа.

	Харц Баярын Дэндэв гэрийн хоймрын олбог дээр сөхрөн сууж гаансаа хааяа хааяа сорж нийслэл Хүрээнд хуралдахдаа малгайгүй суудаг гэж хар бортгон малгайгаа авахад хуралд суугчид цөм малгайгаа авлаа.

	Нусгай хүү би ч мөн малгайгаа аваад аргалын авдар элэглэн налж тулганы хойнох явган ширээн дээр тавьсан нандин боовтой тавагт хорхойтож суувч хэргийг нэгэн тийш болгон батлахдаа олноор гараа өргөж байхыг сонирхож байсан маань одоо бузгай тод бодогдож байна.

	«Хан тэнгэр» язгуурт Тунгалаг ван харц Баярын Дэндэвийн дор сууж хурлын хэлэлцсэн ардын эрх чөлөөг бадруулах хэргийг Баярын Дэндэвийн хэлж өгснөөр бичихдээ, шинэ цагийн «зэвүүн үгийг» ахин дахин амандаа үглэн үсэгчлэн тэмдэглэж их хичээнгүйлэх байдал төлөвтэй байна.

	Ардыг дарлаж явсан ноёд түшмэд ангийн эрх ашгаа хадгалах гэж цагийн эрхийг дагаж арга саам сүвэгчилж

	Тунгалаг ван шиг ардын намд элссэн болж ноён нэрээ «нам»-ын алдраар халхалж үзсэн...

	Ноёд түшмэд жинсээ мултлан авч гэзгээ хяргаж, зүсээ хувилгаж «Шинэ цагийн хүн» болж үзсэн... Тунгалаг ван мөн л цагийн эрхээр тэгсэн л дээ.

	Бүр сүүлд нь феодалууд нударгаа ханзалж хаян ханцуйгаа танаж тайрч үзсэн... Гэвч ноёд түшмэдийн номхон дүрийн цаанаас ноцтой санаа бараантаж «Нохой» нь цухуйгаад ардын намын ариун жагсаалаас хөөгдсөн. Намын бие лагшин ч цэвэршиж ариуссан.

	Жинс нь мултарч ёр нь орсон Тунгалаг ван ч намаас зайлж сахил авч лам болон завхарсан. Ер нь монголын аль ч орон нутагт ноёд намд шургалаад багтаж шингэхгүй болохоор лам болж биеэ далдлах гэж үзсэн...

	Энэ бол цагийн эрхийг дагасан биш тэмцэлд аргагүй ялагдсан хэрэг юм.

	«А» мэдэхгүй арван дөрөв хүрсэн зарц би ч намын гишүүдийн ач буянаар ардын сургуулийн алтан босгыг алхаж амархан сайхан суралцах аз завшаан олсондоо ч баярлавч баршгүй.

	 

	
ДУРСАМЖ

	Ард олны дундаас гарсан алимад шинэ юмыг өчүүхэн гэж чамлахгүй тэтгэн торниулдаг үнэн сайхан ёс манай үеийн содон шинж гойд бэлгэдэл юм.

	Миний бие 35 жилийн өмнө «Уран зохиолч нарын ангиас» гэж гарчигласан шүлэг, зохиолыг удаа дараа сонирхон үзэж «Шүлэг» бичихчээ болж эхэлсэн билээ. «Өнчнийг тэтгэвэл хүн болдог» гэдэг үнэн юм. Би Биндэрийн бага сургуульд байхдаа 1926 оноос ханын сонины эрхлэгчийн нэг нь болоод «Агаарт нисдэг аэроплан» гэдэг шүлэг анхлан бичсэн юм.

	«Уран зохиолч нарын ангийн» нийтэлсэн шүлгийн бичсэн аргыг ойлгон мэдэх гэж чин үнэнээс хичээл гарган бодсоор... Бага төсөөлөөд нэг зүйл зохиож тэр цагийн нэрт уран зохиолч Буяннэмэхэд захидлын хамт (1929 оны намар) илгээсэн юм.

	Аливаа юмны имсгэл «цаг боломж» нь таарахаараа үр шим арга дөрөө амархан олдог ажээ. Миний захидал санасанчлан Буяннэмэхэд хүрч сэтгэлчлэн бодоогүй сайхан үнэлэлт авсан... «Хөдөө гадааны нөхөд хүртэл уран зохиолыг сайшаан өөрийн авьяас чанараа гаргаж ийм сайхан шүлэг бичиж бүхий нь үнэхээр баярлалтай...» гэж хөдөөгийн намайг хөөргөн хөгжөөж «хотын нөхөд» бичсэн байдаг юм.

	Уулаас хөдөө өсөж «А» үсгийг анх тэнд таних болсон би «Хөдөөгийн» хэмээх «хотын» нөхдөөс ялгамжлан өгсөн уран зохиолын (хоч) нэрээ их л бахархан хайрт эцгийнхээ нэрийн оронд хэрэглэж явдаг.

	Монголын уран зохиол жилээс жилд торнин хөгжиж өрнөн бадарсан юм. Зохиолчийн шинэ шинэ нэр хувьсгалт хэвлэлд тодрон гарсаар байв.

	Зохиолчийн үндсэн хэрэглэгдэхүүн - хэл үг нь шинэчлэгдэн сайжирч, иш онол нь дорно дахины хуучин арга барилаас европ дахины шинэ онол практикт аажим аажмаар атга чимхээр дэвшин орсоор л байлаа.

	Өөрийн хувьд хэлбэл 1929 оноос хойш бараг бүтэн арван жил монголын хуучин сонгодог уран зохиол, Нангиадаас монголчилсон нэрт роман зохиолыг дээдчилэн уншиж түүний үг найруулга уран хэллэгийг шимтгэн авч, даган дуурайж явлаа.

	Европ дахины уран зохиолын үг хэллэг, төрөл зүйлтэй нийт зохиолчдын танилцах гурван зам тэр цагт байсан.

	1 дэх нь орос, франц зэрэг хэл мэдэх зохиогч нарын зохиолоор, 2 дахь нь өрнө дахины сайн зохиолыг уугуул хэлээр нь, зохиолын орчуулгаар дамжуулах зам, 3 дахь нь гадаад хэл үзэх зам байсан. 1929-1936 онд тун цөөн, хоёр гарын хуруу даран тоолоход хүрэхтэй үгүйтэй зохиолчид 3 дугаар замаар явдаг байсан юм.

	Манай уран зохиолд урагшлан тэмүүлэгч, өөдлөн дэвшигч идэвхтэй зарчмыг тэжээн тэнхрүүлэгч сайхан амт шимт төгөлдөр агаар оруулан орчуулагч нь 3 дугаар замаар аялагчид байсан юм. Тэдний тугч хошууч нь Д. Нацагдорж, Б. Ринчен, Б. Ишдорж нар билээ.

	Иймд орчуулагч хөрвүүлэгч нарын гавьяа зүтгэл нь зохиолчидтой эн зэрэгцэм дээгүүр юм даа.

	Миний бие 1930 хэдэн оноос европт нэр гарсан зохиолч нарын таниулан мэдүүлэгч, сурган хүмүүжүүлэгч зохиолуудыг монгол орчуулгаар шамдан унших болж заримын зохиомжийг дуурайн зохиол бичиж байсан юм.

	Тэр цагаас хойш уран зохиолын онол иш харах нүд орж эхэлснээ одоо санахад баярлах юм.

	Манай шинэ цагийн зохиолчид анхлан тосон дэнгийн дэргэд хатамжин сууж зохиолоо эхлээд, хятад лаа, орос лампын гэрэлд бүтээлээ хийж байсан бол, одоо хамгийг гийгүүлэгч байгалийн гэрлийг даван бүхий хүний гэгээн билгээр зохиосон цахилгаан зулын гэрэлд зохиол туурвилаа зовлонгүй оролдох ёстой энхжин зохиолчид бидэнд бүрдэж байна.

	Амлуулан өгөх ахмад уран зохиолч ч байна. Ажигч гярхай ухуулан шүүмжлэгч ч бий боллоо. Ахин өсөх залуу зохиолч нар ч он онд олширч уран зохиолын хойч үе ундарч байна.

	— Жижиг магтаалаас эхлээд олон явдалт роман зохиол хүртэлх олон төрөл хэлбэрийн зохиолыг бүтээдэг боллоо. Зохиолчдод «есөн хүсэл» нь одоо л бүрдэл болсон юу хийвч чадах эрч хүч нь загсаж гүйцээд байна. Уран зохиолын түүхэнд 35 жил бага ч хугацаа биш их юм бүтээсэн хугацаа.

	Нөхөд өө! Мэдлэгээ шат шатаар ахиулж, бичлэгээ час час хийтэл чамбайруулъя!

	1964 он

	
ДАЛАЙД ДУСААЛ ГЭГЧЭЭР

	Надад барилгын тухай хэдэн мөр үг бичиж нэмэрлэх сэтгэгдэл төрлөө.

	Барилгыг чанартай, эдэлгээ сайнтай барихад тоосгыг зөөвөрлөн бэлтгэх анхны ажиллагааг онц анхаарууштай! Тоосгыг заводоос хүлээн авч, барилга болгон наах хүртэлх дамжлага ажлын (зөөвөрлөх, буулгах, хураах) үед анхааргагүй ачигч, хайхрамжгүй буулгагчийн ширүүн мутраас нэлээд хувь нь хэлтэрч, бяцарч үрэгдэж байх нь улсын хэмжээгээр бодвол мөн ч олон мянган төгрөгийн гарз хохирол болж байна.

	— Барилгын зуурмаг-наалт, шаваасыг зуурч бэлтгэхэд орчин цагийн хувилахуй ухаан, бодис зүйн ололт мэдлэгийг хэрэглэхгүй байгаагаас наалт шаваасны хөг нь нийлж авцалдан наалдах чанар нь төгс гүйцэлдсэн эсэхийг нэвтэрхий мэдэхгүй байна. Тийм учраас барилга ашиглалтад оров уу, үгүй юу шаваас нь ховхорч унадаг байна. Шавар, элс шохойг гараар зуурч шавсан хуучин цагийн шавааснаас орчин цагийн машинаар зуурч бэлдсэн цементэн наалт шаваас хэврэгхэн байгаа нууцгай гэм учрыг давын өмнө олж мэдэх үүрэг манай хувилахуй ухаанч, бодис зүйч нарын өмнө тотгон дээр тонголзох мэт тулгараад байна. Үүнд:

	Улаанбаатарын хуучин барилгын гадна дотнох шаваасыг шинжлэхээс гадна, монголын эртний барилгын шаваасны бүрэлдэхүүн бөхжүүлэгч аргыг нэгэн адил судлах хэрэгтэй. Тэгээд барилга хөгжсөн улсын энэ талаар олсон амжилтыг хэрэглэж эх орны барилгын бөх сайн шаваасыг бүтээж болно.

	Барилгын гаднах өнгө шавардлага бол эдэлгээ, цагийн өнгөрөлт гүйдлийг даахгүй хэдэн жил болоод шинэчлэн будах, шавардах их ажил болж үрэгдэл чирэгдэл гардаг. Өнгө будаг шавар шаардагдахгүй, тоосгон өнгөтэй барилга барьж эхлэх цаг болоогүй юм уу? гэж энэ дашрамд асууя.

	— Барилгын «ашигтай талбай» түүнд оршин суугчдад таатай аятайхан болгоход хэдэн зүйлийн нөхцөл бүрэлдүүлэх хэрэгтэй.

	Нэгдүгээрт. Зарим хана, туурганд ялангуяа гудам хонгилын хананд хувцас хунар өлгөх шүүгээ савыг хонхойлж суулгах, дотоод хаалгыг хэд хэд эвхрэх нугастай буюу хацавч энгэсэгдээ ухран ордог хийх, зарим өрөөний хана туургыг цаг тухайн хэрэгцээгээр нааш цааш зөөж болохоор үйлдэхэд болмоор сон.

	Хоёрдугаарт. Барилгын өрөө тасалгааны дотоод тавилга хогшилтойгоо нийцэхгүй явдал олон байх юм.

	Үүнээс болж, тасалгаа доторх зай талбайг бүрэн ашиглах боломжгүй гачигдаж байгааг ч үзэж болно.

	Энэ зохисгүй байдал нь одоо худалдаанд гарч байгаа гадаад дотоодын хогшил ор, шүүгээ зэрэг тавилга манай шинэ барилгын дотоод зай талбайд олигтой таарахгүй байна. Түүнээс гадна хямд төсөр аятайхан хогшил үйлдвэрлэхгүй байгаагаас шинэ байшинд орсон айлын хуучин гэрийн хогшил төхөөрөмж н;ь хүрэлцэхгүй дутаж, шинэ сууцны дотоод үзэмж тохьгүй харагдах юм.

	Иймд барилгын зураг төсөл гаргахдаа манай мебелийн фабрик, үйлдвэрийн хоршооллын артельд үйлдвэрлэж буй улсын стандарттай хогшлыг харгалзан бодолцох, байшингийн хогшил, тавилга үйлдвэрлэх, гадаадад захиалах байгууллага ч манай шинэ барилгын дотоод зай талбайд тохиромжтой хогшил тавилга бэлтгэх талаар хичээх цаг болжээ.

	Гуравдугаарт. Монголын уран барилгын өв уламжлалаас юуг огоорч орхих, юуг авч дэлхийн орчин цагийн барилгын ухаанаар баяжуулах вэ? гэдэг асуудлыг шийдвэрлэх цаг нь болсон бус уу?

	 

	
МИНИЙ АМЬДРАЛЫН НЭГ ЖИЛ

	1.

	1964 он миний амьдралын 53 дахь жил... Өнгөрсөн нэгэн оныг нэхэн санахад монголын идэр түүхч нар монголыгоо судлан шинжилж эх ард түмнийхээ түүхийг боловсруулж орчин цагийн түүхийн ухаанд нэмэр ахиц болохуйц бүтээл гаргах гэж он дараалан чармайн оролдож, миний бие түүхэн мэдлэг гүйхэн, үг найруулга мөхсөө бодолгүй эх орныхоо түүхч нарын сүрэгт багталцаж монгол орны түүхнээс боловсруулан судлалцаж зохион бичилцэж ариутган шүүлцэж ажилласаар энэ

	1964 оныг өнгөрүүллээ. Ардын халамж буянаар олон жил сурсан төсөөлснийхөө ачийг жил жилд жижигхэн ч гэсэн хариулж байгаасай гэж байнга санах юм

	 

	2.

	«Хүн биеэ голдоггүй» гэж хууч үгэнд байдаг. Би бас чадлаа чамлахгүй дагнан ногдсон ажлын хажуугаар уулын дуртай уран зохиолоо давхарлан оролдов.

	1964 онд манай шинэ уран зохиолын ууган байгууллагын өрхийг татаж үүдийг нээж, галыг бадруулж эхэлсний 35 жилийн ойг тэмдэглэхэд тэр тэмдэглэлт цагаас хойш орчин үеийн уран зохиолын хөдөлгөөнд татагдан орсноо дурсан саналаа.

	Зохиолчдын баяртаа зоригжиж гундсан авьяас минь тордогдон сэргэж, гандсан үг минь чийглэгдэн сэхэж нийтлэл тэмдэглэл, шүүмж, шүлэг ч бичлээ. Тэр ч байтугай урьд хэвлүүлээгүй холбоо шүлэглэл, өгүүлэл найрууллаа завдан эмхэтгэж «Суртал нэг болсон нь» «Нөхрийг дурсах минь» зэрэг холбоо найраглал бичиж нэмэрлэлээ.

	 

	3.

	Жилийн 360 гаруй хоногийг жинхэнэ үүрэгт хөдөлмөр жирийн хүсэлт ажлаар дагнан нөгчөөж, өтөлсөн цогцсоо хөштөл суусаар байсангүй.

	Ээлжийн амралтаа авч, эгэл жирийн амьдралтай танилцахаар Төв аймгийн Эрдэнэ сумаар явж айл хунараар бууж мордож ах зах улстай уулзаж ярилаа..

	Намрын цасан хямраанаар Будлан уулын тагт гарч мөчрөөр балгаан барьж хоноглохдоо өл буурал бугын урамдахыг сэтгэл хөдлөн сонслоо. Туулын голыг өгсөхөд эзгүйрсэн өвөлжөө олонтой, эдгэрсэн зуслан нэлээдтэй, дөрөө зурам өвстэй дөрвөн улирлын бэлчээртэй юм.

	Эзгүйрсэн сайхан өвөлжөө, эдгэрсэн аятайхан зусланг хараад юунд ингэж айл нутаглахаа больсныг мэдмээр санагдлаа. Эндэх нутгийн зам нь муудаж (авто машин явж болохгүй) амьтан явах нь цөөрч, айл нутаглах нь ховордож, хэдэн айл нутаглаж байгаад нэгдэлд орохын хамт сумын төвд дөхөж буусаар байгаад нэг мэдэхэд айлгүй эзэнгүй болсон юм байж... Гэвч тэр сайхан нутагт амь машинтай аль ч цагт хүрчихдэг нь тэнд мөрөө үлдээснээс илэрхий байна.

	Эрдэнэ сум-нэгдэл энэ сайхан нутгаа нийтийн хүчээр сэргээн эзэмшихийн оронд харин ой мод, оргилсон ус, намаг хавчлаа гэдэг шалтаг заагаад байгалийн бага зэрэг бэрхшээлийн өмнө гараа хумхин зогсож, манай сум нутаг бэлчээрээр гачигдалтай гэж ярьдаг болсон юм гэнэ. Ийм явдал бусад нэлээд аймаг суманд одоо болтол байгааг бас юугаар тайлбарлах билээ.

	 

	4. 

	Энэ оны наймдугаар сард Москвад усархаг бороо орж ган тайлж байлаа. Олон улсын угсаатны зүйчид ба хүн судлалтан нартай Москвад уулзалдан, өөрийн орны угсаатны зүйн шинжилгээний байдлыг танилцуулах эрдэм шинжилгээний илтгэл, айлтгал хийх, тэднээс суралцах завшаан олдож олон улсын их хуралд оролцсон амьдралын бас нэг намтар нэмэгдлээ. Ленин ууланд Москвагийн их сургуулийн гол их ордны олон танхимд газар бүрийн эрдэмтэн ийш тийш хөлхөлдөн энд тэнд цөөлж зогсон ярилцаж бие биедээ мэдэгдээгүй мэдээ зангийг өгөлцөж авалцахад бичвэл мөн тэдний ярианд оролцож манай залуу угсаатны зүйч С. Бадамхатаны хамт өөрийн орныг танилцуулан хэлж явлаа.

	Бидний үгийг эрдэмтэд ойшоон чагнаж байсанд баярласнаа нуугаад ч яах билээ.

	Их хурлын «Нүүдэл суурьшил хүн амын харилцан холбогдол» гэдэг чуулган дээр эрдэмтэн нар дэлхийн бөмбөрцгийн энд тэнд одоо болтол оршин байгаа нүүдэлчдийн өнгөрүүлсэн түүх, орчин үеийн байдлыг илтгэлээ. Цаа буюу орь бугаар нүүдэг нүүдэлчдээс эхлээд олон янзын нүүдэлчид байдаг юм байна. Хувийн өмч хөрөнгийн гайгаар тэндхийн нүүдэлчид их л зовлонтой амьдардаг юм байна.

	Ираны эрдэмтэн Ахмед нүүдэлчдийг одоо цагийн байдалд шилжүүлэх тэдний дунд техник нэвтрүүлэх арга барилыг боловсруулах тухай ярив.

	Испанийн эрдэмтэн Бенет нүүдэлчдийн хөгжил нь туйлдаа хүрээд мөхөж байгаа мэтээр баталж тэднийг хөгжүүлэх тухай яриаг би ойлгохгүй байна гэлээ. Нүүдэлчдийг хүчээр газаргүйдүүлж хавчдагийг энэ эрдэмтэн «онолын» талаар цагаатгаж байгаа нь энэ ажээ гэж би санаснаа дэргэдээ сууж байсан нөхөр халимаг эрдэмтэндээ хэлсэн юм. Америкийн эрдэмтэн Гольдшмидт нүүдэлчдийг хөгжүүлэхгүй хэвээр үлдээх тухай хэлэв. «Боловсон» хэмээгдэгч америк эрдэмтэн гуай хоцрогдсон нүүдэлчдийг харж «Судалж шинжилж байх л дуртай юм байж дээ. Энэ «онол» нь даанч гаж буруу үзэн ядам байлаа.

	Испани, америк хоёр эрдэмтний «онол»-уудын мөн чанарыг СССР-ийн ба зөв үзэлт эрдэмтэд илчилж нүүдэлчдийн хоцрогдлыг биш хөгжлийн зүй жамыг судлахыг цохож үг хэлцгээлээ. Зарим эрдэмтэн нар монголын нүүдэлчдийн хувь заяа хэрхэн шийдвэрлэгдэж дэвшилтийн замаар өөдлөн хөгжиж байгааг намайг ярих биз гэж санууллаа.

	Дарлан мөлжигчдийг устгаж чөлөөт амьдралаа хамтын хүчээрээ зохиож байгаа нүүдэлчид хэрхэн танигдашгүй болтол өөрчлөгдөн хөгжиж болдгийг монголын жаргалант малчдын түүхэн туршлагаас үзэж болохыг чадахын хирээр ярьж хоёр ноён эрдэмтний «онол»-ууд даанч үндэсгүй гаж бурууг няцаан тэмдэглэсээн.

	Тэгээд би монголын нүүдэлчдийн олон үеийн түүх, эдийн ба оюуны боловсрол, аж байдлыг судалж монголын нүүдэлчдийн дэвшил хөгжлийн зүй тогтлыг нээж, малчдыгаа шинэ нөхцөл байдалд социалист ёсоор суурьшуулах тэдний зарим ажлыг улмаар механикжуулах, хөнгөвчлөх, онол практикийн асуудлыг ойрын жилд завдан улам нарийвчлан боловсруулах нь зөвхөн манайд биш олон улсад ч чухал боллоо гэсэн сэтгэгдэлтэйгээр эх орондоо буцаж ирсэн юм.

	Хоёр сарын дараа энэ оны 10 дугаар сард эв хамтын нийгмийг бүтээн байгуулагчдын эх оронд дахин очоод ирсэн дээ...

	Зөвлөлтийн монголч эрдэмтэн нар монголын түүхчид биднийг нийгмийн судлал шинжлэлийн ажилд багшилсан ачтан тустан болохыг эрхэм уншигчид та бүхэн юун эс андах!

	Монголын түүхчдийн хүчээр ойрын жилд бичсэн түүхийн нэгдүгээр ботийг зөвлөлтийн монголч нарт толилуулж тэднээс санал зөвлөгөөн авахаар сайн нөхдийгөө дагалдан миний бие Зөвлөлт улсад дахин очиж, 

	СССР-ийн Академийн их хүндэтгэлийг хүлээв. Москва Ленинград хоёр хотын монголч нартай олонтоо учралдан, монголын эрт дунд үеийн түүхийн ороонгитой гогцоо асуудлуудын талаар саналаа солилцож шүүмжлэн хэлэлцэв. Шүүмжлэн хэлэлцэлтийн явцад монголын түүхчид бол омтгой согогтой бичсэн газруудаа сэхээрч засамжлах арга замаа мэдсэн бөгөөд энэ хуралдаан ярилцааны дүнд зөвлөлтийн монголч нар ч монголын судлалдаа зохих ашиг тусыг олсноо тэмдэглэж байлаа.

	Дөрвөн долоо хоног Зөвлөлт улсад байхдаа, оросын алтан намрын үзэмжтэй сайхныг бахархан үзлээ. Залуу цагтаа номоос уншиж танилцсан оросын намрыг биечлэн нүдээр үзэхэд олон шар навчис орчин тойронд нисэлдэн хэчнээн сайхан байсан гэж бодно!...

	Ленинградын хавьд Пушкины дурсгалант газруудыг бахдан үзэж Москвагийн ойролцоох Чеховын түүхэн орон байрыг сонирхон үзээд олны хүчийг заран олдохуйяа ховрыг үлдээсэн оросын сайчуулыг бишрэлтэй, гайхалтай! гэж үе үе сэтгэлд орж, шар навчис хийссэн оросын алтан намрыг хазаар өвс хийссэн, хамхуул өвс бөмбөрсөн монголын баян намартай жишин зүйрлэж аль ч газрын намрын хонгор салхи нь амьтан хүний сэтгэлийг уймруулдгийг бодож сэтгэл дэнслэн явсан даа...

	1964 оны 52 долоо хоногийг иймэрхүү өнгөрүүлснээ там тум тэмдэглэсэн X. Пэрлээ.

	 

	
БОЛЬШЕВИЙ ЦУВСАН НЬ

	(Дурсамж)

	 

	1. Нартай өдөр намираа бороо орж, наалдаж суусан 0ид гурвын хувааж нөмөрсөн цув хүрэлцэхгүй хажуу хавирганаас чийг дааж байлаа. Орох айл олдохгүйдээ ч хээр суусангүй бид гурав... Олны хөлөөс зайдуу хэдүүл цөөлж суугаад 40-өөд жилд тухтай уулзаагүй үеийнхээ эсэн бусын адал явдал, аж төрөл, амьдралын тохиолыг эрээ цээргүй шавайгаа ханатал хүүрнэх л гэж тэгж, сумын наадамчин олноос онцгойрч гарсан хэрэг.

	Цээжинд хурсан үг ч цаг мөч өнгөрөх тутам цөөрч, бага сургуульд байсан үеэ дурсан хөгжсөн хөглөснөө сэргээн ярьж бүр багын юмаа ч санаж ядан сэргээн хүүрнэж, цэнхэр лонхтын сөн чилж, харийн цэрэг цуух манай нутагт бидний багад хааяа ирснийг дурсалцахад Нямаа маань:

	— Чи большевий цувсныг санаж байна уу? гэж надаас асуулаа.

	Жамсран маань:

	— Яагаа вэ, өнөөх Бароны үймдгийн хойтон зун... гээд л мэдэмгий нь аргагүй сануулан хэлэв.

	— Бэрээвэн хийд дээр большевий очсон юм гэнэ билээ гэж миний санаанд сэрхийгээд орлоо шүү. Намайг бага сургуульд орохын урьдын урьд жилд (1923) билүү, би Бэрээвэн хийд орж яваад хийдийн урьд ар дээр мод ширэнгийн цоорхойд орос эмээлийн хавирган дөрөө байхыг үзээд хамт явсан Шаваагийн Мөнхбаяр гуайгаас асуухад: Энэ чинь большевий цэргийн юм байхгүй юу гэж байсныг нөхдөдөө хэлээд үүнийг чинь нутгийн хууччуулаас сурвалжилъя байз гэж бодов.

	Бороо арилан, тэнгэр бүр цэлмэв. Бид ч ярьж дуусаад наадамчны дунд орж морь бөх сонирхохоор босоцгоолоо.

	2. Тэр өдөр большевийн тухай асуумаар хүн ч тааралдсангүй. Үдэш тэнгэр бүүдийж борооших төлөвтэй...

	Шинжээний ангийн аяны сууц-майхандаа ирж, хаяаны салхинд, сөмөлзөн дөлөх лааны гэрэлд сууж, өдрийн ярилцсан большевийн тухай сэргээн бодоход салхинд дөлөх лааны гэрэл шиг большевийн тухай миний дотор бүдэг бадаг орж, тэртээ 45 жилийн өмнө, тахиа жилийн зун, нэг хэсэг орос морин цэрэгтэй уулзсанаа саналаа.

	... Би тэр жил 10-тай, манай нутгийн Чимэгтогос мээрэн (бэйс хэргэмтэй байсан)-гийнд зарагдаж, хурга хариулж байлаа. Тэднийх Хурхын голын урд биед Баруун Баян (гол)-ын хавцлын ард байсан. Тэдний урдуур Санбэйсийн хошуу (Баянтүмэн) зүгийн хотчин хүрээчин (Нийслэл Хүрээ орогчид)-ний морьтой, тэрэгтэй цувдаг их харгуй зам байсан юм.

	... Нэг нартай халуун өдөр хурганд явж байтал, өнөөх хүрээчний замаар олон морьтой хүн зүүн зүгээс ирж яваа харагдлаа. Ажиглавал, буутай цоортой ч юм шиг байлаа. Юү боловч хургаа гэрийн зүг ойртуулахаар туулаа. Их үдийн илүү халуун болж байсан тул хурга хороод явж өгөхгүй байлаа.

	Өнөөх олон морьтой хүн юу юугүй дэргэд маань ирлээ. Тэд хоёр хоёроор эгнэн цувж явлаа. Түрүүнд нь нэг өндөр хүн ганцаараа даргалан яваа бололтой морио галгиулан явна. Тэд манай хотоос хүн ирэхийг хүлээж байгаа бололтой, морины амыг татаад зогсосхийлээ.

	Би замын хажууд шилбүүрээ барин, тэр урьд үзээгүй орос цэргүүдийг чадахын хирээр ажиглалаа. Тэд буу мөрөвчилж, сэлэм зүүжээ. Сахал нь ургаж бавайсан бөгөөд зарим нь цэрэг бор ногоон цамцны захны товчийг тайлж, зарим нь ханцуйгаа шамлаж сэрүүцэх юм. Дарга нь бололтой хүн их л зөөлөн харцтай хүн байлаа. Түүний сэлэм нь сугаран огшсон байхыг хараад: Цэргийн сэлэм (өөрөө) огшин сугарахаараа дайтах ойртсоны тэмдэг байдаг юм гэнэ билээ гэж өвөгчүүлийн ярьдаг санаанд орж байж билээ.

	Орос цэргүүд тун олуулан байсан, тэднийг цувж өнгөртөл замын хажууд гөлрөн зогссоор байгаад нэг мэдэхэд хөл ч мод шиг хөшөөд, хурга ч алга болсон байлаа... Тэд хэд хоног цувсныг одоо санахаа байжээ.

	Тэд маань өнөөх хожим эмээлийн дөрөөг нь үзсэн большевийн нэг хэсэг нь байсан юм санжээ...

	3. Сумын наадам төгсөх дөхөж манай шинжээний ангийн нэг бөх шөвгийн дөрөвт үлдэж, хоёр хайнцаад, тэр тухайд наадамчин талцаж, ихэнх нь манай бөхийн талд орж байлаа.

	— Чиний бөх ч унаагүйдээ, хөө! гэсээр нэг хүн миний хажууд гэнэт дуугарав. Харвал, Будын Цэндийн

	Гонгоржав гэдэг хүн байлаа. Бөхийн тухай маргаан манай талд өгөөлж муутай тасарлаа. Тэр яах вэ гэж бодлоо. Харин Гонгоржав гуайтай уулзсан маань над сонин санагдлаа. Тэр хүн манай нутагт большевий цувах үед Бэрээвэн хийдэд лам-бичээч байсан хүн... Угийн сэргэлэн хүн тул Гонгоржав гуай большевийн тухай дуртайяа ярьж өглөө.

	Гонгоржав одоо 69-тэй, ануухан хоньчин... сая болтол сум, багт алба хийж, баг идээнд баригдаж явсан болохоор орчин цагийн юмыг мунгинан мартах нь гайгүй хүн юм.

	Наадамчны эцсийн сонирхлыг түрүү шөвгийн бөх, дааганы уралдаан татаж байлаа. Гонгоржав гуай большевийн тухай яриагаа ингэж эхэллээ.

	— Тэд Далтын даваагаар давж Бэрээвэнд очсон юм шүү. Би тэгэхэд Бэрээвэнд байсан цаг... Тэд чинь тахиа жилийн зуны адаг сарын шинийн 7-8-нд очсон...

	Бэрээвэн хийдийн зүүн Хангай уулын өврийн замаар нэг л олон юм цувж ирсэн... Би тэгэхэд залуухан саваагүйдээ, тэр большевийн дундуур явж үзэхэд, хачин хачин бууг моринд ачаад хөтөлсөн байсан... Большевийнууд их томоотой улс байсан шүү...

	Большевийнууд хүрээний мэдээчин нартай уулзахад Бэрээвэнгийн Балдан гүртэмбэ гуай хэлмэрчилж байсан сан... Балдан гүртэмбэ гуай ч орос газар их явсан хүн байсан юм шүү... Гүртэмбэ гуай л большевийн дарга нартай ярилцаж, тэдэнд хоол хүнсийг Бэрээвэнгийн их жасаас зохих үнэ мөнгөөр нь гаргуулж залгуулсан юм даг...

	Большевийнууд хүрээний гудамж чөлөөнд буюу дуганы довжоон дээр задгай галлаад, хоол ундаа хийж иддэг байсан юм.

	Большевийнууд Бэрээвэнд хэд хоног найртай сайхан байгаад Хэрлэнгийн Зүүн Хүрээ орохоор явахад нь хийдээс дагалдах, газарчлах лам нар гаргаж үдсэн юм.

	Большевийнууд алж идсэн хонины арьсаа лам нарын хашаан дээгүүр аятайхан дэлгээд орхисон байж билээ.

	Гонгоржав гуайг яриагаа дуусахад 1927 онд Хойд

	Дэлгэрхаан (одоогийн Хэнтий) сумын захиргаанд бичээч байсан «Лонх» Дорж гуай: Балдан чойжин гуай большевийтай башийваа, башийваа гээд л ярьдаг сан гэж байсан үг бас сэтгэлд орж ирлээ.

	Манай халуун дотно хань зөвлөлтийн улаан цэргийн нэгэн анги тэртээ 45 жилийн өмнө «большевик» хэмээх ариун нандин нэрээр нэршин нутгийн ард олонд найртай сайхан явж өнгөрсөн дурсгал нь одоо болтол хүн ардын сэтгэлд хоногшин байгааг бичигт товч боловч тэмдэглэн хоцроохыг зорилоо. Мэдэх нөхөд нөхвөрлөн гүйцээхийг хүссүгэй.

	1966— IX— 22.

	 

	
ХОС БИЛГҮҮН ИЛДИЙГ ДУРСАЛЦАХ МИНЬ

	Эдүгээтэй адил хурдан хурц байсангүй. Их л ээдрээтэй ороонготой байжээ. Эрдмээр хоцорсон монголчууд нийтдээ эрин цагийн эмтэй шимтэй уур амьсгалыг хүлээн хүртэх чадвар нь олон зуун жилийн хоцрогдлын гай түйгээр нөр алгасангуй байжээ. Гэвч

	 

	«Бодисын ёсны шинжлэх ухаан бол

	Бурангуй ёсыг эвдэгч илд, 

	Бүдүүлэг байдлыг гэгээрүүлэх толь

	Бүх хүн төрөлхтний нөхөр мөн»

	 

	гэж таньж эхэлсэн байжээ.

	Аливаа юм цаг ямагт удаан түргэн урагшлан хөдөлж өөдлөн хөгждөг жам зүйг дагаж монголчуудын дунд 1930 хэдэн онд «Европ дахины» мэдлэг боловсрол зугуухан боловч эргэлтгүй дэлгэрч гол төлөв малчин ардын сэхээтнийг төрүүлэн бойжуулж төлөвшрүүлэн бүрдүүлж байсан цаг бөлгөө.

	Д. Нацагдорж тэдний нэгэн суут нь байжээ. 1930 хэдэн онд буюу Д. Нацагдоржийн уран үгийн үйлдвэрээ ид жигдрүүлэн үйлдвэрлэж байсан үе, одоо бидний сайхан танилцсан, бузгай мэдлэгжсэн зарим эрдэм ухаан ертөнц дахинд өргөжин дэлгэрч тэр өгөөмөр үржил нөлөө, үнэн шим нь шинэ сэргэн мандсан манай чөлөөт орны сая соёолон хөгжиж эхэлсэн соёл мэдлэгийн санд цоо шинэ салбар болон оролцох завшаан тохиолдож байсан юм.

	Хувилгаан ламтны үүлэн хөлөгтэй морилдог хэмээх хуучин домог хуумгай бишрэл монголчуудын дунд итгэгдэх сэтгэгдэх нь суларсхийж тэрэгчин Лувсангийн соёлыг гайхах нь соёлыг таних болж малчны хүүхэд морь моторт тэрэг унахын хамт, нисэх онгоц жолоодож агаар тэнгэрийн өндрөөс шүхрээр дүүлэн бууж чадсан цаг. Ийнхүү шүхрээр буух хөдөлгөөн монголд хөгжих болсон нь Лениний комсомолчуудын «Жигүүрлэгтүн!» гэсэн их хүчирхэг нүргээнт хөдөлгөөний өгөөмжит нөлөөтэй гүн нягт холбогдсон байжээ.

	Зөвлөлт улсад боловсруулсан огторгуйн зайд, одон гаригийн орчинд хүн хүрэх манай дэлхийн нөхөр сүүдэр нь болсон саранд пуужин хэмээх тийрэлтийн аргаар нисэх ухааныг ч монголчууд өөрийн сэхээтнээс олж сонсох, энэ тухай төрөлх хэлээр унших болж байсан үе билээ.

	Ардын хувьсгалын тэмцлийн дүрэлзсэн дөл дундаас төрөн гарсан ачит монгол зөвлөлт багш нарын бүлээн сэтгэлт дулаан гараар эрдэмт хүний дайтай болсон эрдэм-техникийн сэхээтэн монгол хөвүүд охид өөр өөрийн мэдлэгийн аймаг салбарыг эх болсон олон түмний шинэчлэгдэн бүхий мэдлэгийн сан хөмрөгт нь далайд дусаал гэгчээр нэмэрлэн нэвтрүүлж чадахтай болж байсан тэр цагт монголын үл мэдэхийн «харанхуй мунхгийг огтлон арилгагч» ёстой ардын тус эрдмийг бодох гэгээн оюун «билгүүн илдтэн» нар дүрээрээ бий болж байж билээ. Тийм «билгүүн илдэч» нарын нэгэн шилдэг нь Д. Нацагдорж, Нацагдорж үнэхээр хоёр очир хос билгүүн илд байж билээ.

	1930 хэдэн онд манай «харанхуй мунхгийн» хорт хүлээс шарын шашин суртахуун, гадна дотнын элдэв үхширмэл үзэл, хоцрогдмол заншлын зузаан бараан үүлийг орчин цагийн эрдэм ухааны эрчимт ээлт салхиар яран цэлмүүлэх туйлбартай тэмцэгч шинэ цагийн «билгүүн илдтэн» нарын нэгэн мөрний хүчин нь сэтгүүлч зохиогч нар байсан.

	Чимиддоржийн Дашням шинжлэх ухаан техник одон орон элдэв мэдвэл зохих сонин сэвүүн зүйлийг урамтай сайхан шимт монгол үгээр найруулан улсын төвийн сонин хэвлэлд нийтлүүлж байхад, уран үгч Д. Нацагдорж огторгуйн судлал одны тухай мэдлэгээ өөрийн хурц зэмсэг-яруу шүлгээрээ олондоо урлан удирдан ухуулан сэнхрүүлж байсны дурсгалыг түүний үлдээсэн уран туурвил «Од», «Нар-аа», «Сар-аа» зэрэг уран зөгнөлт зохиолоос мэдэж болно. Д. Нацагдорж ингэж олон түмэн орчин тойрноосоо хэт хол оршигч огторгуйн од гаригийн зүгт хандан зарим шүлгээ зориулсан нь их л нарийн учиртай болов уу? Огторгуйн тухай монголчуудын мэдэх зүйл нь хэт хуучдаж нэт үхширсэн тэр цагт огторгуйн тухай огт шинэ онол мэдлэг нээгдсэн нь монголын өдөр ирэх бүр шинэдэн байсан үнэн зөв мэдлэгт үнэлж баршгүй ач холбогдолтой байсан. Тэгээд Нацагдорж олон газрын мэргэдийн анхаарлыг үлэмж их татсаар байсан шинжлэх ухааны тэр шинэ оргил ололтыг уран үгээр түмэн уншигчдадаа ухааруулан танилцуулахыг машид чухалчилжээ. Өөрийн үеийн шинэ амьдрал дайчин тэмцэлдээ холбон үзүүлэх гэсэн гүн давхар орчин цагийнхаа өндөр мэдлэгийг шимтгэн авч холч хэтийн зорилготой холбон үздэг зөнч бодол санааны үр хөврөл нь мөн байжээ. Тийм ч учраас. «Нийгэм журам чам дээр тогтсон уу үгүй юу?... урьдаар нийгэм журмаа байгуулж дараагаар нь чамтай ураг болъё»... гэжээ. Д. Нацагдорж энэ мэтээр уран зохиол шинжлэх ухаан хоёроор зэвсэглэж үзэл онолын тэмцэл хийж явсан хос билгүүн илдтэн байсан юм.

	Манай орчин цагийн эрдэм мэдлэгийн гавьяат данчин билгүүн илдтэй хүний нэг бурангуйг эвдэх илд болсон Д. Нацагдоржийн уран үг, ерийн үгээр монголын шинжлэх ухааны мэдлэг соёл шинжлэх ухааныг дэлгэрүүлэн хөгжүүлэх хэрэгт байгуулсан өгөөмөр гавьяа өлзийт дурсгалыг үүрд өндөржүүлэн тодотгож байхын сайхан ерөөлийг тавья.

	 

	
БОЛСОН ЯВДЛЫН УЛБААНААС БОДОЖ БИЧСЭН СЭТГЭГДЭЛ

	Сэтгэлд үлдсэн үнэн явдлын улбааг сэргээн мэдэх аргын нэг нь тэмдэглэл байдаг билээ. Би идэр залуу явахдаа тийм тэмдэглэл хийж заншсангүй, өнгөрсөн явдлыг санамхайдаа найдаж явсан маань үүрдийн хэрэг биш байжээ. Нас ахиж ухаанд юм орж хоногших нь базаахгүй болох дутам өнөөх (гайхамшигт) найдвартай санамхай маань харин мартамхайн мананд сууриа тавьж өгдөг юм байна.

	Арван жилийн өмнө 1957 оны 4 дүгээр сарын 26-27-нд хуралдсан Монголын зохиолчдын хоёрдугаар их хурлаас сэтгэлд үлдсэн дурсгалаа зах зухаас нь боловч нэхэн санах хэрэг саяхан гарлаа. «Монголын зохиолчдын II их хурал, 1957 он» гэсэн дутуу зэмдэг тэмдэглэлийн дэвтэр байгаагүй сэн бол тэр үеийн тухай энэ өчүүхэн сэтгэгдлээ бичиж чадахгүй, таг мартсан байлаа. Орчлон ертөнцийн хаврын урь орсон цаг, олон уран үгтэн бүр бүтээхийн урам дуршил ирсэн үе— 1957 оны эхэн үе байлаа.

	Улаанбаатарын төв чөлөө— Сүхбаатарын нэрэмжит талбайн баруухантай сүндэрлэн харагдаж байдаг Монголын үйлдвэрчний эвлэлүүдийн ордны хуралдааны их танхимд Монголын зохиолчдын II их хурал нээгдсэнийг одоо нэхэн санаж чадлаа.

	... Бүгд хурлын гишүүнээр сонгогдогсдын өмнөөс талийгаач Д. Сэнгээ үг хэлж эвтэй бүтээлтэй, хамт олонч болж ажиллая гэж уриалан гадаад орны төлөөлөгч зохиолчдод баяр илэрхийлж их хурал төгсөж билээ.

	«Хол явуулбал хүн гаргамгүй, хоёр хоновол өөрөө уншимгүй» тэмдэглэлийнхээ хэсэг бусаг мэдээг үзвэл уран зохиолчдын дугуйлан, залуу зохиолчид эхлэн бичигчдийг дэмжих халамжлах, гарыг нь ганзаганд хүргэх асуудал хуралдагсдын сонирхол анхаарлыг хамгийн их татаж бүх үг хэлэгсдийн гуравны нэг нь үүнд үгээ зориулсан байна. Энэ асуудал бол монголын шинэ үеийн уран зохиолын тулганы гурван чулууны нэг нь болсоор байна.

	Зохиолчдын уран чадварыг өндөржүүлэх, онолын бэлтгэлийг зузаатгах асуудлыг мөн л их ойшоон үзэж шамдан хэлэлцэж бүх үг хэлэгсдийн нэлээд нь түүнд ухаанаа зарсан байх юм.

	Зохиолчид амьдралыг танин мэдэх, судлах, хөдөөд хандах тухай асуудал хойшлогдошгүй чухлыг зааж үг хэлэгсэд шүүмжлэл, сургамжийн үг хэлжээ. Дээр дурдсан хоёр асуудал одоо ч манай уран зохиолын амин асуудал болсоор байна. Зохиолчдод ус агаар мэт хэрэгтэй «хажир нь гаднаа халамж нь дотроо» байдаг уран зохиолын шүүмжлэл «шүүмж» зохиол судлалыг хөгжүүлэх тухайд нэлээд хүмүүс санаа тавьсан үзэгдэнэ.

	Уран зохиолын шүүмжлэлгүйгээр урагш ахих аргагүй, учраа олох дөргүй гэдэг нь онол амьдралын хувьд ойлгомжтой болжээ.

	Монголын шинэ уран зохиол мэндэлсэн анхны өдрөөс эхлэн тоо чанарын хувьд давамгай байранд явдаг бөгөөд зохион бичиж ам нээхийн эхэн болсон яруу найргийн тухай, төрөл чиглэлээ сайн олоогүй шог зохиол, төлжиж бойжоогүй хүүхдийн зохиолын тухай цөөвтөр хүн тун чухал үг хэлсэн юм.

	Арван жил урт хугацаа биш боловч амжуулж бидний хийсэн бүтээсэн багагүй ажил бий. Гэвч хоёр таван жилийн тэртээ гаргаж ирсэн зарим санаа оноо одоо ам мэдэн магтам алд дэлэм амжилт олоогүй л байна. Жишээ нэгийг татаж асуухад олны сэтгэлийг гижигдсэн жинхэнэ уран шогч «зохиолч» хэн тодорсон байна.

	Шог зохиолын тоо олширсон нь үнэн ч шорвог давсыг нь тааруулдаг цуутай нь хэн байна?! Түмний бах хөөр болж мэргэжсэн уран шогч зохиолчдыг олон агтын дундаас онц нэгийг олж таних мэт шалгаруулан торниулахад арван жил, нэг (III) их хурал, улсын хэмжээний «идэвхтэн бичигчид, залуу зохиолчид» хэдэн зөвлөгөөн, зохиолчдын хэдэн бүгд хурлын шийдвэрүүд багадсан юм гэж үү?! Яагаад тэр шийдвэрүүд дутуу дулим биелэгдлээ? Шийдэж тогтоосноо зохиолчид шимтэй ширхэгчлэн биелүүлдэггүйд нэг учир бий байх. Удаа дараалан тогтоосныг ултай онож удирдан гүйцэтгэдэггүй зэмдэглэн оочин цоочин биелүүлдэгт бас нэг жиг бий! «тоншуулыг» эс оролцуулбал шог зохиолыг зориуд хэвлэх газар байхгүй аль нэг хэвлэлийн хуудсанд «нүдэнд орсон хог, шүдэнд орсон мах» мэт өдрийн од шиг хэвлэгдэж байна.

	Шог зохиолыг гардан удирдан эрхлэн хэвлэх нэг төвтэй болгомоор байна шүү! Энэ бяцхан тэмдэглэгээний эцэст товчийн төдий бас нэг өөрийн шүүмжлэл, санал сэдэх минь би...

	Монголын шинэ уран зохиолд сэдвийн талаар ч, төрөл зүйлийн талаар ч тодорхой чиглэлтэй нэвтэрхий мэргэжлийн зохиолч өрөөсөн гарын хуруугаар тоолоход болом цөөхөн байгаа нь зүй ёсны үзэгдэл мөн үү?! Биш!

	Зохиолчид болгон янз бүрийн сэдвээр төрөл бүрийн зохиол бичиж, хүчээ задлан тармагдуулж байх нь одоогийн манай хөгжил байдалд таарахаа байсан гэдгийг хэн мэлзэх билээ. Манай орны хөгжил асар их өндөрлөн өөдлөөгүй цагийн «зохиолч» (над мэтийн) нэгэн биед уран зохиолын хэдэн төрлийн сэтэр зүүж явдаг үе өнгөрсөн байна. Ажилчин, малчин, сэхээтэн цэргийн гэх тодорхой амьдралыг дагнан судалж тэдний дотор нь орсон мэт нэвтэрхий сайн мэдэж, нэгэн сэдэвт хүчээ төвлөрүүлэн зангидаж нэгэн төрөлд чадвараа эрчимжүүлэн хатангатгаж, сайн зохиол бичдэг мэргэжил бүхий зохиолч, яруу найрагч, шог зохиолч нарыг бий болгох хөгжлийн шаардлага ч байна, боломж ч байна. Үүнд тэднийг зүглүүлэн чиглүүлэх, зүгшрүүлэн бойжуулах байнга бөгөөд бүтээлч удирдлага шуурхай нухацтай байх нь чухал болоод байна. Энэ бол манай залуу үеийг хүмүүжүүлэх, утга зохиолыг машид бадруулах хэрэгт зохих тус үзүүлэх нь лавтай гэж бодно.

	 

	
ӨӨРИЙН УЧИР ӨЧИХ ЮУТАЙ БИЛЭЭ

	Сонин бичгийн газраас соёрхол олгосон учирт, өөрийн тухай хэдэн үг өчих хэрэг гарлаа... 54 жилийн тэртээ

	Усан хулгана жилд, одоогийн Хэнтий аймгийн умард хэсэгт орших Цагаан булшит гэдэг нутагт төрсөн билээ би.

	Ардын Хувьсгалын ачлалт наран өндөрт мандсан ард улсын арван тавдугаар (1925) оны тансаг сайхан зуны эхэн тавдугаар сард хөх ногоо дэлгэрч байхын цагт Хан Хэнтий уулын аймгийн Биндэрьяа хан уулын хошууны бага сургуулийн танхимд суралцуулахаар харьяат Жинс сумнаас тушаагдахдаа өөрийн юмгүй өргөсөн эх Цэрэндунгад сэтгэл баахан хоргодсоор үүр гийж нар мандах дорно зүгт оройн шингэх нарнаар мордсон юм сан.

	Тийнхүү арван дөрвөн насандаа «А» мэдэхгүй атлаа албаны агт морины алтан дөрөөнд гишгэж алс одох анхны өлзийтэй мөрөө гаргаж ардын гэгээн засгийн ач халамжийг үзэж эхэлснээс хойш дөчин жил «оймс элээн» амьдрал тэмцэл, аз жаргалын замыг туулахдаа уран зохиол сонирхон оролдох бас нэг ажилтай болж үл ялих хүчин чадлаасаа илүүчилж үндсэн ажлынхаа хажуугаар завдан бичиж явнам.

	Намайг багад манай нутагт Тайлагийн Эрэн-аа гэдэг хэлэлцэх хэрэлдэх хоёртоо цаг ямагт шүлэглэдэг нэгэн хүн байж билээ. Эрэн— аа гуай ноёд түшмэдтэй цэц булаалдаж уран үгээр дийлж явсан хүн юм. Түүнийг миний үеийнхэн дуурайж байсан. Би ч арваад насандаа «А» мэдэхгүй ч гэсэн «Зүйргүй үг байдаггүй, зүйдэлгүй дээл хийдэггүй», «Толгой холбох гэж дээ тоотой үгээ хэлж байна» гээд л үеийнхэн дундаа хэлэлцэж, хэрэлдэж явсан.

	Сургуульд байхдаа мөн л зүйр цэцэн үг нэмж сурч байсан даг. Манай нөхөд намайг толгой холбож ярилаа гэж зэмлэнгүй хэлж шоолоход «Толгой холбох ч гэж дээ тоотой л үгээ хэлж байна» гээд өндөлзөж байсан...

	Нэг өдөр «толгой холбох» маань дэндээд сургуулийн шүтээн Ямандага гэдэг бурхныг харж байгаад:

	 

	«Бурхан гэдэг 

	Будагтай эрээн цаас

	Ямандага гэдэг

	Ярзгар эрээн цаас»

	 

	гэсэн байж...

	Бурханд сүсэг төгс Намнан багшдаа аашлуулах алдас хийчихсэн дээ...

	Ой ухааны маань сайжруулах гэж сургуулийн танхим «Оюун түлхүүр» уншуулж, цааш нь ухааруулж ахиулах гэж «Цаасан шувуу» үзүүлэв.

	Толгой холбодог аман хэдэн үг минь тав арваар арвижиж нэг мэдэхэд «Агаараар нисдэг аэроплан тэрэг» гэдэг шүлэглэл бичихчээ болсон шүү. Энэ маань 1926 оны хэрэг. Үсэг холбож үг зүйсний маань анх нь билээ.

	Хуучин цагийн бичигтэн, хошуу тамгын сайн сайн эх зохиогч түшмэд, зохиол бичигт сайжрахад өнгөрсөн албан хэргийн хуулга данс унших сайн гэдэг байлаа. «Ар хөвчийн жонон вангийн» манай «хошууны алдартай гэгдсэн түшмэдийн зохиосон бичиг хараа олныг уншдаг боллоо. Би анхандаа зарим адармаатай үгийг гаргахгүй, тамгын бичээч нараас асуухад гаргахгүй үг бүрийг хэлж өгөөд «шанд нь» намайг нэг цоходдог байлаа. Зарим өдөр тамгын газраас муу дух минь хэдэн домбогор той сургуульдаа буцдаг ч байсан.

	Зав л гарвал тамгын газар, хуучин данс онгичин унших тул нэг мэдэхэд тамгын өнөөх гайхуулдаг бичээч нарын гаргахгүй үгийг ч би гаргадаг болсон байлаа.

	Тэгээд залуухан бичээч нартай цох мөрийтэй хуучин данс уншиж тэдэнтэй өгөөтэй аваатай болж гаргагдахгүй үгийн гашуун зовлонгоос ангижирч, бичиг зохиол уншдаг дуршил минь ахиж, ам цаас хөөдөх авьяас маань арай л дээрдсэн дээ...

	1928 онд Улаанбаатарт ирж манай улсын тэр цагийн бичгийн сайчуул Ж. Цэвээн, О. Жамъян, Шагж багш нараар хэл бичиг, монголын аж байдлыг заалгаж, Авирмид багшийн хурдан бичих, шүлэглэн өгүүлэхийг сонсож «Үнэн» сонинд үе үе гаргасан уран хошин өгүүлэл, ном сэтгүүлд нийтэлсэн үлгэр, шүлэглэлийг дав даруй олж үзэн, «Гүнгийн зуугийн гэгээний алтан сургаал» хэмээх шүлэглэл, энэтхэг ардын үлгэр «Гучин хоёр модон хүний үлгэр» «Бигэрмижид хааны үлгэр» хэвлэгдэн гарсныг уншлаа.

	Өссөн төрсөн өөрийн хөдөөх нутгийн «сайчуул»-аас сурсан зохиол бичгийн мэдлэгээ чимх чимхээр чимж, үл мэдэг улам хөлжүүлж байж дээ би...

	1929 он. Намын Төв Хорооны дэргэд Монголын уран зохиолчдын бүлгэм байгуулсан зарыг «Үнэн» сониноос сонирхон үзлээ. Удалгүй уран зохиолч нарын ангиас хэмээн гарчиглан шинэ шинэ шүлэглэл хэвлэдэг болов.

	Тэр уран зохиолч нарын бүлгэмд миний бие сүсэглэн дагахаар сэтгэж эхлээд «тайлбарлуулахыг эгээрсэн шүлэг»-үүдийг алгасалгүй уншин, түүнийг дуурайн шүлэглэх бодол бас төрж, тэр хаваржингаа, Улаанбаатарт, зунжингаа Биндэрийн тамган дээр, намаржингаа Богд хан уулын аймгийн Баян-Өндөрийн хошуун дээр оролдож байж өвлийн эхэн сарын шинэдээр нэг шүлэг шиг юм тэрлүүлж тэрийгээ захидлын хамт өртөөгөөр

	Улаанбаатарт, нөхөр Буяннэмэхэд илгээн явуулсан билээ.

	Миний аз болоход тэр захидал шүлэг минь Улаанбаатарт саадгүй хүрсэн байж... Түүнийг хожим мэдсэн. Тэгээд би залуу гэнэн хүний ёсоор захидал шүлгээ яасныг ч сонирхсонгүй. 1930 оны хавар болов.

	Хаврын урь орж өдөр уртсаж хүний сэтгэл хөдлөн уйдасхийх урин цаг ирэхэд хаврын тухай 4 бадаг шүлэг бичээд Улаанбаатарт явуулсан шүлгээ гэнэт нэг удаа санагалзсан байх юм.

	Тэр үед жил бүр монголын олон бага сургуулийн багш нар Улаанбаатарт ирж давтан сургууль хийдэг байсан тул, би ч Баян-Өндрөөс 6-р сард Улаанбаатарт ирлээ.

	Нэг өдөр, Ардыг Гэгээрүүлэх Яамнаас шинэ хэвлэгдсэн ном дэвтэр тавьж олгоход «Уран үгсийн чуулган» гэдэг сонин ном байлцлаа. Тэр номыг бид сонирхон уншиж эхлэв. Гэнэт манай нөхөд «Манай Пэрлээгийн шүлэглэл хэвлэгдэж» гээд л шуугиад байлаа.

	Уншиж байсан «Уран үгсийн чуулганы» маань 244-р хуудсанд «Хөдөөгийн Пэрлээ» гэсэн гарчгийн дараа захидал шүлэг хоёр минь байлаа.

	Тэр цагт яаж хөхөж баярласнаа сайн санахгүй байна

	Юү боловч нөхдөөсөө ичингүйрэн нүүр чинэрч чих дүнгэнэж дэмий л тулгамдан багтарч байснаа санаж байна.

	Хожим дотор уужирч, сэтгэлийн багтраа тавигдмагц хэвлэгдсэн захидал, шүлгээ уншихад огт танихгүй хүний зохиол шиг сэтгэлд бууж өгөхгүй байсан шүү.

	Миний захидал, шүлэг хоёрыг сийрүүлэн хэвлэсний эцэст «Нөхөд өө үүгээр үзвээс хөдөө гадааны нөхөд хүртэл уран зохиолыг сайшаан өөрийн авьяас чанараа гаргаж, ийм сайхан шүлэг бичихэд хүрч бүхий нь үнэхээр баярлалтай бөгөөд энэ мэт уран зохиолын авьяастай нөхөд хурдан түргэнээ зохиол зүйлийг бичиж, тус бүлгэмд ирүүлэн улмаар хянуулан хэвлүүлэх ба жич тус бүлгэмийн гишүүнд багтан орж, монголын...ардын эрдэм соёлыг хөгжүүлэхэд шимтэй оролцох ажаамуу» гэсэн байв.

	Төвийн нөхдийн хайр ивээл төлөвлөн шагнасан «Хөдөөгийн» хэмээх хочоо гутаалгүй зүтгэхийн төлөө хирээрээ чармайж явна.

	40 жилийн 1/4-д нь Улсын төвөөс зайдуу уран зохиолын хөдөлгөөнөөс бөглүү газарт алба хааж явсан. Тэгэвч би «Уран үгсийн чуулганаас» хайрласан эрчдээ дулдуйдаж орон нутагт уран зохиолыг өөрөө дөлөөрөө оролдож явсан даа.

	Ардын хувьсгалын 10 жилийн ойгоор зарласан урлаг - уран зохиолын уралдаанд би Архангайн төвд оролцож уран зохиолд тэргүүлж явлаа. Шийн зохиол бичиж, ... Цэцэрлэг хотод тоглож ч үзсэн тоглуулж ч үзсэн.

	1933-1935 оноос Улсын төвд уран зохиолын оргилсон амьдралын урамшуулагч амьсгалд ойр дөт орших болж тэр цагийн нэрт зохиолч нартай хэлхээ холбоо минь жигдэрч төвийн сонин бичигт байнга сурвалжилга мэдээлэл бичих болж, жинхэнэ уран зохиол бүтээх арга замд алхам алхмаар ээнэгшин дасаж байсан даа.

	Европын идэвхт зарчмын уран зохиолын «орчуулга» уншиж түүнээс уран зохиол суралцах болсон минь над зохиолч болохын төрх байдал дөр хамагчийг гаршуулан авах, эзэмдэн оролдохтой болголоо.

	1940-өөд оноос европ зохиол шунан уншигч байхын хамтад, орос хэлнээс дэлхийн уран үгсийн эрдэнэс зохиол монголчлох ажилд зүтгэлцэж эхэлсэн маань олонд асар их ойшоогдон таашаагдаагүй боловч осол зэхий гэгдээгүй, өлзийтэй байна.

	Магтагдам сайхан дүрийг бүтээж маш арвин зохиол хийгээгүй байна би. Гэвч үс хар цус шингэнд даган баясаж эхэлсэн уран зохиолын хөдөлгөөндөө үнэнчийг илэрхийлэн байж хоцролгүй барьцалдан баясан дагахын хүслэнтэй явдаг тул 1950 хэдэн оноос уран зохиолын шүүмжлэл судлалын шинэ мөрөнд усаар хомсхон даац шандаа угтуулан нийлүүлж урсгалд нь нэмүүр, ургацад нь арви болгохыг оролдож эхлэв.

	Тоотой зохиолчдын тоосонд бараадсанаа тоймлож өгүүлбэл: 40 жилийн нэгэн түмэн дөрвөн мянган зургаан зуун өдөр хоног минь ийм янзаар өнгөрсөн байна. «Өөрийн учир» хэмээгчийг бичих хүнд алба ахуйг үүгээр цэглэе.

	 

	
БАРСАН ХЭВНЭГТ БААТРЫГ БҮТЭЭСЭЭР 800 ЖИЛ БОЛОВ

	Дэлхий дахины уран зохиолын эрдэнэсийн санд бөхөшгүй мөнх зул мэт гэрэлтэгч эрхэм зохиолын нэгэн болсон «Барсан хэвнэгт баатар» гэдэг их яруу сайхан бичгийг Гүрж түмний суут хүү Шота Руставели 800 жилийн өмнө шүлэглэн бүтээжээ.

	Шота Руставелийн төрсөн, хальсан он нь судар түүх, сул тэмдэглэлд үлдсэнгүй гэж судлаач шинжээчид бичиглэсэн байх боловч туурвин үлдээсэн их найраглалыг нь мянгантаа нягталж түмэнтээ шүүрдэн байцаасны ачаар агаа урлан сэтгэгчийн амьдралын намтрыг сэргээн мэджээ.

	Үндэстэн бүхнийг хүндэтгэн үзэх өрөвч уудамч бодлогот зөвлөлт засгийн үед «Барсан хэвнэгт баатар» найраглалыг нандигнан үзэж, түүний түүхт ойг 1937 онд

	Зөвлөлт орон даяар ёслон тэмдэглэж өнгөрүүлсэн ба одоо 800 жилийн ойг 1966 оны 9 дүгээр сарын 25-нд хотол Зөвлөлт орон ба хол ойрын соёлт улс түмэн ч энхжин цаг, мөнхжин соёлын баяр болгон тэмдэглэхээр завдан бэлтгэж зэхэн төхөөрч байна.

	«Барсан хэвнэгт баатар»-ыг монголчууд нийтээр сонирхон үзэх болсон нь Зөвлөлт улсад түүнийг зохиогчийн нас барсны 750 жилийн ойг тэмдэглэсэн үеэс эхэлсэн байнам. Тэр цагт шинжлэх ухааны хүрээлэнгийн жинхэнэ гишүүн байсан одоогийн ахмад номын санч эмэгтэй Д. Сүрмаажав «Алдарт уран шүлэгч Шота Руставелийн наснаас нөгчсөний 750 жилийн ой ба түүний үе» гэдэг өгүүллийг орчуулан «шинэ толь» сэтгүүлд нийтэлжээ. Тэр сонин өгүүллийг анх үзэж их яруу найрагчийн тухай мөн «Барсын арьс нөмөрсөн баатар» хэмээх нэрийн дор уг найраглалын учрыг олж мэдсэнээ миний бие одоо хүртэл үл мартнам.

	1940 оноос Монгол Ард Улсад сургууль соёл хөгжиж дэлхий дахины нэрт уран зохиолыг товчхон боловч үзэх болсны ачаар Руставелийн их найраглалыг мөн үзэж, сурагчид, багшийн аман орчуулга сонсож танилцах болж билээ.

	Тус найраглал нь сайн морь, баатарлаг явдалд дуртай монгол уншигчдад их л дотно сайхан байдаг юм.

	«Барсан хэвнэгт баатар» бол хүнийг дээдчилэх хайрыг нандигнах, эвийг хичээнгүйлэх, зоригийг эрхэмлэх тухайн дуулал юм. Энэхүү алдарт дуулал нь тэр цагийн Гүрж дахины нийгэм төрийн амьдралын урагшлалт дундаас урган сүндэрлэжээ гэж болно. 11-12 дугаар зууны үед Гүрж орон харийн эзлэгчдийн савраас ангижран нэгдэж, нэгдмэл улс байгуулах чиглэлтэй байжээ. Руставелийн найраглал нь Гүржийн Тамара хааны үед өөдлөн дэгжсэн цагийг урлан тогтоосон нь түүнийг Тамара хаанд зориулан зохиосноос ч илэрхий «Барсан хэвнэгт баатар»-т үнэн шударга нь хорт санааг ялж шилдэг сайн нь шившигт мууг дийлж, эх нутгаа бодох сэтгэл эр зориглолд хүргэсэн явдлыг иш үндэс болгожээ.

	Уран сайхан, уян налархай хөг аяараа уншигчийн сэтгэлийг булаагч энэ яруу найргийг зөвлөлтийн олон үндэстэн өөр өөрийн хэлнээ орчуулж Ази Европын олон орон ч мөн л бахархан үзэж аялгуу хөрвүүлэгч нар нь шамдан оролдож завдан орчуулсан үзэгдэнэ.

	Манай монгол ч бас л «Барсан хэвнэгт баатар»-ыг бахдан үзэгчдийн эгнээнд дээгүүр суурь эзлэх үндэстэй болжээ.

	Урлан найруулах авьяас нь ундран байсан залуу яруу найрагч Д. Гомбожав хэдэн жилийн өмнө уг найраглалын хамгийн тоогдсон орос орчуулгаас сонсголонт сайхан эх хэлнээ зориглон хөрвүүлснийг 1965 онд Улсын хэвлэлийн хэрэг эрхлэх хороо нийтэлж, монгол олон уншигчдын хүртээл болгосон сайшаалт ажлыг тэмдэглэхэд сэтгэлд сайхан байна. Зоригт идэр орчуулагч маань удахгүй болох их ойг үзэж чадалгүй нэгэн цагийн ослоор үгүйлэгдэх болсон нь их л харамсалтай хайрлалтай. Гэвч Д. Гомбожав амьдралын асар ахар хугацаанд амжин завдаж нэлээд уран зохиол туурвихын хамт дэлхийн уран бүтээлийн нэг сорыг монгол хэлнээ хөрвүүлэн, оюун билгийнхээ дурсагдах өвийг хоцроосон сайн буянт үйлсийг нь их Руставелийн 800 жилийн ойг тохиолдуулан тэмдэглэж, ертөнцийн жамыг дагасан нөхөр шүлэгчийн тухай бэлсрэх сэтгэлийн харууслыг хорвоогийн ёсоор цайруулж, Руставелийн их ойг баярт сэтгэлээр ёслон өнгөрүүлье.

	 

	
ИГОРИЙН ЦЭРЭГЛЭСЭН ТУУЖИЙГ ОРЧУУЛСАН ТУХАЙ БЯЦХАН ДУРСАМЖ

	Улсын их сургуулийн хэл бичгийн ангид суралцан, олон нөхөдтэй бужигналдан хөхиүн явсан цагаа бодоход соньхон санагдах юм. Орос хэл заалгаж, орос уран зохиол үзэж, түүний амтанд нэлээд орсон тэр үед оросын уран үгийн эрдэнэт сувд болсон «Игорийн цэрэглэсэн туужийг» эх монгол хэлэнд орчуулахаар шийдсэн минь одоо хачин бодогдох юм. Хэрээ мэдэхгүй тийм лут ажлыг хийнэ гэж гэнэхэн хонгор сэтгэлдээ хөтлөгдөн дийлдсэн миний болчимгүй гэдэг нь хэцүүхэн байжээ.

	«Игорийн цэрэглэсэн туужийг» дорно дахины хэлэнд урьд орчуулаагүй байсан тул, үлгэр дуурайл болгох юмгүй, нэлээд гачаалтай байсан. Гэвч халшралгүй «идэвхтэй зарчим» баримталсан маань зөвтэй байсан бололтой. «Явсан нохой яс зууна» гэгч болж, таван жил оролдон энэ тэр хүнээс асуун байж тэр алдарт зохиолыг эх хэлэндээ ядан чадан хөрвүүлж олны зүгээс осолдсон тухай сонсолгүй онц зэм хүлээгээгүйдээ баяртай явдаг боловч оросын уран зохиол багшлагчдаас шүүмж сургамж хүлээсээр олон жил боллоо.

	«Игорийн цэрэглэсэн туужийг» орчин цагийн орос хэлэнд олонтоо орчуулсан байх ба одоо болтол онож зөв тайлж уншиж чадаагүй газар байдаг байна. Шинэ орчуулгууд ч мадаггүй гэх аргагүй байлаа. Учир иймд уг туужийн хуучин эхийг баримталж, шинэ орчуулгыг түшиж, үргэлжлэл үгийн ба шүлэглэсэн хоёр зүйл орчуулга хийсэн юм.

	Туужийн доторх хүний нэрийн монгол орчуулга нь олдсон бүрийг монголчилсон харин урт унжруу нэрийн орчуулга дийлэнх олдсон нь азтай. Хүний нэрийг орчуулах нь тэр нэрийг сүрлэг сайхан буюу аюун сүрдэм, жигшин үзэм утга санааг илтгэн гаргадаг монголчуудын уламжлалт орчуулагч нарын тогтсон заншил билээ.

	«Игорийн цэрэглэсэн тууж» XI зууны үеийн зохиол болох тул монголын тэр цагийн үг аялгуугаар орчуулбал зохих байсан. Гэвч нэгд монголчлогчийн монгол хэлний мэдлэг чадвар нимгэн мөхөс, хоёрт орчуулгын үг хэллэг нь хэт хуучирсан үгийн хир тоосонд дарагдаж, хийморь цог зальгүй болж уншигчдад таашаагдахгүй буюу одоогийн хэлэнд орчуулах давхар чирэгдэл бэрхшээл учрахаас болгоомжилж билээ. Тэгээд орчин цагийн монголын бичгийн үг хэллэг аман бичгийн хэлний баялгийг чадах ядах хирээр хослохыг оролдсон юм сан.

	Үргэлжлэл үгээр орчуулахад үг шилэх бололцоо шүлэглэн хөрвүүлэхээс аран дээр байдаг тул миний орчуулгын үргэлжилсэн үгийнх нь уг эхдээ нэлээд ойр, шүлэглэсэн үгийнх нь эх бичгээсээ ялимгүй холдсон байдалтай ба нэг газар утгачлан, нөгөө газар үгчлэх шахаж алаг цоог орчуулсан алдаа оноотой болсон нь үлгэрлэвэл нэг эхийн ар, өврөөс гарсан юм шиг болсныг хэлэх хэрэгтэй биз.

	Оросын уран сайхан зохиолыг монгол хэлээр уншихад зориулах гэсэн сэтгэлийнхээ дайтай орчуулга хийж чадаагүйдээ харуусан ичингүйрэх боловч арчсан толь мэт тунгалаг ухаант эрдэмтэн мэргэд ариун буянт сэтгэлээр сэнхрүүлэн залруулах түмэн завшаантайдаа баярлаж суунам.

	 

	
НЭХЭЖ САНАВАЛ

	Сонин бичиг, ном хэвлэлд ойр бараадан явдаг хүн би, манай орны хувьсгалт хэвлэлийн ойн өдөрт түмэн зүйлийн ухаанаар буман ардыг соён сэхрүүлэгч хувьсгалт сонин бичгийг анх олж үзсэнээс хойш орчин цагийн сонин хэвлэлтэй бийр бэхний сүлбээтэй болсноо нэхэн санахад сайхан байна.

	Хөөрсөн сэтгэлийн эрхээр хэдэн үг бичиж хоцроохоор шийдлээ.

	1925 онд ардын намын төв индэр бичиг «Үнэн» хэмээх уламжлалт нэрээ сэргээн хэрэглэж, анхдугаар нь гарснаас хойхно зуны эхэн сард «А» заалгаж эхэлсэн юм- Урьд онд хэдэн сарын өмнө «А» заалгаж эхэлсэн би хойтон жилийн эхэнд нь сургуулийн ханын сонин уншиж чаддаг болсондоо их л хөөрч хөхөж баясан явснаа одоо санахад соньхон байна. Миний сонин бичиг гэгчийг 40-өөд жилийн урьд олж үзсэн маань энэ.

	Бичмэл тэр бяцхан сонинд олон л өгүүлэл гардаг байсан. Түүний нэг өгүүлэл нь «Пионер багачуудын зорилго» гэж байсан. Тэр өгүүлэлд пионер багачууд бол ардын намын хойчийг залгамжлах ариун зорилготойг сэнхрүүлэн хувьсгалын их багш Маркс, Лениний сургаалыг алдалгүй мөрдөн дагахыг учирлан заасан байсан нь одоо ч сэтгэлд сайн орж байна.

	Хүн сайхан нөхцөл байдалд түргэн л ахидаг юм билээ. Би ч ханын сонин хальт уншигч байхаа больж харин ч сурагчдын итгэж сонгосноор ханын сонин гаргагчдын нэг нь болж, агаараар нисдэг аэроплан тэрэгний тухай ч шүлэглэл бичиж, сониндоо гаргаж явлаа.

	Би ингэж сонин бичиг уншигчаас сонин бичигч болох мөрөө гаргасан хэрэгдээ....

	Энэ маань уншигч та бүхэнд өчүүхэн бага зүйл шиг санагдаж магадгүй уучлаарай! Намын анхан шатны хэвлэлд бичиж эхлээд сэтгүүлч болсон хүн байдгийг та юун эс андах билээ. Манай хошууны намын хороонд өртөөгөөр сонин бичиг ирж гэнэ гэж сурагчид бид дам сонссоноос хойш удалгүй, том хар үсгээр «Үнэн» гэж бичсэн нэртэй, үхэр мал бэлчсэн зурагтай, ханын сониноос маань хавьгүй том цартай, дармал үсгийн сонин бичгийг үе үе сонирхон үздэг болж билээ.

	Нутгийн сургуулийн багш сэхээтэн нарын бичсэн ханын сонины өгүүллээр амлуулан эхэлсэн уншигчийн балчир сонирхлоо халж монгол, хамаг дэлхийн сайчуудын зохиосон өгүүллээр тэлж өргөтгөж төлөвшүүлэх сайхан хувь учралтай болсон юм биднүүд...

	Хувьсгалт хэвлэл өргөжин төлжиж эхэлсэн тэр он жилээс хойш, эх нутагт маань сонин бичиг олон нэрээр зэрэг зэрэг гарах болж, ардын унших сонин юм мундахгүй олширч, хүний оюун сэтгэлд шингэсэн хуучин ёс бурангуй үзлийг шинэ гэгээн билгүүн илдээр хярган халан халсаар үүлтэй тэнгэр цэлмэх мэтчилэн эрдэм ухааныг монгол түмэндээ түгээмэл дэлгэрүүлэв.

	Хөдөөх газрын би ч хошууны хилийг алхаж аймаг алгасаж улсын төв соёлын уурхайд ирж эрдмийн рашаан шим хүртэж сургуулийн ханын сониноос сурвалжтай нийгмийн ухааны мэдлэгээ ном зохиол, сонин хэвлэлийн шим төгөлдөр дээжээр сэлбэн нэмж, хэвлэлийн газартай шадар байж улмаар уншигч олондоо оюун бүтээл чадахын хирээр өргөн яваадаа сэтгэл ханагар, зохион туурвих, хэвлэж нийтлэх уг чадлаа сайтгахын төлөө чармайн явна.

	1965 он

	 

	
УРАЛДААНД АНХАН ОРСОН МИНЬ

	Хангай нутгийн сайхан зун... хөвч ногоон нөмрөгтэй, голын хөндий дүүрэн малтай... Улс ардын их баяр наадмын үе болж хүн ард онц хөхиүн байлаа.

	Цэцэрлэг хот «Заяын бааюу» хэмээх хуучин нэрээс ангижирч цэцэглэхийн даваан дээр эхэлж гараад байж билээ. Ардын хувьсгалын арван жилийн түүхт ой болж, 

	Архангай аймгийн наадам эхэлж, хоёрын даваа шувтраад байлаа.

	Уран сайхны уралдаан болох тухай огт шинэ үг чихцэлдэж, морин уралдаанаас өөр нэртэй уралдаан мэдэхгүй явсан надад их л хачин сонирхолтой юм болж дуулдлаа. Намын хорооны ажилтан Буяндэлгэр уран сайхны уралдаан гэдэг бол, аятайхан дуулдаг сайхан ерөөл магтаал хэлдэг бичдэг хүмүүсийн чадлыг сорьж үзэхийг хэлдэг юм гэж товч тайлж хэллээ.

	— Чи маргааш өглөө аймгийн клуб дээр очоорой!

	Бид тэнд шалгуулах болно гэлээ. Би монголын уран зохиолчдын бүлгэмийг анх байгуулахаас эхлэн сүслэн дагаж, гурваад жил болж байсны ачаар ардын хувьсгалын арван жилийн ойд зориулан, нэгэн магтаал бичсэнийг н. Буяндэлгэр мэдэх тул магад түүнийг маргааш клубт үзүүлэх юм байжээ гэж бодлоо. Архангайн төвд уран зохиол оролдох хүн Ө. Сэнгээгээс өөр хүн тэр жил дайралдаагүй билээ. Би уралдааны нарийн учрыг байтугай нэрийг нь учрыг сайн таниагүй байж, маргааш аймгийн клубт болох уран сайхны уралдаанд хурдан хурц морио сойж уясан юм шиг шөнө нойр хулжиж, тэр магтаалыг маань бичиг арай ч гологдоод байх шиг санагдаад өглөө нар битүү босож хичээнгүйлж хууллаа.

	Өглөөний нар унины дунд хүрэхэд аймгийн клуб дээр очлоо. Тэнд хүн цөөвтөр гэвч хуучир шанз барьсан хүн үзэгдэж дуулдаг болов уу гэмээр хэд хэдэн хэвлүүн эрчүүл хөлхөж байлаа. Буяндэлгэр маань ирлээ. Эелдэг зантай, эвч уриалгахан ааштай, царай сайхантай хүн сэн тэр маань.

	Удаа дараагаар авьяасаа шалгууллаа. Мань Буяндэлгэр уртын дуу дууллаа. Миний ээлж болж, шалгалтын комисст өнөөх хичээнгүйлэн бичсэн магтаалаа барилаа.

	Намайг унш гэж байна. Би уулын ичимтгий амьтан, олон түмний өмнө магтаал унших бэрхтэй «алба» байсан учир мөн ч олон түгдэрч, юунд ийм олон үг ХӨВрүүлж бичив гэж биеэ зэмлэж завдлаа. Үдээс хойш, наадмын газар гаргах нам эвлэлийн хорооны ханын сониноо гаргаад буцаж ирэхэд танилууд маань намайг тосож ирээд чи уран зохиолын уралдаанд нэгдүгээр суурь эзэллээ. Буяндэлгэр уртын дуунд бас нэгдүгээр суурь эзэлсэн гэлээ. Би «уран үгсийн чуулган»-д нэр орсноо мэдэж, 1930 оны зун монголын багш нарын давтангийн үед их баярласнаасаа хойш хоёр дахь удаад энэ 1931, оны шалгалтаар мөн л их сэтгэл хөөрч, уран зохиол оролдох дуршил минь үлэмж нэмэгдсэн билээ. Түүнээс хойш уран сайхны уралдаанд тухайлбал: Уран зохиолын уралдаанд урдаа тэргүүн байргүй, дэд байранд орж л явсан билээ. Уран зохиолын уралдаанд дээгүүр байранд орох чинь зохиол сонирхогч хүнийг ердийн цагаас их илүүтэй урагш ахиулдаг юм билээ.

	 

	
ЦИРКЧИН НАРТ СОНОРДУУЛАХ ӨЧҮҮХЭН ТЭМДЭГЛЭЛ

	Тэртээ 31 жилийн өмнөх нэгэн дурсгалт явдлыг ердөө мартдаггүй. Ялангуяа Цэцэрлэг хотонд очих бүр ямагт санаанд ордог юм. 1931 оны 7 дугаар сарын хуучдаар буюу ардын хувьсгалын 10 жилийн ойг ёслон тэмдэглэсний дараа болсон хэрэг билээ.

	... Нар их үдээс өнгөрч тэнгэр цэлмэг, салхигүй тогтуун байсан тэр цагт Архангай аймгийн төвд аймгийн клуб гэж байсан урлагийн ганц төв болсон байшингийн ойр задгай газар олон хүн цуглаж их л хөлтэй үймээнтэй байв.

	Би тэр цагт Цэцэрлэг хотод гэгээрлийн ажилтан байсан мөн ч нас залуу, элдэвт дуртай үе, тэр цугласан олны захад хүрэлцэн очиход ямар нэгэн найр наадам болох гэж байгаа байдал илэрхий. Цугларагсдын өр дунд эсгий дэвссэн байсныг сайн санаж байна.

	Улсуудын шивэр авир ярилцахыг сонсвол, орос ший буюу биеийн тамир гармаар бололтой өгүүлэлдэнэ.

	Удалгүй нэгэн орос дэвссэн эсгий дээр ирж зогсоод мэхэлзэн ёсолж, нэлээд үг хэлсэн. Түүнийг дагалдан гарч ирсэн нэгэн залуу буриад тэр орос хүний үгийг монголчлон илтгэж олонд сонсгосны дараа «Цирк» хэмээх зүйлийг олонд сонирхуулахаар СССР-ээс ирснийг сэхээрсэн билээ. Тэр хэлмэрч залуу, буурал даавуу дээлтэй, энгэр заамаа ярсан байсан, орос нөхөд нь ямагт түүний мөрийг алгадаж их л найрсаг дотно байсан, түүнийг Гончигжав гэж нэрлэхийг сонссон энэ хүн хожим «Гончигжав багш» гэж олонд нэр гарсан юм.

	Циркийн янз бүрийн номер тоглосны дараа нэгэн хүдэр эр гарч ирээд мэхэсхийн ёсолж оросоор нэлээд үг шаналангуй байртай хэлснийг Гончигжав орчуулсан нь: «Миний хамт тоглогч нөхөр...(?) энд нас барсанд би их л эмгэнэж байна гэв. Тэр бяртай хүн 2 пүү том ширмэн туухайг өвсөн поолуу мэт ийш тийш нь шидлэн барьж авах зэргээр олон номер үзүүлэхэд бид хэдэн залуучууд их хөөрч баясан сонирхож тэр хүчтэй циркчний сургуулийг гайхацгаан түүнийг дуурайн 2 пүү өргөж даавч шидэж дийлэхгүй байсан. Түүнээс хойш 1 пүү туухайгаар тэр циркчний номерыг тоглож сурцгаагаад аймгийн клубт, наадмын газар энгийн сонирхол болгож тоглож явлаа. Тэр нас барсан орос нөхрийн нэрийг тэр цагт тогтоогоогүй нь орос хэлний «Раз-два»-аас хэтрэхгүй үг мэдэж явсны харгай байжээ. Хааяа туухай өргөж шидэхдээ тэр тэнхээт орос нөхөр ба түүний нас барсан хүчит нөхрийг санадаг байж билээ.

	Түүнээс хойш миний бие Архангай аймгаас шилжиж өөрийн нутаг Хэнтий аймагт ажиллах болсон юм. Миний бие тэр туухайгаар тоглодог «номероор» мөн Өндөрхаанд аймгийн наадмаар биеийн тамирын талбайд «Сүсгээр» хааяа тоглож явлаа.

	1934 онд Өндөрхаанд зөвлөлтийн хэсэг циркчид очиж тоглохыг үзэж сонирхох завшаан тохиолдсоноо мартдаггүй, би тэр циркчдийн тухай нэг шүлэг бичсэнээ хожим яаснаа ч мартчихжээ.

	1931, 1934 онд миний үзсэн СССР-ийн циркчид бол Монгол Ард Улсад 1, 2-р удаа ирэгсэд байсан юм.

	...17 жилийн дараа Архангайн төвд очих аз дайралдаж билээ. Заяын бааюу бүр танигдахаа больж шинэ

	Цэцэрлэг хот тогтсон байлаа. Хуучин танилуудын цохонд үрчлээ сууж, заримын санчигт буурал сор ассан байх бөгөөд үр хүүхдээр өнөр, аж жуулаар элбэг бийлэгжүү байлаа.

	Нэг өглөө Цэцэрлэг хотын ерөнхий байдлыг харах, мөн танил эмч Немойн шарилыг үзэх, бас нэрийг дуулсан атлаа тогтоогоогүй циркчний булшийг эргэхээр Цэцэрлэг хотын өмнөд ууланд мацан гарч үзвэл хоёр шарилыг тусгайлан халамжилж үзэх хүнгүйгээс хайс нь өнгө үзэмж сайнгүй, өвс хөдөөшрөн ургасан ба хаяг пайз нь алга...

	Тэр өдөр сэтгэл тавгүй уулнаас бууж ирсэн бөгөөд миний бодсон нь. Немой докторын шарилыг Цэцэрлэгийн эмнэлэгт ажиллаж байсан орос эмч нар алдаг оног эргэж байсан нь мартахгүй байх үндэс байна. Түүний дээр Архангайнхан Немой докторыг үргэлж ам дурсдаг тул энэ талаар их сэтгэл зовохгүй байж болно. Харин тэр нэр нь үл мэдэгдэх циркчний нэр төрийг сэргээе гэж шийдсэн юм. Улаанбаатарт ирээд Гончигжав багшаас тэр нас барсан циркчний нэрийг асууваас тас мартсан байлаа. Гэвч тэр нөхөр циркчний шарилыг сэргээх талаар МЗНН-ийн төв зөвлөлд сануулан мэдэгдэж байлаа.

	Түүнээс хойш 14 жил болоход би мөн циркчний нэрийг олох горьдлого тасраагүй л явлаа.

	Онгоц Шерметьевскийн буудалд ойртож буулаа. Нөхөр Доржпалам биднийг тосох магадгүй гэж найдсан маань удалгүй биеллээ. Автомашин засмал замаар хурдлан давхих бөгөөд алс холын Италиас ирсэн бид хоёр нөхөр Доржпаламаас нутгийн сониныг асуухад манай жүжигчид ЗХУ-д амжилттай сайн тоглож явааг бахархан, нөхөр Ванган тэр жүжигчдийг толгойлж яваа гэж хэлэв.

	... Москвад өнөөдөр нартай, тэнгэр сайхан. Цонхоор

	Москва хотыг харахад түүний дээгүүр бүдэг будан хөлх татсан байна. Утас дуугарахад ярьж байсан үгээ таслаад нөхөр Ванган яаран босож ярив. Ванганы царайд баяр тодорч, их л таних нөхөртэйгөө хөхиүн хөгжилтэй ярилцав.

	— Манай Циркийг байгуулалцсан Волошин гуай ярьж байна. Одоохон ирж уулзах гэнэ гэж н. Ванган хэлэв.

	Цаг үд дунд дөхөж байлаа. Хүн хаалга тогшлоо.

	... Хуучин танил Волошин гуай баярын царайгаар инээсээр орж ирэх нь тэр! Найзууд өөр өөрийн нутгийн сониныг хүүрнэлдэж, мөч тутам шинэ шинэ асуулт тавилцан, хариу өгүүлэлдэнэ.

	Волошин гуайтай үг солилцох завшаан олдлоо.

	Би юуны тэргүүн олон жил нэрийг нь олж чадаагүй өнөөх циркчний тухай асуулаа. Волошин гуай миний асуулгыг их анхааран сонссоны дараа:

	— Би тэр циркчнийг мэдэх юм байна гээд Монгол Зөвлөлт улсаас ирсэн циркчидийн бүлгүүдийн товч тоймыг ярилаа.

	— Танай цааргалалгүй ярьсанд их баярлалаа. Тэр Цэцэрлэг хотод нас барсан циркчний тухай миний тэмдэглэлийн дэвтэрт бичиж өгнө үү гэж би гуйлаа.

	Волошин гуайн бичсэнийг монголчлон сийрүүлбэл:

	1931 онд БНМАУ-д ирсэн зөвлөлтийн циркийн анхдугаар ангид явсан зөвлөлтийн циркчин Цэцэрлэг хотонд нас барсныг Цэцэрлэг хотын урд уулан дээр оршуулсан юм

	Самсоновын удирдсан «Марк» ангийн талийгаач циркчний нэр овог нь Василий Якунин гэдэг билээ гэжээ.

	Миний, нэр овгийг олж мэдье гэж сонирхсон зөвлөлтийн тэр циркчний нэр овог нь иймэрхүү мэдэгдлээ.

	Тэртээ 31 жилийн өмнө монголын ард түмэнд орчин цагийн циркийн урлагийг анхан танилцуулахад хүчин зүтгэж яваад нас барсан мэргэжил нэгт буянт нөхөр

	Василий Якунины гэгээн дурсгалыг монголын ард түмэн, нэн ялангуяа нөхөр Якунины хүмүүжсэн зөвлөлтийн циркийн ухаан, сургалтаар үүсэн хөгжиж байгаа манай идэр циркчид хүндэтгэн үзэх нь зүйн хэрэг болов уу гэж бодоод энэ өчүүхэн зурвас тэмдэглэлийг хийлээ.

	1962-9-23.

	 

	
ӨРНӨХ ЗОХИОЛЧДЫН ХОНХОН ДУУНААС ӨӨРИЙГ ЭЗЭМДЭХ ЗҮЙ ХҮРТЭЛ МАНАЙ УРАН ЗОХИОЛЧДЫН БАЙГУУЛЛАГА МЭНДЛЭН ТОРНИСОН ТҮҮХНЭЭС

	Намын гавьяат 7 дугаар их хурлаас «Шинэ хувьсгалын утга бүхий зохиолчин нарын» бүлгэм эвлэл... байгуулах... Тэднийг сайшаан хөхүүлэх зэргээр хөгжүүлэх тухай заасан юм. Тэр чухал заалтыг Намын Төв Хороо 1929 оны нэгдүгээр сард биелүүлж эхэлсэн.

	1929 оны 2 дугаар сарын 8-ны өдөр «Үнэн» сонины 5 дугаарт «Шинэхэн бүлгэм нээгдэв» гэсэн мэдээ гарч хувьсгалт тэмцлээр идэвх нь сэргэж уран үгээр эх орон, ард түмэндээ үйлчлэх эрмэлзэл төгөлдөр сэхээтэн нарыг хөгжөөсөн билээ. Тэр сонирхолтой мэдээнд «Мөнөөхөн өнгөрсөн нэгэн сарын 9-ний өдрөө. Ардын Хувьсгалт Намын Төв Хорооноо, Хувьсгалын уран зохиолч нарын бүлгэмийг үүсгэн байгуулжээ. Энэхүү бүлгэмийг анх байгуулахад нэр оролцон хуралдсан нөхдийг дурдваас: КУТВ (Дорно дахины хөдөлмөрчдийн коммунист их сургууль)-ийн Чимэд, суртлын Гэндэн нарийн бичгийн дарга Бадрах, бага Дамдинсүрэн, бас Дамдинсүрэн, Ядамсүрэн, Догсүрэн, Буяннэмэх, Дугаржав. Навааннамжил, Цэндсүрэн, Ринчин-Бямбаев, Очир, Дашдэмбэрэл, Хорлоо, Шагдарнэрэн, Цэвэл, бас бүлгэмийн хэргийг удирдах зөвлөл байгуулж, энэхүү зөвлөлийн тэргуүлэгчид: нөхөр Буяннэмэх, Ядамсүрэн, Дамдинсүрэн, Дугаржав, Ринчин-Бямбаев нарыг сонгож бас бүлгэмийн дүрэм ба явуулах хэргийн төлөвлөгөө зэргийг батлан тогтоожээ.» гэжээ.

	Уран зохиолчдын бүлгэмийг байгуулсан чин зорилтыг мөн мэдээнд тодорхойлсон нь: «.. Уран зохиолууд үүний урьд тус Монголд үлэмжхэн байсан хэмээвч... Эдүгээгийн ардын эрхийг хамгаалах... үнэн эрдмийг хөгжүүлэх хэрэгт үл НИЙЦНЭ... Сүүлийн үед ТЭр МЭТ үл зохилдох зүйлийг засаж залруулалгүй хэвлэх болсон нь харин ч хувьсгалын эсрэг явдал болоход хүрсэн...

	Эдүгээ шинэ хувьсгалын үзэл суртлыг гол болгож, аливаа зохиолын ашиг тус утга чанарыг жинхэнэ ядуу дунд ардын ангийг хамгаалахын зүгт зориулан, улмаар эв хамт нийгэм журмын байдалд дэвшүүлэхийг чухалчилсны тул тийнхүү энэ бүлгэмийг үүсгэн байгуулбай» гэжээ.

	— Уран зохиолчдын бүлгэмийн дүрмийн үндсэн зүйлийг тэр мэдээнд бичжээ. Тэнд бичсэн нь «Энэхүү бүлгэм болбоос  харьяат гишүүдийн зохиосон зүйлүүдийн яруу сайхан болоод утга чанарыг хянан үзэж улмаар хэвлүүлэн нийтлүүлнэ-

	Энэхүү бүлгэмд гишүүн болохыг хүсэгч хот хөдөөгийн жинхэнэ ардын анги бөгөөд уран зохиол зохиох авьяас бүхий нөхөд урьдаар тус бүлгэмийн зөвлөлд мэдүүлж, нийтийн хурлаар батлан авна.

	Жич: Аливаа утга чанар бүрдсэн уянга яруу чимэгдсэн зохиолуудад цөм онц шагнал олгон, хөгжүүлэхийг хамгаалан гүйцэтгэнэ.

	Гишүүдээс болбаас татвар хураах зүйлгүй» гэжээ.

	Тэр мэдээний дотроо «Энэхүү бүлгэмийг айх байгуулахад нэр оролцон хуралдсан нөхөд» нь нөхөр Цэвэлийн хэлж байгаагаар уран зохиолын ажил эрхлэлцэх байгууллагуудаас холбогдох хүмүүсийг Намын Төв Хорооноос зарлан хуралдуулаад байжээ. Намын Төв Хорооноос нарийн бичгийн дарга Бадрах, суртлын хэлтсийн Цэндсүрэн, (Халзан) Гэндэн, Эвлэлийн Төв Хорооноос Чимэд, Ядамсүрэн (Дэндэв)-Очир, Ардыг Гэгээрүүлэх Яамнаас сайд Дугаржав, эрхэлсэн түшмэл бөгөөд ардыг гэгээрүүлэх хэлтсийн эрхлэгч Цэвэл, Судар бичгийн хүрээлэнгээс Ринчин, Цэргийн сурган боловсруулах газраас комиссар Хорлоо, «Үнэн» сониноос Бага (Ц) Дамдинсүрэн, Шагдарнэрэн, Навааннамжил, Дашдэмбэрэл нарын зэрэг нөхөд байжээ.

	Уран зохиолчдын бүлгэмийг тэр цагт үзэл суртал, соёл гэгээрлийн ажил эрхэлцэж байсан байгууллагуудын холбогдох ажилтан нарын зөвлөгөөнөөр байгуулсан нь тодорхой байна. Монголын уран зохиолчдын хэвлэл «Уран үгсийн чуулган»-ыг 1929 онд хэвлэж, цаашдаа залган хэвлэх бодолтой байжээ.

	1929 онд хэвлэгдсэн Уран үгсийн чуулганд «Тус бүлгэмийг анх санаачлан байгуулсан уран зохиолч ажгуу» гэж Дунгарын Чимэдийн нэрийг цохож бичсэн байдаг юм. Энэ нь шинэхэн бүлгэм нээгдэв.» гэсэн зарлалд Чимэдийн нэрийг Намын Төв Хорооны нарийн бичгийн дарга Бадрах ба бусад том хариуцлагатай Цэндсүрэн нарын дээр хамгийн манлайд жагсаан бичсэнтэй нийцэж байна. Мөн цоморлогийн оршилд «Энэхүү дэвтэрт бичсэн шүлэг зохиолын их төлөвийг манай бүлгэмийг удирдан үүсгэгчийн нэгэн... Буяннэмэхийн шүлэг зохиолууд болно» гэж Дугарын Чимэд тэмдэглэжээ. Д. Чимэд уран зохиолын бүлгэм байгуулах явдлыг анхан санаачлан С. Буяннэмэх нэгэн мөрний хүчин зүтгэсэн ажээ. Тус бүлгэм нь 1931 онд «Монголын Ассоцион Революционнын зохиолчдын «МАРЗ» (Монголын хувьсгалт зохиолчдын холбоо) болон өргөжиж 1932 оноос «Монголын хувьсгалт уран зохиол» сэтгүүл гаргаж эхэлжээ.

	Бас монголын хувьсгалт уран зохиолчдын холбооны дүрмийг зохион, зохих газраа мэдүүлэн батлуулсан байна.

	Монголын зохиолчид зөвлөлтийн зохиолчидтой хэлхээ холбоогоо зузаатган тэдний халуун туслалцаа, дотно зөвлөгөөг авах болсон нь тэр үеийн уран зохиолын ажлын содон шинж нь болж байсан байна-

	Тус «Холбоонд» монгол зохиолчдоос гадна монголд ажиллаж байсан зөвлөлтийн зохиолчид ч нэгдэн ажиллаж байжээ. «Зүүний нугалаатан» цохигдсоны дараах үед зохиолчдын холбооны ажил тарамдан суларчээ. Түүнээс хойш уран зохиолчдын бүлгэм төдийхөн ажиллаж байжээ. 1934 онд «Монгол үндэсний уран зохиолчдын холбоо» болгон сэргээн байгуулж, гишүүдэд бат илэрхийлэх олгож, хот хөдөөд зохиолчдын бүлгэмийг нэмэн байгуулж байжээ.

	1937-38 онд хувьсгалт хуулийг хэрцгийгээр гажуудуулах үед сайн сайн зохиолч нар хэлмэгдэн зохиолчдын холбооны ажил буурч, Гэгээрүүлэх яамны дэргэд байсан улс төр уран сайхны зөвлөлд хавсарга болж дараа нь Уран сайхны хүрээлэнг байгуулахад түүнд хамжигдан «холбоо» нэр нь мартагдахад хүрч явсан түүхтэй

	Манай шинэ уран зохиолчдын анхны бүлгэмийг байгуулсан тэр цаг үе нь МАХН-аас үзэл суртал соёл боловсролын ажилд онцгой их анхаарал тавьж баруунтнаас манай орны шинэ соёл үзэл санааны амьдралд үлдээсэн хар толбыг ариутган, мэндлэх торних цаг нь болсон шинэ ажлуудыг үүсгэн үндэслэж хөгжлийн замд нь шуудруулж байсан чухаг цаг үед онолдон тохиолдсон байжээ. Жишээ нь: Хувьсгалт сонин сэтгүүлийн ажлыг өөрчлөн сайжруулж өөдлүүлэн чанаржуулахын тулд «Үнэн» сонины зөвлөлийг анх байгуулсан явдал юм. «Үнэн» хэмээх сонины зөвлөлийн зорилгын «товч» гэдэг өгүүлэлд шинэ уран зохиолыг сонин сэтгүүлд хэвлэн хөгжүүлэхийн чухлыг тодорхой томруун заасан байна.

	Тэр цагаас хойш зохиолч сонин хоёрын холбоо сайжирч «Уран зохиолын анги», «Уран зохиолын булан»-тай болсон юм.

	Эдгээр баримтаас үзвэл, намын 7 дугаар их хурлын дайчлан зоригжуулагч үзэл санааг мөрдлөг болгон, Намын Төв Хорооны суртлын хэлтсийн шууд удирдлагын дор хувьсгалт зохиолчдыг зохион байгуулалтын талаар эмхлэн нэгтгэж Монголын зохиолчдын эвлэлийн зохион байгуулалтын довжоо чулууг анхлан тавьсан нь лавтай ажээ.

	Тэртээ 34 жилийн өмнө, арван хэдэн хүн нэгдэж, үүсгэн байгуулсан «Хувьсгалын уран зохиолч нарын бүлгэм» нь монголын орчин цагийн уран зохиолын цогт дайчин байгууллага монголын зохиолчдын эвлэл болтол хөгжсөн түүх нь юутай тэмдэглэлтэй, яасан их баялаг билээ.

	 

	
ЗОХИОЛЧДЫН БАЙГУУЛЛАГЫГ САНААЧИЛСАН Д. ЧИМЭД

	Монголын орчин цагийн уран зохиолын хуудсанд Чимэд Дунгарын гэсэн нэгэн нэр үлджээ. Д. Чимэд 1904 онд төржөө. 17 насандаа Д. Чимэд 1921 онд Монгол ардын журамт цэрэгт орж эх орноо харийн дайснаас чөлөөлөх тулалдаанд явалцаж нийгэм-төрийн намтраа эхэлжээ.

	1932 оны 3-р сард МАХН-ын Төв Хорооноос «Нам, эвлэлийн жинхэнэ орлогч гишүүдэд» гэсэн тунхаг бичигт: Нөхөр Чимэд «... Партизан цэргүүдтэй хамт идэрхэн насандаа зоригтойгоор байлдан тэмцэж явсан хүн мөн байсан болой. Партизан байлдаан төгссөний дараа түүний бие нь энэхүү байлдаанд хэрхэн ямраар тэмцсэнээс өчүүхэн төдий эс суларсаан. Хувьсгалын авьяастайгаар харьяат нам ба тус улсын аж ахуйн байгуулалтыг бататгах явдалд зориглон ажилласан болой» гэжээ.

	Д. Чимэдийн намтрыг нэхэж байцааваас, хувьсгал мандсаны дараагаар ардын Гэгээрлийн байгууллагад ажиллаж байхдаа 1926 онд Герман улсад одож тэнд суралцан байсан монгол сурагчдыг эргэж, тэдний ажил сурлагыг байцаан үзээд иржээ. Д. Чимэд тэр явалтаар зохион найруулах чадвараа гялалзтал үзүүлсэн жуулчлалын бичиг бүтээсэн байна. Түүний дараагаар эвлэлийн төв хорооны орлогч даргаар ажиллаж байгаад Москва хотон дахь КУТВ хэмээх Дорно дахины хөдөлмөрчдийн коммунист их сургуульд суралцжээ.

	Намын алдарт 7-р их хурлын дараагаар Д. Чимэд мал-тариалангийн яамны сайдад тохоогдон ажиллаж байгаад, Улаанбаатар аймгийн намын хорооны ерөнхий нарийн бичгийн дарга, Намын төв хорооны тэргүүлэгч гишүүний үүргийг давхарлан хүлээж явжээ. Нөхөр Чимэдийн бие 1932 оны эхээр хүнд өвчилж, илаарь болоогүй байсаар мөн оны 3-р сарын дундуур 28-тайдаа нас баржээ.

	Д. Чимэдийг таних мэдэх хүн болгон түүний цогтой дайчин зохион байгуулагч, уран мэргэн илтгэгч байсныг сайшаан байдаг сан...

	Чимэд Дунгарун нам улсад хариуцлагатай ажил хийж, завдал муутай байсан боловч уран зохиолын ажлыг шамдан оролдож, анхандаа «Дэмэчи» хэмээн нуусан нэрээр зохиолоо бичиж байсан байна. Түүний дурсгал нь «Хувьсгалт залуучуудын эвлэл» сэтгүүлийн хуудсанд хадгалагдан хоцорчээ. Д. Чимэд шүлэглэл, үргэлжлэл үгийн зохиолын аль алины нь бичиж байжээ. Энэ бол сэргэн мандаж байгаа орны онцгой шинж байдаг билээ.

	Д. Чимэдийн зохиолоос одоогоор илрэн мэдэгдсэн нь «Гишүүн миний үлгэрийг толилмуу», «шүлэглэл 1926 он», «Монголын хувьсгалт залуучуудын эвлэл» (бичмэл 1926 он, ) «Өдрийн тэмдэглэлт дэвтэр» (9 шүүмжлэл «уран үгсийн чуулганд» хэвлэгджээ), «Ангийн тэмцэл», (шүлэглэл) «Зарц эмэгтэй Занданпил» (өгүүллэг), Энэ 2 зохиол нь «Хувьсгалын уран зохиол» сэтгүүлийн №1-д 1932 онд нийтлэгджээ. («Хуучин Хүрээн») хэвлэгдээгүй, эх нь үрэгдсэн бололтой. Сүмжид хэмээгчийн түшмэл явдал» өгүүллэг «Ишдорж, Монгол хэлний яруу найруулга (1934) 24 он. УБ)-д хэвлэгджээ. «Зуны цагт ажиллах ажлын байдал» (найруулал, бүсгүйчүүдийн өдөр тутмын ажлын тойм) мөн Ишдоржийн номд хэвлэгджээ.

	Д. Чимэд улс төр-урлагийн өгүүлэл хэдийг бичсэн байна. Заримыг нэрлэвээс. «Залуучуудын интернационалын сайн өдөр» (хувьсгалт залуучуудын эвлэл сэтгүүл №3. 1926 он) «Хөдөөгийн байдлыг анхаармуу», «Сайжруулан дэвшихэд сануулга болгосон өгүүлэл»

	Энэ 2 өгүүллийг Хувьсгалт залуучуудын эвлэл сэтгүүлийн №6 1926 онд нийтэлжээ. «Биеийн тамирыг сайжруулах тухай» (Хувьсгалт залуучуудын эвлэл сэтгүүл №7 1926 он) эдгээр 4 өгүүллийг «Дэмэчи» нэрээр нийтэлжээ. 1929 онд «Уран үгсийн чуулганд «Оршил», «Хувьсгалын зохиолч нарыг бэлтгэх зорилго» гэдэг 2 өгүүллийг бичжээ.

	Д. Чимэд нас барахаасаа хэдхэн хоногийн өмнө улс орныг батлан хамгаалах тухай бүх партизан нарт нэгэн чухал захидлыг бичиж «Улаан партизаны нэгэн Чимэд Дунгарун хашхиран дуудвай» гэж төгсгөжээ. Нам эвлэлийн жинхэнэ орлогч гишүүдэд гэсэн тунхагт тэр захиаг их өндрөөр үнэлж бичсэн нь: «... Хамт байлдаж явсан хуучин партизанууд байтугай түүхийг эс мэдэх шинэ ажилчдын ч сэтгэл хөдөлмөөр захиа бичсэн болой...

	Тэр нь үнэхээрийн сүүлчийн захиа байсан амой» гэжээ.

	Д. Чимэдийн одоогоор мэдэгдсэн уран зохиолын өвийг ажиж үзэхэд хошин энгүүхнээр эвлүүлэн найруулах авьяас бүхий байсан ажээ. Чимэдийн үлдээсэн уран зохиолын өв нь энэ төдийхөн биш бөгөөд цаашдаа олон хэвлэл номоос илрэн олдох горь найдлага тасрахгүй байна.

	Д. Чимэд манай эгэл зохиолч биш билээ. Түүний нэр нь манай орчин цагийн уран зохиолчдын байгууллагын үүсгэлийн түүхтэй нягт уялдаатай юм. «Үнэн» сонины 1929 оны №5-д «Шинэхэн бүлгэм нээгдэв» гэсэн мэдээнд Намын төв хорооны шийдвэрээр манай зохиолчдын байгууллагын үүсгэвэр-бүлгэмийг байгуулах хуралд оролцогсдын нэрсийн нэгдүгээрт КУТВ-ийн Чимэд гэж бичигдсэн байдаг ба «Уран үгсийн чуулганд» «Өдрийн тэмдэглэлт дэвтэр» гэдэг зүйлийн оршилд тус бүлгэмийг анх санаачилсан уран зохиолч ажгуу гэж С. Буяннэмэх

	Д. Чимэдийг нэр цохон бичжээ. Д. Чимэдийн төрсний нь 60 жилийн ойг тохиолдуулан, түүний гэгээн дүрийг одоо дурсан санаж, түүний санаачилсан бүлгэмийн нөлөөнд татагдан, уран зохиолын хөдөлгөөнийг даган баясаж эхэлсэн Хөдөөгийн Пэрлээ би энэ тэмдэглэлийг бичлээ.

	1963— XII— 23. (УБ)

	 

	
ӨРНӨХ ЗОХИОЛЧ НАРЫГ ДУУДСАН ХОНХНЫ ЧИМЭЭ

	Он цаг улиран өнгөрөх тутам ор тас мартагдах юм ч байх юм, олонд цуутай хэвээр үлдэх ч явдал байх юм.

	Төрөлх нутгийн дээгүүр яруу сайхан зохиолын туг намиран эхэлсэн монголын шинэ уран зохиолын идэрхэн цагийг санагдуулсан нэгэн номын тухай мэдэх зүйлээ бичиж хойч үедээ байцаах тэмдэг хоцроох гэж бодлоо.

	Манай хувьсгалт хөгжлийн зам дээр хаалганы хөшүүр мэт хөшөөлөн хөндөлдөж байсан баруунтан тотгорлогчдыг намын алдарт 7 дугаар их хурлаар бут ниргэж эх орны ирээдүйн хөгжилд гэгээн зам гаргасны дараахан, үр нь хөвөрч байсан хувьсгалт уран зохиол соёолон дэлгэрэх шимт хөрс, ээлт наран ардын намын халамж хүчтэй болж билээ.

	Мандсан улаан нарны наагуур, хурц болд үзгийн ишинд уяатай гал улаан туг намилзсан зурагтай нэг ном 1929 оны эцэс 1930 оны эхээр уншигчдын анхааралд таалагдан эхэлж, одоо ч номын сангийн унших номын нэгэнд орж хуудсандаа салхи авхуулж, хуучирсан хавтсаа сэлбүүлсээр хүндтэй суурь эзэлж байдаг юм.

	Тэр эрхэм номыг «Уран үгсийн чуулган» гэдэг. «Уран үгсийн чуулган» бол манай орчин цагийн уран зохиолын ууган хураамж бичиг болно. Өөрөөр хэлбэл монголын зохиолч нар зохиолоо хамт хэвлүүлсний анхдугаар цоморлог билээ.

	1929 онд Намын Төв Хорооны суртлын хэлтсийн дэргэдэх хувьсгалын уран зохиолч нарын бүлгэмээс «Уран үгсийн чуулган» цоморлогийг «Олон түмэн ардын сонороо шинэ хувьсгалын өрнөх зохиолч нарын зүг дуудах хонхны чимээ» болгон нийтэлжээ.

	Зохиох найруулах «дур авьяас бүхий нөхөд, өөрийн оюуныг нээж, үзэг цаасыг барьж, үг үсгийг холбон найруулж, хувьсгалын үзэлт утга зохиолыг түүнд (зохиолд X. П) шингээж...хувьсгалын уран зохиолыг хөгжүүлэн бадруулахад нэгэн шат гишгүүр боловч ахиулахыг гүнээ...» эрмэлзэн уриалан дууджээ.

	«Уран үгсийн чуулган»-нд 16 зохиолчийн 22 шүлэглэл, 11 дуу, 10 үргэлжлэл үгийн бүтээл багтаажээ. Энэ 43 зохиолыг «үлгэрт өгүүлэл», «холбоот өгүүлэл», «яруу өгүүлэл», «шүлэгт өгүүлэл», «шог үгс», «холбоо найруулга», «шүлэг», «шүлэглэл», «үлгэрлэл», «үлгэр» гэж төрөл зүйлд хуваажээ. Гэвч уран зохиолын орчин цагийн онолын үүднээс үзвэл тэр цагт уран зохиолд шүлэг, өгүүллэг, шог найруулал, уран нийтлэл голлож байсан гэхэд болмоор байна.

	«Уран үгсийн чуулган»-ны шүлгүүдийг уянгын ба ухуулгын гэж хоёр ангилж болно. Жишээ нь:

	а). 

	Ариун сайхан рашаан ундармал

	Арцын сайхан үнэр анхилмал

	Мөнх сайхан нутаг мань, 

	Монголын сайхан орон!

	Б. Ренчин «Миний нутаг»

	 

	Тэсгэм цагийн хүйтэн жавар, 

	Ясны орчим янгинаж, 

	Жихүүн үеийн хурц салхи

	Зүрхний тус жингэнэнэ.

	С. Буяннэмэх «Өвлийн доторх ядуу гэр»

	б) 

	Сүрэлхэг замын бэлчир

	Сүхбаатарын их чөлөөн бий

	Сүрхий олон хүмүүсийн

	Сүмбэрлэсэн их жагсаалд

	Улаан долгион буцлан байна.

	Д. Чимэд «Октябрийн баярын улаан долгион»

	 

	Учир товч боловч хэлж нэгэн үзье

	Уулаас хүн төрөлхтөн үүссээр

	Олон анги бүлгийн ялгаваргүй

	Өмчийн хөрөнгийн хуваарьгүй

	Эртний харанхуй үе хэмээвч

	Эв хамтаар амьдран явж

	Эргэж улирах бүр боловсорсоор

	Эцэг өвгөдийн үед хүрч иржээ.

	X. Дамдиндорж «Өмчийн хөрөнгө»

	 

	Тус цоморлогийн богино хэлбэрийн зохиолоос Цэндсүрэнгийн «Алсын морин дээр» Буяннэмэхийн «Аюулт байлдаан» нь уран нийтлэлийн шинжтэй болсон ба Д. Чимэдийн «Баячууд баяргүй үгс хэлэлцэнэ.», Засагч хэмээх нуусан нэрээр (Буяннэмэх) бичсэн «Уурын тэрэгний өгүүлэл» нь шог найруулал болох байна.

	Тэр цагийн уран зохиолд эх орны байгалийг магтах, хуучны дарлагдлын доторх ядуу зүдүүгийн байдал, халагдан бүхий харгисуудыг шоглон шүүмжлэх, хувьсгалыг гүнзгийрүүлэх явдлыг дэмжих зэргийг дийлэнх дүрсэлж байжээ.

	«Уран үгсийн чуулган»-д Д. Чимэдийн бичсэн «Хувьсгалын зохиолч нарыг бэлтгэх зорилт» С. Буяннэмэхийн зохиосон «Уран зохиолуудыг хэрхэн зохиох сэдэв» гэдэг 2 өгүүллийг бас нийтэлжээ. Монголын шинэ уран зохиол юуны өмнө намч байхыг Чимэд онцлон тэмдэглэжээ.

	Тэнд бичсэн нь: «Шинэ зохиол нь эрхбиш ангийг баримталсан хувьсгалын зохиол байвал зохино... Манай суртал соёлын зам нь жинхэнэ үгээгүй үйлдвэрчин пролетарийн ардын замаар явбал зохино... Аливаа зохион гаргаж нийтлэх зүйлийг эрхбиш ядуу ангийн одоогийн зорилго ба алсын замд нөхцөлдүүлэн гаргавал зохино.» гэжээ. Зохиогч мөн өгүүлэлдээ зохиолч нар хэн болох ба мэдлэг гүнзгий байхыг заажээ. Чимэдийн бичсэн нь: «Зохиолч нар хэмээгч хувьсгалын нэгэн сайн зэвсэг мөн бөгөөд эрхгүй хөгжүүлэн гаргах хэрэгтэй... Хувьсгалын шинэ зохиолч нар болбол хувьсгалын үзэл суртал, түүх байдал лугаа сайтар мэдэж, танилцахгүйгээр хувьсгалын зохиолыг гаргаж чадахгүй, үлгэрлэвэл цайнд идээгүй болбол цай болон идээшиж чадахгүй болон» гэсэн байна.

	Буяннэмэх өгүүлэлдээ: Орчин цагийн утга зохиолын онолын анхны мэдэгдэхүүнийг «Шүлэг», «Шүлгийн доторх утга», «Шүлгийг уран сайхнаар зохиох нь», «Шүлгийн найруулгын хэмжээ», «Холбоо найруулгын тухай», «дууны тухай», «үлгэрийн зохиол», «тууж», «түүх шастир», «зүйрлэл буюу зүйр», «жүжгийн зохиол», «сэдэв», «авьяас» хэмээх гарчгийн дор тоймлон тайлбарлажээ.

	«Уран үгсийн чуулган»-д нэр орсон зохиогчдын тухай хэдэн үг өчсүгэй. 16 зохиогчийн 11 нь энэ завсар ертөнцийн мөнх бусыг үзүүлжээ. Одоо Ц. Дамдинсүрэн, Б. Ринчин, Я. Цэвэл, X. Пэрлээ, эмэгтэй Цэрэнлхам нар эсэн мэнд байгаа бөгөөд Цэвэл Цэрэнлхам хоёроос бусад нь уран зохиолын ажилд зүтгэсээр байна. Талийгаач 11 зохиогчийн дотроос Дунгарын Чимэд залуухнаараа 1932 онд 28-тайдаа нас барсан юм. Чимэдийн үлдээсэн уран зохиолын өв нь «СССР ба Германд явсан замын тэмдэглэл», Өдрийн тэмдэглэлт дэвтрийн 9 шүлэг төдийхөн болно. Буяннэмэх, их Нацагдорж нарын хоцроосон утга зохиолын өв нь асар арвин бөгөөд Нацагдоржийн зохиол хэвлэгдсэн ба Буяннэмэхийн цоморлог тусгай хэвлэгдэнэ. Навааннамжилын бүтээсэн зүйл нэлээд бий. Үүний урьд түүний «Өвгөн бичээчийн өгүүлэл» гэдэг том зохиолыг Академийн хэвлэлээр гаргасан боловч түүний 1930-1934 онд сонинд бичсэн «Бядан явагч бялзуухай миний өгүүлэл» гэдэг шог найруулал нь эмхлэгдээгүй байна. X. Дамдиндорж 1963 оны эх хүртэл уран зохиолыг мэргэжин оролдоогүй явсан. Дамдиндорж сүүлчийн хэдэн жилд «Замын тэмдэглэлийг» нэлээд том хэмжээгээр бичсэнээ нийтлүүлж чадалгүй энэ онд нас нөгчлөө. Ш. Аюуш «Хатан Долгор, харц Дамдин» гэдэг жүжгийн зохиол ба монголын театрын түүх зэргийг бичиж хэвлүүлсэн нь одоо олдохгүй ховорджээ.

	Дээр дурдсан 5 нөхдөөс бусад нь уран зохиолын өв бараг үлдээгээгүй бололтой.

	Баримт материалаас үзвэл «Уран үгсийн чуулган»-ыг 1929 оны гуравдугаар сард хэвлэлд бэлтгээд 12 дугаар сард хэвлэн гаргасан байх ба 1934 оны эцсээр «Уран үгсийн чуулганы» 2 дугаарыг дармаллахаар шийдсэн боловч мөн оны 11 дүгээр сараас «Монголын үндэсний соёлын зам» сэтгүүлийг тогтмол гаргах болмогц «Уран үгсийн чуулган»-ны 2 дугаарыг барлан гаргахыг хойшлуулжээ.

	34 жилийн өмнө шинэ уран зохиолын уриа «хонх» болон дуурьссан, одоо боловч дуулиа нь цуурайтсаар байгаа дурсгалт «Уран үгсийн чуулган»-ы 35 жилийн ойг эсэргэн жил, 1964 оны 3 дугаар, сард ёслон тэмдэглэвэл юутай сонин бол гэж өрнөх зохиолч нарыг дуудсан хонхны чимээг анхан цангинуулсан «Уран үгсийн чуулган»-д сайн нөхдийн өгөөмөр өлзийт дэмжлэгээр нэр оролцсон Хөдөөгийн Пэрлээ энэ өчүүхэн дурсамж тэмдэглэлийг бичлээ.

	 

	
Д. НАЦАГДОРЖ ТҮҮХЧ

	Аливаа улс түмэн өөдлөм мандах цагаас их билэг төгөлдөр хүн тэр цагийнхаа эрдэм ухааны нэлээд хэдэн аймгийг сайтар ухааран мэдэж улам хөгжүүлсэн байдаг юм.

	Дашдоржийн Нацагдорж мөн л монгол түмний өрнөн бадарч өндөрлөн дэгжиж эхэлсэн цагийн саруул ойтой сайн бичгийн хүн тул уран яруу зохиол бичиж, харь хэлнээс зохиол хөрвүүлэх, герман монгол үг хадмал толь бичиг туурвих, төр-олон нийт, цэргийн хэргээр оролдох, гадаадын сургуульд суралцах, эх орны түүхийг шинжих олон талын ажлыг арав гаруйхан жилд жигтэйхэн амжуулж бүтээсэн байх юм.

	Монголын хуучин цагийн олонх түүхч сударч нар түүхэн үнэн, түүхэн домог хоёрыг ялгадаггүй, адилхан болсон хэрэг явдал болгон бичдэг байсан ба эх нутгийнхаа түүхийг энэтхэг, төвөдийн тор шашны түүхийн үргэлжлэл залгамж болгон зохиодог заншилтай байсан байна.

	Хуучин сургаалын монгол түүхчдийн олон үеийн уламжлал алдас эндүүрлийг ардын хувьсгалын ариун үзэл санаагаар анагаан арилгах их тэмцэлд Д. Нацагдорж бусад түүхчдийн хамтаар гавшгайлан зүтгэсний үр дүн нь түүний үлдээсэн бичиг зохиолын арвин биш боловч чамбай өвд нь нэлээд суурийг эзэлнэ.

	Их Нацагдорж тэр цагт Шинжлэх ухааны хүрээлэн гэж нэрийдсэн одоогийн Шинжлэх Ухааны Академийн үүсгэл болсон эрдмийн газарт ажиллаж байхдаа 1933—1936 онд бусад эрдэмтэн номтон, түүхч нарын хамт монголын хэл, зохиол, түүнийг судлан боловсруулж нэг хэсэг хугацаанд тэр ажлыг толгойлж байсан. Тэр үеийн монголын түүх судлал нь тулгар сурвалж бичиг илрүүлж олох, цуглуулах, орчуулах, хийгээд шинэ ба нэн шинэ үеийн түүхийг бүхэлд нь буюу тусгай асуудлаар нь судлах ажлыг үүсгэн явуулж болохтой болсон цаг билээ. Их Нацагдорж тэр үеийн эрдэмтэн түүхч нарын дотроос шинэ цагийн боловсролтой хүний нэг нь байсан бөгөөд Өрнөд дахины хэл мэдэх, гадарлахын хувьд нөгөөдүүлийгээ дагуулахгүй сайн байжээ. Нацагдорж бас Дорнод дахины хэдэн хэл мэдэх гадарлах тул цаадуулаасаа бүр ч дийлэнгэ мэдлэг чадалтай болсон байжээ.

	Нацагдорж гадаад дотоод олон хэлээр бичсэн монголын түүхийн гол гол тулгар сурвалж бичгүүдийг орчуулагчийн гар харалгүй шууд эх зохиолоос нь биечлэн үзэж байсан тул монголын уг үеийн түүхийн мэдээ материалыг нарийн нягт мэдэж байжээ. Түүний дээр Дорнод дахин ба Монголыг судалсан цаг цагийн эрдэмтэн сайчуулын том жижиг зохиолуудыг мөн л сайн үзэж мэдсэн байдаг нь түүний хоцроосон түүхийн өв зохиол бүтээлээс мэдэгддэг юм.

	Д. Нацагдоржийн түүхийн гол зохиол нь Монгол ардын хувьсгалын 15 жилийн ойд зориулан бичсэн «Монголын түүхийн товч» гэдэг бэсрэг зохиол билээ. Энэ зохиолыг «Шинэ толь» сэтгүүлийн хувьсгалын 15 жилийн ойд зориулсан 1936 оны дугаараас үзтүгэй. Д. Нацагдорж тэр зохиолдоо монголын түүхийг нэн эртний үеэс 1924 он хүртэл багтаан бичжээ. Нацагдорж монгол, хятад, манж, баруун европ, орос зэрэг урьд монгол түүхчдийн ихэнхийг нь хэрэглэж амжаагүй байсан сурвалж бичгүүдийг ашигласан байна. Нацагдорж бол монголын түүх судлалд орчин цагийн арга барилаар түүхийг ухаарах арга судлалыг нэвтрүүлэн хөгжүүлсэн анхчуудын томоохон төлөөлөгчийн нэг болохыг түүний «Монголын түүхийн товч» ба бусад түүхийн талаар хийсэн зүйл, орчуулга зэргээс мэдэж болно.

	Нацагдорж европ хэлнээс монголын тухай чухал тулгар бичгийг орчуулах ажлыг удирдахын хамт, өөрөө Марко Полын «Их хааны ордонд», Коростовицийн «Чингис хаанаас Зөвлөлт улаан Монгол хүртэл» зэрэг том зохиолыг орчуулсан ба «Мин улсын үеийн Дорнод Монгол» Грумм-Гржимайлын «Монголын түүх» зэргийг бусад нөхөдтэйгөө элбэж монголчилсон байх юм.

	Их Нацагдорж бол шавхагдашгүй үлэмжийн их эрчим хүч, эрдэм мэдлэгтэй хүн байсан учир, 

	 

	«Хуучин хөшөө дурсгал хот балгадуудын сууринууд

	Холхи газар одсон харгуй дардан замууд...

	Хангай говийн хооронд халхын уудам нутаг, 

	Хар багаас хөндлөн гулд давхисан газар...

	Өлгий сайхан ууланд өвгөдийг тавьсан газар

	Үр ач, хүүхдийн үржиж өссөн орон...

	Алтай хянганы завсарт атар баялаг орон...

	Аав ээжийн минь оршсон ашдын заяасан нутаг...»-ийнхаа түүхийн талаар хийсэн зүйлийг энүүхнээр хуйлан бичиж, хумин дүгнэж баршгүй хэрэг... Юу боловч

	Д. Нацагдорж түүхч монголын түүхийн ухаанд нэрээ мөнхжүүлэх зохиол туурвилтай нь түмэнд илэрхий, түүний түүхийн өвийг шинжин судалж, түүхчдийн хүртээл болгох ажил шинжээчээ хүлээж л байгааг хайх сураглах, харж үзэх, шинжих судлах авьяастан нарын ариун сонорт хүргэе.

	1966 он.

	
ЗОХИОЛЧДЫН АНХНЫ НЭГ СЭТГҮҮЛ

	(Монголын шинэ утга зохиолын түүхээс)

	 

	Монголын орчин үеийн уран зохиолын түүхийг сөхөхөд, түүний дайчин индэр уран зохиолын сэтгүүл 1932 онд анхан гарсан байх юм. Тэр үе хүртэл зохиолчид олон сонин, улс төрийн сэтгүүлд зохиолоо хэвлүүлж явжээ.

	Манай зохиолчдын анхны нэгэн сэтгүүлийг «Хувьсгалын уран зохиол» гэж нэрлэжээ.

	Сэтгүүлийн титэм нүүрийн гуравны 2 хувь нь улаан өнгөтэй, нөгөө нэг хувь нь ногоон, сэтгүүлийн нүүрийн солгой талын дээд сэжүүрт «Дэлхийн пролетари нар нэгдэгтүн», түүний зөв гарт «Уран зохиолын хэрэг бол нийт пролетарийн хэргийн нэг салбар болох ёстой. Ленин» гэж латин үсгээр бичжээ. Мөн нүүрийн өр дунд «Хувьсгалын уран зохиол» гэж Уйгурчин том үсгээр гүн улаан өнгөөр бичиж түүний дээр, жишүү хөндлөн бариулдаа «Хувьсгалын уран зохиол» гэсэн латин бичээстэй бүдүүн үзэг зуржээ. Сэтгүүлийн нэр, үзэг хоёрын доод талд гүн улаан ногоон хоёр хөндлөн тууз зурж, гүн улаан туузын солгой үзүүрт, «№ 1» ногоон туузан дээр «МХУЗ» гэсэн латин хураангуй нэр хичээнгүй үсгээр бичжээ. Түүний дор «сар бүр гаргах олон нийтийн уран найруулгын сэтгүүл» гэж латинаар бас бичжээ. Мөн нүүрийн зөв гарын дээд өнцгийн ногоон дэвсгэрт талбайн дээр хар шар феодалууд том улаан үзгээс сандран зугтааж байгаагаар дүрсэлжээ.

	Сэтгүүлийн доторх шүлэглэлийн хоорондуур эдгээрийн утгат нийцүүлэн гэрэл зураг, гар зургаар чимэг шигтгэсэн байна.

	Сэтгүүлийн гарчгийг үзвэл, улс төрийн өгүүлэл 4, шүлэг 6, өгүүллэг 1, бүгд 11 зүйлийг хэвлэжээ. Гарчгийг сийрүүлбэл; «Манай сэтгүүлийн зорилго», «Лу. Цэндсүрэн, Хувьсгалын уран зохиол нь баячуудын суртлыг эсэргүүцнэ», Рыкделон, Хувьсгалын үндсэн уран зохиолыг интернационалын чанартай хөгжүүлнэ», Банзрагч «Хувьсгалын уран зохиол болбоос феодализм лугаа тэмцэх зэвсэг», Чимэд, Дунгарын «Ангийн тэмцэл» Рыкделон «Комбинат Лу. Цэндсүрэн зуун мянган (бум)» Содов Бат-Очирун «Октябрь ба империалист». Цэ. Дамдинсүрэн, «Борхын гол» Лу. Цэндсүрэн «Улаан дээл» Чимэд Дунгарун «Зарц эмэгтэй Занданпил» гэжээ.

	«... Намын үндсэн бодлогыг уран найруулгын зүйл дээр хамгаалан тэмцэж, эрдэм соёлын ажлуудаас найруулан нийтлүүлнэ... Шинэ залуу хувьсгалын зохиолчдын сурлага дадлагыг олгуулах зүйлийг нийтэлнэ... СССР-ийн ба бусад ч улсын доторх пролетарийн уран зохиолчдын алдартай зохиолоос орчуулан нийтлэх үүргийг хүлээнэ» гэж сэтгүүлийн зорилгыг тодорхойлжээ.

	Энд нийтэлсэн 6 шүлэг нь ухуулга-магтаалын яруу найраг байна. Зарим бадгийг сонирхуулбал:

	 

	... Түмэн баялаг малаас гарна.

	Түүхий эдээ сайхан боловсруулна.

	Хувьсгалын чанар онц бүхий

	Комбинатын аж үйлдвэр босгоно.

	(«Комбинат» )

	 

	Хүнгэнэх машины дуу мэт

	Хүрхэрсэн чимээ үргэлжлээд

	... Нам чи, манай үнэн удирдагч

	Чи олон түмнийг манлайлагч...

	(«Зуун мянга (бум»)

	 

	Ардын баатар чийрэг улаан цэрэг цэв цэв алхалж, 

	Аялгуу хөгжмийн дуун нь нир нир дуурьсана.

	Хөл дэх хөрөнгөтний уушги зүрх бөн бөн чичирч

	Хувьсгалын хурц галд бөөн бөөнөөр сөнөнө...

	(«Октябрь ба империалист»:)

	 

	... Алтайн адаг уулнуудын

	Чимэг болсон Борхын гол

	Алтан говийн ардуудад

	Рашаан болсон Борхын гол...

	(«Борхын гол»)

	 

	... Дээл нь улаан

	Уг нь уран

	... Ам дээрээ ярихдаа

	Алив хэлбэрлийг эсэргүүцнэ.

	Ажил дээрээ очихдоо

	Ардын хөдөлгөөнөөс зугтаагаад

	... Уран үгс нь сэмрээд

	Уруул ам нь урвайна.

	(«Улаан дээл»)

	 

	«Зарц эмэгтэй Занданпил» өгүүллэгт нэг өнчин зарц эмэгтэйг «Зарц нарын эвлэл»-д элсүүлэн, мөлжлөгдлөөс ангижруулан, эрх ашгийг нь хамгаалсан тухай дүрсэлжээ.

	«... Ховдог нударганы боол болж, хонь малын нь манаач болж явсан, хохь хоосон агсан миний бие хувьсгалт намын удирдлагаар, ховдог нударганы мөлжлөгдлөөс гарлаа. Хувьсгалын гавьяа хүртлээ би...» гэж тэр эмэгтэй хэлж, зарц нарыг тэмцэлд босохыг уриалснаар уг өгүүллэгийг төгсгөжээ.

	Сэтгүүлд бичигчдийн тухай бяцхан лавлалт бичсүгэй. Л. Цэндсүрэн 1931-32 онд Монголын хувьсгалт зохиолчдын холбооны (МАРЗ-ын) дарга байжээ. Цэндсүрэн хожим худалдааны байгууллагад ажиллаж байгаад 1940 хэдэн онд нас баржээ. Рыкделон Зөвлөлт буриадаас Монголд ирж ажиллахын зэрэгцээгээр манай уран зохиолын ажилд оролцон явжээ. Рыкделон түүхч эрдэмтэн болсон бөгөөд 1950 хэдэн онд нас барсан юм.

	Б. Банзрагч одоо (МАХН-ын Төв Хорооны дэргэдэх Намын түүх судлах газарт ажиллаж байна. Б. Содов гэгээрлийн байгууллагад ажиллаж байсан бөгөөд одоо

	Шинжлэх ухааны академид ажиллаж байна. Д. Чимэд 1932 онд нас баржээ. Ц. Дамдинсүрэн одоо хүртэл уран зохиолын ажилд зүтгэсээр байна.

	Энэхүү «Хувьсгалын уран зохиол сэтгүүл» 2000 хувь хэвлэгдсэн боловч одоо олдохуйяа ховор номын нэг болжээ. (Иймд манай уран зохиолын түүхийг сонирхогчдын танилцахад зориулж энэ товчийн төдий лавлалтыг зохиолоо.

	
МАНАЙ ШИНЭ УРАН ЗОХИОЛЫН УУГАН БҮТЭЭЛ

	Бидний монголчуудын нэгэн бахархал маань уран зохиол юм. Манай ард түмэн өвөг дээдсээсээ эхлэн нүүдлийн мал аж ахуй голчлон эрхэлж явсан боловч уран зохиол авьяас билгээрээ гайхамшигтай явсан нь манай бичгийн ба аман зохиолын өвөөс мэдэгдэнэ.

	Шинэ уран зохиолоо бид олон зуун жилийн уламжлал бүхий уран зохиолын шим төгс өв дээр ардын шавхагдашгүй оюуны ундаргад тулгуурлан үүсгэсэн билээ.

	Монголын ардын шинэ уран зохиол төвөгтэй бэрхшээлүүдийг туулан хөгжсөн түүхтэй.

	1921 оны хаврын урь ороод түмэн бодис амилан хөврөхийн үед ардын намын оновчтой мэргэн жолоодлогын дор, золтой ард түмний зоригт тэмцэл мандаж, «Алсын уулын орой дээрээс Аянгын сумаар харваад» ардын хувьсгалын буу анхан нижигнэн дуурьсаж, эрх чөлөөний үүр гийж ардын уран билэг авьяасын шинэ тарианы үр цацагдаж, анхны яруу найргийн сүеэ цухуйж эхэлсэн юм.

	Манай шинэ яруу найргийн тэр тэргүүний сүеэ нь ардын журамт цэргийн нэн тэргүүний цогт дайчин дуулал «Шивээ хиагт» дуу байжээ. «Шивээ хиагт» дууг

	1921 оны 3 дугаар сарын 17-нд харгис гамингаас Шивээ

	Хиагт (Одоогийн Алтанбулаг) хотыг чөлөөлөн эзэлсэн ардын журамт цэргийн мятаршгүй баатарлаг тулалдаанаас сэдэв авч хувьсгалын буун дууны цуурай намжиж амжаагүй байхад зохиожээ.

	«Шивээ хиагт» дуу зохион дуулах болсон нь нэгэн ёсондоо

	 

	«Алсын уулын орой дээрээс

	Аянгын сумаар харваад

	Ардын цэргийн сүрээр

	Аюултай гаминг сөнөөв.

	Авралт нөхдийн ачаар

	Ардын түр засгийг

	Алтанбулаг хотонд

	Анх удаа мандуулав»

	 

	гэж монгол ардын хувьсгалыг яруу найргаар зарлан тунхагласан хэрэг болжээ «Шивээ Хиагт» бол монголын ард түмний хувьсгалт тэмцэл, чин шударга зүтгэлийг уянгат үгээр урлан дүрсэлсэн уран бүтээлийн ууган хүү нь болж, манай уран билигтэн нар ардын журамт цэргийн хамт тэмцэн боссоны дурсгал болов.

	Монголын орчин цагийн уран зохиолын сэдэв нь ард түмний амьдрал тэмцэл, түүний гол баатар нь ард түмэн, ардын шилдэг сайн хөвүүд охид болохыг «Шивээ

	Хиагт дуунд, 

	 

	«Баруун уулын орой дээр

	Баахан цэргүүд жагсаад

	Бас түүний цаахна

	Баатар жанжин батлав»

	 

	гэж анхлан дүрслэн гаргасан байна.

	Иймийн тулд монголын шинэ уран зохиолынхоо идэр нас 40 жилийн ойг ёслон тэмдэглэж, энэ хоорондын ололтыг бүртгэн үзэх нь нэн чухал болов.

	Үсэг зүйж үг найруулагч уран зохиолч, яруу найрагч нар, хувьсгалын үлэмжийн их үр дүнгийн нэг болох шинэ уран зохиолынхоо 40 жилийн ойн баярыг сүр жавхлан төгөлдөр тэмдэглэж, 

	 

	Шивээ Хиагтыг авахад

	Шилэн дэнлүү хэрэггүй

	Шийдэж ирсэн гаминг

	Ширмэн бөмбөгөөр сөнөөв...

	... Ардын намыг байгуулж

	Агуу зорилгыг тунхаглаад

	Алимад дайныг дараад

	Ард түмнийг амаржуулав»

	 

	гэж дуулалдан цэнгэлдвэл юутай бахтай, юутай сайхан!?

	 

	
ЗОХИОЛЧДООС АРДЫН АМАН ЗОХИОЛЫГ СУДЛАХЫН УЧИР

	«Үгийн урлагийн эх нь ардын аман зохиолд бий» 

	М. Горький

	 

	Ардын аман зохиол бол манай ард түмний яруу найргийн барагдашгүй их сан мөн. Ардын аман зохиол олон төрөл бөгөөд түүнд баатарлаг туульс, адгуусны ба шидэт үлгэр, домог, шог үлгэр, хууч үг, цэцэн үг, магтаал, сургаалын зүйл, урт богино дуу ба морь бөх, харваачийн цол, бөөгийн дуудлага, арга домын үгс, гэр барих, эсгий хийх, унгас савахын ерөөлүүд, сайн эрийн үгс, хүү гэрлэхэд хэлдэг үгс цөм багтана. Эдгээр зохиолуудыг ярихад дагалдуулан хэрэглэдэг хөгжим, ёслол, гүйцэтгэдэг зан үйлийн зүйлийг хамтатган судалдаг юм.

	Ардын аман зохиолыг цуглуулан шинжиж үздэг шинжлэх ухааныг ардын билгийн судлал гэнэ.

	Ардын аман зохиолд, нийгэмлэгийн түүхт явдал ард олны хүсэл эрмэлзэл, хүний ертөнцийг үзэх үзэл, ангийн чанар, ангийн тэмцэл хэв заншил, соёл гэгээрэл, эдийн засаг, аж ахуйн байдал, урлагийн зүйл, мухар сүсэг, уран санаа бүрнээ илрэн гарна. Ийм учраас Ардын аман зохиол бол анги ба намын чанартай байдаг юм.

	Хувьсгалын их багш Маркс, Энгельс, Ленин Сталин нар, ардын аман зохиолыг маш нямбайгаар судлан үзэж, өндрөөр үнэлж дүгнэсэн ба зохиолууддаа иш татан хэрэглэсэн нь олонтой бий.

	К. Маркс, «Улс төр эдийн засгийн ухааны шүүмжлэл» гэдэг алдарт зохиолдоо: «Грекийн урлаг ба тууль бол нийгмийн хөгжлийн алдарт хэлбэртэй холбоотой байсан...» гэжээ.

	Ф. Энгельс, «Өрх гэр, өмчит хөрөнгө, засаг төрийн гарваль» гэдэг зохиолдоо «Оросын ардын дуунууд эрчүүдээс залуу хадагтай нартай ба бэрүүдтэйгээ хэрхэн ширүүнээр харилцдагийг маш уран үгээр хэлжээ...» гэсэн байна.

	В. И. Ленин, ардын аман зохиолын зүйлсийг. «нийгэмлэг төрийн үзлийн үүднээс хянан үзэж энэ материал дээр тулгуурлан ардын хүсэл эрмэлзлийн тухай гайхамшигтай шинжилгээ хийж болох ;байна...» гэжээ.

	И. В. Сталин «Миний санавал большевикуудыг Грекийн үлгэрийн баатар Антейтай адилтгавал болох мэт, большевикууд бол мөн Антейтай адил өөрийн эх болох, төрүүлэн гаргасан ба тэжээн хүмүүжүүлсэн олон түмэнтэй харилцдаг холбоотой байхдаа хүчтэй байна» гэсэн юм.

	Энэ бол Марксист-Ленинист шинжлэх ухаан ардын аман зохиолыг хэчнээн өндрөөр үнэлдэг ба түүний ач холбогдлыг тодорхойлно.

	Иймээс ардын аман зохиол хэдий чинээ гайхамшигтай бөгөөд, барагдашгүй их чадалтай болох нь илэрхий.

	Ардын аман зохиол бол манай утга зохиолын ба урлагийн элэнц нь болно. Манай утга зохиол, соёлын агуу оргил болсон «Нууц товчоо», «Гэсэр», «Жангар» бол цөм ардын аман зохиолын гүн эрхжил бүхий юм.

	Их зохиолч М. Горькийгоос: «Аман зохиолын эрхшээл, ялангуяа бичгийн зохиолд нэвтэрсэн нь гүн их бөгөөд эсэргүүцэшгүй нь илэрхий...» гэсэн байна.

	Манай ардын аман зохиол бол гагцхүү бичиг зохиолд нөлөө эрхшээл бүхийгээр барахгүй, манай эдийн засаг, аж ахуйн хөгжлийн явц ба нийгмийн үйлдвэрлэлийн харьцааны тусгал байдаг. Тийм ч учраас хүмүүсийн урьдчилан үзэх үзэлтэй холбоотой юм.

	Энэ тухай их зохиолч М. Горькийгоос: «ваар хийх бүс ёрог нэхэх, зэр зэвсэг хийх ба төмрийн дархны зэрэг зарим үйлдвэрийн хөгжилд үлгэрийн зүйл, тус нэмэр болсон бололтой. Гар үйлдвэрийн зүйл яван явсаар урлагийн зүйл болдог.» гэжээ.

	Манай ардын аман зохиол бол дэлхийн олон үндэстний ардын аман зохиолын нэгэн хэсэг нь мөн тул хүн төрөлхтний эрдэм ухаанд нэмэр түлхэц болсон нь зайлшгүй. «Үлгэрчин нисэх тэргийг зохион гаргахаас хэдэн арван зуун жилийн өмнө, «өөрөө нисэх хивсийг уран саналгаар зохиом мэдэж билээ.» гэснийг үзвэл манай ардын аман зохиолд «Үзүүрт модны дээгүүр, үүлтэй тэнгэрийн доогуур» хурдлан явж «жилийн газрыг сараар, сарын газрыг өдрөөр, өдрийн газрыг цагаар» товчилдог морьд гардаг нь хий цахилгаан, мотор, бух тэрэг гарахаас өмнө гайхамшигтай хурдан явж болохыг урьдаас бэлгэдэн мэдсэн хэрэг болно.

	М. Горький «Ардын аман зохиолыг мэдэлгүйгээр хөдөлмөрчин ардын жинхэнэ түүхийг мэдэж болохгүй» гэсэн юм.

	Манай ардын аман зохиолд эрт одоогийн түүхт хэрэг явдлыг яруу тодорхой илтгэн гаргасан нь арвин байна. Жишээ нь: 15-16 дугаар зууны үед монголын ноёд феодалууд дажин хямралаар алалцан тулалдаж ард олныг зовоон аж ахуйг нь сүйрүүлэн байсан ба буддын шашныг хүчээр дэлгэрүүлэн ардыг мунхруулсан тухай ардын аман зохиолд урнаар дүрслэн үзүүлдэг юм. Тэр үед «ноёдын үхэл чуулганд, нохойн үхэл хананд», «Мааниас сайн ном үгүй, махнаас сайн хоолгүй» гэж зүйр үг гарсан байна. Буддын шашныг хүчтэй дэлгэрүүлэхийн тулд «маань» ном уншиж чадах хүнд, тугалтай үнээ шагнаж «маань» уншиж сураагүй хүнийг нэг есөн малаар торгон байсныг түүхийн баримт нотолно.

	18 дугаар зууны үед монгол оронд хятадын худалдаа-мөнгө хүүлэгч нарын капитал хүчтэй дэлгэрч олон ард мөнгөний өр хүүд унаж зүдрэн байсан юм.

	Тэр үед феодалууд, хүнийг алт мөнгө ба адгуус малаас дор үздэг байжээ. Тэд нар «хүүтэй мөнгө авахаар хүүгээ худалдсан нь дээр» гэдэг зүйр үг гаргажээ. Энэ бол тэр үеийн эрх чөлөө ба ангийн тэмцлийн хэлбэр, тэр үеийн хүмүүсийн аж амьдрал ба мэдлэгийг бидэнд харуулж өгнө.

	Манай ардын аман зохиолд тус орны түүхийн үе бүрийг алгасалгүй тусгасан байдаг. Монголын ард түмэн хятадын харгис цэргүүдийг даран устгаснаа магтан дуулахдаа, «Чиглээд ирсэн чийчааны чих нь мултраад унав, чиглээд ирсэн гамин чандрууг чихээр нь буудаад сөнөөв» гэх буюу, «Шивээ Хиагтыг авахад шилэн дэнлүү хэрэггүй, шийдээд ирсэн гаминг ширмэн бөмбөгөөр сөнөөв» гэдэг дуунууд зохиогдсон юм., 

	Мөн ардын аман зохиолд «үлгэр түүхийн явдал үнэн худалтай», «цаг цагаараа байдаггүй, цахилдаг хөхөөрөө байдаггүй» гэж гардаг нь юмыг тал бүрээс хянан үзэхийн чухлыг үзүүлсэн хэрэг юм.

	Манай улсын өсөн торниж бүхий утга зохиолын ажилтан нар зохиолч, шүлэгч нар, энэ эрхэм өвийг ариун хөдөлмөрөөрөө судалж үзэх түүнээс суралцах, түүнийг боловсруулах их ажилд үнэнч хувиа оруулах нь маш чухал болж байна.

	Манай зохиолч, шүлэгч нар ардын аман зохиолыг цуглуулах судлах төдийгөөр зогсохгүй, аман зохиолч нарыг чин санааны үүднээс тал бүрээс нь тэтгэн тусалж хүмүүжүүлэх зохион байгуулах хэрэгтэй болоод байна. 

	Иймийн тулд тус орны ардын аман зохиолыг судалсны түүхийг товч танилцуулах нь чухал.

	Монголчууд ардын аман зохиолоо цуглуулж судалсан нь 13 дугаар зууны үеэс эхэлдэг юм. Гэвч монгол ардын аман зохиол саянаас шинжлэх ухааны ёсоор судлагдаж эхэлсэн байна. Үүнд: Ялангуяа оросын эрдэмтэн нар их зүтгэлийг гаргажээ. 1921 оны ардын хувьсгал, монголын ард түмэнд ардын аман зохиолоо цуглуулан судлах их боломжийг өгснөөр монгол хүн сэтгэлийг булаах яруу сайхан аман зохиолоо цуглуулан судалж эхэлсэн боловч зохион байгуулалттай олны хүчийг оролцуулж чадаагүй байна. Монголд оросын алдарт Афанасьев, Германы ах дүү Грим нар шиг уйгагүй зүтгэлээр ардын аман зохиолыг цуглуулагч шинжлээч нар хараахан гараагүй байна. Энэ дутагдлыг ариутгахад манай залуу зохиолч нар тэргүүний эгнээнд ханцуй шамлан орох хэрэгтэй болсныг саяхан хуралдсан Монголын зохиолчдын эвлэлийн анхдугаар их хурлаас тодорхой заасан байна.

	Монголын зохиолч бидэнд ардын аман зохиолыг судлахад бидний зохиол туурвилдаа мөрдөн дагавал зохих зам мөр өргөн байна. Ардын аман зохиолыг цуглуулахад манай дотнын хань Зөвлөлтийн ардын аман зохиол цуглуулагч шинжлэгч нарын шинжлэх ухааны үндэстэй их баялаг туршлага байна.

	Ардын аман зохиолыг судлахад, ардын аман зохиол бол хөдөлмөрийн процесстой холбоо бүхийг шинжилсэн оросын эрдэмтэн Весельевскийн «Түүхэн яруу найраг» гэдэг ном ба зөвлөлтийн хэлний марксист судлалын номуудыг судалж үзэх нь чухал байна.

	М. Горькийгоос ардын аман зохиолыг зохиолч хүн судлахын чухлыг олонтоо өгүүлжээ. Түүний өгүүлсэн нь: «Миний нотод санах нь үлгэрийн зүйл бөгөөд ардын аман зохиолын сангийн барагдашгүй эрдэнэстэй танилцах нь сая бичиг зохиож эхлэн байгаа зохиолч нарт маш тустай хэрэг гэж нотод итгэнэ... Зохиол найруулах авьяас бүхий бичгийн уран саналгыг бадруулан хөгжүүлж урлагийн зүйлд санаанаас эвлүүлэн зохиохын эрхэм чухлыг мэдүүлэхэд үлгэрийн зүйл их тустай... Амтгүй бүтээсэн буюу «нутгийн үгс» тэргүүтэн яруу бус үг хэрэглэгчдийн үг хэлийг баян болгоход тус нь их...» гэжээ. М. Горький аман яруу найргийн бүтээл бол, хүн төрөлхтний хөдөлмөрийн ажил явууллагатай нягт хэлхээтэй бөгөөд ийнхүү хэлхээтэй учраас зонхилогч том чадалтай гүн хурц дүрүүдийг бүтээж чадсан байдаг гэж сургадаг юм. 1934 онд М. Горький зөвлөлтийн зохиолчдын эвлэлийн анхдугаар их хурал дээр зөвлөлтийн зохиолчдод хэд дахин анхааруулж хэлэхдээ: «Үгийн урлагийн эх нь ардын аман зохиолд бий. Та нар ардын аман зохиолыг цуглуулж түүнээс сурч түүнийг боловсруул, ардын аман зохиол бол Холбоот улсын шүлэгч зохиолч та бидэнд их материалыг өгнө...» гэжээ.

	Эд бүхэн бол ардын аман зохиолыг цуглуулах, судлахын чухлыг тодорхойлсон хэрэг. Гэвч манай монголын залуу зохиолч нараас ардын аман зохиолын хувьд санаж явах ба хийх ажил их байна.

	Ардын аман зохиол аль нэгэн нийгэмлэгийн байдлыг тодорхой тусгасан байхын учир тэр тусгалын аль шилдгийг сонгож хэрэглэх ба нийгэмлэгт хортой хэсгийг эсэргүүцэх хэрэгтэй.

	Ардын аман зохиол бол нэгэнт нийгэмлэгийн байдлыг тусгадаг тул нийгэмлэгийн шаардлагыг дагаж удаан түргэнээр боловч хөгжсөөр байдаг байна. Иймд

	Монгол ард улсын ардын хувьсгалт шинэ аман зохиолд манай намын онолын үндэс болсон Марксизм Ленинизмийн шинжлэх ухааныг нэвтрүүлэх ба удирдах түүнийг зохион байгуулах хэрэгтэй.

	Шинэ шилдэг аман зохиол ба аман зохиолч нарыг олон түмний ухуулах ятгах, ажилд өргөнөөр хэрэглэхэд манай зохиолчид шуурхайлан оролцвол зохино.

	Манай ардын аман зохиол бол бичгийн зохиолд агуу нөлөөтэй, ач холбогдол бүхий юм. Гэвч түүнийг ямагт шүүмжлэн үзэж бүтээлч чанартай хэрэглэхээс биш үхширтэл баримтлан хэрэглэж үл болно.

	Үүнийг бидэнд марксизм ленинизм сургаж байгаа юм. Зохиолчдын хамгийн гол зорилго нь: Шинийг бүтээн зохиох явдал мөн. Түүндээ аман зохиолын шилдэг арга хэлбэр чадал дүрийг зөв хэрэглэхэд оршино.

	Энэ нь ардын аман зохиолыг бүтээлч маягаар хэрэглэх явдал мөн.

	1948 он.

	 

	
«ТОХОЙ ЗАНДАН» ХЭМЭЭХ ДУУНЫ ТУХАЙ

	Он жил удаж, олны гар дамжин явсаар бичгийн зохиол аман зохиол болох, аман зохиол бичгийн зохиол болох жам ёс бийг хэдийнээ эрдэмтэн нар тоймлон тогтоожээ.

	Манай монголын уран зохиолын түүхэнд их чухаг суурийг эзлэгч ардын аман зохиолыг шинжин судлах ажил их далайцтай болоход, аман зохиол хэмээн үзсээр ирсэн зарим дууны зохиосон тодорхой эзэн нь илэрхий болсоор байна. Гэвч тийм дууг бичигт тэмдэглэн үлдээх нь хойрго ажээ. Жишээ нь: «Цомбон туурайт»19 байна. 

	Шинэ уран зохиолын хөдөлгөөнд түүний балчир цагаас нь оролцож, 1929 онд ардыг гэгээрүүлэх яамнаас эрхлэн хэвлүүлсэн «Уран үгсийн чуулган» хэмээх анхны цоморлогт нэрээ оруулсан Ж. Дамдиндорж (1901 — 1963) уран зохиол оролдохын хамтад ардын аман зохиол сонирхон, үлгэр дууны үг олныг тэмдэглэн авч, үлдээн хоцоргосон байна.

	Ж. Дамдиндоржийн аман зохиолын цуглуулгын өвийг үзвээс, түүний тэмдэглэсэн «Гүррагчаагийн тухай дуу», «Хэцүү То вангийн20 садан Бабуу бэйсийн хүү, тайж Гүррагчаагийн зохиосон дууны үг» гэсэн хоёр бичмэл нь сонирхолтой байна. Тэр дууны нэг нь манай ардын дунд ихэд алдаршин дэлгэрсэн «Тохой зандан мод» байв. Энэ дууг одоо болтол ардын дуу гэж нэрлэсээр иржээ.

	Ж. Дамдиндорж бол Гүррагчаагийн дотно шавь нь явсан бөгөөд багшийгаа бичиг үсэг сайтай, зохиол найруулгад сайн хүн байсан гэж үргэлж дурсан ярьдаг байсан бөгөөд, Дамдиндоржийн уран зохиолд дуршилтай болсон нь мөнхүү багш Гүррагчаагийн уран зохиолын дур сонирхлоос нөлөө дэмжлэгтэй нь илэрхий биз.

	Гүррагчааг таних мэдэх хүмүүсийн ам мэдээг Дамдиндоржийн тэмдэглэлтэй харшуулан үзэхэд «Тохой зандан мод»-ыг зохиогч нь (Гүррагчаа болохыг сайн мэдэж болно.

	Гүррагчаагийн намтрын баримт хэрэглэгдэхүүн бидэнд бэлэн байхгүй, Түүний дүү чавганц ба бусад хүний ам мэдээг иш баримт болговол: «Гүррагчаа дайчин» «Гүррагчаа тайж», «Рагчаа гүн» гэх мэтээр янз янз нэрлэгдэж явжээ.

	Гүррагчаа хуучин Цэцэнхаан аймгийн То вангийн хошуу, одоогийн дорнод аймгийн Тамсагбулаг, Халх гол хавийн газрын хүн байжээ. Гүррагчаа 35-тайдаа мянга есөн зуун хориод онд нас барсан байх тул үүнээс үүсэж бодвол 1885-86 онд төрсөн болно.

	Гүррагчаа залуу цагаасаа аймаг хошуундаа сайн бичээч гэгдэж, албан хааж явах болсон ба 1911-1920 оны үед нийслэл хүрээнд ирж, тэр цагийн гадаад явдлын яамнаа алба хийж, төрийн хэргээр Хайлаар зэрэг хотод явж байжээ.21

	XX зууны эхэн үеэс буюу Монгол улсыг сэргээн тунхагласан 1911 оноос хойш, Монгол бичиг сурах, сургах гэрийн сургууль нэлээд олширсон байжээ. Тийм сургуулийн нэгэн багш нь Гүррагчаа байжээ. Д. Сүхбаатар ч түүнд шавь орж бичиг заалгаж байсныг мэдэх хүн одоо бий. 1921 онд ардын цэрэг Нийслэл Хүрээг эзэлсний дараахан Сүхбаатар Гүррагчаа агсны гэрт очиж, багштайгаа уулзаж чадаагүйдээ гасалж, эмгэнэл илэрхийлж хадаг барьж байжээ.

	Цэцэнхаан аймаг харваач сайнтай газар билээ. Гүррагчаа аймагтаа ба халхад сайн харваач гэгдэж явсныг мэдэх хүн байна. Одоо академич Ц. Дамдинсүрэн ч тэгж дурсан ярьж байна. Түүний зохиосон «Алаг эрээн нумтайяа хөө» дууны үгээс ч Гүррагчаа сурд дуртай, сайн харваач байсан нь мэдэгдэж байна.

	Ж. Дамдиндоржийн тэмдэглэсэн Гүррагчаагийн зохиол-дууны үг нь арван бадаг 36 шад байна.22 Энэ дууны үгийг ажиглавал гурван хэсгээс бүрдэл болж байсан нь мэдэгдлээ.

	1. Өөрийгөө аймаг, хошуу, үетэн төрөл дундаа нэр гарсныг илэрхийлсэн дөрвөн бадаг (16 шад);

	2. Сэтгэлтэй хүнтэйгээ уулзах мөрөөсөл болзоогоо илтгэсэн дөрвөн бадаг (16 шад);

	3. Чадмаг сайн харваач хэмээх санааг гаргасан хоёр бадаг (8 шад) байна.

	 

	Эдгээр дуу-шүлэглэлийн зохиомж байдлыг үзэхэд, хожмын хүн гурван өөр дууны үгийг нэгтгэн нийлүүлсэн байж болмоор байна.

	Түүний дөчөөдхөн шад шүлгийг шинжихэд Гүррагчаад сайн тогтмолжсон зүйрлэл, хэвшмэл хэлц, уян налархай найруулга байна. Үүнээс үзэхэд Гүррагчаа эхлэн бичигч байсангүй, харин яруу найргаар нэлээд оролдсон хүн байсан. Иймд түүний уран зохиолын өв нь Ж. Дамдиндоржийн тэмдэглэсэн төдийхөн биш байх гэж санагдах тул энэ талаар цаашдаа сурвалжилга хийх нь чухал биз ээ.

	Хавсралт:

	Хэцүү То вангийн садан, Бавуу бэйсийн хүү тайж Гүррагчаагийн зохиосон дууны үгийг түүний шавь Дамдиндоржийн тэмдэглэснээс23 сийрүүлбэл:

	 

	I. Адуун дундаа нь

	Алаг-даа бөмбөр минь, 

	Аймаг дундаа нь

	Шаавайдаа бөмбөр минь

	Хонин дундаа нь

	Борлог доо бөмбөр минь

	Хошуун дундаа нь

	Шаавайдаа бөмбөр минь

	Үхэр дундаа нь

	Эрээндээ бөмбөр минь.

	Үеийн дундаа нь

	Шаавайдаа бөмбөр минь

	Тэмээн дундаа нь

	Цагаан-даа бөмбөр минь

	Төрөл дундаа нь

	Шаавайдаа бөмбөр минь 

	 

	бичгийг сэргээн мэдэх ганц гэрч гэж үзэж байна.

	(Энэ бадгийн өөр нэг хувилбар нь

	 

	Тэмээн дундаа нь

	Тэгшхэн-дээ бөмбөр минь.

	Тэнд эндээс

	Гайхсан юм-даа бөмбөр минь

	 

	2. Салаа зандан модондоо бөмбөр минь

	Сарны туяа тусна-даа бөмбөр минь

	Сайны ерөөл байвал-даа бөмбөр минь

	Сардаа нэг л уулзана-даа бөмбөр минь

	 

	Тохой зандан модондоо бөмбөр минь

	Толгойн сүүдэр дайрна-даа бөмбөр минь

	Тоотой хоногийн үйлэндээ бөмбөр минь

	Тоогүй муухай даслаа даа бөмбөр минь

	 

	Ургаа зандан модондоо бөмбөр минь

	Уулын сүүдэр дайрна даа бөмбөр минь

	Уулзахын (учрахын) ерөөл байвал-даа бөмбөр минь

	Удаан түргэн ч яамай даа бөмбөр минь.

	 

	Үзүүр зандан модондоо бөмбөр минь

	Үүлний сүүдэр дайрна даа бөмбөр минь

	Үнэн сэтгэл байвал-даа бөмбөр минь

	Үеийн бидэнд ялгаагүй бөмбөр минь.

	 

	* * *

	 

	Алаг эрээн нумтайяа хө, 

	Адил дөрвөн сумтайяа хө

	Ай хүү

	Аймаг дундаа харваачаа хө

	 

	Хүрэн эрээн нумтайяа хө

	Хүдэр Дөрвөн сумтайяа хө

	Ай хүү хүрээн дундаа харваачаа хө

	 

	
ЦЭРГИЙН ЯРУУ НАЙРАГЧ А. САНЖИД

	Гучин жилийн өмнө монголын уран зохиолчдын эвлэлд элсэх өргөдлөө шүлэглэн бичсэн нэгэн залуу зохиолчийн цуу тархсан юм. Тэр залуу зохиолчийг «цэргийн» Санжид гэдэг байлаа. Санжид нуруу дунд, цэргийн дүрэмт хувцас сайн зохидог золбоотой эр.

	Зохиолчдын байгууллагын хуучин бичиг харааг шүүж үзэхэд 1934 оны 11 дүгээр сарын 9-нөө Санжид өргөдөл өгчээ. Холбооны клубт... Амирдын Санжид 22 (нас) цэргийн клубийн музейн байцаагч, тавдугаар хороо, утас (телефон) 54, ард гэсэн хоёр тэмдэглэл байдаг юм.

	А. Санжид 20 насандаа Ардын цэрэгт татагдаж цэрэг, байцаагч, бага, дунд, ахлах даргын албан хааж явжээ. Цэрэгт ирэхийн өмнөхөнтэй Аймгийн Яам, өөрийн хошуундаа бичээчийн алба 1925 оноос хааж явсан байна.

	А. Санжидын уран зохиолын намтар нь чухам хэзээнээс эхэлсэн нь одоо хэр тодорхойгүй. Цэргийн олон оны намраас зүтгэж эхэлжээ. Санжид тэр жил ардын цэргийн төв клубт олон нийтийн ажлын эрхлэгч болжээ.

	1933-1934 онд цэргийн дотор урлагийн ажил асар түргэн хөгжиж залуу урлагч дуучин хөгжимчин, жүжигчин шинээр төрөн гарч байсан юм. А. Санжидын уран авьяасын цэцэг навч нь ардын цэргийн төв клубт ургаж эхэлсэн бололтой...

	1934 оны 12 дугаар сард ардын цэргийн театр-хөгжмийн бүлгэмийг ардын цэргийн театр болгон өргөтгөхөд цэргийн театрын захиралд А. Санжидыг тохоон тавьжээ.

	А. Санжид цэрэг, иргэний сэдэвт шүлэглэл олныг бичиж «Улаан одон», «Үнэн», «Үндэсний соёлын зам» зэрэг сонин сэтгүүлд хэвлүүлж байжээ. Санжид жүжиг гарааны зохиол нэлээд олныг бичсэн байна. Санжидын зохиолын найрлага нь сайн, бичгийн, ярианы ба аман зохиолын үг хэллэгийг аятай хэрэглэсэн байдаг юм.

	А. Санжидын зохиолын туйл нь «Тэнэг засаг», «Сохор чавганц» гэдэг дуурийн зохиол болно. Энэ жүжгийг ардын хувьсгалын 15 жилийн ойд зориулан ардын цэргийн театрт тогложээ. Дуурийг Санжид өөрөө найруулжээ. Цэргийн урлагчдын хамт олны бүтээсэн энэ дуурийг нам засгаас өндрөөр үнэлэн уран дүрийг амилуулан бүтээгсэд жүжигчид яруу аяыг зохиосон хөг жимчид, найруулагч Санжидыг хүртэл сайшаан шагнажээ.

	Зохиох найруулахад авьяас билигтэй Санжидад урлагийн өөр төрлийн авьяас чадвар нуугдан байсан нь цаг хугацаа улиран өнгөрөхтэй уралдан нээгдэн илэрсээр байж билээ.

	1936 онд Санжид «Ардын цэргийн ариун жагсаал» гэдэг дууны үг бичиж аяыг өөрөө зохиожээ. Энэ дуун нэг үед их л дэлгэрч ардын цэргийн сүр жавхланг сүслэн бишрэх түүнийг хайрлах сэтгэлийг олон түмэн төрүүлж байсан юм.

	Цэргийн бүжгийн урлаг 1934 оноос эхлэн их л дэлгэрч «Задгай цагаан үүл», «Хүмүүн төрөлхтний» аяар цэрэг ард алин боловч бүжиглэдэг байсан бөгөөд бүжийн урлагийг хөгжүүлэхэд Санжид зохих хувь нэмрээ оруулжээ.

	1937 онд Санжид «Хувьсгалт орон» магтуу бичиж цэргийн нэрт бүжигч жүжигчин эмэгтэй Александрын хамтаар бүсгүйчүүдийн хөдөлгөөнт, дуулалт бүжгийг зохион дэглэсэн байна.

	 

	«Говь хангай хосолсон

	Гол ус цалгилсан

	Цаст оргилууд гялалзсан

	Монголын хувьсгалт орон!

	Ханаран тогтсон хангай хөвчнүүд

	Хагдран соёолсон цэцэг навчнууд

	Халгилан цалгилсан нуур далайнууд

	Халх монголын хувьсгалт орон!..»

	 

	гэх мэтээр уянгалан дуулж уян, зөөлөн уран нугархай хөдөлгөөнөөр бүжиж байжээ. Тэмдэглэлтэй нь энэ бүжиг монголын бүжгийн үүрийн хяраа байжээ.

	А. Санжидын уран авьяас нь ардын цэргийн дэмжин төлжүүлэгч рашаант амьсгал дотор үүлэн чөлөөний наран мэт маш ахар хугацаанд гялсхийн өрнөжээ.

	Ардын цэргийн авьяаст дайчин А. Санжидын үлдээсэн урлагийн төрөл бүрийн өвүүд хойч үед уламжлан арвижин хөгжиж байгаа нь үнэхээр бахдалтай.

	 

	
УРАН ЗОХИОЛЫН ХЭЛИЙГ ЯРУУ САЙХАН БОЛГОЁ 

	I

	Ардын хувьсгал мандаад арван нэгэн жил болоход хэл бичгийн боловсрол аж ахуй, соёлын адил хөгжиж чадаагүй бичиг зохиолын утга чанар суларч ухаж мэдэхэд бэрхтэй болов гэж «Монгол үндэсний хэл бичгийг хөгжүүлэх тухай сэдэвт» түүхч Амар шүүмжилсэн байна. Тийм учраас 1930-хэдэн онд нийт утга зохиолын хэлийг сайжруулан хөгжүүлэх гэж манай уран зохиолын анхны зүтгэлтэн нараас эхлэн тэмцэлдэж байсны дотор Ц. Дамдинсүрэн, Б. Ринчин, Б. Содном нар идэвхийлэн оролцож байжээ.

	1934 онд Ц. Дамдинсүрэн «Хичээл билгээ гаргаж хэл бичгээ хөгжүүлье», Б. Содном «Утга зохиолын тухай», Б. Ринчин «Орчуулгын чанарыг сайжруулах тухай» гэдэг шүүмжлэн сургамжлах зохиол бичжээ. Зохиол бичгийн үг хэллэг нь ядмаг дорой байсны учрыг гарган Ц. Дамдинсүрэн бичсэн нь «Аливаа сонин сэтгүүлд бичигчид буюу мөн зохиолчид болбоос олны мэдэх бичгийн үг буюу ялангуяа ярианы хэлний баялаг үгсийг хэрэглэн авч бичих нь үнэхээр дутагдалтай... олон түмний мэддэг үгс нь далай мэт өргөн бөгөөтөл нэгэнт бичиж дадсан хэмээх хэдэн улигт үгээр хамаг утга бүхнийг багтаан бичихийг оролдох муу заншил байна. Хэлний утга учрын холбоо алдагдах нь «түмэн хэргийн утгыг нэгэн доор хутган, холион хярамцаг болгоно» гэсэн нь 28 жилийн өмнөх үг боловч өнөөдөр манай уран үгтний дунд тэр дутагдал тахигдан шүтэгдээгүй авч, тал нүүрээ бүр алдаагүй нэг зохиолоос нөгөөд шилжих нь олонтоо байгаа юм биш үү? Уран зохиолоор оролдогсдын урмыг хугалахгүй, өөд татан дэмжих нэрээр үг хэллэг ядмаг өлбөгөр зохиолуудыг гаргасаар байдаг нь дээрх дутагдлыг арилган тонилгохгүй амилуулан тэжээж байгаагийн нэгэн гэрч баримт мөн байлгүй хаа зайлах аж.

	«Бичиг зохиолд аль болохоор элбэг, баян үгийг хэрэглэж, оновчтой мэргэн найруулж, уншихад урамтай ухахад мэдэмжтэй болгохыг хичээвэл зохино» гэж

	Ц. Дамдинсүрэн тэртээ 28 жилийн өмнө халуун сэтгэлээр халамжлан хэлсэн үг нь одоо ч хүчин төгс байна. 

	 

	II

	Жинхэнэ уран зохиолын хэлний тухай шууд зориулсан шүүмжлэл 1935-1936 онд эхэлсэн байна. Анхны шүүмжүүд нь товчхон бөгөөд оновч муутайхан байсан байна. Энэ нь манай зохиолчид, шүүмжлэгчдийн мэдлэг асар их зузаараагүй, балчир гэнэн хонгор байсны учир буюу. 1935 онд Горькийн «Салхич шувууны дуун» гэдэг яруу найргийн орчуулгад Д. Жамбалон шүүмж бичиж, энэ зохиолыг «феодалын зохиол найруулгаар орчуулав» гэж дуун хөрвүүлэгч Ренчинг зэмлэсэн байх юм. Үүнд Буяннэмэх Жамбалонтай санал нийлэхгүйгээ тэмдэглэж байжээ. 1936 онд Буяннэмэхийн яруу найргийн цоморлогт Д. Сэнгээ «Уран сайхны уран шүүмжлэл» гэдэг шүүмж бичиж, яруу найргийн чанарыг сайжруулахыг сануулан, уран зохиолын зарим хэвшмэл уран хэллэгийг цүүлсдэн шүүмжилжээ.

	Жишээ нь: «Хөх тэнгэрийн хөлгийг жагсааж» гэж ардын цэргийн агаарын онгоцыг дүрсэлснийг «Ёстой феодалын үг чинь энэ дээ» гэж бичсэн байв. Мөн онд сэтгүүлч Ч. Дашням Цэдэн-Ишийн зохиосон «Далд сэтгэл ойн дунд» гэдэг өгүүллэгт «Далд сэтгэл, ойн дунд ба түүний тухай хэдэн үг» гэсэн шүүмж бичиж, зохиолын өгүүлэмжийг шүүмжлэн, уран зохиолын үг хэлийг зөв зүйтэй хэрэглэхийн чухлыг зааж, уран зохиол бол чамин үг биш гэж хэлжээ.

	1937 онд Норовын Данзан, Ц. Дамдинсүрэнгийн «Зугаацаар мордсон нь» гэдэг шүлгийн зарим үг хэллэгийг өлгөн авч шүүмжилсэн байна. Данзан «Хувилгаан», «Хурмаст» зэрэг үг хэрэглэснийг баримт болгож Дамдинсүрэнг буддын шашинтай холбоотой мэт үзэж шүүмжлэн хариу тайлбарлахыг Дамдинсүрэнгээс үг өдөж асуулга тавьсан байна. Дамдинсүрэн «хариу бичгээ» 1938 онд тусгай хэвлүүлэв. Түүнд шүлгийн утгыг илэрхийлэн «хувилгаан» «хурмаст» гэдэг үгийг нэлээд үндэстэйгээр тайлбарлан шүлгээ хамгаалсан байна.

	1937 оноос хойш, нэгэн хүнийг тахин шүтэн бүхий үед уран зохиолын үг хэлний тухай шүүмжлэл намхарсан байх бөгөөд 1950 оноос уран зохиолын шүүмжлэлд дашлуулан зохиолын үг хэллэгийг аар саар үгээр шүүмжилж байжээ. 1956 онд М. Гаадамбын «Уран зохиолын хэлний тухай» гэдэг өгүүлэл гарсан байна. Мөн энэ үед уран зохиолын хэлний тухай шог өгүүллэг гарч эхэлсэн байна. Энэ нь академич Ринчиний шог өгүүллэг болно. Энэ нь сонирхолтой, улам торниж болох эхлэлт юм. Гэвч шинэ уран зохиолын ололтыг бууруулах амьсгалтай байж болохгүй.

	Дээр товчийн төдий дурдсан уран зохиолын хэлний шүүмжлэл нь сурган зөвлөх буюу хорон үгээр шоглох төдий өнгөрөх нь хэвшсэн заншил болжээ.

	Түүнийг даруй халж, уран зохиолыг цэрийтэл хуучин үгээр дүүргэх гэж алалдах буюу хэт ярианы үг, нутгийн хэллэгээр бузар оруулахыг тэмцвэл таарна.

	 

	III

	Одоогийн уран зохиолын үг хэлэнд хэдэн сүрхий гэм алдас бий болсныг хэлэх хэрэгтэй байна. Монгол бичгийн хэлнээс залуу зохиолч нар шимтгэж хүртэхгүй байна.

	Манай залуу үеийн зохиолчид хуучин монгол бичгээ мэдэхгүйгээс манай уран зохиолын хэлний аль шилдэг амт шимүүс болох сэтгэлийг гижигдэн булаагч яруу сайхан сонсголонт чанар, нягт оновчтой найруулгыг мартахад хүрч байна. Түүний дээр улигт хэдэн үгээр утгыг гаргагч чанаргүй олон орчуулга бас уран зохиолын хэлэнд балаг тарьж хэвшмэл уран хэллэг эвдэрчээ.

	Хувьсгалын тэмцлийн гал дунд өсөн бойжсон, хал үзэж хашир таньсан зарим зохиолчид 1937-1938 оны ширүүн үед хэлмэгдэж монголын шинэ уран зохиолын хөгжилд хүнд хохирол гарзыг учруулсан нь мөн аанай нэгэн хүнийг тахиж шүтсэний үр урхаг юм. Бид уран зохиолын хэлээ өрнүүлэх цаг хугацаа их алдаж хохирсноо санахад гол харлах боловч урьдах дайчин нөхдийн орыг залуу шинэ үе залгамжлан цогтойёо бойжиж байгааг харахад сэтгэлийн гутаг арилан сэргэж, зориглон урагшилж байна.

	Гэвч бичиг соёлын уламжлалаас бүгдээр жигд шамдан сурдаггүй учраас манай одоогийн уран зохиолын аль ч төрөлд уран цэцнээр утга санааг илтгэн яруу тунамлаар дүр, араншныг дурайтал дүрсэлж зохион би чих чадал тэнхлээр дульхан байна.

	Үүнийг даруй залруулан тэнхрүүлье. Шинэ уран зохиолын хэлийг сонгодог уран зохиолын олон зуун жилд шилэгдэн сайжирсан уянгат намуун зөөлөн элбэг арвин хэл, ардын аман бичгийн (Илтгэх, шүүмжлэх, сэнхрүүлэх) амьд шим төгөлдөр хэл ардын аман уран зохиолын ариун тонж хэлийг судлан сурч түүний хүч, тэнцвэрийг олж үе мөчийг мэргэн онолдуулж урлан зүйж уран нарийнаар усан талбиур мэт чадмаг найруулан зохиож сурах хэрэгтэй боллоо.

	Улиг болсон цөөн үгийн шалбаагт унахгүй дүүрэн бийлэг үгийн далайд умбаж, монгол хэлний сувд таныг эцэшгүй зүтгэлээр цуцашгүй хичээнгүйлэн шүүрдэж хэрэглэхийн тулд дээдсийнхээ уран үгийн сан болсон хуучин уран зохиолын хэлийг андуугүй билгээр тунгаан хэрэглэж аман ба бичгийн зохиолын үг хэллэгийн баялгийг хуримтлуулан хадгалагч монгол хэлний хуучин шинэ толь бичгийг уйгагүй сөхөж голох шилэх хоёрыг голч шударгаар хослуулан сурахаас гадна ардынхаа он онд олшрон жил жилд жигдрэн бүхий ярианы хэлний амьдруулагч ид хав бүрдмэл үг хэллэгийг чадамгай завдалтайгаар нандигнан ашигладаг сайхан уламжлалаа эзэн хүн шиг гандан бууршгүй гардан хөгжүүлж аман ба бичгийн зохиол найруулах учир шалтгааныг ноцтой онож гаргагч, арга барилыг эзэмдэн, улмаар өөдлүүлэн бадруулъя.

	Сонгодог бичгийн хэл, аман зохиол ардын цэвэр, сайхан хэлийг эрхэмлэн түүнтэй ямагт холбоотой байгаа зохиолч нарын үг, хэл сайн байдгийг бид мэднэ.

	Үүнийг зохиолчид ялангуяа залуу, чадал сууж үг хэл нь жигдрээгүй зохиолч нар дуурайл болгох нь нэн тустай.

	Соёл төгс, гадаад ард түмний шавхагдашгүй элбэг үгийн эрдэнэт үр шимий нь амтархан хужирлахдаа түүний өмнө авталгүй уран зохиолдоо монголжуулан шимтгэж байцгаая!

	Нүд салгалгүй унших, чих чилэлгүй сонсох эрч хүч, эрдэм чадал төгс яруу сайхан үгтэй зохиол бичихийн төлөө шандас сунаж, чөмөг дундартал чин бат хатамжин зүтгэх зориг монголын зохиолчдод бий гэж итгэж байна.

	 

	
МОНГОЛЫН УРТ ДУУНЫ ТҮҮХИЙН АСУУДАЛД

	Монголчууд дуугаа: урт, богино гэж ерөнхийд нь хоёр хуваан хэлэлцдэг. Монголын урт дуу бол, монголын ард түмний соёлын өвөрмөц байдлыг харуулж өгдөг юм. Урт дуу голдуу утга уянгын дуу байдаг.

	Монгол урт дуу олон, баялаг байсан нь мэдэгдэж байна. 1952 онд Улсын их сургуулийн багш Д. Чойжилсүрэн, Архангай аймгийн нутаг Тамирын голын сав орчмын нэг айлаас хуучин цагт тэмдэглэсэн 300 гаруй дууны үгтэй нэг бичмэл дэвтэр олжээ.

	Тэр 300 дууны олонх нь «Зээ»-тэй байгаагаар үзэхэд монголд урт дуу олон байсан ба дууны аяны баялаг нь багагүй байсны гэрч юм. Тэр дууны түүвэрт бидний мэдэх «Эр бор харцага», «Өвгөн шувуу», «Тунгалаг тамир», «Дөмөн», «Соёг бор» зэрэг дуунууд байна. Эдгээрээс бусад 200 гаруй дуу нь бидэнд одоогоор хараахан мэдэгдээгүй дуунууд байгаа юм байна.

	Тэр 300 гаруй дууны дотор, түүхийн сэдэв бүхий дуу 40 гаруй орон нутаг, хайрт Хүй, сайн морио магтсан дуу 20-оод байна. Тэдгээрийн дотроос одоо цагт ардын дууны ансамбльд хэрэглэж болох түүхийн утга уянга амьдралын дуу 100 гаруй байна.

	Дуунд гарч байгаа түүхт явдлаар үзэхэд, тэдгээр дууны хамгийн эртнийх нь 16 дугаар зууны эцэс 17 дугаар зууны эхний үетэй холбогдох ба хамгийн шинэ дуу нь 19 дүгээр зууны үетэй холбогдох төлөвтэй байна. Тэр дууны тэмдэглэлийг 19 дүгээр зууны үед хийсэн бололтой. Тэр нь 1 дүгээрт хамгийн залуу дуу нь 19 дүгээр зууны 70-аад оных болох, 2 дугаарт тэмдэглэлийн бичгийн хэлбэр нь 19 дүгээр зууны үеийнх байна. 3 дугаарт тэр дэвтрийг удаан жил эдэлж торгон хавтас нь урагджээ. Чойжилсүрэнгийн олсон тэр дэвтэр анхны эх тэмдэглэл нь биш, дам хуулсан эх болох нь тэр дэвтрийг нэг хүн дуустал нэгэн янзаар бичсэн хийгээд, зарим газар нь онгорхой дутуу орхисноос илэрхий байна.

	Хожим нэг хүн дууны нэрсийг нөхөн бичсэн байна.

	Дуунд гарч байгаа уул, ус, хот зэрэг газар усны нэрээс үзвэл олонхдуу нь «Хангай уул», «Тамир гол»-той холбогдол бүхий боловч, мөн халхад их дэлгэрсэн «Эр бор харцага» зэргээс гадна, Хэрлэн, Дариганга, Туул, 

	Эг, Сэлэнгэ, Чулуут, Сэлбэ, Хануй, Алтай, Их аргалант зэрэг газар усны нэр гарч байгаагаар бодоход, бас халх нутгийн олон дууг нэлээд тэмдэглэсний гэрч юм.

	Тэр 300 дуун дотор БНХАУ-ын нутаг Долон-нуур, Хөх хот, Бээжин, Утай-шань, Бар-хөл, Лхас, Зөвлөлтийн нутаг Ил тарвагатай зэрэг газрын хотуудын нэр гарч байгаагаас үзэхэд тэдгээр хотонд 18-19 дүгээр зууны үед Манж Чин улсын цэрэг, харуул, өртөөний алба зэрэгт явагсад гаргасан дуунууд байх нь мөн сонин байна.

	Тэдгээр дууг тийм олон газрын хүн ч хэлж бичүүлсэн биш, харин тийм олон газар явсан хүнээс сонсож сурсан дуунуудаа нэг сайн дууч хэлж өгч бичүүлсэн байдалтай. Тэдний гэрч нь олонх дууны ард «Даяараа жаргая» гэж нэг адил ерөөл тавьж дуусгаснаас илэрхий байна.

	Тэр 300 дуунаас нэлээд хэсэг нь шарын шашны үзэл санааны үндсэн дээр зохиосон дуунууд байгаа ба ноёд, феодалд ямар ч эсэргүүцэлгүй дарлагдаж бай гэсэн утгатай дуунууд ч мөн нэлээд байна.

	Гэвч тэр 300 дууны хагас хувиас илүү хэсэг нь ардын дуу бөгөөд монголын ба манжийн феодалуудын дарлалыг илэрхий эсэргүүцсэн дуунууд ч байна.

	Жишээ нь: «Бараадсан ид» гэдэг дуунд Цэмбэл гэдэг эмэгтэй манжийн (1736-1796 онд байсан) тэнгэрийн тэтгэсэн (Цянь-Лун) хаантай тэмцсэн тухай дүрслэн үзүүлжээ. Тэр дуунд өгүүлэхдээ: «Тэнгэр тэтгэх хааны буян нь их боловч, тийм нэрт Цэмбэлийг барина гэгч худалч, агссан саадагт минь, арван зуун зэв; Аавын хүүхэн Цэмбэл нь алалцсаар харина.» гэжээ. (238 дугаар дуун.)

	Тэр 300 гаруй дуунд Манж Чин улсын талхигдлын (1691-1870-аад оны) үеийн монголын ард түмний байдлын зарим хэсгийг тодхон үзэж болох байна. Ийм учраас тэр 300 дуу бол, нэг талаар 18 дугаар зууны үеийн монголын соёлын түүхийг судлахад чухал материал болж өгөх бөгөөд нөгөө талаар тэр үеийн монголын түүх, ялангуяа, ангиудын үзэл суртлын тэмцлийн тухай асуудлыг судлахад сурвалж зүйл болж өгөх юм.

	Тэр 300 дуунд зохиогчийн нэр нь гарч байгаа дуу байгаа нь мөн сонин зүйл юм. Ялангуяа 19 дүгээр зууны эцсийн үеийн орос эрдэмтэн нарын тэмдэглэсэн монгол ардын аман зохиолын тэмдэглэлд нэр нь гардаг

	Лувсандандар байна. (А. Позднеев, монгол аймгийн ардын утга зохиолын дээжис, нэгдүгээр дэвтэр, 1888 он 22-р тал)

	Тэр 300 дууны тэмдэглэлээр үзэхэд 17-19 зууны үед, монголын урт дууны ая олон янз баялаг байсан боловч, эрдэмтэн нарын тэмдэглэлд ороогүй бөгөөд, дууны аяны баялгийг дараах үед уламжилсангүй мартагдахад хүр гэсэн байна.

	Иймд Архангай аймгийн Гурван тамир зэрэг газруудад ардын хуучин дууны аяыг шинжлэн цуглуулах шинжилгээний ангийг дуу-аяны мэргэжилтэн хөгжимчин нарын бүрэлдэхүүнтэйгээр даруй илгээх нь урлаг, ялангуяа урлагийн дуу хөгжмийн ажилтан нарын эрхэм үүрэг болж байна. Мөн монгол ардын дууны баялгийг багтаасан том хэмжээний эмхэтгэлийг ноотны хамт нийтлэх цаг болжээ.

	Тэрчлэн манай орон нутгийн урлаг, соёл гэгээрлийн ажилтнууд ардын аман зохиолын баялаг өв сурвалжуудыг эрж олох, сурвалжлах ажлыг орон нутгийн идэвхтний тусламжтайгаар гүйцэтгэх нь чухал байна.

	 

	
УРАН ДҮР БҮТЭЭГЧДИЙН ХУР ХЭРЭГЛЭХҮҮН ХУРЦ БАГАЖ ХОЁР НЬ

	Нэхэж хянаваас, урлагийн аливаа дүр бүтээгч оюун билигтэн, уран мутартан бүр өөр өөрийн хэрэглэхүүн, багажтай байдаг. Жишээ нь: Зураачид бийр будаг, хөгжимчинд хөг авиа, зохиолчид хэл бичиг гэх мэт...

	Манай уран зохиолч нарын эгнээнд орж ирэгсдийн аливаа дүр дүвлэн бүтээж, уран зохиол хийсээр ирсэн намтар байдлыг үзвээс, уран зохиолын авьяас дуршил нь эрт орсон залуу зохиолчид, уран зохиолд удаандаа ээнэгшин дассан ахимаг зохиолчид боловч, хол явах гэж ойроос эхлэх адил, ихийг хийх гэж багаас үүсгэх мэт, уран зохиолын «бага» жижиг хэлбэрээс эхлэн бичиж, улмаар дадлагажин «бугуй барин булчин шүүрэн» лавширч ахисаар том хэлбэр-роман, найраглалд хүрч иржээ. Энэ ч аливаа хөгжлийн зүй жамыг дагасан ажээ.

	Гэвч зарим зохиолч юм бүхнээрээ тэгж өсөн өндийж, арван хуруу тэгшхэн болъё гэдэг боловч, хэл бичгийн чадвар боловсролоор их л доголдох төлөвтэй байна.

	Манай энэ доголдол байдал нь монгол хүн хэлээ мэдэхгүй яах вэ гэсэн хөнгөн мөчид үзэлтээс үүсдэг бололтой. Зохиогч хүн хурц багаж, хур хэрэглэхүүнгүйгээр яаж сайн зохиол хийх билээ.

	Уран дүр бүтээлтийг барилгаар зүйрлэхэд, барилга барих хэрэглэхүүний анхны боловсруулалтыг хагас дутуу хийгээд байшин барьж эхэлбэл байшин нь үзэмж чанараар гавихгүй, эдэлгээ муутай болж, хайрлахыг үл мэдэх эзний хаалга чанга хаахад «наалтан завсраар нь нар мандах» шахдаг жишээтэй шүү дээ...

	Учир зүйрлэл иймд уран дүрийг ухаанд хоногшин буутал чадмаг дүрслэх асар нарийн ажлын үндсэн хэрэглэхүүн, хэл бичгийн чадварыг цаг ямагт арчлан боловсруулж, шинэ зохиол бүтээл хийх тутам хэл бичгийн чадвар мэдлэгээ сорин шалгаж, хуучирснаа шинэтгэн сэлбэж шинийг идээшлүүлэн эзэмдэж хэлний боловсролоо төгөлдөржүүлэн байх нь бүтээлч зохиолч бүхэнд хэчнээн чухлыг хэлүүлэлгүй биз ээ.

	Бичиг зохиол оролдогсод бол орчин цагийн өрнүүн бадрангуй үед байтугай, орчлонг огоорон сэтгэгч шашны үзэл ноёлж байсан хуучин цагт ч хэл бичгийн боловсролоо хэзээ ямагт чадваржуулан зохион найруулахаа эрхэмлэн байхыг урьдын ухаантан мэргэд ч сануулан онуулан байсан түүхтэй.

	XVIII— XIX зууны уулзвар үед амьдран байсан монголын хэл, зохиолын нэрт эрдэмтэн Агваандандар билигтэн эрдэмтэн бүхний сонссон мэдсэнээ бусдад сэхээрүүлэн таниулах, бусадтай марган тэмцэлдэж үнэнийг олох мөн уран зохиолын онол эзэмдэх-эд бүхэн нь онц ойтон хурц билигтний зохион бичих ид чадалтан нягт холбоотойг сургамжилсан байх юм.

	Агваандандар «Үсгийн номлол-мэргэдийн амны чимэг» зохиолдоо «Олныг сонссон боловч, номлохуйд эс мэргэжвээс, эмээр үгээгүй мэргэн эмч мэт. Тэмцэхүйд мэргэн боловч, зохиох ёсонд эс мэргэжвээс, зуун хэл хувилгаж өгүүлэх боловч, хэлгий мөн... Үсэг ариун боловч, «Зохист аялгуу» эс төгсвөөс (онол төгс эзэмшвээс Х. П) үзэсгэлэн эхнэр нүцгэн гүйх мэт» гэжээ.

	Уран зохиолчийн хэлний боловсролыг бадруулан цэцэрлэгжүүлэх явдалд уг зохиолчийн ерөнхий эрдэм боловсролын мэдэц нөөц эрхэлсэн тодорхой ажил мэргэжлийн төрөл, тэр ажилдаа аль хэр дадлага туршицтай болсон, зохиолчийн төрөлхийн авьяас чадвар, авхаалж самбаа их шалтгаалах тул, зохиолч хүн гүн ухаан, нийгэм судлал, элдэв нарийн ухаанд боловсронгуй болж оюуны амаа нээхийн дээр, ерөнхий хэлний шинжлэл, үндэсний хэл зүй, харь хэл, уран зохиолын онол судлалыг гүнээ мэдсэн байх учиртай. Тийм л зохиолчийн хэлний мэдлэг боловсрол хэрхэвч дорой муу байх учиргүй.

	Зохиолчийн хэлний боловсролыг нэвтэртэл сайтар төлөвшүүлэн хөгжүүлэх нь ганцхан уран бүтээлчийн амин хувьд, холбогдох явцуу хэмжээний хэрэг биш улс орны соёлын өргөн далайцтай чухал хэрэг билээ. Учир нь хэл бол, нэгэн мэргэн хүний амин сэтгэлгийн бүтээл биш, хүн олны хамтын хөдөлмөр-оюуны хөдөлмөрийн бүтээл, ард түмний арвин хүртээл юм. Тиймийн тулд зохиолчийн хэлний боловсролыг байнга дээшлүүлэх нь нэгийг нийтээр хариуцах нэг нь нийтийг хариуцах нийгэм журамт үүргийн нэг нь байх ёстой.

	Манай зохиолчид хэл бичгийн боловсролоо өндөржүүлэх гэж сүүлийн жилд хэзээ хэзээнээс урамшлалтай байгааг би үгүйсгэх гэснээс ийм олон үг хэлж байгаа юм биш ээ. Манай өнөөдрийн уран зохиолын хэлийг эрүүл чийрэг эрчимжүүлэн хөгжөөхөд садаа түйтгэр болж магадгүй зарим эмгэгийн нян эрүүл биед нь сэм нууцгай наалдсан мэт гэм согог байгааг хэлэх гэсэн юм.

	Өсөх хэсэг залуус чамин үг, дэгжин хэлц сүржин санааг уран зохиолд хэрэглэх нь нэлээд болж үг нь хэт шинэдэх согог байхад өтлөх улирал нь ирсэн зарим зохиолч дээдсийн «хатсан бийрийг дээш татан дэвтээж» өв санг нь уламжилж байнам гэж үг нь хэт хуучдах бас нэг гэм гарч байна... Ийм хоёр хэтэрхийлэл манай уран зохиолоос бас зааглан салаагүй загатнуур архаг мэт наалдангиршин байна. Энэ бол уран зохиолын хэлэнд цөв оруулж, бичгийн хэлний хэм хэмжээг зөрчиж байгаа хэрэг.

	Халуун элгэн хэлээ цэвдэг сэтгэлээр голж, харь зохиолын сайхан амт шимтийг ч монголшуулан ойлгодоггүй махчлан байж гавихгүй хэлээр өлбөгөр найруулан гажиг ихтэй хөрвүүлэгч нарын дутмаг ядмаг хэлний «баялаг»-аас илбээс үзсэн өлөн жараахай мэт өрөвхийн үмхэлж хэрэглэх болчимгүй зохиолч ч бас л бий нь уран зохиолын хэлний ариунаа хөгжих сангийн далайд санамсаргүй ариун бусыг оруулж байгаа харш үзэгдэл болно. Дээр тоочиж гаргасан гурван «гэм»-ийн үүссэн нь зарим зохиолч юмны зөв чиг, төв байцыг олох бүтээлч чадвар нь мөхсөдөж, тэгээд аливааг ариутган шүүж үзэх нямбай хянуур байдлыг эзэмшээгүй байснаас буюу, үзэгдлийн нэг талыг үзэвч, нөгөө талыг хардаггүй, хуучны оновчтой хэлцээр бол нэгийг мэдэвч, хоёрыг хянахгүй урдхыг мэдэвч, хойдхыг бодохгүй байснаас болжээ.

	Эрхэм уншигч, намайг хажуудаа хүнгүй мэт олон үг дэлгэлээ гэж битгий бодоорой. Аливаа хүн гэмээ мэдэх нь хялбаргүй байдгаас ингэж л байна.

	Мэргэн хүн боловч өөрийг шинжихүйд гэгээнгүй. Мунхаг хүн боловч бусдыг шүүмжлэхүйд тодорхой» гэсэн мэргэн сургаал санаанд орж байна. Гэвч «Мунхаг хүн зуун удаа бодохуйд нэгэн удаа оноюу» гэсэн үнэн үг сэтгэлд бас орлоо. Тэгээд өөрийн цогт дайчин шүүмжлэлийг өрнүүлэн хөгжүүлж, урагшлан өөдлөх гэгээн замаа засагч энэ сайхан үе-нийгэм журамт нөхцөл байдлын дотор уран зохиолын хэл найруулгыг өөгүй сайхан өрнүүлэх тухайд учирлан ярилцах, ухчлан шүүмжлэлцэж болох завшаанд найдаж энэ эгэл тэмдэглэлийг бичлээ.

	Хэл бичгийн соёлыг хэвийн хөгжлөөс эрс мандуулан ахиулах хэрэгцээ манай эрин үеийн гол агуулгаас шаардагдаж байна.

	Зохиолч бүхэн юуны өмнө уран бүтээлийнхээ хэлийг эрс төгсжүүлэн сайжруулахын тулд:

	а) эх монгол хэлний зүйг нэвтэрхий сайн судалж байх;

	б) уран зохиолын шинэ шинэ шүүмж, шүүмжлэлийг өөртөө шууд холбогдсон ч бай, эс холбогдсон ч бай, тэдгээрийг цаг ямагт бүтээлчлэн судалж, тэдгээрийн шинэ амьсгалаар зохиолч бүхэн амьсгалж өөрсдийн урьд өмнө хэрэглэсэн шинэ хуучин үг, хэлцээ байнга эргэцүүлж үзэж сургамж авч дүгнэлт хийж байх;

	в) олдсон дайралдсан шинэ үг хэлц бүхнийг шүүрэн авч, таарах таарахгүй газар яаран хэрэглэдэг осол зэхий гэмийг гээж, зохиолын үг хэлэнд чин сэтгэлээр хянамгай хандаж үг хэлц, нэр томьёо шилэх сонгохдоо үгийн сэтгэл хөдөлгөх идэт чанарыг уйгагүй зөв харгалзах;

	г) найруулан бичсэн зүйлийнхээ хэл найруулгыг зохиолч өөрийн үзэмж явцуу сонирхлын үүднээс хянан үздэг базаахгүй арга барилыг халан арилгаж, шинэ зохиолын үг найруулгыг олон түмний таалал, орчин үеийн тэргүүн үзэл санаа, онол зүйн үүднээс уудамч бодол, тасархай зоригтойгоор сорин үзэж ариутган шүүж занших зэрэг болно.

	Зохиолчдын байгууллага «эхлэн бүхий зохиолчийг хэлээр нь шүүн хэлэлцэж болно. Зохиолч-д «найруулга» байхгүй бол, тэр хэзээ ч зохиолч болохгүй» гэсэн А. Чеховын ухаант сургамжийг шинэ зохиолчийн хэлний боловсролыг цэгнэхэд баримжаалах нь онол практикийн ач холбогдолтой юм биш болов, уу.

	Үзэг нэгт нөхөд өө! Уран санаагаа сэтгэл хөдөлгөх идэт үгээрээ дүрслэн бичиж, уншихад сэтгэлийг гижигдэх таатай, сонсоход чихнээ уянгатай чимэгтэй, санахад нүднээ барин тавин харагдахаар үнэн сайн дүр зохион бүтээхийн төлөө их зохиолч Инжинашийн хэлснээр «Шөрмөс сунаж, чөмөг дундартал» хичээнгүйлэн зүтгэе!

«ХАН ХӨХҮЙН МАГТААЛ»

	Увс аймгийн Хан Хөхүй уул хавийн нутагт бичмэлээр тарсан бөгөөд зарим хүн цээжээр мэдэх болсон «Хан Хөхүйн магтаалын» хуулбар эх Увс аймгийн орон нутгийг судлах кабинет, Увс аймгийн номын сан хоёрт тус бүр нэжгээд хувь байдаг ажээ.

	«Магтаалын» зохиолч нь Лу жанжин гэж нэршсэн Лувсандондов (Лувсандэндэв) байжээ. Лувсандондов 1876 онд хошууны засаг ноён болж, 1897 онд Засагт хан аймгийн туслах жанжны тушаалд тохоогдож Лу жанжин гэж түүнээс нэршжээ.

	Лувсандондов бол баруун аймгийн дотор бичиг зохиолын талаар нэлээд боловсролтойд тооцогдож явсан нь түүний үлдээсэн утга зохиолын зарим өвөөс ч мэдэгдэж байна. Лувсандондов, тэр цагийн болж өнгөрсөн элдэв явдал, өөрийн хийсэн ажлын тухай өдрийн тэмдэглэл гардан хийж байсан байна. Улсын төв архивын хуучин ажилтан Самбуу, 1940 хэдэн онд архивын задгай бичиг дотроос нэгэн навтархай өдрийн тэмдэглэл олсон нь Лувсандондовын өдрийн тэмдэглэл байсан билээ.

	Тэр тэмдэглэлийн эх, адгийн хуудас нь тасран алга болсон тул түүнийг хэзээ эхэлж хэдийд тэмдэглэхээ зогссоныг мэдэхэд бэрх болжээ.

	Лувсандондовын өдрийн тэмдэглэлийн одоо үлдсэн хэсгийг үзвэл, Бадруулт төрийн 26 (1900) оны намар цаг, 8 сарын 18-наа гэж эхлээд Бадруулт төрийн 31

	(1905) оны намар цагт хүрээд зогсжээ. Энэ тэмдэглэл хэдий дутуу боловч 1900 онд Бээжин хотод 8 улсын цэрэг довтлон орсон тухай, 1900.онд Улиастайд 2000 монгол цэрэг бослого хийсэн тухай,. 1905 онд Төвөдийн Далай лам Их Хүрээнд ирсэн тухай 1905 онд газар хөдөлж Лувсандондовын хошуунд газар хагарсан тухай зэрэг сонирхолтой мэдээ байна.

	Лувсандондов, өдрийн тэмдэглэл хийж байснаас гадна «Буяны шар дэвтэр» гэдэг тэмдэглэл хийж байсан нь дээр дурдсан өдрийн тэмдэглэлээс мэдэгдэж байна.

	Лувсандондов, уран зохиол бичдэг байсан нь дээр дурдсан өдрийн тэмдэглэл, нутгийн аман уламжлалаас мэдэгдэж байна. Бадруулт төрийн 28 (1902) оны намрын дунд сарын шинийн зургаанд Цагааннуурын өмнө овоо байгуулж «Хошуу олноор цуглаж, жаран дөрвөн бөх барилдаж, гурван насны морь уралдаж найраар цэнгэлдэв. Жанжин гүн би энэ овоонд Хан сайхан хэмээх дуу гаргаж ая барив. Билэг ерөөлөөр Магнайн дугшаа морины цол зохиовой» гэж өдрийн тэмдэглэлдээ бичжээ.

	 

	Хан сайхан гэдэг дууны нэг бадаг үг нь: 

	Элдэв шинж төгс дэлгэрсэн

	Эрдэнэсийн цогцос адил дэлхий дээрээ

	Эрхт овоо хумхыг байгуулж, 

	Эрхэмсэг тахил, дээжийг бэлтгэв ээ.

	 

	гэсэн байна. Лувсандондов бас «Хөхүйн маань буга», «Өндөр Хөхүйн буга», «Аврал бүхэн», «Сайвар Халтар» зэрэг нэлээд дууны үг зохиосон гэнэ. Лувсандондов гэр өргөөний газраа жүжиг гаргаж, бүжиг бүжүүлж байсан мэдээ бий.

	Лувсандондов, Бадруулт төрийн 34 (1908) онд нас баржээ. Түүний уран зохиолоос одоогоор сайн мэдэгдсэн 1880-аад онд зохиосон бололтой «Хан Хөхүйн магтаал» юм. Үүнийг нутгийнхан нь магтаал гэж нэрлэдэг боловч, тусгай ая дантай дуулал байжээ.

	«Магтаалыг» монголын урт дууны шүлэг (үг) уул усны ерөөл, магтаалын шүлэг, аман бичгийн ба бичгийн хэлээр шүлэглэх арга жамыг чадамгай хослон хэрэглэж зохиосон байна. «Магтаалыг» ихэвчлэн толгой холбож шүлэглэсэн байвч бадгийн дотоодод бүтэн үгээр авиа холбож, дүрийг тодотгох аргыг бас хэрэглэсэн нь сонирхолтой байна. Жишээ нь: 

	 

	1. Хавтай идэрхэг

	Хан хөхүй минь

	Бадмаараг эрдэнэ адил

	Хүрэнтэж гэрэлтэж

	Хөшиглөж дуниартаж харагдана...

	 

	2. Аливаа олон цэцэг ногоо нь

	Өнгө өнгөөр жигдлээд, 

	Үе үеэр найгалцаж

	Улаан хүжсийн

	Үнэр анхилаад

	Шуурхайлж багшраад

	Шургалж үргэлжлээд байдаг

	 

	3. Олон түмэн жигүүртэн нь

	Ховшин хавшин донгодоод

	Шагшин шуугин жиргэлдэж

	Нисэн тоглон бүжиглээд байдаг... гэх мэт.

	 

	Лувсандондов феодал язгууртан бөгөөд бөө мөргөл, буддын шашинд маш сүсэгтэй хүн байсан тул «Хан Хөхүйн магтаалд» тэр ангич байдал нь ив илхэн харагдаж байна. Гэвч магтаалдаа монгол хүн төрж өссөн нутгаа хайрладаг санааг тэр цагийн уран зохиолын аргаар сайхан дүрсэлсэн байна.

	Лувсандондовын шүлэглэлээс «Хан Хөхүйн магтаалыг» энд нийтэлж олон уншигчид, сонирхогчдын танилцаж судлахад нэмэр болгоё. Бидний нийтэлж байгаа эх бичигт мадаг байж болох тул сэтгэдэг адил эрдэмт нөхөд сэнхрүүлэн залруулахыг хүсье.

	 

	«ХАН ХӨХҮЙН МАГТААЛ»

	Ом сайн амгалан болтугай!

	Аяа!..

	Цаглашгүй буян цогийг өгөн соёрхогч

	Цаст уулсын эзэн нөхөр болсон

	Цагаан зүгийг тэтгэн сахигч

	Агуу хүчит номын сахиусны илт хувилгааны

	Алдар сүр жавхлантаар түгээмэл учрал дэлгэрсэн

	Арван орны аливаа хишгийг хураагч

	Авралын дээд Хан Хөхүй юүгээн

	Атхаггүй сэтгэлийн үүднээс

	Алгасалгүй шүлэглэн магтаж өчсүгэй.

	Нарийн гайхамшигт салхин бадарч, 

	Найрт амьсгал нь дэлгэрсэн

	Нарны гэрэл шадар ойртож, 

	Хамаг бодис нь хөврөн дэлгэрч, 

	Харьсан шувуу

	Хариу ирээд, 

	Хаврын улирал ирэхийн цагт

	Хан гарди

	Хамаг шувууг

	Сүрээрээ дарагч адил

	Сүр жавхлан бадарсан

	Хавтай идэрхэг

	Хан Хөхүй минь

	Бадмаараг эрдэнэ адил

	Хүрэнтэж гэрэлтэж

	Хөшиглөж дуниартаж харагдана.

	Хөрст алтан дэлхийн цасан хайлж, 

	Хөлдсөн бүгд гэсэн урсаж, 

	Хөдөө талын өвс хөглөрч, 

	Хөх бог нь дэлгэн гараад

	Хөрөнгө үндэс нь амьжирч ирэхийн цагт, 

	Хүн Хөвчид багтан төрсөн

	Хүн амьтны сэтгэл баясан, 

	Хүй элгэнээр золголдон хүүрнэлдэж,.

	Хөгжилтэй наадмаар цэнгэж

	Амарлингуйн хамаг үйлсийг бүтээгч нь

	Ударсад од өмнө зүгтээ мандаж, 

	Урин амьсгал өрнөн дэлгэрч, 

	Ургах нарны гэрэл цацран түгж, 

	Олон түмэн бодис дэлгэрч, 

	Онц сонин зуны улирал

	Орж ирэхийн цагт

	Агаарын луу

	Аянгын дуу эрхшээсэн адил

	Ач тусыг эрхэм болгосон

	Авралтай Хан Хөхүй маань

	Биндэрьяа эрдэнэ адил гялбалзан, 

	Гэгээн тунгалаг өнгө нь

	Ялгаран харагдана.

	Арга билгийн тохиолоор ирэгч

	Асар зөөлөн хур нь

	Асгартлаа бууж, 

	Аянгын дуу

	Тачигнатал дуугарч

	Амьдрахын шим болсон

	Аливаа олон цэцэрлэгийн дотроос

	Агул (уул) бэлд нь ургасан

	Аливаа олон цэцэг ногоо нь

	Өнгө өнгөөр жигдрээд

	Үе үеэр найгалцаж

	Улаан хүжсийн

	Хүссэн сэтгэл юугаа ханан гүйцээж

	Буян чуулганыг хурааж, 

	Буян бусыг тэвчиж, 

	Бузар хилэнцээ наманчилж

	Ганцхан Хан Хөхүйн маань ач болой.

	 

	Үнэр анхилаад

	Шуурхайлж багшраад

	Шургалж үргэлжлээд байдаг амой.

	Ар өвөрт нь ургасан

	Харгай болон, 

	Хамаг мод нь

	Халин дэлгэрч, 

	Халиуран ганхалзаад

	Тулалцан багшраад

	Найгалцаж

	Нарийн зөөлөн салхинд нь

	Навч нахиа нь хөдлөөд

	Жингэр жингэр дуугаралдаад

	Шуур шуур дэлсэлцсээр

	Сонин гайхамшигт байдаг амой.

	Мөн цэцэрлэгийн дотор нь

	Буга согооноос эхлэн, 

	Бор, цагаан туулай, 

	Бузгай олон гөрөөс

	Босон хэвтэн суниалдаад, 

	Сүлжилдэж гүйлдэж

	Сүрэглэж нийлэлцээд байдаг билээ.

	Мөн түүний дунд

	Хөхөө шувуунаас эхлэн, 

	Олон түмэн жигүүртэн нь

	Ховшин хавшин донгодоод

	Шагшин шуугин жиргэлдэж

	Нисэн тоглон бүжиглээд байдаг амой.

	Хүслийн найман гишүүн бүрдсэн

	Гүн их далай мөрөн нь

	Цайлалзаж долгилоод

	Цохилж дэлсэлдсээр

	Эрчилдэж эргэлдээд

	Уйлгалж мэлтгэнээд

	Үерэлцэж хурдлаад

	Үсрэлдэж поргилоод

	Хар хүрнээр урваж, 

	Хайр дундаа харгалдан, 

	Шуугин нирхрэх нь

	Сонин ихтэй байдаг билээ.

	Харз усандаа

	Халиу булгатай

	Хад асгадаа

	Булга суусартай, 

	Хажуу бэлдээ

	Шилүүс, хярстай, 

	Харгай модоор

	Хар-хээр хэрэмтэй, 

	Хамаг бүхий нутагтаа

	Үнэг, чонотой

	Уул хангайдаа

	Угалз аргальтай, 

	Өвөр говьдоо

	Чихтий, сүүлтий хийгээд, 

	Бөхөн, зээрийн аймаг

	Түм түмээр ялгараад, 

	Мянга мянгаар нийлэлцэж байдаг амой.

	Энэ мэт сансрын бодис

	Дэлгэрч ирэхийн хирд, 

	Түмэн олон бүгдээр

	Тэгш жаргалан бүрдсэн

	Тэнүүн уудам Хан Хөхүйгээ

	Төгс сайхан цэцэрлэгтэй

	Тэнэгэр сайхан буудал дээр

	Аливаа сайхныг олшруулагч

	Ад харшлалыг гэтэлгэгч

	Алтан хумхын хэлбэртэй

	Асар цагаан гэрээ

	Янзалж чимж

	Яамлаж байгуулбай.

	Эртний буянаар учирсан

	Олон түмэн мал нь

	Уул талыг бүрхэн түгж

	Буцан эргэн хошуурч, 

	Буйлан хайлан янцгаалдаж 

	Мөөрөн майлан жингэнэлдэж

	Мөргөн харайн гүйлдэж

	Сувай бүдүүн нь тонгочиж, 

	Унага даага нь тоглолцож

	Усны тунгалгаас ундалж 

	Өвсний шимтэйг отлоод, 

	Өнөр баяны нэрийг дуурьсгагч

	Өглөгийн эзэн болсон

	Өлзийт таван хошуу малын

	Сан сүрэгтэй билээ.

	 

	Энэ зуны дэлгэр сард

	Иргэн олон бүгдээрээ

	Асар хурмастын ивээлээр

	Элдэв шим бүрдсэн

	Зуун амт төгссөн

	Зургаан барамидын идээ болсон

	Айраг, тараг, 

	Амттан олон идээ

	Дэлгэрэн ирэхийн хирд

	Ахас ихэс болон

	Албат иргэн бүгдээрээ

	Авралтай Хан Хөхүйнхээ

	Ачийг хариулахын тулд

	Хан Хөхүйдээ босгосон

	Овоо тайлгадаа

	Орон дэлхийн эздийг залж, 

	Адисалсан балин тахил, 

	Амттан идээний дээжийг өргөж, 

	Арван гурван сан-юугаа тавьж, 

	Ариун бус түйтгэрээ арилгаж, 

	Арвин их хишгийг гуйн тогтож, 

	Аялгуут эгшиг, 

	Аргамаг хүлгээр цэнгэж

	Ахуйн үесийн

	Амгаланг олж

	Адистид авралд нь багтвай.

	Аяа!...

	Найман түмэн дөрвөн мянган

	Номын цогцсын дотроос

	Нарийн нууцын гүн утга төгссөн

	Судар тарнийн шашин хурлын

	Хийд Гандандаржаалин, үүнийг

	Эрхт хурц

	Эрхэм төрөлхтөн байгуулсан ба

	Арван орны бодисад

	Адисалсан сүм, үүнийг

	Арилсан хүн

	Магад утгаар үзвэл

	Майдар бурхны хот мандал мөн

	Эгэл хүн

	Эргүүлж үзвэл

	Үйлдэж болшгүй төвөгтэй, 

	 

	Санаж гаргашгүй уран, 

	Сайшааж баршгүй сонин, 

	Элэгдэж нуршгүй бөх, 

	Эвдэрч унашгүй бат

	Үүний адил сүм

	Олон бийн дотроос

	Алтан дуаз

	Асар түшлэг

	Аливаа манжилгасын дэргэд

	Арслант ширээн дээр

	Эш зарлигийн дээд номын боть тэргүүнтэй

	Эдгээр гайхамшигт шүтээн олон буй.

	Сэрүүн тунгалаг намрын улирал

	Орж ирэхийн цагт, 

	Баатар цог заль төгссөн

	Барс адил

	Хатан баатар

	Хан Хөхүй маань

	Болгомол алтны өнгө адил

	Гэгээрэн харагдана.

	Өвс ногоон шим боловсорч

	Үр жимс нь идээшин, 

	Өнөр баян, 

	Өнчин үгээгүй бүгдээрээ

	Өглөг хишигт нь ханан цэнгэж, 

	Хутаг буянд нь дагалдан төрсөн

	Хотол хошуу даяар, 

	Есөн зэвт цагаан тугийн нөхөр

	Ер зэвтийн шүтээн

	Найман хөлт дагаан тугаа24

	Цааз магтаалыг уншиж

	Цаглашгүй бэлтгэлийн дунд залж

	Цагаан хив хадгаа өргөж

	Цааз тангаргийн рашааныг нь хүртэж, 

	Ес, ес мөргөж, 

	Ерийн хүслийг санаж

	Тахил дээж арвин цагаа, 

	Тараг аливаа сайхан идээ жимс

	Шүүс өргөн даатгаж

	Алтан хундаганд нь

	Арз, хорз, 

	Архи айргийг

	Амсар тэгш дүүргэж

	Аялгуутай

	Арван гурван эгшгийг

	Уянгат хөгжимдөө нийлүүлэн өргөв өө.

	Баруун зүүн талаас

	Бат цагаан бөхчүүдийг

	Багширтал тавьж, 

	Хан гарди мэт дэлэн дэвж, 

	Арслан цагаан цээжээ тэхэлзүүлэн, 

	Алга зуузайгаа тачигнатал ташиж, 

	Авалцан барилцаж хүч мэх гаргаж хаясаар

	Онц нэг нь үзүүрлэж

	Бөхийн тэргүүн манлай мөн.

	Багийн олон харваачид

	Бай сураа харвахаар

	Барс цоохор нумандаа

	Бат хурдан сумаа агсаж ирээд, 

	Заяаны мэргэн нэг нь

	Заан цагаан нумандаа

	Залуу цагаан сумаа онилон, 

	Татаж тавихын цагт

	Зальхай дайсны толгойг

	Алдалгүй тас дайран харвагч нь

	Харвуулчийн манлай тэргүүн мөн.

	Аргамаг хүлгийн шинж төгссөн

	Ая тав нь ханасан

	Ааш зан нь тогтсон олон агтыг

	Алс газраас тавихад, 

	Холч хүлэг

	Хий мэт хурдлан, 

	Онц тасархай тэргүүлэгч нь

	Сүргийн тэргүүн магнай мөн.

	Энэ мэт

	Эрийн гурван наадмаар

	Цэнгэн жаргаж, 

	Сүлд тэнгэрээ

	Ордонд залахын цагт25

	Хатуу дайсан

	Хар санаатныг

	Хамхар таслаг!

	Бузар жигшүүрт

	Бузар дайсныг

	Бут харваг!

	Буян хишгийн цогийг дэлгэрүүлж

	Буцаж эргэж хашхирч26

	Үдлэг ёсыг гүйцэтгэж

	Өргөөнд нь залж

	Бат өршөөлийг гуйн тогтов.

	Айл аймаг нийтээр

	Сайн ламаа залж 

	Санчин даллага оршуулж

	Хутаг хишгээ тогтоож

	Хурим найраар жаргаж, 

	Энэ мэт

	Эрх үйлс бүхнийг

	Хураагч нь ганц

	Өнөр баян

	Хан Хөхүйн маань

	Өршөөл мөн.

	Жихүүн хүйтэн өвлийн

	Улирал ирэхийн цагт

	Араатны тэргүүн арслан

	Аливаа гөрөөсийг айлгагч адил

	Илт харшлалыг хөөгч

	Алдарт Хан Хөхүй маань

	Цагаан болор мэт

	Цайлалзаж дүнбийж, 

	Цахиртаж гялалзаад харагдана.

	Үүлний үзүүр

	Өрвөлзөн нүүж

	Өндөр ууланд

	Будан татаж

	Усны шувуу буцан харьж, 

	Өвс ургац гандан Шарлаж

	Өл буга жингэнэн дуудаж

	Өвлийн улирал ирэхийн хирд

	Өнөр олон бүгдээрээ

	Өвөлжөө бууцаа засаж, 

	Өвс түлшээ бэлтгэж

	Өтгөн сүргээ

	Өн тавтайгаар

	Өсгөн маллаж

	Галын бурхнаа тахиж, 

	Гай зэтгэрээ арилгаж

	Хатуу хүчит

	Хамаг үйлсээ даатгаж

	Ханашгүй жарган

	Хааяа нэгэн

	Ган зуд, 

	Гамшиг зовлон

	Шимгүй цус, 

	Шившигтэй гамшгийг

	Ариун шуургаараа хөөж

	Шимтэй хур, 

	Шинжтэй бэлэглэлийн хамт

	Буулган хайрладаг.

	Сүжигтэй хүнд

	Шүтээн болсон, 

	Сургуультай хүнд

	Дэмжлэг ихтэй, 

	Баян баатар хүнд

	Жаргал цэнгэл ихтэй, 

	Өнөр өтгөн хүнд

	Өлзий хутаг ихтэй, 

	Өнчин ядуу хүнд

	Өршөөл хишгийг

	Үргэлж хайрладаг.

	Ерийн юу санасан

	Есөн хүслийг ханган соёрхогч

	Хан Хөхүй юугаа

	Хатуу хүчтэй бишрэхийн үүднээс

	Шүтэн мөргөж, 

	Сүсэглэн тахиж

	Шүлэглэн магтав аа.

	Өлзий хутаг орших болтугай!

	 

	
ПУШКИНЫ НЭГ ШҮЛГИЙГ МОНГОЛЧИЛСОН НЬ

	(Өчүүхэн тэмдэглэл)

	 

	Монголд орос хэлнээс шүлэг орчуулах болсоор гучаад жил болж байна.

	Хувьсгалын жилд Монгол-зөвлөлтийн ард түмний найрамдал гарамгай их зузаадаж Зөвлөлтийн соёл, утга зохиол Монгол улсад үлэмжийн их дэлгэрч байна.

	Орос хэлнээс шүлэг орчуулах ажил, роман, тууж, өгүүллэг орчуулах ажлаас хавьгүй их байгаа ба шүлэг орчуулагчдын тоо ч чамламгүй бий.

	Шүлэг орчуулагчдын олонх нь уг орос шүлгийн «ер нь шүлэгт байдаг» нугалбар «ритм», холбоц «рифма», авиа сонгох (выбор звуков), бадаг, мөр (шад)-ын байдлыг монгол шүлгийн нугалбар, холбоцыг баримтлан уншихад аятай байдлыг харгалзан, хорей дактилиар орчуулдаг юм.

	Ийм орчуулгад сайн гэгдэж байгаа ч олон бий, дутагдалтай ч мөн нэлээн бий. Энэ талаар манайд туршлага хуримталсаар боловч нийтчилэн шинжсэн зохиол гараагүй байна.

	Орчуулагчдын зарим нь өргөлтгүй эгшгээр эхэлсэн— ямб, анапест, амфибрахи нугалбараар бичсэн шүлгийг монгол хэлэнд хөрвүүлж болохгүй мэтээр үздэг. Тэдний шалтаг зааж байгаа нь монгол үгийн өргөлт нэгдүгээр үендээ байдаг гэдэг. Энэ ч онолын талаар үнэн зүйл юм.

	Практик— ярианы хэлэнд монгол үгийн өргөлт нь заримдаа урдах хойдох үгийн зарим үеийн нөлөөгөөр тод биш болох, огцом хэлэгдэх үзэгдэл аль олон байдаг. Ийм үзэгдэл ганц үет үг, урт буюу хос эгшигт үг, цуурайт «уянгат» гийгүүлэгчтэй үгэнд байх шиг санагддаг. Монгол хэлний ийм үзэгдэл нь түүний «утга санаа илэрхийлэх» хэллэгт онцын харш зүйл гаргадаггүй.

	Иймд монгол хэлний урт эгшиг, хос эгшгийг ашиглаж, метрик хэмжээгээр шүлэглэх буюу шүлэг орчуулах баялаг чадал бий гэж үзэх үндэс байна.

	Би монгол хэлний эдгээр үзэгдлийг ашиглан А. С. Пушкины амфибрахиар бичсэн «Кавказ» гэдэг шүлгийг 1949 онд туршлага болгож орчуулсан билээ.

	Тэгэхдээ энэ орчуулгад Монголын үг тонгоргож ярих, үгийг лавтган өгүүлэхдээ үгийн эцэс дэх үеийн эгшгийг уртатган хэлэх зэрэг явдлуудыг ашиглалцсан юм.

	Энэ шүлгийг орчуулахдаа, сүүл холбоц «конечная рифма»-ыг толгой холбоц «начальная рифма» болгож, холбоцыг Пушкины адил 1-4, 2-3, 5-6 дугаар мөрийг холбоогүй, нийтэд нь монгол шүлгийн журмаар хос хосоор нь толгой холбосон.

	«Кавказ»-ыг орчуулахад нугалбарыг тааруулахын эрхэнд хавчигдаж шүлгийн уран хэллэг, авиа сонголт, элбэг, хомс холбоц нь сайнгүй болж явсан газар мөн мундахгүй байна. Хэрэв уйгагүй оролдвол шүлгийг аль ч нугалбараар бичсэн байвч эх нугалбарыг нь солилгүй, монгол хэлний шинжлэгдсэн ба шинжлэгдээгүй баялаг үзэгдлүүдийг жавшин, монголчилж болох юм гэж үзэх үндэстэй байна.

	«Кавказ»-ын эх ба орчуулгыг олны толилоход зориулан дор сийрүүлэн бичье.

	 

	КАВКАЗ

	Кавказ подо мною. Один в вышине

	Стою над снегами у края стремнины;

	Орел, с отдаленной поднявшнсь вершины, 

	Парит неподвижно со мной наравне, 

	Отселе я вижу потоков рожденье

	И первое грозных обвалов движенье.

	Здесь тучн смиренно идут подо мной;

	Сквозь них, иизвергаясь, шумят водопады

	Под ними утесов нагие громады;

	Там ниже мох тощий, кустарник сухой;

	А там уже рощи, зеленые сени, 

	Где птииы щебечут, где скачут олени.

	А там уж и люди гнездятся в горах, 

	И ползают овцы по злачным стремнинам, 

	И пастырь нисходит к веселым долинам, 

	Где мчится Арагва в тенистых берегах.

	И нищий наездник таится в ущелье, 

	Где Терек играет в свирепом веселье

	Играет и воет, как клетки железной, 

	И бьется о берег в вражде бесполезной, 

	И лнжет утесы голодной волной...

	Вотще! нет ни пищи ему, ни отрады

	Теснят его немые громады

	«Үүнийг А. С. Пушкин Избранные сочинения. Огиз, 1946 он 22 дугаар талаас авлаа.»

	 

	КАВКАЗ

	Оройн цас мөстэй царам дээр нь

	Орын гав ганцаар зогсож байхад, 

	Хөлийн дор Кавказ цэв цэлийн, 

	Холоос бүргэд нааш дэв дэвсээр, 

	Налайтал хальсаар л яваад, 

	Надтай чиг чацуу л ирлээ.

	Бараан хав хар үүл хуралдаад л, 

	Баглайн хөл дор нүүн, явж л байдаг, 

	Тэр дор хархираа хүхнэж дуугарч

	Тэртээ доор нь байцас сэрвийнэ.

	Согоо буга гүйдэг, ногоон зүлгүүд нь, 

	Сод гайхам жигүүртэд жиргээгч хэсэг ой нь

	Хөсрийн бор бургаас торлогууд нь

	Хөвдүүд бов борлойж харагдаад, 

	Хар сүүдэрт эргээр Арагва урсаж байдаг, 

	Хад уулд нь хүн сууж, хонь бэлчээдэг, 

	Хавцлын завсар, уудам хөндийд, 

	Хангайн мал уруудаж явдааг.

	Терек гол долгиологч хавцлаар, 

	Тэндхийн хувцас муут эр бүгдээг, 

	Ган хийцэт уяаг хазаж байн, 

	Галзуурч л улайд шунаж байдаг

	Тэрхүү цэл залуу амьтны адилаар, 

	Терек гол харайлж долгиод, 

	Хорсоод дэв дэмий л эргээ балбасаар

	Хов хоосон долгио нь хад байц мөлт долооно...

	Аз хийморь олзыг ололгүй, 

	Ашдын зол заяаг учралгүй, 

	Дүлий мэт хад байцат их уулс, 

	Дүгнийн, сүрт хашаа болж оршдог.

	«А. С. Пушкин, Шүлэг, найраглал, Улаанбаатар. 1949 он, 15 дугаар талаас засамжлан хуулав.»

	 

	
ГАВЬЯАТ ХУУРЧ

	Түүний нас барсны 20 жил болох нь Монголын урлаг судлалынхны судалснаас үзвэл Өлзийн Лувсан хуурч, хөгжимч, ая зохиогч, туульч, аман шүлэгч, жүжигч, урлагийн олон мэргэжилтэй хүн байжээ. Лувсангийн тэр гарамгай уран билэг, баялаг сэтгэмж нь түүний монголын орчин цагийн урлагийн түүхэнд үлдэх нэгэн эх сурвалж нь болжээ.

	Хэдэн жилийн өмнө Лувсан хуурчийн 70 насны ойг манай орны урлагийнхан тэмдэглэсэн атал түүний үлдээсэн урлагийн өвийг цуглуулах, судлах, түүнээс суралцах олонд танилцуулах явдал хангалттай биш, урлагийн бүтээлийн намтрыг ч бүрдэл болгож чадаагүй байна. Лувсан хуурчийн онцлог нь зохиол бүтээлээ хуурдахын хамт урсган зохиож чаддагт оршиж байжээ.

	Лувсан хуурч бол монголын хосгүй ганц хуурдан зохиогч байсан биш боловч монголын шинэ уран зохиолын хуурдан зохиогчийн анхны үүсгэгч пионерын нэг мөн.

	Лувсан хуурчийн манай шинэ «хувьсгалт» урлагт гүйцэтгэсэн гавьяа зүтгэлийг илэрхийлсэн албан баримт нэгийг дор сийрүүлэн уншин танилцах уламжлан шинжлэхэд зориулъя.

	«5. Нэгдүгээр хөгжимчин нөхөр Лувсан болбол бага наснаасаа эхлэн монголын үндэсний хөгжим, шүлгийг онц чадвартайгаар шалгаран сурч ямагт магтагдан үндэсний хөгжим, шүлгийг өөрөө явуулах ба бусдад заах зэргээр түүнийг хөгжүүлэх явдалд үргэлжлэн зүтгэж ирсний дээр тус улсын ба бүх цэргийн театрын уран сайхны хөгжим, шүлгийн ажилд онц идэвхтэйгээр оролдон гүйцэтгэж ирсэн онц сайшаалтай хүн болох тул, нөхөр Лувсангийн эл удтал зүтгэсэн гавьяа зүтгэлийг тусгайлан сайшаан тэмдэглэж, түүнд: Улсын гавьяат алдарт хөгжимчин, шүлэгч цол ба.... эгшигт хайрцаг шагнаж, мөн хэд хэдэн зүйлийн хөнгөлт бүхий сайшаалын үнэмлэхийн хамт олгосугай.»...гэжээ.

	(Бүх цэргийн театрынхан «Мунхаг засаг» гэдэг дуурийг амжилттай тавьсныг сайшаан шагнасан тушаалаас «Үндэсний эрх» сонин № 69 (399), 1936 он 4-р сарын 16)

	Хүсэх нь: Манай урлаг судлагчид Лувсангийн үлдээсэн уран бүтээл өвийг шинжилж, түүний зохиолын хөг аяны нот, шүлэг зэрэг эмхэтгэлийг гавьяат хуурчны нас нөхөцсөний хорин жилийн ойг тохиолдуулан нийтлээсэй..

	 

	
ХӨДӨЛМӨР СОНИНД НИЙТЛЭГДЭЭГҮЙ НАЯАД ЗОХИОЛЫН ТУХАЙ

	1956 оны сүүлчийн дөрвөн сард «Хөдөлмөр» сонинд ирсэн яруу найргийн зохиолоос хэвлэгдээгүй 80-аад шүлэглэл байв. Тэдгээр шүлэглэлээс 10 гаруйг бага сага засаад хэвлэх саналаа гаргалаа. Үлэх жараад шүлэглэлийг нийтлэхэд аль ч талаар даанч учир дутагдалтай тул сонинд нийтлэхийг түдгэлзээд, тэдгээрийн дутагдлын тухай энэ өгүүллийг бичлээ.

	 

	I. Сэдэв. 

	Нийтлэгдээгүй жараад шүлгийн сэдвийг үзвэл: Манай залуу шүлэгч нарын ихэнх нь цаг үеэ олсон сэдэв бичиж байгаа нь сайн хэрэг. Тэгэвч тэдгээрийн зарим нь бичих зүйлээ хэтэрхий ерөнхий бөгөөд дэндүү амьдралаас тасархай бичиж байгаа дутагдал байна. Жишээ нь: Ц. Ванчиндоржийн «Алтан говь тал нутаг минь» гэдэг магтаал, Г. Өөлдийн «Нэг үсийг хоёр дахин зассан нь» гэдэг зүйл юм. Сэдэв нь тийм оновчгүйгээс болж Ц. Ванчиндорж, манай их говийг урнаар дүрсэлж чадаагүй, олон бадагтай, унжуу, солиг доголон шадтай өлбөгөр магтаал бичжээ. Г. Өөлд, Улаанбаатарын Төв үсчинд үсээ засуулахад нь муухай ааштай нэг үсчин халимгийг нь засахын оронд эвдэхээр, өөр нэг үсчин тэр эвдэрсэн халимгийг нь залруулан зассан эгэл явдлыг ямар ч уран санаа хэллэггүй, нуршин тоочсон байна. Зохиолын сэдвийг олон талаас нь нягтлан бодож шилэх хэрэгтэй гэдгийг сая эхэлж байгаа зохиолч нар тун их анхаарах нь чухал.

	 

	II. Судалгаа, төлөвлөгөө хоёр. 

	Бидний гарт байгаа энэ жараад шүлгийг нягталж үзэхэд, уг шүлгийн сэдэвт холбогдсон материал цуглуулах, зохиолч нь биеэ бэлтгэх зорилгоор гүнзгий судалгаа ердөө хийгээгүй нь ил байна. Харин сэдвээ хайнга, өнгөцхөн олоод «Үзэг дүүрэн бэхтэй, толгой хоосон» бичдэг байсан нь илэрч байна. Жишээ нь: Д. Очиржавын «Уулны учир», «Гурван ижил», «Хараач», «Ю. Раднаажавын «Хэзээд ялна», Содовжамцын «Залуу амьдрал» зэрэг олон зохиол бий.

	Ийнхүү санаанд таатай санагдсан сэдвээр ямар ч бэлтгэл, тулах материалгүй, сэтгэлдээ юу л орсноор, яаравчлан «шүлэглэж» гардгаас «Бушуу туулай борвиндоо баастай» гэгчийн үлгэр болдог.

	Сая зохиолоор оролдож эхэлсэн хүн байтугай, их мэргэжсэн суут яруу найрагч нар боловч, зохиол бичихдээ заавал нямбай сайн бэлтгэж, сэдвийн талаар холбогдох зүйлийг шинжилж, зохиол бичих «өгүүлэгдэхүүний» төлөвлөгөөг боловсруулан хийдэг зуршилтай шүү.

	Жишээ нь: Говийн тухай зохиол бичихээр шийдэж гэж бодъё. Говийн тухай урьд гарсан эрдэм шинжилгээний зохиолуудыг судалж, говийн байдалтай танилцах, тэнд оршин суугчдын амьдрал хэв заншлыг мэдэх, говийн тухай урьд гарсан ардын аман зохиолыг судлах, уран зохиол байвал унших зэрэг материал цуглуулах хэрэгтэй.

	Тэгж сайн ултай үндэстэй мэдлэгийн хүчээр бичихгүй бол говийн тачир тааруу ургамлыг «Халиуран, найган» байдаг гэж Ц. Ванчиндорж шиг ташаа бичихэд хүрнэ.

	 

	III. Шүлэгт уран дүр чухал. 

	Аливаа зохиол ялангуяа шүлгийн үг нь уран гоё байлаа ч гэсэн тодорхой дүрийг илтгэн гаргаж чадаагүй бол тэр уран уриа буюу уран үгийн цуглуулбар л болдог. Тийм үзэгдэл бидний гарт байгаа олон шүлэгт бишгүй байна. Жишээ нь: Түрүүчийн цас одоо ингээд орох юм гэхэд, түүнээс харин хулчийх юм ердөө алга, ганц л зовох нь өвлийг мартагчид хэрэв байгаад, гаднаа гараад хөлөө хугартал гүйлдэх вий дээ гэж А. Дандий-Ядам «Цас» гэдэг шүлгээ энэ дөрөвхөн шадаар маш товчлонхон бичсэн байна.

	Ийм уран дүрийн юм юү ч алга зохиол нөхөр Д. Очиржав (4 шүлэг), А. Хуушаан, Д. Дамбийжанцан (3 шүлэг), Ч. Тэрбиш, Д. Сундуй, Ц. Ванчиндорж (3 шүлэг), Ю. Арднаажав (2 шүлэг), А. Дандийядам (3 шүлэг) Л. Лодоншарав (2 шүлэг), Ц. Содовжамц (3 шүлэг), Нямсүрэн (2 шүлэг) Л. Цэрэннадмид (2 шүлэг), Ч. Жанчивсэнгээ (2 шүлэг), Н. Раахамжав (2 шүлэг), А. Дашдэндэв (4 шүлэг) Ч. Нэргүй (2 шүлэг) Ж. Лувсан-Очир (2 шүлэг), Н. Бямбасүрэн (1 шүлэг) зэрэг болно.

	Эдгээр зохиолч нар уран зохиолын дүр бүтээдэг наад захын арга барилыг ч ердөө эзэмшээгүйгээс эдний зохиол тийнхүү ерөнхий цулгуй болсон байна. Уран зохиолыг амьдралтай, бодитой дүртэй болгоход уг өгүүлж байгаа зүйлээ нүдэнд дурайтал харагдмаар оновчтой, товч үгээр хэлэх, зүйрлэл, төлөөлөл, чимэглэл зэрэг үгс хэрэглэх хэрэгтэй юм.

	 

	IV. Баялаг ойлгомжтой үг хэрэгтэй. 

	Үгийг уран зохиол бүтээх гол материал гэж эрхэмлэдэг билээ. Ойр зуурын хэдхэн үгээр уран сайхан хэллэггүй бичсэн уран зохиол, ялангуяа шүлэглэл бол уншихад сонирхол татах. сэтгэл хөдөлгөх амт шимтгүй, урам зориг оруулах чадал муутан байдаг. Тийм дутагдал бидний хэлэлцэж байгаа жараад шүлэгт элбэг байна.

	1-д Шүлэг бичихдээ хэдхэн үгэн дотор эргэлдэж нэг үгээ 2-10 хүртэл давтсан үзэгдэж байна. Жишээлбэл:

	А. Хуушаан «Шинэ жил» гэдэг 27 бадаг шүлэгтээ «ариун» гэдэг үгийг 5 дахин, «алдарт» гэдэг үгийг 4 дахин давтжээ. Ц. Ванчиндорж «Алтан говь тал нутаг минь» гэдэг магтаалдаа «тал» гэдэг үгийг 10 дахин давтжээ.

	н. Раахамжав «малаа» гэдэг 37 үгтэй шүлгийн 9 үгийг 2-5 хүртэл давтжээ. Ийнхүү нэг үгээ олон давтаж байгаа явдал бол, сая эхлэн бичиж байгаа зохиолчид, төрөлх хэлнийхээ үгсийн баялаг санг эзэмшиж чадаагүй байгааг харуулж байна.

	2-т. Шүлэг бичихдээ албан бичгийн үг хэтэрхий нуршин хэрэглэсэн буюу оновчгүй бичсэн явдал одоо бидний гарт байгаа 60-аад шүлгийн дийлэнхэд нь байна. Жишээ нь: Ц. Ням-Очир «Далан наймтай хоньчин» гэдэг шүлэгтээ сангийн аж ахуйн нэг хоньчин 800 гаруй хонь хариулдаг 820-иод хонь хургалж, 870-аад хурга бойжуулж байна гэж тоочоод «Өвс устай бэлчээрт өсдөг мал хонь юм. Өгдөг баян ашгийг алттай зүйрлэж болох юм. Зохиомол хээлтүүлэгд оруулж хээлийг хамгаална» гэж өвгөн ярилаа гэсэн байна.

	3-т. Үг буруу хэрэглэх буюу мэдэгдэхгүй үг бичих явдал нэлээд шүлэгч нар дээр гарчээ. Жишээ нь: Шүлэгч Дашжамц «Ажилчид» гэдэг шүлэгтээ:

	 

	«Зандан хүрэн бие

	Залуу туужтай ажилчид» 

	 

	«Шулуун жолоо нам»

	 

	гэсэн хачин хэллэгийг хэрэглэжээ.

	Б. Цэрэндаш «Эх орон минь» гэдэг шүлэгтээ «Цандмал их хөгжил чинь, Үхэлгүй мөнхийг хүсүүлдэг» гэсний доторх «Цандмал» гэдэг огт мэдэгдэхгүй үгийг хэрэглэжээ. Ийнхүү үг найруулгын дутагдал гарсны шалтгаан нь монгол хэлнийхээ зүйг сайн мэдээгүй байгаагаас болжээ.

	 

	V. Зохиолын баатрууд гэнэн хонгор байж болохгүй.

	Бидний материал болгож хэлэлцэж байгаа 60-аад зохиолын Дотор хүний амьдрал дүрслэхийг оролдсон явдал ихэнх суурийг эзлэх боловч, зохиолын баатрын дүрийг даанч гэнэн хонгорхноор дүрсэлсэн нь үнэн байдалд харшилжээ. Жишээ нь: Д. Сундуй «Цухалдахаа больсон нь» гэдэг шүлэгтээ өвс бэлдээгүй байж өвлийн хүйтнийг хараадаг Дамчаа өвгөн хойтон өвөл нь өвс их хадаж өвлийг хараахаа больсон тухай бичээд

	 

	«Харин Дамчаа цухалдахаа больж

	Хашир малчны туршлагыг эзэмшжээ»

	 

	гэж шүлгээ төгсгөсөн байна.

	Б. Алтангэрэл «Салхи шивнэв» гэдэг шүлэгтээ нэг залуу малчин зудад тохиолдоод тохитой өвөлжиж байгаа багийн даргынд очиход нь зун залхуурал уу гэж амыг нь асуужээ. Тэгээд багийн фондоос өвс өгөхөөр нь харингуут ардын үйлдвэрлэлийн нэгдэлд орох санаа төрсөн гэж бичжээ. Бас дурлалын тухай шүлгүүдэд сэтгэлтэй хүүхнээ мөрөөдөхөөс өөр юмгүй даруй уулзах юм сан гэж санасан харчуулын тухай бичсэн байх юм. Үүнд

	Г. Чойжилын «Ширтэлт» Д. Дамбийжанцаны «Хүлээсэн нь» С. Содномбалжирын «Зүүд минь» Г. Содномдамбын «Яг л чи минь мэднэ», Д. Пүрэвжавын «Мөрөөдөл», 

	Б. Нямсүрэнгийн «Миний нүдээр харвал», Л. Лодоншаравын «Үсэг өрөгч юм» гэдэг шүлгүүдийг дурдаж болно. Энэ мэт зохиолын баатрыг дүрслэх талаар дутагдал гарсны шалтгаан бол зарим зохиолчид, манай үеийн хүмүүсийн амьдралыг өнгөцхөн мэдэж байгаа ба зохиолд хүнийг хэрхэн зөвөөр дүрсэлбэл зохих, онол мэдлэгээр дутмаг байгаа явдал юм.

	 

	VI. Зохиолын гарчиг, агуулга хоёр зөрж болохгүй.

	Бидний гарт бангаа 60-аад зохиолын дотор гарчиг, агуулга хоёр харшилсан зохиол нэлээд хэд байна. Жишээлбэл: Д. Дамдинжав, «Энх тайван сайхан» гэж нэг шүлгээ гарчиглаад, 

	 

	«Хайртай гэдэг үг амрагаас сонсох сайхан

	Халамжит сургаал эцэг эхээс дуулах сайхан

	Нэгдлийн сүргээ өсгөнө гэдэг сайхан

	Нийтийн өмнө үүргээ биелүүлнэ гэдэг сайхан» гэж

	Олон сайхан тоочоод хамгийн сүүлд «Энх тайван сайхан» гэж зохиолч өөрийнхөө үг болгож хэлжээ.

	Н. Цээсүрэн «Энэ залуу, хөдөлмөрт дурлаарай» гэдэг шүлэгтээ муу явдалтай нэг залуу хүний мууг ямар ч сургамжгүй элдэв болхи үгээр тоочоод «Энэ залуу яагаад хөдөлмөрт дургүй вэ?» гэж асуугаад шүлгээ төгсгөжээ.

	Д. Пүрэвдорж «Саарал шляп малгай» гэдэг шүлэгтээ «Хадланч нэг хүн архидаад малгайгаа гээв» гэж бичээд энэ хүн архи уух нь хэцүү, өвсөө ялзалсан нь тоогүй гэсэн утга санааг гаргасан тул энэ шүлэгт саарал малгайн тухай гурваас дөрөвхөн үг л хэлсэн байна.

	 

	VII. Шүлэгт утгын алдаа гарсан нь. 

	Зарим шүлэгчийн бичсэн зохиол нь сэдвийн талаар цаг үеэ олсон боловч, зохиолч уг сэдвийн утгыг гүнзгий бодолгүй наагуурдан, гүйхэн мөчид үзсэнээс нэлээд сүрхий утгын алдааг гаргахад хүрсэн байна.

	Д. Очиржав «Хараач» гэдэг шүлэгтээ египет хүний нандин чанар гэж бичсэн нь:

	 

	«Шүнгэнэж байгаа сумны эсрэг

	Шулуухан замнагч цэргийг хараач!

	Нэг гартаа буугаа

	Нөгөө гартаа гранатаа атгаад

	Нэг л юманд зориг нь бадарсаар...

	 

	Хэвтэн босон гүйж байгаа нь Египет хүний нандин чанар юм. Эрэлхэг зоригт баатруудын нэг нь юм» гэжээ.

	Энэ шүлгээс үзэхэд египет хүн байлдах дуртай, (нандин чанартай) гэсэн буруу утга илэрч байх шиг байна.

	Ж. Лувсан-Очир «Ууланд» гэдэг шүлэгтээ шинэ уурхай нээгдэж байгааг бичихдээ:

	«Хүдрийн баялаг ундарч хүн ардын хүчийг нэгтгээд хүн нийгмийн чадал, хүслэнт түүний зүг хандлаа» гэжээ.

	Энэ шүлгийг задалж үзвэл хүдрийн баялаг 1-д ардын хүчийг нэгтгэж, 2-т хүн нийгмийн чадлыг биедээ хандуулсан болж байна. Иймд байгаль, хүн төрөлхтнийг захирах болж хүн байгальд удирдуулах боллоо гэсэн шиг утгатай болжээ.

	 

	VIII. Уран зохиолд натурализм байж болохгүй.

	Уран зохиолд амьдралын аливаа нэгэн үзэгдлийг дүрслэн гаргахдаа тэр үзэгдлийн сонин талыг шилж олоод уран сэтгэлгээр баяжуулан үзүүлэхээс биш, уул байгаагаар нь яг л хуулж болохгүй. Зарим шүлэгчид олсон материалаа тэр хэвээр нь хуулбарлан бичсэн байна. Тийм дутагдал Ц. Ням-Очирын «78-тай хоньчин», Т. Галсангийн «Эргүү өвчин» Ч. Пүрэвийн «Рашаан амралт» Ч. Тэрбишийн «Нэг хурганы явдал» зэрэгт гарчээ. Энд Т. Галсангийн «Эргүү» гэдэг шүлгийг үзвэл, тэр шүлэгт эргүү өвчин туссан малыг урьд алдаг байсныг нэгдлийн өвгөн малчин буруушаахад, малын эмч эргүүтсэн хонийг мэс заслаар эмнэхдээ хонины толгойг цоолсон, цэвэр ус гарсан, уйланхай авсан, шархыг цагаан даавуугаар боосон зэргийг үлдээлгүй тоочин бичжээ.

	Энэ зохиолд ямар ч уран сэтгэлгээ илэрсэнгүй. Тэр мэс заслыг дансалсан хэрэг болжээ.

	Энэ мэтийн дутагдлаас хагацах арга бол манай уран зохиолын гол арга болох социалист реализмыг эзэмших нь чухал байна.

	 

	IX. Уран зохиол бол тэмцэгч хүмүүжүүлэгч байдаг.

	Бидний үзсэн 60-аад шүлгийн дотор манай хүмүүсийн дунд байгаа дутагдлуудыг зэвүүрхэн бичсэн буюу хурцаар шүүмжлэх гэж оролдсон зүйл их бий. Гэвч шүүмжлэгдсэн хүнд дутагдлаа ухамсарлах, биеэ засах сургамжтай дуурайлтай шүлэг цөөн байна.

	 

	
«ГОВЬ ГУРВАН САЙХАН»

	Үг урлан зүйж зохион бүтээгчид хангай говьгүй олширч аймаг бүрд уран зохиолын эмхэтгэл хэвлэгдэж байгаагийн нэг нь «Говь гурван сайхан» юм. Энэ эмхэтгэлд

	Өмнөговийн 17 зохиолч оролцож 2-8 хүртэл өргөлттэй шүлэг голчилсон зохиолууд бичигджээ. Зохиолдоо манай говь газрын үзэмж байдал, говьчуудын амьдрал хөгжлийг тодорхой оновчтой буюу ерөнхийлсөн хоёр зүйлээр дүрслэн үзүүлэх оролдлого хийсэн нь манай бадран хөгжиж байгаа уран зохиолд сонирхолтой үзэгдэл болжээ.

	Говийн зохиолчдын анхны эмхэтгэлийг уншаад зөвлөж хэдэн үг хэлмээр санагдлаа.

	Зохиомжийн талаар гэвэл, зохиолуудыг уншигчдын сэтгэл хөдөлгөж, ойнд нь ортол нягт найруулан бичиж чадаагүйгээс олонх шүлгийг уншиж эхэлмэгц юу болж юугаар төгсөх нь эхэндээ илэрчих гээд байна даа. Аливаа зохиолд зангилаа, туйл, тайлал их бага боловч байвал уншигчийн хорхойг заавал хүргэх чадал бий болдог.

	Намжилдоржийн «Миллиметрт» зохиолд тийм аргыг дутмаг боловч хэрэглэсэн сайн тал байна.

	Яруу найрагт үг хэллэг шилэх, авиа сонгох жамтай байдаг. Тэгэхгүй бол ердийн бусад албаны хэдэн үгээр сайхан байтугай муухай ч шүлэглэж болдоггүй. Зарим үгэнд хэлэнгүүт сэтгэлд сэрхийтэл юм ордог чанар бий атал зарим үгийг хэчнээн сүрлэг өгүүлэвч чихэнд чийр болохоос хэтрэхгүй. Авианд уянгалан дуулдах олон тал бий. Шүлэгт дандаа Б. Т. Д. С авиа олон орвол уянгатай сайхан уншиж болохгүй. Л. М. зэрэг цуурайтай авиа элбэг орвол уншихад их таатай чихэнд чимэгтэй болдгийг манай бичгийн ба аман зохиолоос ажиж мэдсэн болно. Эмхэтгэлийн шүлэглэлд шадлах, бадаглах журам нь монголын уламжлалт шүлэглэлийн дайд хүрээгүй байна. Авиа үг нь шад бүрдээ зохилдон тараагүйгээс аахилж хэлэх алд урт үгс, сунгаж өгүүлэхээр төө үгсийг албын хүчээр нуга хуга тавьж тааруулсан газар олон байна. Шадлахдаа уншихад амьсгаа цэглэх газрыг нь мэргэн олох хэрэгтэй.

	Уран зохиолын аливаа төрөлд уран дүр гаргах, уран өгүүлэх явдал туйлын чухлаа. Эмхэтгэлд орсон 17 зохиолын ихэнхэд нь дүр гаргахдаа өнгөцхөн хандсан зүйл бишгүй байна. Уран зохиолд аливаа үзэгдлийг тэр хэвээр хэчнээн сайхан тоочин бичивч хангамжгүй болно.

	Харин үзэгдлийн хамгийн гойд содон талыг нь авч уран сэтгэмжээр баяжуулан хүний сэтгэлд сэрхийтэл орох ончтой уран бичвэл сая дүр гарч ирнэ. Гэхдээ олон сайхан үгээр нуршихад биш, үг хэллэг нь богино цомхон, утга санаа нь цэцэн цэлмэн байх хэрэгтэй. Уран дүр бүтээхэд үгээр урлах аргыг чармайн хэрэглэх нь чухал.

	Манай говийн зохиолчид энэ талаар хангалтгүйхэн байх шиг. Зүйрлэх төлөөлүүлэх, тонгоргон ярих зэрэг аргыг эзэмших, монголын болон олон улсын утга зохиолын уран өгүүлэх арга барилыг эзэмшихийг хичээх хэрэгтэй.

	Энэ аймгийн зохиолчдын дунд үргэлжилсэн зохиол, ялангуяа өгүүллэг, найруулал дэлгэрээгүй нь харамсалтай байна. Зохиолч нар зохиолын ажилдаа анхаарч бага ч болов цаг гаргаж байх нь чухал.

	1957 он

	
НИЙТЛЭГДЭЭГҮЙ 120-ООД ШҮЛГИЙН УЧИР

	«Хөдөлмөр» сонины газар 1958 онд шүлэгч нараас ирүүлсэн шүлгийн сайны нь шигшин авч хэвлэсээр байна. Аль ч талаар учир дутагдалтай шүлэг 100 гаруйг нийтлээгүй үлджээ.

	Манай шинэ өсвөрийн яруу найрагчид он бүрд олширч, бүрэлдэхүүний талаар өргөжиж, манай орны хүн ардын давхарга бүрийг шахам хамарч байгаа учраас манай шүлгийн сэдэв үлэмж баяжиж, ерөнхий магтаал шүлгээс хагацаж амьдралд холбоотой шүлгийг бичдэг болж байна. Энэ сайхан ололтыг бататгахыг манай утга зохиол эрхлэх байгууллагууд их чухалчилж байна. Гэтэл зарим хүн амьдралын «аар саар» зүйлд голчлон анхаарах болсон учраас шүлгийн сэдэв нь зөв боловч, манай амьдралын хэв шинжийг дүрслэн үзүүлэх шаардлагыг харуулж чадахгүй, сонин хэвлэлийн газарт олон шүлэг хадгалагдахад хүрч байдаг боллоо.

	 

	I. Шүлэг бол чамин үгийн цуглавар биш. 

	Шүлэгт үг хэллэг уран байх нь зүйн хэрэг. Үгийн сэтгэл хөдлөх чанар оновч, утга тод уудам байх, үгийн бүтсэн авианууд нь хялбархан хэлэгдэх (хэл ороолдоод байхгүй), яруу сонсогдохоор байх явдал шүлэглэхийн нэгэн чухал нь билээ. Тэгэхдээ шүлэг бол чамин, дэгжин үг хэллэг зүйж бичихийн нэр биш билээ. Бидний гарт байгаа зарим шүлэг нь чамин үг, дэгжин хэллэгийн цуглавар болчихсон байх юм. Жишээ нь: Я. Лодойсамбуугийн «Хар алтны оронд», «Шинэ тосгон» «Хийдэг хоёр нь мөхөж, хэлдэг нэг нь дөхөж» гэдэг 3 шүлэг байна. Я. Лодойсамбуугийн «Хийдэг хоёр нь мөхөж, хэлдэг нэг нь дөхөж» гэсэн шүлгийг сийрүүлбэл:

	 

	Чамин багтай гэмингийн

	Амин сүнсийг тонилгосноор

	Мандаж яваа Налайхаа

	Хандаж, ямрыг нь бичихэд

	Төрлийн бараатай дэлгүүртэй

	Төрийн бараатай эргүүлтэй

	Сонин уншсан ажилчинтай

	Хонин жороогийн аялгуутай.

	Сагсуу зарим залуу

	Сахилгагүй зарим хүүхэд

	Хаа явсан ч «хулгайч аа» 

	гээд 

	 

	«Хашхирч явах буруу л даа» 

	 

	гэжээ.

	Я. Лодойсамбуугийн шүлэг ийнхүү чамин үгийн цуглавар болсон боловч шадын доторх үгсийн авиаг элбэг холбоцоор тохируулахыг оролдсон сайн тал байна. Нэр үл мэдэгдэх шүлэгчин «Би нэг л үхнэ, чи мянга үхнэ» гэдэг хөврөлдсөн урт шүлэгт Я. Лодойсамбуугийн шүлгээс бүр долоон дор бадгууд бий. Тэр шүлгээс хэдэн бадаг сийрүүлбэл:

	 

	Бид хоёр адилхан хүн боловч

	Би нэг л үхнэ.

	Ингэж хэллээ гээд чи баярлав даа

	Ихээхэн шидтэй гээд чи бардамнав даа.

	Мөн чанартаа бялдууч хэмээгдэх чи

	Мөнгө харваас нүд чинь зоосорч

	Мөгөөрсөн хоолойгоо сөөтөл налганаж, 

	Мөргөж залбирч, мөлхөж сөгдөж

	«Мянга үхнэ, түм үхнэ» 

	 

	гэжээ.

	Ийм чамин үг, хачин хэллэгтэй утга учир нь солиг саармаг Шүлэглэсэн явдал Б. Дамдинсүрэнгийн «Даржаа хүүгийн даржигнасан нь», Дан, Жамъянгийн «Улаан дарцагхан», Д. Содномдоржийн «Зам» зэрэг шүлэгт нэлээд гарсан үзэгдэнэ.

	Шүлгийг сэтгэл булаам уран болгох нь шүлгийн утга учиртай салшгүй холбоотой байдаг. Гэтэл дээр дурдсан шүлэгч нар ганцхан дэгжин чамин хэллэгийн хойноос хөөцөлдөөд шүлгийнхээ утгыг мартсан учраас тэдгээр шүлэг шиллэгт орох байтугай, ширвэгдэн гологдоход хүрчээ.

	 

	II. Шүлэгч нарт сурлага мэдлэг хэрэгтэй. 

	Аливаа уран зохиол бичихэд сурлага мэдлэг, амьдралын туршлага их хэрэг болдог. Шүлэгчийн сурлага мэдлэг гүн эсэх нь түүний зохиолд нөлөөлж, зохиолоор нь илэрнэ.

	Шүлгийг зохиоход бэлэн мэдлэгээ ашиглахаар үл барам, нэмэгдэл мэдлэг шүлгийн шад бүрд ч хэрэгтэй болдог юм. Жишээ нь: Ц. Гайтав «Хорлоогийн Чойбалсан», «Дамдины Сүхбаатар» хоёр найраглалаа бичихэд зөвхөн уран зохиол, урлагийн мэдлэгээ зузаатгаснаар барахгүй, түүхийн мэдлэгээ арвитгасан байдаг. Бидний үзэж байгаа 100 гаруй шүлгийг уншихад шүлэгч нарын ихэнх нь шүлэгт дүрсэлж байгаа юмныхаа тухай өнгөцхөн мэддэгээс гадна, тэр зүйлээ үнэн бодитой сэтгэл хөдөлгөм уран нарийн дүрслэх гэж чармайн оролдож, шинэ мэдлэг нэмээгүй нь илэрч байна. Н. Өлзийбатын «Дугуйчид» гэдэг шүлгийг үзье. Тэр шүлэгт өгүүлсэн нь:

	 

	Тугийн дохилтоор дугуйчид гараад

	Тун ч хурднаар яаран жийцгээж

	Хойно урдаа оролцож цувах нь

	Холыг ойртуулж товчлох шиг 

	«ЗИМ» машинтай дагасан бид л

	Зэгсэн сайн тэвдсэн юм даа!

	 

	гэжээ.

	Энэ шүлэгч дугуйчдын тухай 1-д дугуйн уралдааныг тугаар «үнэндээ дарцаг буюу хиур шүү дээ» дохидог, 2-т дугуйг хөлөөр хөдөлгөдөг, 3-т дугуйгаар уралдахад дугуйчид хойно урдаа орж цувардаг тухайг үзэж мэдсэн ажээ. Дугуйчдын тухай бичихийн тулд 1-д унадаг дугуйн тухай, нарийн мэдлэгтэй байх, 2-т дугуйч хүн уралдаанд оролцохоор бэлтгэх, уралдаан эхлэхийн өмнөхөн үед, мөн уралдаж явах үед барианы газар ойртох үед, овоо шургах үед хэчнээн их сэтгэлийн хөдөлгөөнтэй байдгийг сайн, зөв мэдэх хэрэгтэй шүү дээ.

	Өлзийбатын шүлэгт гаргасан дутагдал X. Үржиндоржийн «Амралтынханд», Л. Лодоншаравын «Тогооч эмэгтэй», Л. Чойжиннямбуугийн «Уулын хүмүүс», О. Хоролзагирын «Хөдөлмөр», Нацагдоржийн «Саальчин», Ш. Дашдоржийн «Гурван үг үү, гурван алд уу», Н. Доржцэрэнгийн «Хадлан дээр» зэрэг 70-80 шүлэгт гарчээ.

	Мэдлэгийн дутагдал зохиол эхлэн бичигчдэд байтугай «мэргэшсэн зохиолч» нарт ч үзэгддэг тул зохиолч хүн зохиохын хамт сурч, сурахын дашрамд зохиож бичих зэргээр сурлагаа цаг ямагт арвай мэт арвитгах ёстой.

	 

	III. Багц багцаар яаран шүлэглэх ашиггүй. 

	Зохиол бичих гэдэг бол оюун билгийн шаргуу чимхлүүр хөдөлмөр мөн билээ. Хэдий их гарамгай шүлэгч боловч, түрүүчийн бичсэн шүлгийн бэх нь хатаж амжаагүй байхад дараачийн шүлгээ бүтээж байсан түүх байхгүй байх аа...

	Манай одоо тойм бичиж байгаа шүлгүүдийн дотор, чимхлүүр их ажил байтугай чимх ажиллагаа ороогүй, инчдэхийн төдий бяцхан хугацаанд бичсэн шүлэг нэлээд байх шиг байна. Тийм шүлэг уран нарийн бүтээл болох байтугай «ус нь ихэдсэн, тос нь багадсан» зохиол ч болж чадсангүй, заазлагдан гологдоход хүрсэн байна.

	Шүлэглэн бичихийн мөрөөдөл хүслэн бол, яаран бачимдан зохиох «дон нөхцөхийн» нэр биш ээ. Харин үзэгдлийг урнаар зөв, гүн танин мэдсэний үндсэн дээр оюун билгийн хөдөлмөр хийх хэрэгтэй билээ. Гэтэл зарим нөхөд бичихээр шийдсэн зүйлээ эргэцүүлэн бодож идээшүүлэн боловсруулахгүй, яаран тэвдэн санд мэнд бичиж, «бушуу туулай борвиндоо баастай» гэгчийн үлгэрийг гаргаж байна. Жишээ нь: шүлэгч И. Далхаасүрэн 1958 оны 9 дүгээр сарын 22-ноос 10 дугаар сарын 13 хүртэл буюу 21 хоногийн дотор «Хөдөлмөр» сонинд 7 шүлэг ирүүлсэн байна. Тэр шүлгийн нэгийг сийрүүлбэл:

	 

	ЮУНЫX ВЭ?

	«Эзэмшиж яваа техникийнхээ

	Эвдрэлийг нь мэддэггүй нь...

	Заалгасан хичээлээ ойлгодоггүй

	Залхуу жолоочийн харгай л биз» гэжээ.

	 

	Бас Ч. Хасбазарын хадлангийн тухай 4 шүлгээс нэгийг сийрүүлбэл:

	 

	ХАДЛАНЧДЫН АМЖИЛТ

	«Сайн хадсан гээд

	Хадланчид магтагдаад ирэхэд

	Сайхан тармасан гээд

	Тармуурчид бахдагдаад байхад

	Таван га бухалдлаа гэж

	Амжилт нь товойгоод ирэхэд.

	Түрүүлсэнд нь очих туг

	Энд тэндгүй намилзана» гэжээ.

	Чанарыг харгалзаагүй, тооны хойноос хөөцөлдсөн олхиогүй улбагар ийм олон шүлгийг нэлээд хүн бичжээ.

	Тооны хуримтлал чанарт шилжих жамтай боловч, оролдлого ажиллагаа гаргалгүй, ойрмог хугацаанд олхиогүй олон шүлэг бичихийг тоо чанарт шилжих тодорхой үзэгдэл гэж үзэж болохгүй. Чамбай зохиосон шүлэг цөөдөхгүй шүү.

	 

	IV. Шүлгийн гарчиг өгүүлэгдэхүүн хоёр зөрж болохгүй.

	Шүлгийн гарчиг нь шүлгийн адил уран, сонирхолтой байхаас гадна уг зохиолд (шүлэглэлд) дүрслэн үзүүлэх зүйлтэйгээ тохирч байх ёстой. Шүлгийн гарчгийг хэдэн зүйлээр зохиож болно. 1-д шүлгийн доторх шадаас нэг хэллэгийг таслан авч нэрлэж болно. 2-т шүлэгт гарах онц сонин юмны нэрээр нэрийдэж болно. 3-т шүлгийн дотор орсон ерөнхий утга санааг илчлэх нэр өгч болно.

	4-т шүлэгт оролцохгүй боловч, түүний утга санааг илтгэж болох үг хэллэгээр нэр тавьж болно.

	Бидний тойм бичиж байгаа шүлгийн нэрсийг үзэхэд оновчтой нэрлэсэн нь бузгай олон байвч, олж нэр тавиагүй, шүлгийн нэр, шүлгийн өгүүлэгдэхүүн (сюжет) хоёр нь зөрсөн явдал мөн аанай бий. Жишээ нь: Б. Авирмэдийн «Яндан», «Зүйрлэшгүй гурван бахдал» гэдэг хоёр шүлэг байна.

	«Яндан» гэдэг шүлэгт, яндан гэсэн ганц үг байхаас биш, яндангийн тухай юу ч бичээгүй байна. Уг шүлгийг сийрүүлбэл:

	 

	Өндөр тэр яндангийн оройгоос

	Өтгөн утаа үүлийг хүртэл бургилна.

	Ажилчин хүний хүдэр гарын бүтээл

	Түүнээс илүү тэнгэрийг тултал сүндэрлэнэ» 

	 

	гэжээ.

	«Зүйрлэшгүй гурван бахдал» шүлэгт гурван бахдал биш, дөрвөн бахдал нар, ус, байгаль, хүний оюуныг дүрсэлсэн байх юм.

	Энэ мэт гарчигт тохирохгүй өгүүлэгдэхүүнтэй шүлгийг зохиолч ж. Дансранжав, И. Агваандаш, Б. Бадамсүрэн, Л. Дарьсүрэн зэрэг нөхөд бичсэн байна. Нэгэнт зохиолд өгсөн нэр (гарчиг)-ийн утга санааг уг шүлгийн өгүүлэгдэхүүн нь илтгэн тодорхойлох учиртай. Шүлгийн гарчиг нь асуулт гэж бодвол өгүүлэгдэхүүн нь хариулт болох ёстой.

	 

	V. Утга зохиолын дугуйлангаас баталсан шүлгийн тухай

	Манай орон даяар уран зохиолын ажил асар их хөгжиж, анхан бичигчид өдөр ирэх тутам олширч, тэдний дунд утга зохиолын дугуйлан байгуулагдаж, зохиол бичих авьяастан нар дугуйланг хүрээлэн нягтарч зохих зохион байгуулалт, сурлагын тусламж дэмжлэгийг олж байна.

	Утга зохиолын дугуйланд зохиолын онол судлах, бичсэн зохиолыг шүүмжлэн хэлэлцэж, засах санал өгөх, боломжтой зохиолыг батлах, сурлага зохион байгуулалтын ажлыг хослон явуулдаг билээ.

	«Хөдөлмөр» сонинд утга зохиолын дугуйлангаар батлагдсан зохиол ирүүлэх явдал байдаг юм. Би энд утга зохиолын дугуйлангаар хэлэлцэж баталсан хэдэн зохиолын тухай ярилцъя.

	 

	1. Ц. Төмөрбаатарын бичсэн «Чойр хот» гэдэг шүлгийг Сайншанд хотын утга зохиолын дугуйлангийн гишүүдийн зөвлөгөөнөөр шүүмжлэн хэлэлцэж батлаад «Хөдөлмөр» сонинд явуулахаар тогтоосон байна. Энэ шүлэгт шинэ байгуулсан Чойр хотыг дүрслэх зорилт тавьсан нь сайхан боловч уг шүлэгт Чойр хотын дүрийг гаргаж чадсангүй харин сайндаа л толгой холбохыг оролдсон улс төрийн өгүүлэл бичжээ. Шүлгийн нэгдүгээр бадгийг жишээ болгож сийрүүлбэл:

	 

	«Орхимжтой лам нарын мунхруулж байсан Чойр биш.

	Онгон хээрийн зэлүүд байсан нутагт

	Орос нөхдийн минь босгосон шинэ Чойр

	Одоо үеийн залуу хот боллоо» гэжээ.

	 

	2. И. Эрэнцэний бичсэн «Хайрт ээж минь» гэдэг шүлгийг Өмнөговь аймгийн утга зохиолын дугуйлангаас «Хөдөлмөр» сонинд ирүүлжээ. И. Эрэнцэнгийн энэ шүлэгт эх хүний сэтгэл хөдөлгөм дүрийг гаргах ёстой байжээ. Гэтэл уг шүлэгт манай орны хувьсгалын өмнөх харанхуй бүдүүлэг байсныг сэтгэл яагаад ч хөдөлгөх чадалгүй хориод шад ерөнхий холбоо үгээр өгүүлж, нас барсан эхээ дурсан:

	 

	Өндгөн нярай биеийг минь

	Өвөр дээрээ тэврэн байж, 

	Өлгий дотроо бүүвэйлэн сууж, 

	Өтгөн сүүгээ шимүүлсээр

	Хүйтэн халуунаас хамгаалж, 

	Хүний зэрэгт хүргээд, 

	Хүрэх газрыг минь зааж

	Хүмүүжих танхимд минь оруулсан юм» гэжээ.

	 

	Нөхөр Эрэнцэн шүлгийнхээ хамгийн төв хэсгийг боловч ийм ерөнхий, хуурай үгээр уран дүргүй бичсэн байна.

	 

	3. Булганы Дугаржавын бичсэн «Буухиа», «Цэнгэл Батаа хоёр» гэдэг хоёр шүлгийг Булган аймгийн ХДХГ захиргааны соёлын хэлтэс тэмдэг даран баталж «Хөдөлмөр» сонинд ирүүлсэн байна. Эдгээр шүлэгт манай орны жаргалант хөдөлмөрч залуусын амьдралаас дүрслэхийг оролдсон нь сайхан хэрэг. Гэтэл эдгээр шүлэг гэдэг нь:

	 

	Эрэлхэг цогтой залуусын

	Элч болсон буухиа

	Аль аль нь ч ажилдаа

	Айргийн тавд ордгоос

	Анд хайрт нөхдөдөө

	Алдар хүнд сайтай»

	 

	гэжээ. Энэ бол Цэнгэл, Батаа нарын тухай болхи хэллэгтэй, ядмаг найруулгатайгаар толгой холбосон хоёр өгүүлэл төдий болсон байна.

	Дээр жишээ болгосон дөрөвхөн шүлгээс ч үзэхэд зохиол хэлэлцдэг зарим орон нутгийн байгууллага шүлэгч нарыг сургаж торниулах ажил явуулахгүй харин шинээр оролдож эхэлсэн шүлэгч нарын бичсэн учир мөчир бүрдээгүй түүхий зохиолыг зөвшөөрч байдаг нь зохиолчдын өсөх бойжиход тус болохгүй, харин ус болох хортой дутагдал мөн.

	 

	
ТА НАРЫН «ШҮЛЭГ» ЯАГААД ХЭВЛЭГДЭЭГҮЙ ВЭ!

	1. Дутагдал үргэлжлэх ёсгүй. 

	«Хөдөлмөр» сонины 1957 оны 4-р сарын 19-ний 75 дугаарт «Тус сонинд нийтлэгдээгүй наяад зохиолын тухай» 1958 оны 12-р сарын 15-ны 231 дүгээрт «Нийтлэгдээгүй 120-иод шүлгийн учир» гэдэг шүүмж, зөвлөгөө хэвлэгдсэн билээ.

	Тэр шүүмжид нэр дурдсан зохиолч нарын нэг хэсэг нь тэр шүүмжийг юман чинээ бодолгүй, мөн алдаа дутагдлаа үргэлжлэн гаргаж байна. Нөгөөтээгүүр тэр шүүмжид шүүмжлэгдэж нэр гарсан хүмүүсийн харьяат байгууллагын удирдлага нь хүлээн авч, холбогдох ажилчин ажилтан нарынхаа дутагдлыг засах намч арга хэмжээ аваагүй таг чиг нүд балай чих дүлий өнгөрүүлжээ.

	Шинэ тутам шүлэг оролдогч нар дээрх шүүмжид дурдсан алдаа дутагдлыг ухаарсан байхад зарим нь уг алдаа дутагдлыг улам гүнзгийрүүлж байна. Жишээ нь: 1957 онд бүхэл жилдээ 80 гаруйхан шүлэг гологдож хэвлэгдээгүй бол 1959 онд 120 гаруй шүлэг заазлагдаж нийтлэгдээгүй, гэтэл 1959 оны зөвхөн эхний 3 - 4 сард 1-23 шүлэг учир дутагдалтай бичсэн хүн 100 гаруй болоод байна. Энэ нь шүлэг бичигч нарын тоо нь олшроод чанар нь маш муу байгааг харуулж байна.

	Дутагдлыг газар авхуулалгүй тас цохиход нийтээр анхааръя.

	 

	II. Шинэ нэмэгдсэн зарим шүлэгч нарын тухай. 

	1959 оны хэдхэн сард «Хөдөлмөр» сонинд шүлгээ ирүүлсэн хүн хот хөдөөд 100 гаруй болжээ. Тооны талаар ингэж өссөн авч, шүлэглэх талаар тун эрч ахицгүй, өлбөгөр болжээ. Тэгээд 1957, 1958 онд шинэ бичигч -нарын гаргаж байсан шүлгийг ерөнхийлж, уран дүргүй чамин хачин үгээр тоочих, амьдралыг гүнзгий судлахгүй өнгөц үзэх урлаг улс төрийн мэдлэггүйгээр «Нам», «Эрх чөлөө», «Хөдөлмөр», «Амьдрал» гэх мэтийн гүн ухааны сэдвээр шүлэг бичих гэж оролдох гоомой явдал шүлэг нь гологдоод байгаа нөхдөд их байна.

	Энд хэдэн жишээг гаргая:

	 

	1. Боовны фабрикт ажилтай Чой-Аюуш «Нам», «Эх орон минь», «Би хайртай» гэх зэргийн 23 «шүлэг» бичээд бөөнөөр нь «Хөдөлмөр» сонинд ирүүлжээ. Түүний дагалт бичигт 1957 оноос эхлэн бичсэн шүлгээ хүргүүлсэн тухай байх боловч Чой-Аюушийн «шүлэгт» тийм олон (2-3) жил нягтлан зохиосон буурьтай нямбай зохиол алга. 1958 онд бичсэн «Нам» гэдэг шүлгийг сийрүүлье:

	 

	«Хад асгыг

	Хагалж буталсан

	Хатуу бэрхийг

	Хайлгаж гаталсан

	Хатуужсан намаа

	Ингээд санахад, 

	Халуун хайр

	Инээдээр тодорно.

	Огторгуйд үүлийг

	Оройгоороо баганадаж, 

	Олон түмнийг

	Онолоороо зэвсэглэсэн.

	Суут намаа

	Суун бодоход

	Дассан сэтгэл

	Дандаа баясна.

	Ирээдүйн амьдралыг

	Өнөөдөр төлөвлөсөн

	Иргэн ардыг

	Өргөнөөр нэгтгэсэн, 

	Халамжит намаа

	Хамтран бэхжүүлэхдээ, 

	Хүнд амьдралтай

	Хүчтэй тэмцье!» гэжээ.

	 

	Энэнд намын тухай уран хэллэгээр тодорхой дүр гарган өгүүлэх байтугай, намын тухай жирийн холбоо өгүүллийн дайтай ч юм байхгүй. «Нам» гэдэг үгийг хасчихвал намын тухай гэж хэн ч мэдэхгүй хэсэг үг үлдэнэ. Нөхөр Чой-Аюушийн 23 шүлэг иймэрхүү байдалтай бичигдсэн учраас сонины газрынхан засаж нийтлэх ч аргагүй байна шүү дээ.

	 

	2. Дөчин мянгат барилгад ажилтай М. Дамдинсүрэн 1958 онд 18 шүлэг бичсэнээ ирүүлжээ. М. Дамдинсүрэнгийн шүлгүүд нь яахаараа заазлагдсаныг үзүүлэхээр «Эрх чөлөө» гэдэг шүлгийг сийрүүлье.

	 

	«Тулга тойрсон ухаантанд

	Тоологдож байсан эхчүүд

	Аягач нэр зүүгээд

	Амьдарч явсан эхчүүд

	Боол шивэгчнээр нэрлэгдээд

	Богтлогдож үзсэн эхчүүд

	Эрийн адил хөдөлмөрлөөд

	Эн тэнцүү бүтээлцээд

	Өлгий нутгийнхаа хөгжилд

	Өндөр бүтээлээ нэмэрлээд

	Хөдөлмөрийнхөө ариун тэмцэлд

	Хүчээ зориулан ажиллаад

	Тайван их үйлст

	Тулгуур болдог эхчүүд.

	Зорьсон бүхнээ бүтээдэг

	Зориг төгс эхчүүд

	Эрх чөлөө жаргалаа

	Энхрийлж дуулдаг эхчүүд» гэжээ.

	Уншигч та нар толил доо!

	 

	Энэ шүлэгт урлаг байхгүйн дээр сэтгэлийн холбоо ч алга.

	 

	3. С. Манлай нэг (1959 оны 2-р сарын 21-ний) өдрийн дотор «Ингэж зориулаад л бичлээ», «Би их боддог», «Миний сэтгэгдэл», «Хачин юм аа, амьдрал» гэсэн дөрвөн «шүлэг» бичжээ. Энэ дөрвөн шүлэгт нэг л хүүхний тухай байх юм.

	С. Манлай «Миний сэтгэгдэл» гэдэг шүлэгт:

	 

	Евгений Онегин шиг юмаа гэж

	Ерийн танил дотнын нөхөд минь бүү бодоорой

	Ертөнцийд амьд явна гэдэг чинь

	Ер нь их хувь заяа юм.

	Залуу бүсгүйчүүд сэтгэл гижигдээд

	Заавал сэтгэлд бодогдоод байх нь

	Бас л нэг учиртай биз.

	Махлаг биетэй дөлгөөн харцтай

	Нэг бүсгүй байдаг юм аа.

	Миний танилууд тэр бүсгүйг

	Тун зүгээр гэж ярилцдаг.

	Энэ бүсгүйн тухай би үргэлж боддог.

	Эрхэм тэр минь

	Үнэндээ над тайлагдашгүй оньсого...» 

	 

	гэжээ.

	Энэ юу вэ? Шүлэг үү? Биш. Энд манай нийгмийн дотор дурлал хэрхэн үүсдэгийг ч жирийн үгээр зөв өгүүлж чадаагүй, харин ганц хар аминыхаа «дурлал» гэгчийг амт шүлтгүй модон хэлээр бичжээ.

	Дээр дурдсан гурван хүний зохиолд байгаа дутагдлыг давтан гаргаж 2-4 шүлэг бичсэн Дамдин, С. Дамдинсүрэн, Ш. Чимэддорж, О. Цэрэнсодном, т. Юмсүрэн, Ц. Ваня, Д. Цэрэндорж, Т. Хулдаа, Ж. Жамъянсүрэн, Т. Жамъянсүрэн, Ц. Лхагва, Б. Жанцан, Г. Цэрэндорж, Н. Минжүүр, Ш. Цэндсүрэн, Д. Аюушжав, Д. Сүхээ, Н. Очиршарав, Д. Баянбилэг, Д. Дэнсамбуу, Ц. Пүрэв, Г. Дорж, Д. Жигжидсүрэн, Ж. Цэрэндорж нар болно.

	Бас тус бүр нэг шүлэг бичсэн Ш. Хасхүү, Д. Жанжин, Д. Дорж нарын 50-аад хүний зохиол ч гэсэн дээр дурдсан нэр бүхий дутагдалд нэрвэгдээд хэвлэлд гаргах боломжгүй болсон байна.

	 

	III. Зохиолч болохыг хүсвэл өөрийгөө шүүмжилж суръя 

	Уран зохиолын шүүмжлэл олон хэлбэртэй. Би энд «Хөдөлмөр» сонинд гарсан шүүмжлэлийг зарим зохиолч нар хэрхэн хүлээн авсан тухай бичнэ. 1957— 1958 онд «Хөдөлмөр» сонинд гарсан нийтлэгдээгүй шүлгүүдийн тухай шүүмжид барагцаалбал 200 шүлгийг нь нэг бүрчлэн үзэж байна. Дөч гаруй хүний нэр цохон жишээ болгон дутагдлыг нь дурдсан юм. Тэдний дотроос 2 шүүмжид нэр давтагдан орсон хүн ч бий.

	Одоо бидний шүүмжийн хэрэглэгдэхүүн болж байгаа шүлгүүд дотор 2 дахь 3 дахь удаагаа шүүмжид нэр гарч байгаа хүн хэд байна.

	Тэдгээр шүлэгч 1957-1958 онд уран зохиол, мэдлэгийн хувьд ямар дутагдалтай байсныг шүүмжилсэн, одоо тэр нь ямар байдалтай болоод байгааг энд зүйрлүүлэн хэдэн жишээ гаргая.

	1957 онд «Хөдөлмөр» сонинд нийтлэгдээгүй наяад шүлгийн дотроос Л. Лодоншаравын 2 шүлэг нь шүлэг бүтээхийн нэгэн чухал зүйл болох уран дүргүй, цулгай, дурласан хүүхэнтэй уулзахын дон нөхөцсөн харчуудын тухай л бичиж гэж шүүмжлэгдсэн байна.

	1958 онд «Хөдөлмөр» сонинд «нийтлэгдээгүй 120-оод шүлгийн» дотор мөн л Лодоншаравын «Тогооч эмэгтэй» нь оролцож, түүнийг амьдрал судлахгүй сурлага, мэдлэг нимгэн байна гэж шүүмжилсэн байх юм. Гэвч Лодоншарав дээрх 2 жил дараалан гарсан шүүмжлэлийг анхаарч, өөртөө шүүмжлэлтэйгээр хандаж, зохиолоо сайжруулахыг ердөө оролдсонгүй нь түүний сүүлийн үед бичсэн «Өвгөн тогооч», «Шинэ жил», «Хурим» гэдэг дуу зэргээс илэрч байна.

	Түүний «Хурим» шүлгийг сийрүүлбэл:

	 

	«Алтан гадас од нь

	Агаарт тодрон гялалзана

	Адуучин залуугийн исгэрээ

	Алс хөндийд сонсогдож байна.

	Анивчих түмэн одод

	Шөнийн тэнгэрт жирвэлзэнэ

	Адуучин хонгортойгоо учирлаа гэж 

	Саальчин охин зүүдэлж байна.

	Марлын гялаан хөөрөхөд

	Манааны адууд үүрэглэж байна.

	Маргааш болох хуримаа

	Манаач хархүү бодож сууна.

	Үүрийн гялаан замхарч

	Өглөөний нар мандлаа

	Өнөө хоёрын хуримд

	Өнөр нөхөд нь цугларч байна» 

	 

	гэжээ.

	Үүнд хуримын тухай биш, охин хурим зүүдэлж, хархүү нь хурим болсон тухай л ядмаг хэдэн үгээр бичжээ.

	Дээр дурдсан баримтаас үзвэл н. Лодоншарав уран зохиол, тухайлбал шүлэг зохиох талаар даанч ахисангүй нь илэрхий. н. Лодоншаравт шууд хэлэхэд «Тогооч эмэгтэйгээ», «Тогооч өвгөнөөр» сольж, «Үсэг өрөгч юм аа», «Хуримаар» арилжаад тун базаасангүй шүү.

	Хамгийн чухал нь өөрийн шүүмжлэлийг ус агаар адил хэрэглэж, ойрын хугацаанд амьдрал мэдэх, мэдлэгээ нэмэх шийдмэг алхам хийх хэрэгтэй.

	Я. Лодойсамбуу 1958 оны шүүмжид шүлгийг чамин үгийн цуглавар болгож байна гэж шүүмжлэгдсэн ажээ.

	Лодойсамбуу тэр шүүмжлэлээс ердөө сургамж аваагүй нь түүний 1959 оны эхээр бичсэн, «Чихэрчин хүүхэнд», «Нэг орой», «Яагаа вэ?» гэдэг гурван шүлгээс мэдэгдэж байна. Лодойсамбуугийн бичдэг сэдэв нь үйлдвэр, «Хар алтны оронд» байснаа эхнэр авах, хүүхэдтэй болох тухайд шилжжээ. Нөхөр Лодойсамбуугийн хоёр шүлэгт бичсэнээс үзвэл, чихэрчин хүүхэнд дурлаад хүүхэдтэй болохоос бэрхшээх юм, нэг орой шүлэг бичих гэж суухдаа хүүхэдтэй болчихсон байх юм. Түүний шүлэглэлд ийм солиг саармаг юм бичигдсэн нь ямар вэ дээ.

	Ц. Ванчиндорж 1957 оны шүүмжид говийн тухай амтгүй өлбөгөр магтаал бичсэн нь тачир ургамалтай говийг халиуран найгасан ургамалтай болгож «Тал» гэдэг үгийг 10 дахин давтаж, шүлэглэсэн байна гэж шүүмжилсэн байна. Ванчиндорж дээрх шүүмжлэлээс санамж авч найруулан зохиох чадлаа дээшлүүлээгүй байгаа нь түүний «Хүчээ нэмэрлүүлье» гэдэг шүлгээс ч тодорхой. Түүний шүлгийг сийрүүлбэл:

	 

	«Атар газрыг эзэмшээд

	Алтан тариа ургуулах

	Адал малаа өсгөөд

	Арвин баялаг амьдрахад

	Хүч хөдөлмөр хоёр нь

	Ундрах мөрний урсгал шиг

	Хөгжил ирээдүй хоёр нь 

	Ургах нарны цацрал шиг

	Хамаг олондоо магтагдсан

	Хайрт намдаа сайшаагдсан

	Ардын үйлдвэрийн нэгдэл маань

	Амьдрах бидний зам нь юм.

	Ажиллах ирээдүй залуур нь юм.

	Замын нь уртад ханилж

	Хөлөө нийлүүлэн алхалцгаая

	Залуурын нь жолоог атгалцаж, 

	Хүчээ нэмэгдүүлэн ажиллацгаая»

	 

	гэжээ. Энэ зохиолд үгийн урлаг ч юу ч үгүйгээс гадна, атар газар эзэмших, ардын нэгдэл хоёрыг хүчээр холбон цухас дурдаж, утгын зүй холбоогүй бичсэнээс гадна «адал мал», «ажиллах ирээдүй залуур», «залуурын жолоо» гэх мэт учир нь мэдэгдэхгүй үг олныг хэрэглэж бичсэн нь «Алтан говь нутаг минь» гэдэг гологдсон магтаалаас ч Ванчиндорж ухарсан санагдах юм.

	Ж. Дугаржав 1958 оны шүүмжид «Буухиа», «Цэнгэл, Батаа хоёр» гэдэг шүлгүүд нь болхи муу болсныг шүүмжилжээ. Дугаржав дээрх шүүмжлэлд бүтээлчээр хандаагүй нь нүдний өмнө ил байна. Жишээ нь:

	«Өвөлжөө зассан нь» гэдэг шог шүлэгтээ Өгөөдэй гэдэг хүнийг «шоглож» бичсэн нь:

	 

	«Намар хадаж авсан

	Найман тонн өвсөө

	Өвөлжөөнийхөө дэргэд овоолчхоод

	Өөрийнхөө нутгийг мартчихаад

	Өвөлжөөгөө засаж дууслаа...

	Өвөлд бэлэн боллоо...»

	 

	гэж даргаа хуурч яваад, өвөлд хавчигдаад Өгөөдэйн «Хамаг ус нь өрвийжээ). Энэ шүлэгт хүнийг үгээр шоглон сэнхрүүлэх уран дүр илрэх байтугай, хүнд сургамж болохоор ч бадаг алгаа. Энэ нь нэг залуу малчин намар өвс хадаж авалгүй, өвөлжөөгөө засалгүй өвөл балардаг гэж манайхны нэлээд зохиолчид дандаа болчимгүй ерөнхий хуурай үгээр бичдэг улиг домог болсон хоцрогдмол бичлэг юм. Үнэндээ одоо манай нийгэм журмын өрнүүн хөгжлийн энэ үед Дугаржавын дүрслэхийг оролдсон хоцрогдмол малчин, тэр хоцрогдсон этгээдэд хууртаж суудаг сум багийн удирдагч нар одоогийн манай хөгжүүн байдалд хэв шинжтэй байж чадахаа больсон байна.

	Дээр дурдсан тавхан жишээнээс ч үзэхэд өөрийн нэр дээр гарсан шүүмжлэлийг хүндэтгэн үзэж, ажилдаа дүгнэлт хийж, шинэ амьсгалаар ажиллаж сурах цаг аль хэдийн болсон юм биш үү!

	Зохиолч хүн, аливаа ажилтан хэвлэлийн ба ямар нэгэн хэлбэрийн шүүмжлэл санамж гаргахад өөрт нь холбогдсон бай, эс бай, тэр шүүмжлэлээс санаа сэдэж өлгөж аваад ажилдаа зохих дүгнэлт хийж байвал их тустай биш үү?

	 

	IV. «Хөдөлмөр» сонинд шүлэг ирүүлэх тухай.

	 «Хөдөлмөр» сонин манай ажилчин ангийн гол хэвлэл тул, түүнд ажилчин ангийн талаар голчлон бичих хэрэгтэй юм.

	Иймд «Хөдөлмөр» сонинд уран зохиол тухайлбал: Шүлэг ирүүлэгчид энэ чухал зорилтыг сэхээрэн мэдэж авна уу.

	Үүнээс хойш «Хөдөлмөр» сонинд шүлэг хүлээн авах журам:

	1. Уг шүлэг нь зохиолчдын зөвлөгөөнөөр хэлэлцэгдэж засагдсан бөгөөд уран зохиолын дугуйлангаар батлагдсан байх.

	2. Шүлгийн сүүлд зохиогчийн тодорхой хаяг байх-

	Зохиолч нар дээрх журмыг сайтар анхаарч биелүүлбэл, бид нийтлэгдээгүй шүлгийн тухай дахин бичиж бэх цаасны гарлага болгохгүй, харин нийтлэгдсэн шүлгүүдийн тухай бичилцэх нэг сайн боломж гарна.

	Ингэвэл, манай шүлэгч нар, ялангуяа шинээр бичигчид «зохиол дарагдлаа» гэж нэхэл дагал болох будилаан тасарна.

	Манай оронд нийгэм журам өрнүүн байгуулж байхад шүлэгч нар ганц заримаар зожиг ажиллах биш, зохиолчдын хам олонд багтан, хүчээ нэгтгэн ажиллаж сурах нь нэгийг нийт дэмжиж, шүлэг бүтээлийг нь улам улам дэвшүүлэн сайжруулах мэргэн арга мөн.

	 

	
«ҮҮНИЙГ ЧУХАМ ХЭН БҮТЭЭВ?»

	Зэвхий улаан хавтастай бяцхан ном миний өмнө байна. «Сүхбаатарын туг» сонины газраас 2000 хувь хэвлэн гаргасан ажээ. «Элгэнд шингэсэн эх нутаг»-аас эхлэн. «Үүнийг чухам юу бүтээв» хүртэл 33 шүлэглэл багтаасан боловч, гарчиггүй эрхтэн дутуу эрэмдэг түүвэр байх юм.

	Т. Гомбодорж их шүлэглээч хүн бололтой... Зохиогчийг нь биеийн түүхгүй нийтэлсэн байна. Энэ нь зохиогчийг уншигчдаас таньж авах нөхцөлгүй болгож дээ. Гэвч шүлэглээч Гомбодорж Сэлэнгэ аймгийн уг нутгийн хүн биш болох нь, «Угаасаа би Сэлэнгийнхээ гэж, улаахан хэлж орхидог» гэснээс мэдэгдэж байна. Гэтэл бас Архангайн хойд хэсэг Сумын голд нутагтай гэх. Туулын ус угаасан ус минь гэх, говийн хүү би гэх мэт солиг саармаг бичсэн байх юм. «Хорин хаврыг би угтаж хорин намрыг үдлээ» гэж 1962 онд бичсэн нь Гомбодорж одоо 21-тэй хүн байх нь ээ?!

	Т. Гомбодоржийн «үгийн баялгийг үүрч, үзгэн таягаа тулаад» «урлан» бүтээсэн 4 шадтай бичил шүлэглэлээс эхлэн 320 гаруй шад «найраглал»-ыг хүртэл 33 зохиолыг нь миний бие зав гаргаж «Чухам үүнийг хэн бүтээв» гэж чандалж бодож уншлаа. 33 шүлэглэлийн гуравны хоёр хувь нь «Хоргодсон сэтгэл», «Эмзэгхэн сэтгэл»-д зориулагдаж, үлэх нэг хувь нь нэрдээ зохиогүй, нидэр багатай зүйлс байна.

	Т. Гомбодоржийн дуртай дурлалын тухай «шүлэг» хэмээгчийг нь ялган салгаж үзвэл 1957-1962 онд тавхан жилийн дотор эг хүүхэнд хоргодож нөгөө бүсгүйд сэтгэлээ илчилж, тамирчин охинд таньдгаа мэдэгдэж явсан байх ба говийн халуунд хангайн эмэгтэйг цангааж «ган хөлөгтэй» ганган хүүхэн зүрхэнд нь «орж» гялайлгасан хийгээд ухаангүй дурласан амрагаа төмөр замаар явуулж гутран, «угийн журамт хүүхэн Туул минийх гэж» Туул хүүхнийхээ хайранд сэтгэл дэвтэн баясаж... ажиллаж амьдардгаараа... хүч нэмдэг... болон гэж хувийн бэртэгчин шалиг явдлаа л шүлэглэнхэн бичсэн байх юм.

	Ийм «шүлгүүд» манай яруу найрагт бузар оруулж гутаахаас өөр юу бидэнд өгөх билээ.

	Уран зохиолын онолд «мөнх сэдэв» гэж нэр авсан эр эмийн хайр сэтгэлийн тухай сэдвээр манай жаргалант амьдралын нэгэн хэсэгт багтах ариун үнэнч дурлалын хэв шинжит дүрийг бичиж болох боловч, Гомбодоржийн голлон бичсэн нэг хүний 6-7 бүсгүйтэй самбаганасан, ганцаардсан гутарсан «дурлал» гэгчийг магтан дуулах нь уран зохиолын ардач намч чанарт гал ус мэт туйлын харш, хорт үзэгдэл мөн бөгөөд эвлэршгүй тэмцэж, яруу найргийг ариутгах хэрэгтэй байна.

	Гомбодорж дурлалыг дүрсэлсэн нь яагаад аминч явцуу болов гэвэл түүний улс төрийн онолын мэдэц нь маш өнгөц мөчид, практик амьдралаас салангид урлаг уран зохиолын мэдлэг нь гүехэн мөхөс, орчин цагийн гол сэдвийг олж шилэх чадвар нь дутмагдаж байгаа юм байна.

	Т. Гомбодорж манай олон зуун залуу эхлэн бичигчдийн нэг болох нь лавлалтгүй мэдэгдэж байх тул, түүний уран зохиолын эндүүтэй талыг нь таниулан мэдүүлж засуулах нь чухал болжээ... Гомбодорж ганцхан сэдэв шилэлтээр буруу харш байранд байгаа биш, түүний амьдралыг урлагийн үүднээс үзэх үзэлд нь ч андуутай тал байна.

	1. Гомбодорж хүний орчлонг «зүйл бүрийн зовлонтой, сиймхий зайгүй тэдгээрээс сэтгэлийн зовлон хэцүү» гэж үзээд «далан долоон зовлон тоочмоор» болохдоо «хүний орчлонд амьдрах хүслээ» «уян налархай уран эгшгээр сэргээж», «зөн билгийн уудам далайд» сэлдэг юм байна.

	Тэгээд бас «Ээжээ» гэдэг шүлэгтээ «энэ орчлонгийн амьдрал жаргалын дуулал юм» гэсэн байх юм. Энэ мэтээр ухаан нь орж гарч байгаа юм шиг «Орчлонг» үзэх нь Гомбодоржийн ертөнцийг үзэх үзэл бүрэлдэн тогтож зүгшрээгүйн баримт мөн!

	2. Гомбодоржийн зохиолд ганцаардсан хөдөлгөөнгүй дүнсийсэн шантарсан гунигланг номлосон бадгууд бас байна. Энэ тухай «Цахлай», «Өвөл», «Адуу манах шөнө» «Уянгын хэдэн мөр», «Галт тэрэгний зогсоол дээр» зэрэг шүлгүүдийг уншихад илхэн мэдэгдэж байна.

	3. Гомбодорж их шалиг сэдэвт дуртай хүн болох нь түүний: «дурлал гутралын» хоёр зам дуусгалгүй «зурайж «тэнд очоод зугаалах сан, тэвэрч суугаад таалах сан», «саатаж хоёулаа» гэж цаг ямагт бодож бичиж явдгаас илрэх бөгөөд хүүхний «шид», «увдис» гэдэгт биширч «хүнд үзэгддэггүй шид гэдэг хүүхэн хүнд байдаг юм», «Ханан хагацамгүй янагламаар хачин увдистай хүүхэн бэ?», «Онхи нь үзэгдээгүй хачин тохиол онгон зүрхийг ороож эхэллээ. Харин тэр охиноос салж орхивол хагарч мэднэ шүү зүрх минь!» гэж шүлэглэсэн байна. Гомбодорж «...зөвхөн хайрлах тухай зөндөө ихийг бодон» өөрийнхөө нүдэнд ч уур нь хүрч «Залуу насны ид үед зовоож яваа хоёр нүд эрх мэдлээ эзэндээ ч өгөхгүй идэрхэн охидыг шуналтай ширтэнэ» гэж арчаа нь барагдаж, гайхаш тасарсан байдлыг илэрхийлжээ.

	Энэ ёстой ичмээр дүгнэлт өөртөө өгсөн зүйл болжээ. «Найруулах» гэдэг бол зохиолчоос доргүй эрхэм үүрэг хүлээсэн алдас согогийг хардаг хүн байх ёстой юм.

	«Хянан нягтлагч» бол хянаж байгаа зохиолдоо урла1улс төрийн алдаа мадаг гаргуулахгүйг туйлын зорилт болгох ёстой байтал Ж. Жамъянсүрэн, Гомбодоржийн шүлэглэл нь усавхи өлбөгөр, урлаг утгын алдаа дутагдал олон байсныг «хянан нягтлаагүй» чих дүлий нүд балай, нэрээ зурж өнгөрүүлсэн нь маш буруушаалтай бөгөөд уран зохиолыг эхлэн бичигчдийг тэтгэн дэгжүүлэгч намч зарчмыг зөрчсөн гэж үзвэл зохино.

	Гомбодоржийн уран зохиол үзэл санаанд байгаа шиг ийм гэм бурууг манай зарим залуу зохиолчдод бас бий гэдгийг тэмдэглэвэл зохино. Залуу зохиолчдыг сурган хүмүүжүүлэхдээ оросын их зохиолч Антон Чеховоос «Эхлэн бичигч зохиолчдын хэлээр нь шүүн тунгааж болно.

	Хэрвээ зохиогчид «үг найруулах чадал» байхгүй бол тэр хүн хэзээ ч зохиолч болохгүй» гэсэн мэргэн үгийг баримтлан эхлэн бичигчдийг шалгаруулж үг найруулах чадалтайг нь тэтгэмжлэн, үнэхээр авьяасгүйг нь сэнхрүүлэн хэлж байх цаг нэгэнт болжээ.

	 

	
«ЗАДГАЙЖАВЫН НАМТАР»-ЫГ ҮЗЭХЭД

	Манай эх орны ирээдүй болсон эрх жаргалант багачуудын унших ном мундахгүй олон боллоо. Хүүхэд уншигч нар нь олширч хүүхдийн зохиолч нар ч торниж бойжлоо. Тэдний дунд Ц. Бадамдорж гэдэг нэр ч орж иржээ.

	Хүүхдийн ном сонирхон унших дуршил нь хүүхдийн номд нэг өөр, томчуудын номыг үзэхдээ бас ондоо байдгийг зохиолч нар андахаа байжээ. Энэ сайхан амжилт юм.

	Ц. Бадамдорж мөн л хүүхдийн насны онцлогийг харгалзаж зохиолоо бичиж үү? гэвэл, миний бие «Задгайжавын намтрыг» хүүхдээр уншуулаад тэдний саналыг асуухад зарим охид дургүй л байх юм. Зарим охид их сонин биш гэх юм. Нэг хүү:

	— Хөгийн жаал гарах юм гэлээ. Энэ таашаал бас зүйн хэрэг бололтой. Ц. Бадамдорж «намтартаа» нэг хүүг дүрсэлсэн шүү дээ. Эр хүн эр хүний явдалд сэтгэл ойр дөт байдаг жамтай. Зохиолч дүрийнхээ хэрэг явдлыг ямар нас хүйсийн хүүхдэд таашаагдах ойшоогдохыг нарийвчлан бодолгүй хийсэн нь энэхэн өчүүхэн үзэгдлээс ч харагдаж байна.

	«Задгайжавын намтарт» хэдэн уншигч хүүхэд ийм хандлагатай байна. Харин бичигч миний хувьд бол бага сага хачлах юм байна.

	Аливаа урчууд урьдах бүтээлдээ гаргасан гажиг, согогийг гярхай олж хардаг ч бий. Ололтод сэтгэл цадаж өег болох явдал ч бий. Ц. Бадамдорж уран сэтгэлийн хувьд тэр хоёр талын аль нэгийг дагадаг биз. «Задгайжавын намтар»-ын бүтцийг задалж үзвэл 188 шад шүлэглэлээр бүтжээ. Үүнээсээ хэдэн шадыг юу юунд зориулсныг энгийн тооны аргаар тодорхойлъё.

	1. Оршилд 16 шад шүлэг.

	2. Задгайжав унтаж хоцроод хичээлээсээ хожимдох шахаад сандарсанд 24 шад шүлэг.

	3. Задгайжав замдаа хүүхэдтэй тоглоод зодолдож дийлдээд ичсэнд 46 шад шүлэг.

	4. Задгайжав замдаа муур хөөж чавхдаад цонх хагалж зэмлүүлээд гэмээ мэдсэнд 46 шад шүлэг.

	5. Хичээлдээ хожимдоод гүйж орсонд 10 шад шүлэг.

	6. Гэрийн даалгавраа хийсэн гэж худал хэлсэнд 4 шад шүлэг

	7. Тоо буруу бодож амьтны доог болоод «хоёр авсанд» 14 шад шүлэг.

	8. Задгайжав ичээд уйлсан, багш нь зэмлэсэн, нөхөд нь сануулсанд 6 шад шүлэг.

	9. Задгайжав алдаагаа ойлгож амлалт өгсөнд 4 шад шүлэг.

	10. Задгайжавын засарч байгаад 20 шад шүлэг:

	11. Төгсгөлд 8 шад шүлэг (энэ бузгай тоо)

	Дээрх болхи тооцооноос үзвэл Задгайжавын «Хөгийн явдалд» 150 шад шүлэг, сайжирсанд нь 38-хан шад шүлэг зориулж дээ. Хүүхдийн тохьгүй явдлыг үг хайрлахгүй «бахдам» 150 шад шүлэг зарцуулан дүрслээд агшин зуурт алдаагаа мэдсэн сайн талд нь зууны арав гаруйхан хувь 38 шад шүлэг зориулсан нь даан ч тэнцвэргүй зүйл болсон мэт.?!

	Ц. Бадамдорж зохиолд дүрслэх үзэгдэлдээ цаг хугацаа хэдий хэр рольтойг сайн бодоогүй осолдсон байна.

	Хүүхэд 7-8 удаа бүтэл нь хазайсан хэрэг өдүүлэх муу зуршлыг нэлээд «удаан» хугацаанд сурсан байх ёстой бөгөөд тэр «хазгай гишгэснээ бас цаг хугацаа хэрэглэж байж, хамт олон, хайрт төрөл төрөгсдийнхөө дэмжлэг сургамжаар засдагийг туршлагаар батлаад байгаа шүү дээ...

	Бадамдоржийн сэтгэцийн байдал угийн нөөц урын нь хувьд бас чамлалтай байна. Редактор М. Цэрэндорж ч энэ талаар чин санаа тавиагүй нь илэрхий бөгөөд Гэгээрлийн Яамны хүүхдийн хэвлэлийнхэн ч сэтгэлийн сэвгүй байсан биз ээ. Эрхэлсэн газар, редактор хоёрын «амарлингуй» хандлага нь энэ шинэ сэргэг зохиолчийн зохиолд цав сэв орох орон зайг нь «тавьж» олгосон байна. Энэ хариуцлагагүйдсэн хэрэг ээ!!

	«Задгайжавын намтар»-т гарсан мөчиг тачиг гэм ерөндөг нь хүүхдийн бусад зарим зохиолд байдаг шүү та минь элбэж хамжиж хүүхдийн унших ном зохиолыг өөгүй сайхан болгоё.

	1964 он.

	 

	
ӨӨРИЙГӨӨ ЭЗЭМДЭХ ЗҮЙ

	Зохиолч, яруу найрагчид бол хурц тунгалаг ухаантай, ажигч гярхай, онож бодон, олж хэлдэг улс юм.

	Тэдний хүнээс гойд ялгамжтай нь байгаль, бодгаль юмс, хүний амьдрал, сэтгэц зэрэг түмэн зүйлийг уран үг, уянгат хэлцээрээ дүрслэн, уншигчийн мэдрэхүй таван эрхтнийг урлагийн увдисаар долгилуулан эзэмдэж, дэнсэлгэн хөдөлгөж чаддаг учир тэдний үгээр зураглан бүтээсэн дүр нь сэтгэлд урган, нүдэнд үзэгдэн, үнэр амт нь мэдрэгдэж, бие цогцост нь гардан хүрэлцмээр үнэн болдог ажгуу.

	Хүн алимад сонин сэвүүн юмыг гартаа барьж олонд сонирхуулахад үзэгчид нь үзмэрийг ганхалдан шагшин дашрамд мөн үзүүлэгч хүнийг ч сониучирхан харж, үзмэрийн юм, үзүүлэгч хүн хоёрын тухай үзэгч олон түмэн нь ямар нэгэн сэтгэгдэл, дурсамжлан үлдээдэг билээ. Тэрүүн шиг бичгийн уран ухаантны олонд толилуулсан ном зохиолыг үзээд тэр тухай гүн сэтгэмж, хувийн шүүмжлэл | хадгалж хоцрох нь цөөнгүй байдаг бололтой. Учир нь зохиолч шүлэгч нар гол дүрийг урлан бүтээхийн дашрамд өөрийн содон шинж, овор галбираа бас илчлэн дэд дүрийг бүтээдэг, уншигч олон тэгээд зохиолын нь тухай өөрийн цэгнэлт саналтай болохоос гадна, зохиолчийн хувийн шинжийг таньж авдаг байна. Зохиолчийн амин хувийн нь тухай тийм бодомжийг хүний «амины чөлөөт эрхэнд халдсан хэрэг» гэж одоогийн зарим болчимгүй залуу «зохиолч» эхлэн бичигчид хэлэлцэхийг сонсож л явлаа. Энэ бол «зохиолч» өөрийн биеийг танин мэдэж эзэмдээгүйн уршиг ерөндөг бололтой. Гэтэл биеэ сайн мэдсэн хүн хамгийн сайн хүн болой гэж Дорно дахины суут нэг хүн хэлсэн юм гэдэг... Зохиолч хүн өөрийгөө танин мэдэж, эзэмдэн чадах нь үгийн ид урыг бахархан оролдогч зохион найруулах төгөлдөр билигтэнд эрдэнээс чухаг байхаа. Миний мэдсэнээр бол залуу зохиолчид, уран зохиолын ид увдист дэврэн хөөрсөн дэнсэлгэн сэтгэлийн эрхшээлд автагдан, биеэ эзэмдэн мэдэх чадал нь сулавхийж, өөрийн бичсэн туурвисан зүйлийн оновчтой талд хэт анхаарч оорхойтой согогтой талаа мэдрэн таних зөн билэг нь бүдгэрч «олон хавар» нэгэндээ осолдох явдал байдаг байна.

	Сайны хажуугаар саар ч мөн байлцдаг гэдэг диалектик бодол огоорогдвоос сэтгэлийн бат шижим алдагдаж болно. Хэдэн жилийн өмнө болж өнгөрсөн монголын залуу зохиолчдын улсын зөвлөгөөнөөр залуу урчуудын үлэмж их ололтыг дүгнэхийн хамтад, мөн тэдний ямархан «гашуун нясуун туршлага» илчлэгдлээ..

	Манай эхлэн бичигчид, эсхүл залуу зохиолчид уран зохиолын ундрал сайт онол мэдлэгийн далай мэт арвин сан хөмрөгөөс ухаан билгийн сэлбэг авч, ур чадварын рашааныг цаг ямагт нэгэн үзүүрт сэтгэлээр хүртэн, зохион найруулах золбоот хөдөлмөртөө өөдлөн сайжрахаас гадна, өөрийн оюун чадварын хэмжээ, бялд, бие сэтгэлийн «доголдох» талыг нарийн мэдэж, өөрийн тухай зохиолын чинь тухай бусад хэний ч хэлсэн, өгүүлсэн, бичсэн, ёжсон ямар ч зүйлийг улбалзан гололгүй, урвалзан гонсойлгүй айвуу тайвуу анхаарч, аль хэдийнээс ард түмний шалгаруулсан авах гээхийн арга зүйг хэрэглэн, саруул огторгуй мэт уудамч сэтгэлээр, салхигүй тогтуун өдөр мэт байж, сайтар тунгаан бодож, өөрийн шүүмжлэлийг өрнүүлэн, өргөн шүүмжлэлийг дэлгэрүүлэн, халамжит сайныг нь ой тойндоо шингээн авч, ачийг хариулан, харин зохисгүйг нь ялгаруулан таньж үнэн мөнөө олж, тухай бүр зохих тодорхой дүн гаргалга хийж, дахин халуун халамж хүртэх, давхар өлзийт үг сонсохын харгуй замыг нээгдүүлэх, үнэнгүй хоч үгийн үүдийг хааж сурах хэрэгтэй гэж ухаант хойчис та нартаа өчүүхэн санамж үлдээлээ.

	1969 он.

	 

	
БАГАЧУУДЫН УНШИХ ОРЧУУЛГЫГ БАЗААЖ ХИЧЭЭЕ

	Социалист монголын уран үгтэн, зохион бичигсдийн яруу сонсголонт бүтээлийн түүхэнд он бүр ондоо төрөл зүйл нэмэгдэн жил дутам жигдрэн өрнөх нь юутай бахдалтай вэ.

	Манай цагийн утга зохиолд хүүхэд багачуудын үзэх унших ном бичиг ихэнх суурийг эзэлдэг болов. «Хүүхдийн ном», «хүүхдийн орчуулгын зохиол» хэмээх нэр томьёо эх орны уран зохиолд арвин үзэгдэх болж тэдгээр нэрийн дор нийтлэгдсэн бичиг зохиол ч үлэмж олон болжээ.

	Жинхэнэ залуу уншигчид өдөр ирэх тутам олширч хүүхдийн үзэх, унших ном дэвтрийг бүтээн бичиж нийтлэх шаардлага асар их болж монгол зохиолчийн бүтээл туурвилаас гадна ертөнцөд нэр гарсан гадаад зохиолыг эх хэлнээс нь буюу дам орчуулгаас нь монголчлох ажлыг мөн л өргөн далайцтай болгох нь зүйн хэрэг болсон юм.

	Хайрт эх орныхоо халамжаар харь хэл бичиг суралцагсад олшрохын хамтад орчуулгын авьяастан нар тодрон гарч томчуулын унших роман, туужаас гадна бага настны үзэх үлгэр шүлэглэл, өгүүллэг, туужийн зүйлийг асар олноор аялгуу сайт эх хэлэндээ хөрвүүлэн найруулах сайхан заншилтай билээ. Энэ бол орчин үеийн утга зохиолын гайхамшигт ололтын нэг мөн.

	Хүүхдийн унших орчуулгыг сайн хянаж үзвэл тоочиж гүйцэмгүй арвин тоотой байгаа боловч бага идэр настны унших орчуулгын чанар нь тоотойгоо тэнцэхгүй ядмаг болсныг хэлэх хэрэгтэй болжээ. Ер нь уран зохиолын орчуулгын утга илэрхийлэл, уран найруулга манай орчин цагийн уран зохиолын дайтай сайжран хөгжөөгүй хоцрогдож байна. Орчуулгын ажлыг төвлөн удирдах бат нягт байгууллага ч байхгүй. Орчуулгын ажлыг хэдэн байгууллагад хэсэглэн эрхэлж байгаа нь хүүхдийн уран зохиолын орчуулгыг эрс сайжруулах, зохион байгуулах хүч тармагдан сарнихын шалтгаан болж байна.

	Ойрын жилд Ардын Гэгээрлийн Яамнаас нийтэлсэн орчуулгаас заримыг гүймэгхэн үзэхэд орчуулгын чанар нь чамбай биш болчихсон үзэгдэнэ. Л. Толстойн хүүхдийн зохиолуудын орчуулгыг монгол уншигч нар Октябрийн хувьсгалаас өмнө олж үзсэн бололтой байдаг юм

	Орос хэлнээс орчин цагт монголд орчуулсан хүүхдийн зохиолын дотор Толстойн үлгэрүүд дээгүүр суурийг эзэлдэг билээ. Гэвч Л. Толстойн хүүхдийн зохиолоос шинээр нэмэн орчуулсан монгол орчуулгын зүйл нь урьдын ор чуулгаас сайнгүй болсон байна. Жишээ нь:

	Л. Толстойн «Хоёр нөхөр» гэдэг зохиол монголын бага сургуулийн унших бичигт ороод олон жил болж монгол зохиол мэт өөриймсөг уншигдах, яригдах болсон байхад «Булька» хэмээх нохойн тухай жижиг өгүүллэгийн орчуулга нь хүүхэд багачуудын дурлан унших сонирхон хүүрнэх ном болж чадаагүй л байна. «Булька нохойн тухай өгүүллэгүүдийн орчуулга нь «Нар салхи хоёр» хэмээх нэртэйгээр 1963 онд Улаанбаатарт хэвлэгджээ. Тэр номоос оочин цоочин уншихад онож орчуулаагүй, олж найруулаагүй газар бишгүй л байх шиг байна

	Жишээ нь: Наймдугаар талд: «Тэр үед бодон, нохойноос удаан зугтааж чадамгүй өөхөлсөн» байдаг гэвэл таармаар өгүүлбэрийг «Энэ үед бодон гахай нохойд удаан хөөгдөж чадахааргүй болтлоо таргалсан байдаг» гэсэн нь 1-д үг нуршуу, 2-т үгийн эвцээ найруулга нь орос өгүүлбэрийг хэт дагасан, 3-т «может богать» гэсэн үйл үгийг «зугтааж чадам» гэж орчуулахыг «хөөгдөж чадахаар» гэж буруу орчуулсан гэм согогтой байна. Мөн 10-р талд «хэвлий нь урагдаж бүдүүн гэдэсний нэлээд хэсэг хуурай навчин дээгүүр чирэгджээ... Булькийн бүдүүн гэдсийг оруулж хэвлийг нь оёж өглөө» гэсэн хоёр өгүүлбэрийг орос эх бичигтэй тулгаж үзэхэд «гэдэс нь хүү татагдаж бөөн гэдэс хатсан навчин дээр хөрвөсөн байжээ.. Булькийн гэдэсний ороолцолдоог гаргаж гэдсийг оёжээ.» гэж орчуулбал зохимжтой мэт. Тэр орос эх бичигт «бүдүүн гэдэсний» тухай үг байхгүй байлаа шүү. Энэ орчуулгыг үзэхэд «агналт үр дүнгүй болно.», «зориуд эсрэг зүг рүү арваад алхам явж» «Мильтон (нохой), намайг (анчныг)...шууд хөтлөн дагуулах....», «Ангийн туршид» гэх мэтийн их л бодол болчимгүй хааш яаш монголчилсон гажиг солиг өгүүлбэр байна. Иймэрхүү дутмаг, ядмаг явдал бусад орчуулгад ч бийг нэмж хэлэх хэрэгтэй.

	Зарим орчуулагч нар заншиж тогтсон нэр томьёог хайхралгүй дур мэдэн ном зохиолын нэрийг танигдахгүй болтол орчуулах явдал байдаг байна. Жишээ нь:

	В. Зуб-ийн «Тайнственная надпись» гэдэг туужийн нэрийг «Учиртай үсгүүд» гэж монголчилжээ. Үүнийг зүй нь «Нууцат бичээс» гэж орчуулбал таарах юм аа. Тэр туужид нууцгай юмыг хайж бэдэрч олсон тухай бичсэн байхаас биш учиртай юмны тухай бичээгүй байна билээ.

	Энэ «учиртай» орчуулгыг үзэхэд учир нь олдохгүй үг өгүүлбэр, мөн аанай л тааралдаж байна. Жишээ нь 9-р талд «Энд үсгүүдийн дээд талын хэл нь үлджээ.» буюу «Энд бичээсний эхний хэдэн үг л үлджээ» гэж хоёр янзаар орчуулж болмоор өгүүлбэрийг «Энд тэр үсгийн зөвхөн толгойнууд л үлдсэн байна» гэжээ. Энэ өгүүлбэрт «Үсгийн толгойнууд» гэгчийн тухай өгүүлээгүй, тэр нууцат бичээсний эхний хэдэн үг, «Энд эмч Долоховын бүтээл»-ийн тухай хэлснийг монголоор утгыг яаж нэвтрүүлэх вэ гэж мань дуун хөрвүүлэгч тохиолдуулан найруулагч хоёр онц анзаараагүй бололтой.

	«Учиртай үсгүүд» хэмээгдэгчийн орчуулгыг уг эх бичигтэй бүрэн тохиолдуулан үзвэл, бас л оорхой нь илрэх төлөвтэй. Жишээ нь: 12-р талд «... Ер бишийн үүл сониноо шалавхан хуваалцахыг хүүхдүүд хүсжээ» гэжээ.

	Энд сонин явдлаа «хуваалцах» биш сонсгохоор очиж яваа юм биш үү?! Энэ орчуулгыг гүйлгэн харахад ч алттай авдраа гаргаж авах гэхийг «аврах» гэж «онц түгшиж байв» гэхийг «сэтгэлд нэн ид түгшүүртэй байлаа» гэж осол зэхий, салан хайнга орчуулсан газар олон байна.

	Хүүхдийн зохиолын орчуулга ийнхүү дутагдалтай муу байгаа нь орчуулгах, орчуулах хоёр этгээд уг ажлыг бүтээлч хөдөлмөр гэж үзээгүйгээс болжээ.

	Хүүхдийн унших уран зохиолын орчуулгын өнөөгийн байдал төлөвийг энүүхэн хэдэн жишээ төлөөлж чадахгүй байж болох юм гэж орчуулгын ажлыг бишрэн зүтгэгч эрхмүүд хөнгөмсөглөн бодохгүй, харин хүүхдийн зохиолын орчуулга манай өнөөдрийн соёл шинжлэх ухааны шаардлагыг хангаж чадаагүй чанар махбод нь дульхан сулхан байгааг анхаарвал ажилд тустай болох болов уу?

	Манай орны ирээдүй болох хүүхдийн хүмүүжил, хүн төлөвийг олоход хүчирхэг зэвсгийн нэг нь болох хүүхдийн уран зохиолын орчуулгын чанарыг эрс сайжруулахад:

	1. Манай хүүхдийн зохиол орчуулсан түүхийг практик-онолын талаар судлан дүгнэж гаргах;

	2. Хүүхдийн зохиолын орчуулгын мэргэжсэн Орчуулагч нарыг оройн буюу түр хугацааны сургуулиар бэлтгэх (хавьтсан хүнээр орчуулгахыг зогсоох);

	3. Одоогийн «хүүхдийн зохиол» орчуулагч нарыг шалгаж орчуулагчийн эрх, зэрэг дэвийг заасан үнэмлэхтэй болгох;

	4. Хүүхдийн зохиол орчуулах хэтийн төлөвлөгөөг дахин сайн боловсруулж, гарт өртсөн орчуулгыг хэвлэхээ болих хэрэгтэй байна.

	Хүүхдийн орчуулах зохиолын сэдэв утга нь манай социалист байгуулалтын одоогийн зорилт шинэ монголын онцлогтой аль нэгэн талаар эрхбиш холбогдохоор байх нь хүүхдийн зохиолын үнэт шим манай залуу үед шингэцтэй, идээшилтэй, үржилтэй, бүтээлтэй болохын чухал баталгаа мөн.

БАРААН ЭРДЭНЭ БҮТЭЭГЧДИЙН ДУНД

	Цагийн зүү гурвыг заав. Намхан адартай байшинд хөвөнтэй хүрэм өмссөн ажилчид урт вандан ширээ налан сууцгааж, саяхан сонсож танилцсан түүхийн ухааны яриаг зарим нь эргэцүүлэн бодож байна.

	13 дугаар зууны үед монголчууд чулуун нүүрс түлж байсныг сонсоод, тэр цагт ядуу боолууд чулуун нүүрсийг гараар задгай малтах төдий байсан бол одоо 700 жилийн дараа газар доогуур нүхлэн оньсон аргын хүчээр чулуун нүүрс малтах ажлын ихэнхийг хийж байгаадаа ажилчид бахархаж байв.

	Өдрийн ээлж нүүрс гаргах хэмжээг давуулан биелүүлж, оройн ээлж уурхайд орлоо. Уурхайн дарга Банзрагч, уурхайн орлогч дарга Палам нар зарим ажилчдад шийдвэр өгч байгаа нь ажлаа арван хуруу шиг нэвтэрхий мэддэгийг харуулж байлаа. Энэ 18 дугаар уурхайн эрх баригчдын бяцхан байшинд ороход, хана туурганд нь Налайх дахь намын хорооны сайшаалын бичиг, Налайхын уурхайчны хөдөлмөрийн шинэ уриалга наалттай байв.

	Радио хүлээн авагч ажиллаж дуу хөгжим хангинаж сүүлийн үеийн мэдээг сонордуулж байлаа. Нөхөр Банзрагч уурхайчдын өдрийн ээлжийн гүйцэтгэлийн бүртгэлийг хийж сууна. Нэг ээлжид 70 тонн нүүрс гаргах амлалт үүрэг авснаа уурхайн ээлж бүр нь давуулан биелүүлдэг ажээ. 18 дугаар уурхай 1957 оны 1-р улирлын төлөвлөгөөгөө 15 хоногийн өмнө давуулан гүйцэтгээд өнөөдөр 3 дугаар сарын 16-нд дараах улирлынхаа төлөвлөгөөт ажилд шилжин орж байна. 16-ны өдрийн ээлж нүүрс гаргалтаа амласнаасаа 17 тонноор халиулан хийснийг н. Банзрагч шинэ хүснэгтийн эхэнд тэмдэглэж харагдана.

	Гадаа нар баруун уулын цаад руу тонгойж үзүүр нь жихүүн, уг нь бүлээн салхи сэвэлзэж байв. Намын хорооны дарга Санжаа, уурхайнуудын дундуур явган явсаар ирж тамхилалцсаны дараагаар газрын гүнд баатарлан ажилладаг уурхайчдын ажилтай биечлэн танилцана уу гэж биднийг урив.

	Чилтлээ ширээ налж, шинэ хөдөлмөрийн амжилтыг сонин, сэтгүүлд буюу илтгэл ярианаас олж мэддэг бидэнд тэр уриалга их сонирхолтой байлаа.

	Урьд гар ажиллагаа голлож байсан бол одоо оньсон аргын ажиллагаа дийлэнх болсныг санахад бүтэн 13 жил уурхайд ороогүй надад бүр ч сонин сэтгэгдэл төрлөө. 

	18 дугаар уурхайд орох гарах зам хэд бий. Бид голлох үүдээр орлоо. Уурхайн давчхан урт хонгил үлэмж биетний оршдог газар шиг их л сүрлэг, урьд яваа уурхайчны бүрэг гэрэлт дэн сүүмэлзэж, хонгилыг бүдэг бадаг гэрэлтүүлж, хөл дор нүүрсний нунтаг шир шир хийнэ. Гэрэлтэй газраас уурхайн бүрэг бараг хонгилд орсон бидний нүдэнд урьд яваа хүн томрон харагдаж уурхайн хонгилоор багтаж ядан яваа шиг санагдлаа.

	Уурхайн хонгилын адар намхан, хажуу тийшээ давчхан тул тонгойж цувж явах хэрэгтэй болов. Хонгилын адарт молцоглон тогтсон цан хааяа унана. Хонгилын тэртээ доголд цахилгаан дэн харагдаж нүд гялбуулан тэнд ажил хийж байгаа хэдэн хүн бүрсийн үзэгдэнэ. Тэндээс хэд хэдэн салаа хонгил бараалан үзэгдэх бөгөөд тэдгээр бүрэг хонгилын тулгуур мод цахилгаан дэнгийн гэрэлд ярайн аварга амьтан харанхуйд лут соёогоо ярзайн архирах шиг байлаа. Бид баруун гар тийш эргэж бүдэг гэрэлтэй хонгилоор ороход нүүрс уурхайгаас гадагш гаргадаг том хайрцаг хонгилын голоорх төмөр замаар ирж явлаа. Бидний дайрч өнгөрсөн догол дээрээс тэдгээр хайрцагтай нүүрс цахилгаан ташуураар гадагш гардаг ажээ.

	— Энэ уурхайн нүүрс гаргагч хайрцгийн хэмжээг хагас тонн ихэсгэснээс 18 дугаар уурхай нүүрс гаргалтын төлөвлөгөөгөө давуулан биелүүлэх, бас нэг уг сурвалжийг ухаалж олсон юм. Эдний туршлагыг бусад уурхайд дэлгэрүүлж байна гэж Н. Санжаа хэлж явлаа. Налайхын зарим уурхайд ийм хайрцаг хэрэглэхийг бүр больж тэвшээр нүүрсээ шууд гаргадаг болсон гэж н. Санжаа нэмж хэллээ. Уурхайн гүнд орох тутам уурхайчдын газар доорх хөдөлмөрт шантаршгүй үлэмж их зориг, цуцашгүй самбаа гаргадаг нь мэдэгдэж байв. Хонгилын адар бор шавар гялайж тулгуур модны зайгаар хажуугийн нүүрсэн туурга гялалзан, энд тэндээсээ өм өм унаад хонхойж байв. Зарим тулгуур модны толгойг салам дарж, заримыг нь гулзайтал буюу нуга буутал дарсныг үзэхэд уурхайчид хэчнээн их зузаан хөрсөн доор хэдий чинээ их болгоомж, баатар хөдөлмөр, шаламгай хүч гаргаж, байгальтай ширүүн тэмцэл хийж, үйлдвэрийн газар, орон сууцыг бараан эрдэнэ болсон түлшээр хангаж байдгийг уурхайн гүнд орж үзээгүй хүн мэддэггүй байх аа. Килограмм нүүрс бүрийг манай эх оронч баатарлаг уурхайчдын агуу их чармайлтаар бүтсэн алт мэт үнэлэн үзэж, чулуун нүүрсийг арвилах гамнах хэрэгтэй байна.

	Бид зарим газар балтайж, зарим газар цэхээр явсаар байв. Удалгүй моторын дуу хүнгэнэж, урт төмөр тэвш дотуур, чагттай гинж гулган хөвөрч дээр нь багсайтал хийсэн «хар эрдэнэ» нүүрсийг гадагш гаргагч хайрцаг руу цувруулан хийж байна. Бид зарим газар тэвшний тавиур доогуур мөлхөж, олон угсраа тэвш ажиллаж байгаагийн дэргэдүүр өнгөрөн бас цааш явахад тэсэлж буталсан нүүрс хөл дор торолзон эхлэв.

	Хүрзчин нар их л сурмагаар утгаж, тэвш дээр нүүрс ачиж байхыг хараад нэг ээлжид олон тонн нүүрс хүрздэгчийн тухай хэвлэл дээрээс уншсанаа санав. Гавшгай хүрзчин нарын чийрэг булчин зангирч, төмөр хүрз чулуун нүүрс харшилдан, тасралтгүй цувуулан овойтол ачсан нүүрс тэвш дотуур гулган урсаж байна. Хүрзчинээс холдон цаашлахад хонгилд гэрэлгүй болж, уурхайчны дэнлүүний гэрлээр замаа дөнгөж олж, харанхуй тасалгаанд яваа мэт зарим газар таамгаар гишгэж, сул байгаа тэвшинд гутлын тах хааяа хүрэхэд ханхийж, өмнө талд хонгил бас л хязгааргүй мэт бараагнан хөнхийж байлаа. Алсаас бүүдгэр гэгээ үзэгдсээр, дөхөж очиход, хэдэн бэхлээч ажиллаж байв. Бид хэдий газар дор яваа боловч бэхлээч нартай мэнд усаа мэдэлцэв.

	Тулгуур хийж амжаагүй хэсэгхэн хонгилыг өнгөрч урагшлан явахад харанхуй хонгил нэлээд өгсүүр болж, тэртээ дээр гэрэл үзэгдэж элбэг агаар амьсгагдаж, давчуудан явсан цээж уужирч билээ.

	Мац мацсаар газар дээр гарах гүн цооногийн оёорт ирэв. Уурхайн цаад үзүүрт ийм цооног хийдэг, энэ цооног уурхайг агааржуулах, осол гэмтэл болоход «аврах үүд» болдог юм гэж уурхайчид тайлж хэллээ.

	Нарийн төмөр дээсэн шат цооног руу унжиж байна.

	Тэр нахилзан холбигносон дүүжин шатаар авирч бид газар дээр гарахад нар шингэх шахаж, уулын сүүдэр урт буусан байлаа. Хэдэн зуун метр хол газар доогуур сонирхохоор явсан маань ингэж төгсөхөд уурхайч нарын бат гарыг атгаж, газар доорх ажилтайгаа танилцуулсанд талархал хүргэж, дараа баяртай уулзахаа хэлцгээв. Зөвхөн үзээд өнгөрөхөд яггүй байгаа газрын гүн дэх уурхайд ажиллагчдад саруул цонхтой байшинд буюу уудам хөх огторгуй дор ажиллагчдаас хөдөлмөрлөх газар нь давч байдаг боловч шантаршгүй чин зүтгэлээр ажиллагч уурхайчид манай ажилчин ангийн шигшмэл хэсгийн нэг нь мөн юм даа гэж бид бишрэн санасаар алт мэт бараан эрдэнийг бүтээгчдийн үйлдвэрийг эргэн эргэн харсаар буцлаа.

	1957 он.

	 

	
АРДЫН БАЯР

	«Ардын баяр» гэдэг их утга учиртай үгээ. Монголчуудын нэн шинэ түүхийн үетэй хамт мэндэлсэн ардын баярын хавар 1921 онд эхэлсэн юм. Ард түмэн энэ баяраа байлдан олж авсан юм. Тэр цагаас янагш монголын «баяр» хэмээх үгийн утга ч өргөн, гүн гүнзгий болсон юм.

	Цаг цагт нулимс унагаан өдрийн од шиг хааяа баярладаг байсан монголчууд ардын эрхт засгийн үед нэгэн хүн мэт нийтээр мишээн баярлаж, олон жил үрчийж явсан магнай нь баярын ёсоор байнга тэнийдэг боллоо.

	Ардын хувьсгалын цог хийморь нь ардын намын ач гавьяа нь ардын засгийн халамж буян нь ард биднийгээ наран мэт гийгүүлэн баясгаж, ардын их баярыг 44 удаа ёслон өнгөрүүлж байна. Юутай сайхан бэ! Юутай баяр вэ!

	Ширгэж дундардаггүй далай мэт мэлтэлзэгч ардын маань орчин дагийн олон баярыг яахин тоочиж барах билээ!

	Хөх монгол, хуучин монгол маань ардын хувьсгалаар ариудан шинэдсээр, хувьсан өөрчлөгдсөөр хувьсгалт монгол, социалист монгол боллоо. Энэ бол ардын баяр, түмний бахдал шүү. Малчны бор бодлоор жилийн дөрвөн улиралд нүүдэллэн үржүүлэгч аж ахуйг, удирдан чиглүүлэгч ардын намын холч мэргэн бодлогоор хувьсган өөрчиллөө. Хэдэн мянган жилд «хувиа бодож довоо шарлуулж» явсан хувийн өмч нь хөдөлмөр санаагаа зангидан нэгтгэх гэсэн ирээдүйн өлзий буян нь дэлгэрэх хүчний хөдөлгөөнд арчигджээ. Хар амиа бодох муу бодол үзлийг малчны тархинаас хамтын хөдөлмөрийн ариун салхи хийсгэн цэвэртгэв ээ. Энэ бол ардын баяр, түмний бахдал шүү.

	Урьдын цагт ноёлог баячуудын өмч нутаг байсан газарт ард түмэн эзэн нь болоод одоо монгол хүн ардын амьдралын эд агуурсыг бүтээн ундруулагч аж үйлдвэрийг сүндэрлүүлэн босгож шимт хөрсийг хөндөн хагалбарлаж, амуу тариа, амтат жимсгэнэ тариалж, хүний гар байтугай хөл нь ч хүрээгүй түмэн оны онгон атар хээр тал, ой хөвчийн хөрснөөс эрдэнэсийг нээн, ард улсын ашиг тусыг арвижуулан бадруулсаар монголчууд орчин цагийн арга ухаамаар байгалийг захирч эхэллээ. Сурлаа. Ахина.

	Энэ бол ардын баяр, түмний бахдал шүү!

	Буурлын үеэс ноёд баядын «Ам тосодсоор» ирсэн мал сүргийг, буянт ашиг шимийг нь ардын засгийн ариун гэгээн үед л ард олны ам тослох болгож чадлаа. Малыг өсгөн үржүүлэхэд шинжлэх ухааны арга ажиллагааг улам бүр нэвтрүүлсээр байна. Ихэнх нь салхины нэмэр, шарилжийн чимэг болдог байсан, ноос ноолуурыг одоо ёстой л «алт» болгож байна. Энэ бол ардын баяр түмний бахдал шүү!

	Сэрмүүн тансаг бэлчээр байвч сэнгэнэх ундаалах усгүй зовж явсан цаг бидэнд бий. Тэнгэрээс буух хурын ус, тарчиг шанд, тагларах худгийг царайчлан шүтэхээ одоо больж, татаал суваг, малтмал худаг, бялхмал цөөрмийг манай хамтын хүч цахилгаан эрчмээр бүтээн байгуулж, гачаал бэрхийг даван туулж байна.

	Арвин их хадлан авч, бэлчээрийг хуваарьтай зарцуулдгийн үрээр газар сэлгэж холчлон нүүхгүй суурьшиж, мал аж ахуйд орчин үеийн оньсон ухаан дэлгэрлээ. Энэ бол ардын баяр, түмний бахдал шүү.

	Монгол орон одоо хүүхэд эсэн мэндлэх талаар түмэн улсын дунд товтой суурь эзлэх боллоо. Оточ ламын «тогтсон таалал», орон нутгийн домчийн хар арга шинжлэх анагаах ухааны ариулах үлээх салхинд хөлх хүдэн хөх униар мэт хөөгдөн арилж эрүүлжүүлэгч эрдэм ухаан нэвтэрлээ. Хөгжлөө. Энэ бол ардын баяр, түмний бахдал шүү.

	Мориноос хурдан унаагүй байсан монгол орон, одоо моторын хүчин, сэнсний хүчин, тийрэлтийн хүчнийг хэрэглэх болж орон нутагтаа байтугай орчлон дахины аль ч өнцөг буланд охор агшин хугацаанд зорчиж аялах боллоо. Энэ бол ардын баяр, түмний бахдал шүү!

	Улс орон маань хөгжиж ард олон гэгээрэн шинэ хот суурин хөгжихөд эртний уламжлалт эсгий гэр маань эрс өөрчлөгдөн, сайжирлаа. Монгол гэр маань тоонондоо гэгээвч шилтэй, дороо модон шалтай, тосон дэнгийн оронд цахилгаан гэрэлтэй, ертөнцийн сонин сонсох радио хүлээн авагчтай боллоо. «Эсгий хот» шил толь гялалзсан орчин үеийн хот боллоо. Энэ бол ардын баяр, түмний бахдал шүү!

	Ардын нам засгийн наран мэт илчит гүн зузаан ивээлээр монголчууд бид 44 жилд дөт замаар төдхөн хөгжин, танигдашгүй болтол мандсаны эрхээр, монгол хүний санаа бодол нэн өөр, чин саруул болж хойд нас гэгчээ бясалгах эрчгүй бодлоос соёлын хувьсгалын ачаар ангижирч, орон улс, орчлон дахины их их хэрэг явдал, олон улсын хувь заяаг ч идэвхийлэн сэтгэлцэх хичээнгүйлэн шийдэлцэх боллоо.

	«Монгол оо» хэмээх аминч хуучин сэтгэлийн хүлээс алдууран хувьсаж эх орноо, ард түмнээ, өмөг түшиг, найз нөхөр улс түмнээ, олон орны эд агуурс бүтээгч сайн сэтгэлтэн нараа эрхэмлэн бодох сайхан холч уудам үзэл манай монголчуудын дунд жил бүрд оюуны хэрэгцээ болон идээшиж байнам. Энэ бол ардын баяр, түмний бахдал шүү!

	Харилцан туслах хамжин дэмжих, хамтран талархах, энхжин орших, улс орон өдөр ирэх тутам өргөжин нэмэгдэж хамаг дэлхийн сайн сэтгэлтний хандлага, халамж, сэтгэлэг хөгжиж байгаад монгол ах дүү нар бид хангамжтай бөгөөд сэтгэл өег, ачлалыг цагт нийлүүлэн хариулж байнам. Энэ бол ардын баяр, түмний бахдал шүү!

	1965 он.

	 

	
48 НАСТАЙ МАЙ

	 

	Май нэгний өдрийн

	Манлай их тэмцэл нь

	Магтаж бахдан сайшаалтай!

	Магад ялах нь дамжиггүй!

	 

	1886 оны майн нэгний тэр өглөө, үүрийн гэгээ туяармагц... Умард Америкийн үйлдвэрийн их төв Чикаго хотын үйлдвэрийн том том яндангийн утаа энд тэндээс пур пур оргилон гарч, угалз хээ мэт гоёмсгоор мушгиралдаж, агаарт хөвөн униартаж, хотын дээгүүр цэнхэр хөшиг татсан адил....

	Гудамжнаа нааш цааш зорчих галт трамвай, машин тэрэг олон амьтны зөрөлдөн чихэлдэж, шуугих чимээ тэнгэр дуугарах адил... нүжигнэж чих дүлийрэм...

	Үйлдвэрийн яндангууд: Ү!!! хэмээн, зүрх пал хийж, бие донслом чанга хашхиралдан, үйлдвэрчин ардуудыг ажилд дуудна.

	Өчигдрийн хэмжээгүй цагийн ажилд амралтгүй зүтгэсэн үйлдвэрчин ардын биеийн алжаал, нойрны хүчнээр бага амсхийж ахуйяа, үйлдвэрийн яндангууд хашхиралдаж, ажлын цаг ирэх нь хүнд үйлдвэрт нэгэн насанд зүтгэн зүдрэлийг эдэлж буй үйлдвэрчин үнэхээр яс маш шимширч, зүрх өвдөлтэй бөгөөд өдөр тутмын ажлын хөлсний хэдэн мөнгө аливаа зарлагад хүрэлцэхгүй өлсгөлөн. Эхнэр хүүхдийг тэжээж чадахгүй өлбөрлийн дуун сонстоход бас сэтгэл эвдрэн ухаан сарнина.

	Гэвч зовлон гаслангийн гал ус мэт гамшгийг дэлгэрүүлэгч хөрөнгөтний мөлжлийн могой мэт хор нь боловсорч, үйлдвэрчин ардын сэтгэлийг бухимдуулан мөхлийн үүдийг нээж, хүүрийн авсны хадаас ба алхыг бэлтгэжээ.

	Энэхүү хадаас алхыг харшуулан цохих их түймрийн дөл адил чадал хүчин үйлдвэрчин ард бүхнээс дэлбэрэн гарахыг завдан оволзож буй ба тонгоргийн адил хурц зоригоо санамагц... Сарнисан эвдэрсэн сэтгэл ухаан нь анагаагдан төгөлдөрлөж, энэ өдрийн тэмцлийн талбарт зоригийн жолоог залан чиглүүлэв ээ!

	Хотын гудамж бүрээр үйлдвэрчин ардын их жагсаал үерлэсэн гол мөрнөө хур нэмэн орж, үерийн усан давлан урсах адил үелзэн, улаан туг далбаа түмний газрыг бүр хэж, лоозон хаях, уухай хийх дуун хотыг донсолгон, үйлдвэрийн эзэд хөрөнгөтнүүд бие толгой салж, уул эмбүүрэх, газар цөмрөх адил болж, өгүүлэлдрүүн:

	— Өчнөөн жил, үйлдвэрчин ардыг аль уран, хатуу арга хүчнээр шимж, хураан хадгалсан эрдэнэсийн сан, эрхэм эд таваар ба эрхэм төгс жаргалыгаа энэ нэгэн өдрөө алдах нь энэ үү? Үхэх нь энэ үү? Ийм аюул хөмсөг хуйхлах адил учирна гэж хэн ч энэ нэгэн насандаа эс саналаа хэмээн тэргүүн гудайж цэл гайхаж, мэл хөхрөвч тэдний харгис хатуу хор хөнөөлт цаглашгүй ховдог чоно адил цагдаа нар, үйлдвэрчний жагсаалыг буудаж, жанчин үймүүлэхэд, үйлдвэрчин ардууд улаан нударгаар шантаршгүй зоригийг гарган, буцашгүй тулалцаж, алагдсан хүүр уул мэт дүнхийн, урссан цус нуур мэт мэлтэлзэж тогтсон боловч дэлхийн хөрөнгөтний мөлжил дарлалын гинжнээ зовлонг эдлэгч үйлдвэрчин ардуудыг сочоон сэрээж ялагдашгүй тэмцлийн зүгт эрс нүүрийг ижилгүй гайхамшгаар хандуулж, эрэлхэг яруу туршлагыг хувьсгалын түүхнээ үлдээжээ.

	Жил бүрийн майн нэгэнд энэ тэмцлийг бөмбөрцгийн дээгүүр бүрхмэл гайхамшиг төгсөөр явуулж, ялалтын түүхийг арвитган, цэцэг адил чимэглэж байнам. Энэхүү тэмцэл ялан давсаар дэлхийн хөрөнгөтний хүүрийг авслан хадаж, тэдний булшин дээр дэлхийн үйлдвэрчид бүжиглэн наадаж, бүрэн төгс манлай тэмцлийг төгсгөх нь дамжиггүй!

	1936.

	 

	
«ҮЛГЭРЛЭЖ» БАЙГАА НЬ ЭНЭ БИШ БАЙГАА ДАА

	(Шог найруулал)

	 

	Улаанбаатар хотонд гол усны нэрэмжит ресторан нэг байдаг. Үйлчилгээний газруудын ажлыг сайжруулах сарын ажил явуулж, тэр рестораныг «Үлгэртэй» ажилладаг болгож байна гэхээр нь бүр ч их сонирхон, тэнд тааваараа хооллоё гэж бид 11-12 сард тэр газраар бишгүй л явлаа. Тэдний гол хаалгыг татаж, алтан босгыг нь алхмагц аргагүй л тохилог газар болж байгаа шиг. Шатаар нь дээш гарч очиход, тохилог газраас маань тун цэвдэг жихүүн байдал мэдэгдээд ирлээ.

	Рестораны зүүн хэсэгт ширээний бүтээлэг нь шинэхэн. Тэнд очиход нүдэнд бузгай л дулаан харагдах боловч, рестораны баруун хэсэгт очихоор ширээ бүхний бүтээлэг нь халтартан хиртэж, өмрөн урагдаж, сэмрэн навсайсан, лавтлан харвал сандал болгон нь тос хир болж энд тэндгүй ив үсэрсэн бүрээстэй юм. Бид энэ хэсгийн тийм ойгуургүй бохир байдлыг үзээд, саяхан болтол самууруулан бусниулж байсан төрхгүйчүүдийн бузарласан зүйлийг тэр хэвээр нь музей болгож дээ гэж бодоцгоов.

	Гэтэл бидний бодол биш болов. Зүүн талын ширээг бусдын захиалгаар тусгай бэлдсэн байв. Бид баруун талын тэр «музей» ширээн дээр сууж хоол захих болов.

	Ресторанд орогчид цөөн байсан боловч биднийг үйлчлэх хүн алга л байлаа. Нэг цаг хүлээхэд, нэг л хүүхэн миний ажиллах цаг гүйцсэн, дараа ээлжийнхэндээ юмаа хүлээлгэж байна гээд гүйгээд байх юм. Хоол идэхээр орсон 20-иод хүнээс арваад нь үйлчлэх хүн ирэхгүй болохоор гараад гараад явчихлаа. Бидний урьд ширээн дээр залуус, үйлчлэгчийг хүлээж 2 цаг суулаа гэж хэнэггүй ярьж байлаа. Урд танхайчуудтай тулалцаж явахдаа заншсан зангаа эдний үйлчлэгчид тавиагүй байгаа бололтой...

	Үйлчлэгчийг хүлээсэн нэг цагтаа би уйтгараа гаргаж ширээний бүтээлэг, сандлын бүрээсийг үзлээ. Олон хоногийн хур тоос ширээний тушаа, сандлын ар хөндөл дээгүүр бууралтаж байна шүү! Үлгэр жишээ болгож байгаа ресторанд ингэж байх ч гэж дээ!...

	Удтал хүлээлгэсэн хүслэнт үйлчлэгч хүрээд ирлээ...

	Хоолны цэсийг нь харж байгаад хэд хэдэн хоолны нэр бид хэллээ. Нэг нь ч байхгүй «хийж амжаагүй», «дүүрчихсэн» гэдэг хариу сонсогдоод болдоггүй... Арай гэж нэг хоол авсан маань, хэмжээгээр зүгээр, өөх нүнжигтэй боловч, амт нь алдарсан, шөл нь хөрчихсөн юм байлаа.

	Түүнээс хойш 5 хоноод бас л хашралгүй ус голын нэрэмжит ресторандаа хоол идэхээр очлоо доо. Үйлчлэгч бузгай л гавшгайлан үйлчлэв. Гэтэл хиам «колбасаа»-тай талх захисан маань харин намайг чадчихлаа.

	Талхан дээр өрсөн хэрчим хиам нь хорчийтлоо хатаж, бяцхан цөгц шиг хомбойсон ба зарим хиамны хонхор дээр нь хорчийн хатсан сонгино харагдаж байгаа нь хэдэн өдрийн өмнө зүсэж хэрчиж хэрэглэсэн хиам, СОнгинын үлдэц болох нь ил байв. Урьд нэгэнт хүн хэрэглэсэн хоолны хогоо хамж дахин худалдаж байгаагаа арвилан хэмнэж байгаа сайн хэрэг гэж Банзрагч дарга, тогооч Өндөр хоёр үзэж байгаа юм байх даа. Талх гэдэг нь бас тас няс буутал хатсан байв. Эдгээр хиам, талхыг нь шүд муутай би байтугай шүдлэн нохой ч зүдэрч идэхээр хатуу байлаа...

	Санал гомдлын дэвтрийг нь аваад гомдлоо бичих гэж үзэхэд 11-р сарын 3-наас эхлэн бичсэн олон санал гомдол байна. Тэдгээр гомдолд миний энд хэдэн удаа амссан зовлон ч бичигдсэн байлаа. Хоолны цэс дээр бичигдсэн хоолоо хийдэггүй, хоёр гуравхан янзын хоолоор олныг үйлчилж байгааг буруушааж, үйлчлэгчийн хөшүүн хойрго байгааг шүүмжилсэн зүйлээр саналын дэвтэр эхэлсэн байна. Рестораны зохион байгуулагч Наваандорж гэгч 11-р сарын 4-нд тэр санал гомдлын хариунд их урт өгүүлбэр бичиж арга хэмжээ авсан тэмдэглэл хийсэн байв. Рестораны дарга Банзрагч нь 1 11-р сарын

	7-нд тэр шүүмжлэлийг давхар хянан толилоод, «зохих дутагдлыг засаж, цэсэд бичсэн хоолоо заавал бэлэн болгож байгаа болно» гэжээ. 11-р сарын шинэдээр, Банзрагч даргын «бичсэн хоолоо заавал бэлэн болгож байгаа болно» гэсэн амлалт нь 12-р сарын 22-т биелээгүй, өдөр болгонд цэсэд бичдэг «банштай шөл нь» 11-р сарын 3-ны өдрийн адилаар 12-р сарын 22-ны үдийн нэг цагт бас л алга байв.

	Гомдлын дэвтэрт санал гомдол нэмэгдээд л байж. Наваандорж зохион байгуулагч «үзлээ», «мэдлээ» гэсэн товч тодорхой хариу мутарлаад байсан байна. Банзрагч дарга 11-р сарын 7-нд, Октябрийн их баяраар тохиолдуулан «их ёслолоор» санал гомдлын дэвтрийг ганц удаа үзсэнээс хойш санал гомдлын дэвтрээ «их ёслолоор» байтугай «бага ёслолоор» ч хялам хийгээгүй бололтой...

	Санал гомдлын дэвтэрт бичсэн дутагдал нь одоо хэвээр л байна. Тийм учраас санал гомдол гаргагчид «та нар хүний санал гомдлыг хүлээж сур» гэж сургаал бичихэд хүрсэн үзэгдэнэ.

	Рестораны баруун хэсгийн ойгуургүй бохир байдал нь одоо мөн л аанай хэвээрээ байна. Сандлын түшлэгийн хоёр үзүүр нь хэрд баригдсан бүрээсээ ив ив шаачхаад ёрдойлцож байна. Ширээний бүтээлэг нь мөн л навсайгаад байж байна...

	«Туул» рестораныг нийслэлийн үлгэр жишээ боловсон ресторан болгохоор 10-р сард тогтоосноос хойш хоёр сар гаруй болоход «Туул» ресторанд төрхгүйчүүд үймдэг нь бага татарч, шалаа бузгай арчдаг болж, ариун цэвэр сахих, боловсон байдлыг журамлах тухай 2 шилэн самбар өлгөж журам сахиулах цагдаатай болсон нь нэлээд ололт юм даа. Гэвч энүүхэнд ташуурч яаж болох вэ? Банзрагч дарга тэр чухал тогтоолыг дахин сөхөж үзэхгүй бол, боловсноор үлгэрлэх ресторан чинь, бохироор «үлгэрлэх» ресторан болоход их холгүй дэг шүү!!!

	Тэр тогтоолыг гаргасан газар ч тогтоолынхоо хувь заяа юу болж байгааг үзэхэд зүгээр байх...

	 

	
УЛААНБААТАРААС СҮХБААТАР ХҮРТЭЛ

	(Замын тэмдэглэлээс)

	 

	1. Баяртай. 

	Хоёр цаг хэртэй дуг хийгээд сэрэхэд үүрийн гэгээ шарлаж аянд мордох цаг айсуй.

	Халуун сэтгэлээр дотно нөхөрлөсөн их ханийн чин тусламжийг хүлээн авах хэчнээн сайхан цэнгэлтэй вэ?

	Аргалын утаа анхилсан эсгий гэрт өссөн би аврал ихт зөвлөлт улсын хайрласан болд зам дээр сайхан вагонд сууж явах болсондоо сэтгэл их л баясгалантай байв.

	Энэ зам бол эгэл зам бишийн учир ийнхүү баярлажээ.

	Баяр бахдалаа илэрхийлж нэгэн дуу зохиож амжив.

	Галт тэрэгний буудал дээр бидний очих болзоо нэгэнт болж, бид аварга их хүчит галт тэрэгний буудалд хүрэлцэн очив. Энэхүү «Улаанбаатар» гэдэг буудлыг хэдийгээр барьж дуусаагүй боловч сүүлчийн хэсэг ажлыг ойрын өдрүүдэд гүйцэтгэхээр зөвлөлтийн ариун санаат нөхөд мэрийн ажиллаж байгаа нь илэрхий байв. Бид галт тэргийг хүлээхийн зуур, түр хэрэглэхээр яаравчлан барьсан нэгэн байшинд оров. Байшингийн дотор хөдөлмөрийн багажууд энд тэнд хураалгаатай бөгөөд галт тэрэгний нааш цааш зорчих дэглэмийг мэддэг телефон утастай ба төмөр замыг богино хугацаанд чанартай барьж байгуулахыг уриалсан уриалгуудыг хананд наасан байв. Зузаан төмөр зууханд хуурай мод түлсэн нь, дүрэлзэн ноцож, байшин нь дув дулаан. Өглөөний зэвэргэн жаварт хөрсөн бидний нүүрийг удалгүй бүлээцүүлэв. Хэдэн хүн сандал дээр бүхлээр түр хажуулсан нь удалгүй дуусах гэж байгаа төмөр замын ажилд шөнөжин ажиллагсад байжээ.

	Найз монголын ард түмэндээ сайхан төмөр зам бүтээж бие сэтгэл хайргүй ажиллаж байгаа энэ нөхдийг харахад, тэдний бүтээлч зориг төгөлдөр нь илэрхий байв.

	Түдэлгүй галт тэрэгний цуурайт яндан сонсогдож, тэдний анхаарлыг тэр зүг татав. Бид дулаан байшингаас гадаа гарахад өглөөний төгрөг шар нар Богд уулын зүүн мөрөн дээгүүр бултайж алтан шаргал туяагаа сацруулан байв. Манай үйлдвэрийн уриа яндан хүнгэнэж өглөөний 7 цаг болсныг Улаанбаатарчуудад мэдэгдэв. Амгалан нойрссон нийслэлийнхэн ажлын өдрийг угтаж босоцгоов. Аянд мордох бид, энэрэлт СССР-ийн асар их лут бэлэг тусламжуудын нэг нь болсон галт тэргэнд сууж ийнхүү төмөр замаа сонирхон үзэх аянаа эхлэв.

	Вагон маань хэдийгээр тур байдалтай хийгдсэн боловч, ажиллах, нойрсох, унд бэлтгэх хэдэн өрөөтэй, тохилог дулаан байв. Вагон дотор төмөр замын ажилтан хэдэн нөхөд урьд үзээгүй боловч биднийг дотно элэгсгээр угтав. Галт тэрэг аварга амьтан мэт хэд хүчтэй уухилж хөдлөв. Бид ч галт тэрэгний тухай сонин яриагаа эхлэв.

	Нөхөр Храковский нэгэн галт тэрэгний хүч тэнхээг манай жингийн тэмээтэй зүйрлэж нэгэн галт тэрэг нэг удаа явахдаа 7800 тэмээний ачааг дааж чадна. Сүхбаатар хотоос 10-15 хоног явдаг тэмээн жинг нэг хоногт Улаанбаатарт хүргэж чадна гэв. Сүхбаатар хотоос манай нэг жилд автомашин ердийн хөсгөөр ачдаг бараа зүйлийг галт тэргээр тун богино хугацаанд зөөж амжих ба бидний ачиж хүч хүрдэггүй том ачааг хялбархан ачиж чадахыг бид мэдэцгээв.

	Вагоны цонхоор гадагш харахад, өнгөрөн яваа замын хажуугийн газар үймрэн эргэлдэх мэт яралзаж, хайрт нийслэл маань өглөөний тунгалаг наран доогуур татсан уур манан дунд сүүмэлзэн үлдэж, мах комбинатын өндөр худаг— биднийг аварга өндөр хүн гараа өргөж үдсэн мэт униар дунд торолзон хоцров. Бид нийслэлээ харж «баяртай» гэж сэтгэл хөдлөн гараа өргөн даллав. Төмөр замын ажилтан нөхөд, нийслэлд наран мандах байдлыг сонирхож уулсаар хүрээлэгдсэн Улаанбаатар хотонд төмөр замын нэвтрэн орох нам газрыг эрсээр Сонгино уулын арын давааг нүхлэлгүй сэтэлж зам тавьснаа тайлбарлаж «энэхүү давааг сэтлэн төмөр зам тавихад олон зуун мянган тонн чулуу шорооны ажил хийсэн» гэж давааг сэт татсан арваад метр гүн сэтэрхийг заав.

	Бид энэхүү гүн сэтэлсэн газрыг харахад, ийм лут зүтгэлийг гаргаж ажилласан бүтээлт ажлыг нүдээрээ үзсэн хэн бүхний сэтгэлд үүрт мартагдахгүй дурсгал үлдэх нь илэрхий байв.

	 

	2. Гавьяат нөхөр. 

	Мандалын хөндий юутай сайхан газар вэ? Цагаан эсгий гэрүүд цайрч— тарган цовоо сүрэг мал бэлчээд, нэг жилийн өмнө хов хоосон байсан газарт үзэмжит сайхан барилга байшин сүндэрлэж, жавхлант хөдөлмөр оргилон байдаг болжээ. Энэ үзэмжит барилгыг сааршгүй зүтгэлээр босгосон хүмүүсийг хэн мартах вэ? Галт тэрэг станцад ойртон яваагаа мэдэгдэж царгиун өнгөт дуугаар хашхирав. Шинэхэн үйлдсэн модон шатны дэргэд галт тэрэг зогсож, бид шинэ ирсэн газраа сонирхож сэтгэл дүүрэн баясгалантай инээлдсээр вагоноос буув. Нөхөр Остапенко, Храковский хоёр газарчлан биднийг эндэхийн эрх баригчидтай уулзуулав.

	Эрх баригчдын нэг нь буурал үстэй мариалаг овор ихтэй хүн, нөгөө нь тарган биетэй, ялгам зантай, тэд биднийг үдийн хоол ид гэж урив. Бид багавтар модон байшингийн өрөөнд үдийн хоол идэхээр орцгоов.

	Буурал үстэй, нас ахмад н. Валенковыг хүндэтгэж ширээний эхэнд суулгав. Бид урьд танил бус боловч үдийн хоолон дээр эрээлж нэрэлхэхгүй элэгсэг сайхан хооллож найртай дотно үг ярилцав. Нөхөр Валенков үг хэлэхдээ уран зугаатай байв. Бид төмөр замын ач холбогдлыг ярилцахад нөхөр Валенков, төмөр замчин бид шинийг түгээж, соёлыг дэлгэрүүлэгч нар юм.

	Тэмээн жингээс төмөр замд шилжих явдал, нэг ёсны эргэлт болно гэхэд бид түүний үгийг их л ойшоон сайшаав. Бидний яриа улам найртай болж Зөвлөлт монголын найрамдал тогтсон түүхийг ярилцахад нөхөр Валенков сэтгэл хөдлөн хэлсэн нь:

	— Би, улаан армид цэргийн алба хааж байхдаа 1921 онд монгол газар ирж Барон унгерний зандалчин нартай тулалдаж явсан, одоо дахин монгол газар ирж, төмөр зам байгуулах ажил хийлцэв гэхэд энэ нөхөр Монгол улсад хоёр удаа үнэнч зүтгэл гаргаж, тусалсанд нь бид баярлаж, туйлын их ачийг хариулан, үг хэлж, нөхөр Валенковт гүн талархлаа хүргэв. Энэ нөхөр монголын ард түмэнд мартагдашгүй гавьяатны нэг мөн байна даа гэж бид хэлэлцэв. Бид үдийн хоолыг ийнхүү элэгсэг хөгжилтэй идэж, дулаан байшингаас гарахад, сэрүүн салхи сэвэлзэн угтав. Бид нөхөр Валенковын удирдан гүйцэтгэсэн ажлыг сонирхон үзэхээр төмөр замын хажуу дахь ажилчны тосгоноор хэсэв. Инженер Очировоос: Бид энд ажилчны сууц, клуб, гуанз, талхны газрын зэрэг 28 байшин бариад байна. Ахиад таван байшин барина. Үүнд:

	Больниц, сургуулийн барилга оролцоно гэж тайлбарлав.

	Энд төмөр замын тосгоноос эхлэн том сайхан хот ирээдүйд тогтох нь гэж бид бахархан их зөвлөлтийн хариулж баршгүй гүн ачийн биелсэн жишээ болно гэж бат санацгаав.

	 

	3. Хоноц. 

	Наран баруун тийш хэлбийн, үдэш болохын дохио оров. Төмөр зам хараа голыг уруудаж хадан хошууг нь тас хяргасаар, Хараа голын салаануудыг яг боосоор оджээ. Замын хоёр талаар бургасан шугуй, хус, хар мод алагласан уулс үзэмжтэй жигдэрч байна. Галт тэрэг хурдалж байна.

	Бидний хоноглох газар бас л болоогүй! Ган замаар галт тэрэг давхихад барагдахгүй ийм арвин байгаа газар, шороог ухаж хадыг хагалж, усыг гаталж, төмөр зам тавихад хэчнээн их хүчин хөдөлмөр зарсныг бодоход хүний хөдөлмөр юутай хүчирхэг вэ? гэж санагдав. Энэхүү хөдөлмөрийн сайхан жишээ манай ард түмэнд бүтээн босгохын чин зоригийг мөнхөд өгсөөр байна.

	Төмөр замын станц засварын ажилчны байшингуудын дэргэдүүр галт тэрэг хашхиран хашхиран өнгөрсөөр л байв. Бидний хоноглох газар бас л нэлээд зайтай нар жаргаж үдшийн сүүдэр уул талыг бүрхэн харанхуйлав.

	Галт тэрэгний яндангаас бүдүүн хар утаа бөөн бөөн оргилж, очнууд нь галт мөндөр мэт сацлагдаж явна. Огторгуйд од мичид сүүмэлзэж, газар дээр эсгий гэрийн тооноор галын гэрэл улалзаж, төмөр замын ажилчны сууцны цонхоор цахилгаан гэрэл гялалзаж байлаа.

	Зүүнхараа дахь төмөр замын буудалд бид хүрэв. Цахилгаан гэрэл замын хажуугаар ноцоосон нь өдөр мэт саруул, бид хоноглох газартаа хүрчээ. Бид нэгэн шинэхэн барьсан модон байшинд оров. Тэнд хэдэн лаа барьж, хоёр эмэгтэй ор дэр засаж, хоёр залуу цахилгаан гэрлийн шугам татаж байв. Хэдэн минутын дараа цахилгаан гэрэл асаж, удалгүй данхтай халуун цай ирж, оройтож ирсэн гийчин бидэнд ийнхүү юм бүхэн бэлэн зэлэн болов. Түдэлгүй  зууханд гал дүрэлзэв. Нэг нөхөр гаднаас орж ирээд гал түлж байгаа залууд — Монгол нөхөд минь дулаан тохитой нойрсог, галыг нь түлж байшинг нь аятайхан бүлээцүүл гэв.

	Бид өдөр турш вагонд сууж бүүвэйлэгдэн бие чилсэн боловч, халуун цай, дулаан байшин хоёрт биеийн алжаас гарч дуулцгаав. Нэгэнт цаг орой болсон тул бид унтахаар хэвтэцгээж, манай төмөр замын нэгэн төв нь болж байгаа Сүхбаатар хотыг бушуу үзэх сэн гэсэн сэтгэл бидний нойрыг хулжаав. Бид үлгэр хэлэлцэж эхлэв. Зарим нөхөд идэвхийлэн оролцовч зарим нь За! За! гэсээр удалгүй чимээгүй болж хурхиран эхлэв.

	 

	4. Гайхамшигт малтагчид. 

	Огторгуйд торох үүлгүй, төмөр зам шугам мэт шув шулуун дурайж галт тэрэг хээрийн салхитай уралдах мэт хурдлав.

	Бид вагоны цонхоор мал сүрэг дүүрэн бэлчсэн арвин нутгийг ширтэж явав. Замын хоёр хажуугаар уран тэгш зүсэж ухсан сувгууд байхыг сонирхон харж явав.

	Нөхөр Храновский, Остапенко хоёр бидэнд төмөр замыг хурдан шаламгай барьж байгуулж дуусгаж байгаагаа хүүрнэн ярьж:

	— Энэ зүсэж ухсан газар бол хүний гар хүргэлгүй дан техникээр замын далан шороог хийсний ор, үүнийг хийсэн машинуудыг бульдозер гэдэг, үүнийг зөвлөлтийн эрдэмтэн сүүлийн үед ухаалан зохиосон юм. Энэ машинд хоёр хүн ажиллаж хоёр зуу буюу 250 хүний гар ажлыг гүйцэтгэж газрыг өөрөө ухаж, өөрөө далан шороог асгадаг юм гэв. Бид төмөр замыг санагдашгүй түргэн байгуулсан ажлыг сайшааж, вагоны цонхоор бахдан харж явав. Гэнэт нэгэн хэрэм мэт далагнасан шороо харав.

	Үүний дотор нуур мэт ус тогтжээ. Дутуу цайрласан их усны захад нэгэн байшин мэт дөрвөлжин сав, гинжин дугуй дээр дэнхийж, урт иштэй лут ховоо түүнээс цухуйж мотор дуугаран утаа хаялах тутам бяцхан гинжин дугуй дээр эргэлдэн урт ховооны ишинд тогоруу шиг тонголзож, том ховоо нь атар газрыг өм хусаж ойр байгаа задгай вагон дээр шороо ачиж байв.

	Нөхөр Храковский нам дуугаар: Энэ машиныг зөвлөлтийн эрдэмтэн зохиосон юм. Машины нэрийг Экскаватор гэдэг. Үүнд дөрвөн хүн ажиллаж дөрвөн зуун хүний гар ажлыг гүйцэтгэнэ. Энэхүү машины тэр болд ховоо нь малтаж ухахдаа нэг куб метр шороог утгаж вагон дээр өөрөө ачна. Энэ машин өдөржин шөнөжин ажилладаг, тэгэхдээ 1000 куб метр шороог малтаж 100 буюу 120 вагонд ачиж чаддаг чадалтай. Энэ машин газрыг малтаж шороог өөрөө ачихаас гадна бас хүрздэн ухаж, гүн усны ёроолоос шороо самардаж авах ажлыг хийж чадна гэв. 

	Тэр машин биднийг харсаар байтал нэг вагонд шороог хэдхэн минутад ачив. Бид түүнийг их л сонирхож байлаа. Храковский: Бид энэ бульдозер, экскаватор машинуудыг хэрэглэж төмөр зам барих ажлын хугацааг сааж чанарыг сайжруулснаас Сүхбаатараас Улаанбаатар орох төмөр замын далан шорооны бүх ажлын тал хувийг техникээр гүйцэтгэв гэж хэлэв. Ийм их чадалтай шинэ техникийг найрамдалт монголын ард түмний ажилд сэтгэл харамгүй хэрэглэж түргэн бүтэмжтэй хөдөлмөрийн цогийг бадруулж сайхан төмөр замыг богино хугацаанд байгуулсан нь манай ард түмэн их зөвлөлтийн ард түмэнтэй бат нөхөрлөсний ач тус юутай чадалтай болохыг бид баярлан бахдав.

	 

	5. Төмөр замтай сумын төв. 

	Төмөр зам, Хараа голыг уруудан зурайж байв. Энэ газар Сэлэнгэ аймгийн Баянгол сумын нутаг юм. Энэ сумын арван багийн наймын нутаг дундуур төмөр зам нэвт гарчээ. Эндэхийн ардууд

	Улаанбаатарын төмөр замын хөдөлгөөнийг нээх баярт айргаа бэлтгэхээр гүүгээ барьжээ.

	Галт тэрэг, Баруунхараагийн буудал дээр ирэв. Эндэх албан байгууллага ардууд их хөгжөөнтэй баяр баясгалантай байв. Бяцхан хүүхдүүд хүртэл улаан даавуу дарцаг барьж гудамжаар гүйлдэж байв. Улаанбаатарын төмөр замын хөдөлгөөнийг нээх өдөр ба Октябрийн 32 жилийн ойн баярт бэлтгэж байгаа нь энэ ажээ.

	Бид сумын намын үүрийн нарийн бичгийн даргынд орвол Улаанбаатарын радио хангинаж байв. Танил нэвтрүүлэгчийн тод дууг холын сумын төвд сонсоход аятайхан байв. Цэвэрхэн хоёр давхар байшинд ороход тэндхийн гуанз нь байв. Энд шөнөдөө цахилгаан гэрэл асаж шөнөжин ажилладаг юм байна. Би сумын төвийг таван жилийн өмнө үзсэнээ санахад барилга байшингууд нэмэгдэж төмөр замын буудал сүндэрлэн боссон нь улам сүртэй болсон байна. Энэ сумын ард Жамбалын хэлэх нь:

	Манай сумын төвийн боловсон сайхан болоход юм болгон бүрэлджээ. Энд нефть бааз, цахилгаан мэдээ, радио, авто засварын газар, гар үйлдвэр, бага сургууль, улсын өртөө, цахилгаан гэрэл, засмал зам, ердийн хөсгийн замтай болсон. Одоо манай хөгжилд их тус болох төмөр замтай болов. Ялангуяа сумын нутаг дундуур төмөр зам нэвт гарсанд манай ардын аж ахуйгаа хөгжүүлэхэд их тустай, соёл боловсрол, эд бараа өргөн дэлгэр боллоо гэж баярлаж байна гэхэд, Жамбалын хажууд сууж байсан багийн дарга нэгэн хүнээс манай ардууд төмөр замтай болсондоо их баярлаж галт тэргийг явах бүрд гараа даллан баяр хүргэж галт тэрэгний ажилчидтай уулзвал гар барьж мэндийг мэдэж, сэтгэлийн үгээ хэлдэг болсон. Жишээ нь: Далан настай Данзаны Хорлоо Улаанбаатарын төмөр замын хөдөлгөөнийг нээх өдөр, сумынхаа төвд үхэр тэргэн дээр сууж ирээд баяр үзэх гэж байна гэв. Ирээдүйн сайн сайхан байдлын төлөө зүтгэлтэйгээр ажиллаж байгаа манай ардууд төмөр замтай болсны ач гавьяанд ийнхүү биширч байгаад бид сэтгэл бахдаж байна. Энэ сумын төв урьдахаас түргэн хөгжиж манай хөгжлийн нэгэн чухал газар болох нөхцөл нь бүрдсэн байна гэж бодсоор бид галт тэргэндээ сууж Сүхбаатар хотын зүг явлаа. Замын хоёр талаар ардуудын хадсан өвсний нурууд энд тэнд харагдаж, тэртээ байгаа малчны цагаан гэрүүдийн гадуур хонь мал бэлчиж яваа нь сэтгэлд таатай байв.

	Манай хөгжилд галт тэрэг төмөр зам маш их тус болохыг бид хэлэлцсээр явлаа.

	 

	6. Үдшийн зугаа. 

	Галт тэрэг хурдлан явж байгаа боловч Сүхбаатар хот хүрэхэд бас л нэлээд хол байна.

	Нар шингэхийн үед бид вагоны хөдөлгөөнд бие чилж бараг үүрэглэх болов. Зарим нөхөд нойрсох өрөөнд бат унтана. Зарим нь нойроо сэргээх биеийн чилээг гаргах гэж дуу дуулж эхлэв.

	Бид анхандаа орос монголоор тус тусдаа дуулж явав.

	Дараа нь нэгэн нөхрөөс санал гаргаснаар монгол орчуулгатай орос дууг орос монгол хэл дээр зэрэг дуулахаар тогтов.

	Нөхөр Тарваа, Остапенко хоёр Сталины тухай дууг хоёр хэл дээр хослон дуулсан нь их сайхан ая нийлж бид бүгдийн сонирхлыг татсанаас бадаг бүрийн дараа нижигнэтэл алга ташиж хоёр дуучиндаа баяр хүргэв.

	Остапенкогийн дуулах нь гоц сайхан тул түүгээр украйн, орос дуунуудыг дуулуулж сонирхов. Дараа нь ерөөлч

	Дорж монголын урт дуунаас дуулж зөвлөлтийн нөхдөд сонирхуулав. Бидний зарим нь тэр дууны үгийг орчуулж зөвлөлтийн нөхдөдөө танилцуулав.

	Нөхөр Храковский бидний дуулахад хамт дуулаагүй байсан боловч манай зугаацалд их идэвхийлэн оролцож хөгжилдөн алга ташдаг байснаа гэнэт өөрөө нэгэн дуу аялж эхлэв. Бид түүний хоолон яруу цээл уянгатай ба дууны дорвитой сайханд сэтгэл булаагдаж цөм чимээ аниргүй сонирхож байлаа. Вагоны донсолгоонд манай ноцож байгаа лааны сууриуд бүжиглэх мэт бөнжгөнөж, нийлж салж, дохилзон бөхөлзөн байв.

	Храковскийн дуулж төгсөхөд бид удтал алга ташиж баяр талархал хүргэв. Ийнхүү бидний бяцхан концерт үргэлжилсээр байв. Бид Сүхбаатар хот ойртсоныг мэдэв. Бид зөвлөлт эх орны тухай дууг орос монгол хэл дээр зэрэг дуулж манай үдшийн зугаа ийнхүү халуун дотно найртайгаар төгсөв.

	Вагоны цонхоор гэрэл гэгээ үзэгдэж манай галт тэрэг буудалд ойртсоноо мэдэгдэн яндангаа дуугаргав. Бид

	Сүхбаатар хотонд иржээ. Биднийг автобусанд суулгаж

	Сүхбаатар хотын хойд захад байгаа зочдын буудалд хүргэв. Энд байшин нь саруул сайхан цонхтой маш дулаан, ор дэрнээс эхлэн цөм шинэхэн цэвэр байв. Бид гэртээ ирсэн мэт тохитой амарцгаав.

	 

	7. Байгалийг захирсан нь: 

	Бага үд болж байв. Нөхөр

	Храковский автобус ирснийг мэдэгдэв. Унаа хүлээж байсан бидний сэтгэл тэнийв. Храковский, бид нарт манай ажлын хамгийн сониныг үзүүлэхээр шийдэв. Бид Сүхбаатар хотоор сонирхон явахын өмнө хээр гарч төмөр замын өнгөрөн гарсан нэгэн сонин газрыг үзье гэв.

	Бид Храковскийн үгийг зөвшөөрч гадаа гарахад огторгуй цэв цэлмэг, нар дээр мандаж газар сайхан халжээ. Бид нэгэн хөнтөргөн давааг давж, Сэлэнгэ мөрний хөвөөг дагуулж байгуулсан төмөр замын даланд хүрч ирэв. Манай машин замын далан дээгүүр давхина. Энд том том хадан хясаанууд замын далангийн дээрээс налан ойчих гэж байгаа мэт өнгийлцөн дүүрэн уст Сэлэнгэ мөрөн замын далангийн ёроолоос өлийн цухуйх мэт давлаж, байгалийн сүрлэг үзэмж бүрдсэн байв. Энд Сэлэнгэ мөрний догшин урсгал олон мянган жил тулалдаад эвдэж дийлж чадаагүй байсан хадан хясаанууд урьдах шиг

	Сэлэнгийг элэг барьсан мэт өнгийлцөн Сэлэнгэ хадан хясаа хоёрын завсраар хүн явуулахгүй байдаг нь больжээ. Харин зөвлөлтийн зоригт хүмүүсийн хөдөлмөрт, хадан хясаанууд ялагдаад ганц хүний зай байтугай ган зам өнгөрөн гарах зай тавьжээ.

	Нөхөр Храковский Сэлэнгийн тохойнуудыг эмжин ой модон дундуур зурайн далд орсон замын өндөр чулуун даланг зааж 

	— Энэ даланг тавихаар бидний ирэхэд энэ хадан хясаанууд Сэлэнгийн оргилд эгц тулж байснаас, манай ажилчны зүтгэж ажиллах газар олдохгүй нисэж унамаар цавчим байсан. Бид, ажилчнаа уулын оройгоос олсоор аргамжиж дүүжин дээр ажилладаг байсан юм.

	Энд том дэлбэрэлт хийвэл, үүнд чулуу унаж үүгээр явдаг галт онгоцонд гэмтэл учруулж болох байсан, тэгээд бид, жижиг дэлбэрэлтүүдийг хийж, хэрэв усны чулуу үсэрч унавал бид ямар ч гүн уснаас уг чулууг шүүрдэж авдаг байсан. Бид ноднин өвөл Сэлэнгийн хөдөлгөөнийг ашиглаж ажлаа эхлээд одоо хүртэл тасралтгүй ажиллаж дуусахыг завдаж байна. Сэлэнгийн хэдэн хясааг дайрсан төмөр зам арван гурван километр урт, ажил нь төвөгтэй чимхүүрээс энд төмөр зам барихад хэрэглэдэг арга бүхнийг хослон хэрэглэв.

	Манай ажил хэдий (гүжир) нүсэр боловч түргэн хугацаанд бүтэмжтэй болов гэж хэлэхийг бид сонирхон сонссоор байв. Гэнэт нэгэн хадан дээр «большевикуудыг хаадаг саад байхгүй!» гэж улаан будгаар бичсэн харагдав. Энд үнэхээр ч большевикуд Сэлэнгийн хадан хясаанд хаагдсангүй, зам гаргаад хэзээ ч хаагдаж боогдож үзээгүй Сэлэнгийн том том салаа урсгалуудыг замын далангаар тас боож эзэлдэг эрэг гуунаас нь зайлуулж, их голд нь хүчээр нийлүүлсэн байв. Манай халуун найрамдалт гүрний их ард түмний хөвүүд охид бие сэтгэлээ харамгүй ажиллаж бэрхшээлийг нэртэйгээр туулж, манай ард түмэнд их зөвлөлтийн ард түмний ариун халамж санаачилга шингэсэн лут сайхан төмөр зам барьсныг бид биеэрээ үзээд үнэхээр их баярлаж сэтгэл хөдлөв.

	Зөвлөлтийн хүмүүсийн энд хийсэн цогт хөдөлмөр нь хүн байгалийг захиран байгаагийн нэгэн яруу жишээ мөн. Энэ сайхан дурсгалт жишээ монголын ард түмнээс байгалийг захиран эзэмшихэд шантаршгүй зориг оруулах нэгэн бат үлгэр болж манай үеийн үед мөнх дуурьсагдах нь зайлшгүй гэж бид хэлэлцэв.

	 

	8. Дугуй дээрх суурин. 

	— Аливаа юмыг биечлэн үзвэл, сэтгэгдэл төрөх нь хүчтэй, санаанд үлдэх сүрхий байдаг. Бид явгалан явж төмөр замын зам төмрийн угсрахыг үзэх үү? гэж нөхөр Храковскийн лавлан асуухад бид тэр саналыг дуртай зөвшөөрөв. Замын далан шороо дээгүүр зам төмрийн дэр модыг сул өрсний дээгүүр дамжин явахад аятайхан байв. Нөхөр Храковский бидний тэр модон дээгүүр сонирхон явахыг харж:

	— Энэ дэр модыг зөвлөлтийн модны үйлдвэрт хийлгэсэн юм. Хэрвээ Сүхбаатараас Улаанбаатар хүртэл замд хэрэглэсэн дэр модыг сунгавал монголын хойд хилээс өмнө хил хүрээд бас цааш таван зуун км-д илүү гарахаар тийм урт болно гэв. Бид хагас км явахад ган болд харшиж хангинан, гадас хадаас шаах нь эвлэгхэн сонсогдов.

	Манай төмөр замчин зам төмрийг угсардаг тусгай бригад ажилладаг, тэр зам төмрийг угсарч байгаа нь тэр гэж Храковский тэртээ далан шороо дээр язганалдан ажиллаж байгаа хүмүүсийг заав. Бид тэднийг угтан очив. Энд социалист зохионгуй хөдөлмөр өрнөж байна.

	Ажилчны хөдөлмөрлөх ажиллах нь цөм нарийн хуваарьтай ажилгүй сул минут байдаггүй юм байна. Хүдэр хүдэр ажилчид, том том бахиар зам төмрийг чимхэж. дэр модон дээгүүр хөлөө алдалгүй гүйлдэж, зам төмрийн уулзуурыг нийлүүлэхэд эрэгчин ирж, эрэгдэж хадаасчин дэр модыг тааруулж урт урт иштэй алхаар даллан даллан дэлдэж, дараа удаагаар хадаж, чигжүүрчин ирж дэр мод доогуур шороо хаялан чигжиж байна. Бидний сонирхон үзсэн хэдэн минутад зам төмрүүд залгагдан залгагдаж, төмөр зам улам улам урт болж байлаа. Эдний шаргуу ажлыг харахад элэгсэг найз хөвүүд ингэж бие биедээ тусалдаг, эв нэг, сэтгэл батын тэмдэг, энэхэн минутад ил харагдаж байв. Зөвлөлтийн гавшгай эрчүүдийн шаламгай хөдөлмөрийг бахархсаар далан шороо дээгүүр Сэлэнгийг өгсөн явав. Удалгүй галт тэрэгний яндан царгиунаар хашхирч, лут болд мөөрүүд ган замтай харших нь хүдэр нэгэн амьтан хүнд хөлөөрөө дэвслэх мэт сүртэй. Нөхөр Храковский зөөлөн яруу дуугаар:

	— Манай зам угсардаг бригад хэдэн цаг нэг газар суурилавч, хэдэн хоногт нэг нутагт байж болдоггүй, өдөртөө гурван км зам төмөр угсардаг улс, яаж нэг газар суух вэ? Тэдний сууц нь зам төмөр дээр байнга байж, задлалгүй нүүдэг байшинтай юм. Тэр харахгүй юу? тэдний «Дугуй дээрх суурин» нүүж явна гэж ирж яваа галт тэрэгний урт цувааг заав. Хориод байшин мэт вагонуудын хойноос арваад ачаатай вагон угсарч ирсэн ажээ. 

	Галт тэрэгний энэ хэсэгт ажилчны сууц, хоолны гуанз, угаалгын газар, ажилд хэрэглэдэг зам, төмөр хадаас төдүүл, төмөр эрэг цөм бүрэн байв. Энэ их ачаатай төмөр замыг хараад мөн их төмөр ордог байж дээ гэж хэлэлцэж байв. Нөхөр Храковский, 

	— Энэ юмнууд зөвхөн нэг өдрийн ажилд хэрэглэх зүйл, энэ төмөр замыг барихад нэгэн км газарт мянган тонн металл хэрэглэдэг юм гэв. Бид Улаанбаатар хүртэлх төмөр замд орсон металлын жинг бодоод магад

	400 сая кг металл орсон бололтой гэж хэлэлцэв. Энэхүү дугуй дээрх сууриныг бид сонирхсоор замын далан дээгүүр урагшлах тутам энэ ажлын зохионгуй хурдныг гайхан манай ард түмэнд үнэнчээр тусалж байгаа тусламжийн бадрангуй жишээг улам бишрэв.

	 

	9. Сүхбаатар хот. 

	Дүүрэн тунгалаг уст Орхон голын хойд хөвөөн дээр, аймшиггүй зоригт Сүхбаатарын нэрэмжит хот байдаг. Энэ хот бол хувьсгалын жилүүдэд манай олсон амжилтын нэг нь юм. 30 жилийн өмнө энд хэдэн хайлаастай цөл газар байжээ. 1921 оны эхээр их жолоодогч Сүхбаатар, Чойбалсан нар ардын хувьсгалт армийн анхны хороодыг энд зохион байгуулжээ. Дараа нь 1924 онд Монголд туслаад Зөвлөлт нутагтаа буцаж явсан улаан армийн ангиуд түр байрлаж байжээ. Гэвч суурин газар тогтсонгүй. Харин энд 1926 онд хүйтэн усаар ноос угаадаг хоёр байшин барьснаас эхлэн 1949 оны эцэс хүртэл 23 жилийн дотор 40-өөд албан байгууллага, худалдаа үйлдвэр, сургууль клубийн барилгууд, ардын хашаа байшин сүндэрлэн босож хоёр мянга гаруй болсон бөгөөд усан зам, ердийн хөсгийн замуудын уулзуур болжээ.

	1938 онд хотын захиргаа байгуулж, Сүхбаатар хот гэж нэрэлдэг болжээ. Энд цахилгаан гэрлийн хороо, цахилгаан мэдээ, шуудан бичгийн газар, радио хүлээн авдаг газар, монгол орос дунд сургуулиуд хотын клуб, Сталины нэрэмжит клуб, хүн, малын эмнэлэг, эмийн сан зэрэг байгууллагууд нэмэгдэж байгуулагдсаар байна. 1948 онд

	Сүхбаатар хот, социализмын их нийслэлтэй шууд төмөр замаар харилцаатай болов. Энд төмөр замын олон үзэсгэлэнт сайхан орон барилгууд шинээр сүндэрлэн байгуулагдаад Сүхбаатар хот сүрлэг өргөн болов. 1949 онд нийслэл Улаанбаатар хоттой шууд төмөр замын харилцаатай болжээ. Одоо Сүхбаатар хот уртаараа 10-аад км, өргөнөөрөө 1 км болж жил бүр жигдрэн хөгжихийн зам нь нээгдэж зөвлөлт их гүрэнтэй манай улсаас харилцдаг газар нь болж чадав. Бидний зарим нь нийслэлдээ буцах боллоо.

	Сүхбаатар хотоос Улаанбаатарын зүг автомашинд сууж Сүхбаатар хотын гудамжаар өнгөрөхөд Октябрийн их баярын 32 жилийн ой ба Улаанбаатарын төмөр замын хөдөлгөөнийг нээх өдрийн баярт, Сүхбаатар хотынхон Сэлэнгэ аймгийн ард түмний хамтаар урьд урьдынхаасаа улам эрчимтэй цээж дүүрэн баяр баясгалантай бэлтгэж байв. Сүхбаатар хотын гол гудамжийг зөвлөлт улсын далбаа, гоёмсог лоозон удирдагчдын зургууд, манай хөгжлийг харуулсан зураг хөргөөр сүртэй сайхан чимэглэгдэж байв.

	Айл бүрийн хашаанд лоозон, дарцгууд намирч, өрх бүрийн үүд хаалга чимэглэж байна. Багачууд хүүхэд хүртэл бяцхан дарцгууд хийж энэ хотод хэд хоног байж, түүний хөгжилд бахдалтай сэтгэл хангамжтай танилцсанаа хэзээ ч мартахгүй дурсана.

	1950 он.

	 

	
УЛСЫН БААТАР ГОНГОР

	(Түүний намтраас)

	 

	Гонгор, хорин насандаа ардын хувьсгалт цэрэгт мордов. «Хүнд шударга явдал чухал байдаг. Томоотой байж, эрдэм сайн сур! Идэвх оролдлого, сахилга батаар, саруул оюунаа тэжээн тэтгэж чадвал, сайн сурахын нөхцөл шим болно. Харьд барс шиг, халуундаа нар шиг яв! Номонд ухаалаг, нойрт сэргэг яваарай» гэж эцэг нь захижээ.

	Гонгор, ардын хувьсгалт цэргийн..дугаар ангид морьт цэргийн алба хаадаг байжээ. Гонгор хөгжилтэй залуу байлдагчидтай удалгүй танил болж нөхөрлөв.

	Энд байгаа залуус бол цөм Гонгорын адил ардын хүүхэд юм. Эд тус улсын уудам нутгийн энд тэнд төржээ. Тэд тус тус өмнөө ондоо мэргэжлийн ажлыг эрхэлж явсан хүмүүс боловч, зорилго зам нь цөм нэг, эх орны өмнө хүлээсэн хүндэт үүргээ биелүүлэхээр энд ирцгээжээ.

	Гонгор удалгүй тэндээс хилийн харуулыг товчилсон

	...ангид шилжив. Энд байлдааны олон төрлийн сургууль, тоо бодлого, дэлхийн байдал, улс төрийн хичээлүүдэд маш шамдан сурч эхлэв. Гонгорын мэдцийн хүрээ нь улам өргөжиж, улс төрийн хараа нь улам нэмэгдэж байв. Түүний хамгийн дуртай хичээл нь байлдааны сургууль, байлдаанд давших, атаклах, хориглох, гардан тулах эрдмээс эхлээд зэвсэг техникийг хэрэглэх журам, байлдааны гүн нарийн арга ухаанууд байжээ.

	Гонгор, хурд сэлэм барьж, хурдан морины хар гүйхээр цавчих, хатгах, винтов, хүнд хөнгөн пулемётоор мэргэн буудахад онд болжээ. Тэр анги дээрээ сурлагаар шалгарч хэсгийн даргын тушаалд дэвшив. Гонгор чөлөө цагтаа зүгээр суудаггүй, уурга засаж агт барилцах буюу сур зүсэж хазаар ногт зангидна. Хошин зугаатай үг хэлж нөхдөө инээлгэн баясгана. Урьд ан гөрөөнд явсан түүхээ хэлж хугацаа дуусаж цэргээс халагдаад гэртээ харина.

	Хурдан нохойтой болоод хөвчийн гөрөөнд мордоно гэж ярьдаг байжээ. Гонгор их нөхөрсөг тул байлдагч дарга нар түүнд тун хайртай, түүнийг маш итгэнэ. Гонгор ч тэдний итгэл хайрыг хүлээж чадаад, түүндээ эзэн болдог байв.

	Гонгор, 1934 оны хавар дорнод хилийн хариуцлагатай газрын нэг...харуулд салааны туслах даргаар дэвшин ажиллав. Газрын маш бартаатайг ашиглан, дайсан самбаа алдуулахыг цаг ямагт оролдоно. Гонгор ба тэдний нөхөд ийм оролдлогуудыг цаггүй цагдан сэргийлж дайсныг осолдолгүй баривчилсан удаа хэд хэд болжээ. 1935 онд хувьсгалт залуучуудын эвлэлийн гишүүнд элсэв.

	 

	* * *

	 

	1935 оны намар, дайсан манай дорнод хилийг олон, цөөн цэргээр зөрчих явдал үзэгддэг болжээ. 12-р сарын 19-нд дайсны зэвсэг бүхий үлэмжхэн цэрэг, манай Буландэрс гэдэг газарт харуулыг гэнэт довтолж, зарим дарга цэргүүдийг баривчлан, орон сууц, эд хогшлыг түймэрдэн шатаажээ.

	Буландэрсэнд шинэ харуулыг томилоход Гонгор салааны туслах даргын тушаал хүлээж очилцов. Дайснаас хилийг зөрчих явдал улам өргөн олон шинэ хэлбэртэй болж техникүүдийг хэрэглэв.

	1936 он гармагц дайсан, хилийг зөрчих явдал улам хурцаджээ. Буландэрсний харуулын хамгийн чухал сүв нь цагаан хошуу гэдэг ухаа байжээ. 1936 оны 1 дүгээр сарын 29-ний шөнө, Цагаан хошуун дээр зогсох морин постод Гонгор, байлдагч Базарсад нарын хамт гарчээ.

	Харуулын даргаас Гонгорт тушаал өгөөд энэ шөнө шуургатай, тэнгэр муухай байна, дайсан яаж ч магадгүй гэж нэмэн сануулжээ.

	Шөнө сартай боловч тэнгэрт тарлан үүл нүүж баруун хойноос тасралтгүй шуурч байв. Шөнө дунд болтол, Цагаан хошууны пост тайван байв. Хүйтэн жавар чангарч үстэй дээлийг нэвт жиндүүлэв. Гэнэт Цагаан хошууны зүүн хойд дор дайсны зүгээс машины гэрэл үзэгджээ.

	Гонгор нэгэн байлдагчаар харьяат харуулдаа энэ тухай мэдээ хүргэв. Чөдөрлөж өвслүүлсэн морьдоо барьж, олмоо чангалж, зэвсгээ шалгаад бэлхэн байдалд оруулав.

	Удалгүй мэдээ хүргэсэн байлдагч ирж сайн сэргийлж бай! Хэрэв түгшүүртэй цаг тохиолдвол түргэн мэдэгд! гэсэн харуулын даргын товч тушаалыг Гонгорт уламжлав.

	Сар шингэж шуурга ширүүдэв. Цасан бургадас хийсэн хаялж хэдхэн алхмаас цааш юм үзэгдэхгүй болов.

	Тэдний нүүр хүйтэн жаварт хайрагдан өргөс мэт ширүүн цас бургасанд гуядагдан час часхийж байв. Харуулын зүгээс гэнэт хэсэг юм ирэх нь үзэгдэв.

	Салхин сөрөх тул сайн ажиглаж болохгүй байв. Гонгор анхандаа харуулаас постын халаа ирж яваа юм уу гэж бодовч халаа ирэх цаг болоогүйг санаж сайтар ажиглавал постын халаанд ирэгчдээс хэдэн хувь олон тоотой байв. Гонгор дотроо хар санаж, дайсан мэхтэй шүү, тэд зүүн хойно гэнэт гэрэл гаргаж бидний анхаарлыг тэр зүг татаад одоо баруун талаас мэхлэн ирж магадгүй гэж бодов.

	Гонгорын бодсончлон дайсан харуулын талаас үнэхээр үнэг мэт мэхлэн шөнийн харанхуй шуургатай байдлыг ашиглан ирэв. Тэд удалгүй буудаж эхлэв. Гонгор хариу буудалцан үлдэв. Хоёр байлдагч нь тус тусдаа үүрэг гүйцэтгэхээр явав. Дайсны тоо, Гонгороос арав дахин олон боловч, Гонгор эх орныхоо хилийг ямар ч цагт батлан хамгаалахад бэлхэн байжээ. Тэгээд дайсныг оновчтой цохиж эхлэв.

	Тэдний дундах «онцгой цагаан хувцастай»-ийг дарга нь буюу тусгай мэргэжилтэн гэж мэдэв. Түрүүчийн сумаар түүнийг сөнөөсөн нь Гонгор эндүүрсэнгүй. Дайсан даргаа алагдсанд зориг мохож, нэгэн удаа хэдэн алхам ухран зугтаад дахин хүчээ зохион байгуулж давшин бууджээ. Арван зэрэг нэг чигийг барьж буудах тул Гонгорын дэргэдүүр дайсны аюулт сум шав шувхийн өнгөрч байв. Гэвч Гонгор айж сүрдсэнгүй. Харин манай цэргийн шөнө бууддаг сайн эрдэм туршлагыг ашиглаж, дайсны давшилтыг хэд хэдэн минутаар барьж саатуулав.

	Тэнцүүргүй тулалдаан нэлээд удаан үргэлжлэв. Дайсны зарим нь алагдавч, тэд хүч давуугаараа түрээ барьж ухарсангүй, харин гарзаа хайхралгүй төө төө урагш ахиж байв.

	Гонгор, мэргэн зориг самбаа гаргаж, мэрийн тулалдсан тул ганцаардсангүй, харин тулалдааны санаачилга нь Гонгорын гарт хэвээр оршиж, дайсныг халгаахгүй, тэдний давшилтыг саатуулсаар байв. Шуурга маш их шуурч байсан бөгөөд салхи сөрж буудалцсан тул, Гонгорын гар хүйтэн жаварт хөрж бээрсээр сүүлдээ бүр мэдээ алджээ.

	Буу нь бас гацав. Гонгорын буудах нөхцөлгүй болсныг дайсан ашиглаж хэдхэн алхам ойртон иржээ.

	Гэвч тэдний зүрхгүй ноход, манай окопт бүр тулгаран очихоос зүрхшиж байв. Тэгээд маш ширүүнээр галлажээ. Гонгор энэ тотгон дээр тонголзох мэт аюул тулгарсан үед бас нэг мэргэн ов гаргаж дайсныг мэхлэн давшилтыг нь саатуулав. Дайсан манай окопт дэндүү ойртсондоо бантан сандраад сүүлдээ Гонгорын буудсан|үгүйг ч ажигласангүй буудсаар байв. Гонгор дахаараа айгуус босгоод ар тийшээ сэмхэн сугаран зайлжээ. Дайсан ер сэжиг авсангүй тул хоосон дахыг эндүүрэн буудсаар байв. Гонгор дайсны ширүүн галын дороос мултарсан боловч, тулалдааны газрыг орхисонгүй. Харин дайснаа хэрхэн ялах аргыг бодолхийлжээ. Гэтээд дайсны ар хударгаар сэмхэн очив. Тэдний хүч байдлыг ажиглавал, хэдэн морьдыг нэг хүн бариад шуурганы уруу хараад сууж байжээ. Дайсны морь баригчийг алаад харуулын зүг тийш явж болох байсан боловч тэгсэнгүй. Харин дайсан давуу хүчтэй байсан боловч тэднийг мэхэлсэндээ мэхлээд, ээлжийн пост буюу өөрийн цэргийг иртэл тулалдааны газар байхаар шийджээ. Гонгор бээрч мэдээ алдсан гараа оролдсоор дулаацуулав.

	Тулалдаан эхэлсээр хоёр цаг болоход харуулаас юу ч ирсэнгүй. Гэвч тулалдаандаа улайрсан дайсан, манай хоосон дахыг эндүүрэн буудсаар байсан нь Гонгорыг тулалдааны газраа орхихгүй, өөрийн цэргээ хүлээх боломжийг өгөв.

	Удалгүй манай харуулын цэргийн хүчин ирж байгаа чимээг Гонгор сонсоод, манай дархан хилд шүлсээ савируулж ирэгсдэд төмөр гараар хариу өгөх бололцоотой болсноо мэдэв.

	Гонгор дайсныг зугтахад амдан буудав. Дайсны амьд үлдэгсэд нь сандарч мэгдсэн эрчдээ хилийн зүг ухаангүй зугтжээ.

	 

	* * *

	 

	Дайсан манай хилийн постыг олзлон авахаар шийдэж шөнийн харанхуй, шуургатай байдлыг ашиглаж ажиллах төлөвлөгөө хийжээ. Өдрийн цагт манай постын зогсох газар, хэрхэн мэхлэн очих чигийг газрын зураг дээр тэмдэглэсэн нь манай гарт орсон материалаас илрэв. Тэдний боловсруулсан төлөвлөгөө нь нэгд, манай харуулаас ирж яваа хүмүүс болж ойртох, хоёрт цагаан хошуун дээрх постын анхаарлыг хилийн зүг татахын тулд хил дээр машины гэрэл гаргах, гуравт, манай постыг өөрийн харуулаас нь тасалж хилийн зүг шахаж, баруун өмнө, баруун хойд зүгээс ороож очих гэжээ. Дайсан энэ төлөвлөгөөгөөрөө ажилласан боловч манай баатарт бут цохигджээ.

	Гонгорын энэхүү түүхт явдал тэр өдөртөө Монгол улсын нутаг бүхэнд агаарын мэдээгээр цуурайтан дуурьсав. Монгол улсын нам засаг, ард түмэн энэхүү явдлыг баатарлаг хэрэг гэж өндрөөр үнэлэв. Гонгорт «Улсын баатар» цол олгож, улсын дээд шагнал— улаан тугийн одон шагнав.

	Ард түмэн, Гонгорын баатарлаг явдалд бахархаж, ардын хувьсгалт цэргээ хайрлан тэтгэх явдал улам нэмэгдэв. 1 дүгээр сарын 31 буюу тэр түүхт явдлын хоёр дахь өдөрт Дорнод (одоо Чойбалсан) аймгийн төвийн албан хаагчид, ард түмнээс Гонгорын албан хааж байгаа ангид бэлэглэхээр төгрөг 13000, ямаан дах 30, ямаан дэгтий 30-ийг баярын улаан туг нэгийн хамт, тусгай төлөөлөгчид авхуулан мордуулсан байв.

	Мөн манай ардууд «баатар Гонгор» гэдэг дуу, найруулал, шүлгүүдийг бичиж баатар дайчдаа магтан сайшаасан нь олон билээ.

	Гонгор, салааны даргын тушаалд дэвшив. 1 дүгээр сарын 29-ний түүхт явдлаас хойш, Гонгор Буландэрсний харуул дээр ажиллав. Дайсны зүгээс хоёрдугаар сарын 12-нд Буландэрсний харуулыг хоёр дахь удаа довтлов.

	Дайсны амьд ба техникийн хүч, манай харуулаас их давуу байжээ. Энэ ширүүн тулалдаанд дайсны гол цохилт Гонгорын салаан дээр чиглэжээ. Дайсны танк манай хориглолтын окопыг дайрч, Гонгорт тулж ирэхэд нь ухралгүй хатуужин тулалджээ. Энэ тулалдаанд Гонгорын салаа нэг ч хохирол хүлээсэнгүй. Харин дайснаас нэлээдийг устгажээ. Ийнхүү манай тал ялжээ.

	Дайснаас хилийг зөрчих явдал бүр байлдааны шинж олж ирэв. 3 дугаар сарын 31 -нд Адаг дулааны харуулд болсон олон техник бүхий үлэмжхэн хүчтэй байлдааны үед Гонгор, хажуугаас тагнах үүргийг маш чадамгай гүйцэтгэв. 4 дүгээр сард Гонгор цэргийн дээд удирдлагаас дэслэгч цол шагнагджээ. Мөн онд Ардын хувьсгалт намын гишүүнд элсэв.

	 

	* * *

	 

	Манай цэргийн дээд удирдлага Гонгорыг танкчин болгохоор шийдвэрлэжээ. 1936 оны 5 дугаар сард Чойбалсан хот дахь (Зөвлөлт улсын туслан хамгаалах цэргийн ангид очиж, Т-24 гэдэг танкийг судалж эхлэв. Морин цэргийн хүн танкчин болох гэгч, цэргийн бас нэгэн нарийн чухал эрдэм ухааныг эзэмших тул соныхон байжээ. Гонгор, морин цэрэгт байдаг шигээ хичээнгүй оролдон суралцжээ. Гонгорыг хувьсгалын 15 жилийн ойгоор улсын нийслэл Улаанбаатарт айлчлан ирэхийг урив. Чойбалсан хотоос нийслэл Улаанбаатарт нисэх онгоцоор ирэв. Улсын их наадмын талбай дээр баатар Гонгорыг угтаж ард түмэн цуглааныг үйлджээ.

	Цугларагсад өөрийн залуу баатрын гарыг сэтгэл хөдлөн чангаар атгаж, хэмжээгүй баяр бардамналыг илэрхийлэн хөгжилдөж байв. Нийслэлийн гудамж зээлээр явахад Гонгортой зориуд уулзаж золгогчид тун олон байв. Түүний баатарлаг явдлыг амнаас салгахгүй бахдан хэлэлцэв.

	Гонгор, улсын их наадмаас буцаж, Танкны түр сургуулийн төгсөлтийн шалгалтыг сайн өгч, дээд удирдах газраасаа шагнагджээ. Тэгээд...дугаар дивизэд танкны салааны даргаар томилогдов. Гонгор, танкны ангид очоод, морин цэрэгт байснаас улам их шаргуу ажиллав.

	Мөн энэ үед тус улсын дотоод байдал хурц байсан юм.

	Гонгор ардын дайснууд хулгайн аргаар байлдааны танкийг эвдэх, шатахууныг сүйтгэх явдалтай цуцалтгүй тэмцжээ. Үүний үрээр танкны салааны ажил нь сайн байжээ.

	Гонгор танкны ангид зүтгэлтэй сайн ажилласан тул удалгүй танкны сумангийн даргад дэвшив. Тэгээд тэнд 2 жил шахам биеийн амрыг бодолгүй, өдөр шөнөгүй их хөдөлмөр гарган нэр төртэй ажиллав.

	1937 оны 10 дугаар сард ахлах дэслэгч цол шагнагджээ.

	 

	* * *

	 

	Гонгор, 1937 оны 11 дүгээр сард Октябрийн нийгэм журмын агуу их хувьсгалын 20 жилийн ойд Зөвлөлт улсад айлчлан очсон, монголын төлөөлөгчдийн бүрэлдэхүүнд оролцон явав. Гонгор тэгж анх удаа Зөвлөлт улсын аварга их хөгжил бүхнийг нүдээр үзэв. Зөвлөлт Холбоот Улсын маршал Ворошиловтой уулзаж эрдэнэ мэт сургаалыг олж сонсов. Ворошилов «Чи цэргийн дарга хүн, энэ эмээлийг тохож, энэ дурангаар хар, энэ буугаар буудаж, дайснаа сөнөөж, улсаа хамгаалж яв!» гэж сурган хэлээд дарга эмээл буу дуран шагнажээ. 1938 оны эхнээс бүх цэргийн автомашины сургуулийн захирал хуягт бригадын тагнуул ангийн дарга, хуягт бригадын дарга хүртэл дэвшин ажиллажээ.

	Гонгорыг хуягт бригадын дарга байх үед монголын шинэ, нэртэй нэртэй танкчид төрөн гарав.

	Жанжны шалгалтад хуягт бригад дээгүүр суурийг эзэлдэг болжээ.

	1939 оны эхээр Гонгор хурандаа цол шагнагджээ.

	1939 онд дайсны зүгээс манай Дорнод хил рүү цэргийн үлэмжхэн хүчээр халдан довтолсон хүнд эмзэг үед Гонгор нэгэн нүсэр их үүргийг алдартай сайхнаар биелүүлэв. Энэ нь Монгол улсын армийн хуягт ангийг алсын анхдугаар маршид мордуулж аялуулах явдал байв. Гонгор Зөвлөлт улсын мэргэжилтний халуун дотно тусламж зөвлөгөөнтэйгөөр хуягт ангийн алсын маршийг амжилттай хийжээ. Дорнод хилийн ойр очиж, бүх ангиа хувьсган далдлах ажлыг чадамгай зохиожээ. Ийнхүү Халх голын байлдаанд идэвхтэй оролцож, эх орноо хамгаалах хэрэгт гавьяа байгуулжээ.

	1955.

	 

	
ГОМДЛЫН БИЧИГ

	«Матар» сэтгүүл танаа, магад учраа гаргаж манлай гэгээн ёсоор манай гомдлыг тайлна уу.

	Саар муу эдлэлийн тухай саяхан нэг шүүмжлэл гарав. Тэр шүүмжлэлд даруй гологдож дутагдал болсныг шүүмжилжээ. Үйлдвэрээсээ сайн гэгдэж гараад, үй олонд гологдсоныг үзүүлжээ. Тоо өнгө хоёрт нь толгой нь эргэдэг мастер байдаг юм уу? Эдийн дутмаг чанарт ээлтэй, өлзийтэй шалгагч байдаг юм уу? Дэлгүүрт гараад байхдаа дээд сайн эд шиг байдаг, дэргэд нь халдаад эдлэхээр дэндүү хэврэгхэн байдаг. Муу чанарын бараа мундахгүй олон байна. Дотоод үйлдвэрийн гутлуудад дориун үзэмжтэй нь олон байдаг. Олон сайны дундаас олиггүй нь нэлээд байна. Хотын гар үйлдвэрийн савхин гутлаас, хорь хоног өмсөлгүй завжаараа зад тавьдаг, зан тах нь мулт унадаг ч бий.

	Гутлын артелийн улласнаас, гуч хоног өмсөлгүй уллагаараа дэлбэ үсэрч ул нь салдаг ч олон бий. Аж үйлдвэрийн комбинатын савхин гутлаас ардын хэрэгцээнд гаардаггүй нь уужим нэгийг нь авбал ул нь урт болоод нарийхан, ул тааруу нэгийг нь авбал уг боомоороо давч бариухан өргөн нарийн түрийтэй өмнөө гутал хэд бий.

	Эсгий гутлын фабрикийн бор эсгий гутлаас ижилсдэггүй нь аль олон байдаг. Хатангир хөлд нэг нь таармаар, хавантай хөлд нөгөөх нь тохирмоор, хоёр ондоо гутал хоршоо болгонд бий. Нарийвчлан чанарыг нь ажвал нар сар ч харагдаад байдаг- Үйлдвэрийн даамал мастер, үйлч уран ажилчдын зарим нь үл бүтэхийн балчигт шигдсэнээс үнэн мэргэжлээ ийнхүү гутааж байна.

	Соёны уулс мэт их амжилттайгаар сайхан алдар нь мандаж байхад, саар дутагдлын сүүдэр дагалдах нь самуун үүлс нарны талыг халхалсан мэт.

	Шившигт муу явдлыг шивнэж дарахын хэрэггүй. Ширүүн шүүмжлэлийн дөлөөр ширхэг ч үлдээлгүй арилгая!

	Гомдсон бичиг нь минийх, гол санаа нь олных...

	1948 он.

	
ЦЭРЭГ, МАНАЙ АРДЫН ХАЙРЫН ТӨВД БАЙДАГ

	Монгол оронд хаврын урь орж, хүйтэн цаг тайлагдаж хөр цас хайлахад хүний сэтгэл тэнийдэг жил жилийн хаварт үзэгддэг жирийн амьдрал билээ. Хавар хаврын дотроос энэ хавар монгол хүний сэтгэлд давхар давхар баяр тохиолдсон онц дурсгалт хавар болов. Хөвчин монгол орны хүн ардад эрх чөлөөний хавар ирж, хөгжилтэй жарган амьдрах болсоор 40 жилийн нүүр үзэж байна.

	Удирдан чиглүүлэгч Ардын Хувьсгалт Намын их баярыг урьд урьдаас урамтай зоригтой тэмдэглэв. Удалгүй бас монголын ард түмэн, учиртай нэг сайхан баярыг ёслон өнгөрүүлж байна. Тэр баяр бол монгол хүний эрхэмлэн бахаддаг эр цэргийн баяр юм. Улсын сүр эр цэрэгт оршино гэж, эр цэргийн эрдэм боловсролоо хөгжүүлье гэж монголын ард түмэн мөн ч олон жил тэмцсэн юм аа.

	Тэр тэмцлийн ач гавьяа нь тэр бүр гардаггүй байсан билээ. Судар түүхийн шарласан хуудаснуудад салхи оруулж шударга ардын тэмцлийг судалж ардын аман зохиолын ариун сангаас тана сувд түүхэд төрүүлж бойжуулсан ард түмнээ түйвээгч данснаас хамгаалж унасан газар, угаасан усаа учрах дайснаас аварч явсан эр цэрэг, дайснаа дарж, дархан цолоо мандуулсан баатрууд гэж бахдан бахадсан байдаг билээ. Гэвч энэ бол эрт урьдын цэргийн тухай дурсгал юм аа. Тэр цэргүүд ардын хөвүүд байсан боловч тэр бүр ардынхаа эрх ашгийн төлөө зүтгэж амждаггүй байсан нь хайрлалтай хөөрхийлөлтэй.

	Цаг цагаараа байдаггүй гэгчээр цэрэг эрийн явдал ч

	Монгол оронд өөр болжээ. Манай ард түмэн өөрийн Эрх ашгийг хамгаалах их хэрэг үйлст эр цэргийн эрдмийг бүрэн зориулах үнэхээр сайхан завшааныг шантралгүй баатарлан тэмцсэний ачаар 1921 онд олж авсан нь баярлалтай, бахдалтай.

	Ардын хувьсгалын түүхийг үзвэл, номхон бор хэмээх ардын цэрэг ноён гамингийн цэрэг ба бароны дээрэмчдийг ялж хөх шар туг унаж, улаан туг мандах болжээ.

	Хүн хүнээ цэргийн сүрээр дарангуйлах ёс манай оронд эцэс болсоор 40 жилийн ой болов. Энэ бол ард түмэн өөрийн элгэн садан ардын цэргээ нэгэн санаа нийтийн хүчээр чин үнэнч тэтгэн халамжилсны үр дүн юм аа.

	Ардын журамт цэрэг, ардын хувьсгалт цэргийн цог жавхлан төгөлдөр байлдааны баатарлаг түүх нь мятаршгүй тэмцэгч манай ард түмний түүхийн алтан хуудсыг шинэ шинэ хэрэг явдлаар баяжуулж өндөр настны өршөөлт хайрын дурсгал болж, өсөх идэрчүүдийн бахархан дуурайх сайхан сургамж болж байна. Ардын хувьсгалт цэрэг ард түмний хайр халамжийн төвд оршсоор ирсэн нь манай ард түмний нэн шинэ түүхээс мэдэгдэж байна. Ардын журамт цэргийг балчир бага байхад эд агуурс, агт морь, оюун сэтгэлийн их тус үзүүлсэн ард Базарын Пунцаг, Дамдинсүрэн занги, Данзан лам, Эрдэнэ вангийн хошууны ард Лутаа, Хэнтий аймгийн ард Дэчингийн Гончиг нарын тустнуудын бие хөрөнгө сэтгэл гурваа ардын цэргийг бойжуулан хөгжүүлэх хэрэгт бүрэн зориулсан олон зуун ардуудыг өнөөдрийн баярт өдөр дурсан санацгаая.

	Амрах цагаа хасаж, ажиллах цагаа сунгаж, эх орондоо ихийг бүтээж ардын хувьсгалт цэргийн ялалтад шударга хөдөлмөрөөрөө асар их тус хүргэсэн аж үйлдвэрийн ажилчид ардын сэхээтнүүд, улсын аж ахуйн ажилчин, техникч, нэгдлийн малчдын алдар гавьяа нь юутай их билээ. Ардын хувьсгалт цэргийн дайчдыг хайрлан үзэж халамжлан дэмждэг халуун элэгт ард түмнийхээ ариун нандин сэтгэлийг уран үгээр илтгэн гаргасаар ирсэн яруу найрагчид уран зохиолчдыг баясгалант энэ өдөр бас л бахархан дурдууштай.

	Цагаан Лавай үлээж цаглашгүй их тэмцэлд ард түмнийг дуудагч ардын журамт цэргийг үнэнхүү сэтгэлээр дүрслэн зурсан монгол зураачаас эхлэн манай орны бахархлын нэгэн нь болсон уран гартан нарын сайхан бүтээлүүдэд ардын хувьсгалт цэрэг, түмэн ард маань эцэг мэт дотнолж эх мэт ариун сэтгэлээр өршөөж байдаг буянт цагаан санааг яруу хурцаар өнгө будаг ялгаруулан утас зүйдэл жигдрүүлэн үнэхээр сайхан дүрсэлсэн байдгийг энэ тэмдэглэлт өдөр эрхбиш бахдууштай.

	Социализмыг өрнүүн байгуулах энх тайвны эгнээнд хүндтэй суурийг эзэлсэн манай ажилчин, нэгдэлчин, сэхээтэн нар эх орны сүр жавхлан болсон ардын хувьсгалт цэргээ үлгэрлэшгүй их хайр дурлалаар өдөр тутам төрөл бүрээр халамжлан тэтгэж байдгийг өчүүхэн хэдэн үгээр өгүүлбээс ийм байна.

	 

	
ШИНЖИЛГЭЭНИЙ АНГИЙН «ШУЛАМС» СОНИН

	... Бороо үе үе орж замын шавхай яггүй. Жолооч С. Унишков урьд яваагүй тэргүүр харгуйн бартаанд сэтгэл түгшин их л болгоомжтой явна. Нар жаргахын алдтайд Дархан хотын бараа хадагдлаа. Манай шинжээний анги малтах газраа эрж нэлээд газраар хэсэж, урьд нь, ноднин тэндээс булшинд илэрч байсан УБ— СБ-ын төмөр замын «126 километр» тэмдгийн ойролцоо тохинолоо. Хараа голын хөндийд багтах «Нэргүй» элсэн хошууны хавьд бид малтах ажлаа эхэллээ. Хараад ийм элсэн хошууд мундахгүй олон... 1940 хэдэн онд төмөр зам тавихаас эхлээд Хараагийн хөндийд шинэ хот босгох, засмал зам барих газар шорооны ажил өрнөхийн дашрамд Хараагийн хөндийд элсэн довцог, манхан хошууг тас зүссэн ажлын үед маш ялзарсан модны хугархай өөдөс, шавар сав суулганы хагархай, элдэв ясны үйрмэг гардаг болжээ.

	Тэр олдворуудын ихэнх нь үрэгдэж зарим нь эрдэмтэн нарын анхаарлыг татжээ. 1950-аад оноос Хараагийн хөндийгөөс 2 мянгаад жилийн өмнөх үед буюу монголын Хүннү улсын түүхэнд холбогдох эд эдлэл сав суулганы зүйлсийг археологич нар цуглуулж Хараа гол руу хатгаж орсон олон элсэн хошуу бэсрэг манхны хөрсөнд нууцгай оршуулгын газар байна гэж үзэх үндэстэй болж монголын Хүннүгийн үеийн булшны орших нэгэн шинэ газрыг мэджээ. Иймэрхүү далд оршуулга булш орос Хиагт хотын хавьд бий нь аль хэдийн. XIX зууны үед мэдэгдэж малтан шинжилсээр байгаа ажээ.

	Монголын хувьд элсэнд далд оршуулсан булшнууд Хараагийн хөндийд олдох илрэх болсон нь шинэ зүйл ээ.

	Тийм учраас түүнийг малтан хайж эхлэх нь мөн л шинэ ажил юм аа. Манай сонирхсон элсэн хошуу Хараагийн зүүн талаас шааж оржээ. Түүнийг төмөр зам, засмал зам 2 удаа тас хэрчин гарч одоо нэг элсэн далан, 2 элсэн довцог болгожээ. Эдгээр судлагдахуун-газраас, аль алинаас эртний булшинд газрын ажлын дашрамд эвдэгдэн илрэн гарч зарим олдворыг археологичид хураамжлан авчээ. Бид засмал замын зүүн талын довцгийг шинжиж газрын хөрсөн дотроос далд оршуулгын булшнуудыг хайж газрын элсэн өнгөн хөрсийг хуулж малтаж эхэлгэн билээ.

	Малтагдахуун болсон газар маань хуучин Дархан, шинэ Дархан, Цагаан тоосгоны завод, Цахилгаан станц 4-ийн хооронд онолдсон тул үйлдвэрүүдийн ажилтан, ажилчин нарын ажилдаа ирэх очих улаан зам дээр байлаа. Нийт улсын хэмжээгээр соёл шинжлэх ухаан хөгжсөний эрх юм уу Дарханчууд ч түүх соёлын дурсгалд тийм ч дуртай юм уу явган, морьтой, машинтай заримдаа галт тэрэгтэй сонирхон ирэгчид даанч олон. Биднийг сайхан ажилтай, газар нэвт харах эрдэмтэй гэж хуусдуу хөнгөмсөг сэтгэлээр шагшин гайхна... Дархан хот найрамдлын хот учир энд монголчуудаас гадна Европын олон хэлийн хүмүүс тойрон үзэгчид, элчин сайд, эрдэмтэн инженер, тусгай мэргэжилтэн нар мөн олноор ирнэ... Зарим өдөр залхуу хүрэм олон асуултад зав гарган хариулах тойвтой ажил нэмэгдэж бараг ижил тайлбарыг цээж болтлоо хариулж байлаа. Олон хүн дунд ойлгоцгүйхэн олиггүй хүн ганц нэг байдаг бололтой. Малтсан газрын хананд шөнийн цагт «Вий» (шуламс) гэж бичсэн явдал хоёр ч удаа гарлаа. Элсэн хөрс малтахад хялбар мэт боловч хүрздэн хаях нунтаг шороо даанч арвиндаа.

	Хуучин шинэ Дарханы сургуулийн монгол орос сурагчид санаагаараа хүнд тус хүргэгчид их л ажил хийж өгцгөөлөө. Тэгээд хорин хэдэн өдөр гараар ухаж, хоёр өдөр бух малтуураар малтаж 6 булш илрүүлэн оллоо...

	Цөм модон хагуурцаг (авс)-тай бүгд эрт цагийн тонуулчны хүйтэн гар сүрхий лав орсон бүрэн ч юмгүй бүтэн ч юмгүй байлаа. Гэвч тонуулчин, шинжээчин хоёрын сонирхол нийтлэг биш тас өөр, шал ондоо байдгийн ачаар бид монголын түүх-судлалын ухаанд бяцхан боловч урьд олдоогүй шинэ материалыг олсоон...

	Оршуулгын хагуурцаг нь дан давхар хоёр янз байжээ. Дан нь ердийн австай адил (2 м), давхар нь жирийн авснаас урт (3 м) дорвитой том, мод нь бүдүүн байсан... Ийм байдал нь энгийн үзэж сонирхогчдын ойлгоцыг өөр өөр болгож 2-3 м өндөр том хүний тухай «онол»-ыг манай малтлагын амсар дээрээс өнгийж харуут «дэгслэн зохиох» хүн байснаас гадна гадуур ч мөн энэ тухай «цуу» тараах тал байлаа.

	Бидний малтсан бүлшнуудаас гарсан хүний араг яс нь бүрэн байсангүй, тонуулчны ширүүн мутарт өртөж хагас зэмдэг болсоор бас уджээ. Тэгэвч манай археологич

	Ю. С. Гришин, антропологич Намсрай-Найдан, Н. Н. Мамонова нар тэр олдсон ясны материалаар 1.5-1.8 м орчим өндөр 17.45.80-аад насны эр эм хүн байжээ гэж эрдэм мэдлэгийн үүднээс зөв тодорхойлж үзэгчдэд элдэвчлэн тайлбарлаж хэлсээр байлаа. Тэгэхээр 2000-аад жилийн өмнөх нийт хүнээс орчин цагийн одоогийн нийт хүн нам жижиг болсон тухай дэл сул яриа үндэс муутай нь мэдэгдэж байлаа.

	Дархан хот хавиас булшны эд-үнэт зүйлийг янз бүрийн хүн их олсон тухай биднээс асуудаг л билээ. Биднийг ч олсон зүйлээ гүйцэд хэлэхгүй байна гэж битүүдээ зэмлэх явдал ч гарч байлаа. Энэ нь үндэс ишээр тун ч дульхан дутмаг яриа юм байна билээ.

	Бидний Дархан хотын хавиас богино хугацаанд олсон материал маань монголын өвөг дээдсийн эртний түүхийг тодруулахад нэмэгдэл шинэ соргог баримт болж юун магад гэж бодсоор бороо орж цас будагнасан нэгэн жирийн өдөр Улаанбаатарын зүг мордож билээ. Миний 20 дугаар удаа хээрийн шинжилгээний ангид явалцсан сонины тойм энэ дээ...

	 

	
МОНГОЛЧУУД ЭРДМИЙН ОХИЙГ ХҮРТЭГЧИД БИЛЭЭ

	1. Түүхийн хуудсыг сөхөн үзэхэд аймаг угсаатан ард түмнүүдийн хөгжлийн ахиц хурд нь харилцан адилгүй удаан түргэн заримдаа бүтэмж муутай байсаар иржээ.

	Монгол орныг XIX— XX зууны эхэн үеийн боловсон орнуудтай зүйрлэхэд түүний их л хоцрогдсон нь илэрч байжээ. Европ дахинд хөрөнгөт нийгэм хөгжиж байхад монголд дотоод хөгжлийн элдэв удаашрал, гадаадын дарлалын хор уршгаар дундад эртний байдал хэвээр байсан нь үнэнтэй. Энэ нь монголын «түүхэн хоцрогдол» гэгч хөрөнгөтний «онолыг» гаргах аян шалтаг болжээ.

	Хоцрогдол бол огт хөгжил хөдөлгөөнгүйн үзэгдэл биш ээ. Монголчууд европчуудаас маш удаан ээдрээтэй замаар урагшилж байсныг манай түүх харуулж байсан байна. Гэвч үнэн байдлыг зөрж хөрөнгөтний нэлээд эрдэмтэн нар монголчуудыг соёл боловсролгүйчүүдийн үлгэр жишээ мэтээр шагшин бичих нь олон байжээ.

	XIX зууны үед оросын угсаатны зүйч Харузин нүүдэлчдийн гэр хэлбэрт барилгыг судлаад нүүдэлчид хөгжилгүй зогсонги гэдэг «онолыг» няцааж нүүдэлчид удаан боловч урагшилж байна гэдэг дүгнэлт хийсэн байдаг юм аа. Маркс Энгельс хоёр германы шинэ Гегельчүүдийн гүн ухааны гэм алдлыг тунгааж шүүмжлэхдээ монголчуудыг хүн төрөлхтний оюун ухаан нээгдээгүй үеийн болхи сэтгэлгээний түүхэн жишээ болгон үзэж байсныг эрс буруушаажээ. Тэгээд Маркс Энгельс хоёр «Герман үзэл суртал» гэдэг алдарт зохиолдоо 1845-1846 онд үнэндээ, монголчууд бурхан тэнгэрээр оролдохоосоо хоньдоороо оролдох нь бүр илүү байсныг Макс Штирнер мартчихаад «хүмүүс монгол арьстны шаргуу тэмцлээр сахиус тэнгэрийг бүтээсэн гэж «бодож байна-хэмээн няцаан бичсэн байна. (Гуравдугаар боть, зуун арван тавдугаар тал). Энэ нь монголчуудын оюун сэтгэлгээний шинж чанарыг түүхэн материализмын үүднээс тодорхойлсон үнэт заалт болно. Ингэж марксизмын

	Классикууд ба зөв үзэлт эрдэмтэн нар үзэл онолын ширүүн тэмцэл хийж харийн ба дотоодын дарлалд хэлмэгдэж байсан монголчуудын үнэн байдлыг тодорхойлж өмөглөн байсныг тэр цагт манай ардууд мэдээгүй хоцорсон нь хөөрхийлөлтэй боловч, Маркс Энгельсийн их үзэл санааг биежүүлсэн одоогийн гэгээн цагт бидний монголчуудыг элэгсэг үзэж байсныг олж мэдсэн нь мөн ч цаг хожимдоогүй завшаант явдал болбой.

	Монгол хүн малдаа хайртай байдгийн адил бас ном эрдэмд дуртай байсан. Монголчууд олон зуун жилээр малын хүчир нүсэр ажилд борви бохисхийх завгүй явсан боловч эрдэм номыг эрхэмлэн оролдох үндэсний сайчуудыг үе үед төрүүлж хойч үедээ соёл боловсролын өвийг үлдээсэн намтартай. Тухайн цагийн эрдэм ухааны шимийг хүртэж малчны ухаан мэдлэгийн хураамж болсон «Алтан дэвтэр» «Нууц товчоон», «Өнчин хүүгийн цэцэлсэн шастир» зэргийн уран сайхан бичиг зохиолыг бүтээн, эртний дорно дахины соёлт орнуудын эрдэм ухааны сор зохиолуудын зарим нэгд нь дэлгэрэнгүй тайлбар үйлдэж тэр ухааны талаар олон боть ном зохиож их өв хоцроосон, монгол эрдэмтэн олон зуугийн нэр алдрыг түүх судраас мэдэж болно.

	2. Монголчууд нар шингэхгүй зүгийн соёл боловсролтой нэлээд сайн танилцаж эхэлснийг XIII зууны үеэс гэж бодно. XIII зууны үед Францын мөнгөч уран Вилгельм Бушье нар Каракорум хотноо ажиллаж байсан бөгөөд 1200 тавин хэдэн онд Каракорумд өрнө зүгийн эрдэмт Элчин Плано Карпини, Гельом Рубрук нарын олон зуун элчин төрийн зүтгэлтэн эрдэмтэн нар нэгэн зэрэг ирж байсан. Мөн монгол элч нар ч өрнө зүгт Франц, 

	Англи хүртэл хүрэлцэн очиж байсан тухай судар бичигт тэмдэглэгдэн үлджээ. Бас Газар дундын тэнгисийн хөвөөнөөс ирж монголын төрд зүтгэж байсан Италийн Марко Полыг ч дурдахад болох юм.

	Малчин монголчуудын тэр төр-соёлын холбоо нь удаан насалж хөгжсөнгүй олон жилд тасалдахад хүрчээ.

	Гэвч монголчууд Европын шинэ цагийн соёл ухааныг аажмаар олж танилцах үндэс иштэй байсан байна.

	Шинэ цагийн эрдмийг олж танилцан эхлэхэд оросын их ард түмэнтэй айлсан сууж байсан явдал нэн их ач холбогдолтой болжээ. Феодалын харанхуй ёсны хүлээсэнд олон зуун жил аг баригдаж хөдөлгөө муутай болсон монголын нийгмийн хана туургыг нэвтлэн шинэ цагийн уур амьсгал үзэл санаа оросын зүгээс аажмаар нэвтрэн ирэх болсон нь монголын сэхээтэн малчид юуны өмнө тэдний бичигтэн авьяаст хөвүүдийг буддын шашны хоосон чанарын бурангуй номнол хиадын дээдсийг эрхэмлэх үхширмэл ёсны зэрэг үзлийн бүгчим агаар амьсгалаас яваандаа ангижирч шинэ утга соёлд хандаж амьдралд нягт холбоотой эрдэм ухааныг сонирхох таатай нөхцөл боломжийг бүрэлдүүлж байжээ.

	3. Цагаагчин гахай жил буюу 1911 онд Манж-Чин улсын 220 жилийн дарлалаас ар монголчууд тусгаарлан салахад тусалсан Орос улсад монголчууд элэгтэй болж ном бичигт дуртай монгол эрдэмтэн сэхээтэн нар орос зүгээс ирэх эрдэм ухааны зүйлд их л сэтгэл тавьж зарим нь үр хүүхдээ Нийслэл Хүрээн дэх орос сургуульд суралцуулж эхэлжээ. Тийнхүү монголчуудын сэхээтэйхэн зарим хэсэг нь ХХ-зууны эхэн үеийн шинэ эрдэм ухаан ард түмнийг жаргуулах тухай үзэл суртал гай танилцах аятайхан зам боломж нь нэмэгдэж байжээ. 1912 оноос эхлэн Нийслэл Хүрээнд өчүүхэн боловч шинэ цагийн тоног төхөөрөмжтэй хэвлэлийн бага хэмжээнийхээ дэн газар байгуулагдаж монгол хэлний сонин бичиг ном дэвтэр хэвлэж бага сургуулиуд байгуулж үндэсний бичиг тоо бодлого орчлонт ертөнцийн байдал зааж дундад сургууль үүсгэж орос англи хэл зааж багачууд залуучуудад элдэв мэдлэг ухааныг эхлэн мэдүүлж монгол цэргийн залуусыг европ цэргийн эрдэм сургуульд сургаж, эсгий гэр бүрд оросын эрдэм ухааны тухай цоо шинэ сонин сэвүүн үг яриа дэлгэрч эхэлсэн байна. Ард түмний хэргийн төлөө үнэнчээр тэмцэгч Гембержевский, Кучеренко, Буриад эмч Цебектаров, Чайванов нарын зэрэг нөхөд монголчуудтай хамт ажиллаж дотно харилцах болж хөдөө орон нутагт худалдаа наймааны хэргээр орос татар хүмүүс хөлхөж эрдэм шинжилгээний ажлаар орос эрдэмтэд жуулчлан явах нь олширч тэдний дунд явсан хувьсгалт үзэлтэн нар дарлагдсан монголчуудын дунд үзэл санаагаа битүүхэн нэвтрүүлж байдаг байжээ.

	4. Умард хөрштэйгөө харилцах харилцаа олширч хил залгасан нутгийн ардууд бие биедээ айлчлах боломжтой болж монгол сэхээтэн сонгох тушаалтан түшмэл бичээч нар Орос улсад албан амин хэргээр одож оросын улс төрийн амьдралын төв болсон Москва Петербург Алс Дорнодын их замын чухал шижим болсон Эрхүү зэрэг хотуудаар олон цөөн хоног сууж ард олны байдал соёл боловсролын зах сэжүүртэй танилцаж нүд тайлж ухаан уужирч хааяа цагаан хааныг эсэргүүцэн тэмцдэг намын хүний тухай чих тавин дам сонсож ирэх явдал нэмэгдэж тэрхүү сонин мэдээ нь сэхээтэн нарын дунд сэмхэн түгж байжээ. Мөн Орос газраа монгол залуучуудыг сургууль хийлгэхээр одуулсны дотроо хожим ардын нам төрийн зүтгэлтэн болсон Чойбалсан, Дамбадорж, Жадамба нарын зэрэг золбоотой хөвүүд байлцжээ. Монгол сурагчид оросын дорнод сибирийн улс төрийн төв Эрхүү хотноо хэдэн жил сууж тэндхийн идэр залуус лугаа нөхөрлөж хувьсгалт үзэл санааны амьсгал амсаж орос дахинд 1917 оны 2-р сарын хувьсгалын нүргээнт хэрэг явдал болохыг чихээр сонсож нүдээр үзэж байсан нь ардын ирээдүйн тэмцлийн зохион байгуулагчид үзэл суртлын ажилтан нарын төрөн гарахад нэгэн зүйл бэлтгэл болсон байна.

	Ингэж дэлхийн хувьсгалын төв Орос орноос хүн төрөлхтний дэвшилтэд үзэл санаа, тэмцлийн идэвхт зарчмын үзэл санаа манайд элдэв замаар нэвтрэн малчин монголчуудын сэтгэлд хоногшин идээшсээр гадаад дотоодын дарлагдлыг тэмцэн босох тэр тэмцлийг учирлан мэдэх, дэмжин оролдох учир идэвх зоригийг нь сэргээн бэлтгэж ард түмний тэргүүний хэсэг нягтран нэгдэхэд дөхөм болж байжээ.

	Манай ард түмний дунд ийм хэлбэрээр хувьсгалт үзэл санаа нэвтрэн ирж нэмэгдэн хуримтлагдаж, түүнийг танин мэдэх, ухааран ойлгох шат ахиур нь жилээс жилд ягуухан боловч өөдлөн дээшилж ноёлог ангийн угсаа залгамжийг халж, баялаг ангийн эд агуурсын эрх сүрийг шантлах тэмцлийн эрдэм ухааны охь шимийг чадах чинээ, мэдэх хэмжээгээрээ эзэмшин ардын ашиг тусыг туйлаар бодох байгууллага үүсгэх үзэл онолын анхны үр хөрөнгө биежиж байсныг одоо сэргээн бодоход их л сонин сургаалтай мэдэлтэй түүхэн явдал болжээ.

	 

	
СҮХБААТАРЫН НӨХӨР ХАЙДАВТАЙ УУЛЗАХАД

	Анхны цас орсноос хойш, хүний сэтгэлд хүйтэн улирлын угтуул санагдаж эхэлсэн боловч хонгор намар хожирч өгөөмөр өнгөө алдаагүй цаг...

	Төв аймаг Эрдэнэ сумын төвд тэр өглөө хөл хөдөлгөөн бага...

	Цаг 9... Гэр бүрийн хавтсан хаалга онголзож, улаан бүчтэй багачууд гарцгаан сургуулийн зүг зарим нь яаран гүйлдэж зарим нь яггүй хэвлүүн алхалж явахад, хөдөө гэртэй зарим сурагчид номхон долгиорог янз бүрийн мориор уралдан давхилдан ирнэ.

	Хуучин танил Чогийн Хайдав гуай ч бас сургуулийн хүүхэдтэйдээ гэж над бодогдоод тэднийд очих санаа төрлөө. Хайдав гуайн хэдийн нас барсан гэргий Ядамсүрэн нь Д. Нацагдоржтой нэгэн гэрт үерхэж өссөнөө ярьсныг дурсан бодсоор Хайдав гуайн зүг олон гэрийн дундуур алхалж явлаа. Саяхан сумын төв бараадан намаржаанд буусан айлууд өвөлжих бууриа засаж тэгшлэх ажлаар оролдоно. Хааяа морьтой хүн шогшиж моторт дугуй давхилдана.

	Сургуулийн зүүн хойд талд онцгой ганц байшин, тэнд хэдэн гэр байсны нэг нь Хайдавын гэр байжээ. Хайдав гуай 74 нас хүрсэн боловч ануухан хөнгөн хүн... Армаг тармаг сахалтай, ярих өгүүлэхдээ ямагт найр тавин инээмсэглэж «хүү минь» «дүү минь» хэмээх үгийг өгүүлбэр бүрийн өмнө хойно заавал хэлнэ. 1947 оны зун Хайдавынд очсоноо би сануулахад нь өвгөн миний улаа нэхсэнээ мартаагүй дурсаж байлаа. Хайдав гуай та урьд хэвлэлийн хороонд алба хааж байсан байхаа гэж асуухад минь өвгөн, гансаа нэрж тамхи асааж зулай атируулан урьдын явдлаа бодож тийм ээ гэж товчхон хариуллаа

	Гэвч сэтгэл нь сэргэж залуугийн явдлаа дуртайяа хүүрнэж эхлэв.

	— Миний өвөг Гомбожав, эцэг Чог гэж байсан. Цэцэн хан аймаг, Сан-Бэйс (Ачит)-ын хошууны хүн сэн. Чин улсын эцсийн улиралд Их Хүрээний буухиа суман өргөөнд баян айлын бүлэнд тушаагдан ирж 3 жил алба хаасан юм гэнэлээ. Дараа нь Цэцэн хан аймгийн

	Их Хүрээн дэх суурин жасаанд мэдээ цагдаагийн алба хийж хожим нь цагдаа нарын занги болж Олноо өргөгдсөний 5 (1915) онд халагдсан юм аа. Эцэг минь 63-тайдаа 1930 онд нас барсан даа...гээд нэлээд дуугүй сууж элдвийг эргэцүүлэн бодов бололтой.

	Хайдав — Миний бие туулай жилд (1890 онд) Их

	Хүрээний зүүн урьдах Олон дов хэмээх газрын баруун хойд дэвэн дээр төрсөн юм гэнэ билээ. Хожим мэдээ орж том болсон хойно минь Сүхбаатарын ээж Ханд гуай

	Сүхбаатар та хоёр энд төрсөн юм гэж нэг бул хар чулууг зааж байдаг сан. Манайх хар чулууны хавьд олон жил байсан даа. Тэндээс Гротын улаан байшин (Одоогийн цэргийн госпиталь) зүүн хойно харагддаг сан. Бид нэг эхээс дөрвүүл байж, эх минь намайг 4-тэй байхад өнгөрсөн юм гэдэг. Сүхбаатар надаас 2 дүү, могойтой

	(1892 он) Бид айл өссөн улс даа. Манай эцэг хожим нэг эхнэр авсан, тэр нь манай айлын Жамъяндорж цагдаагийн дүү бүсгүй миний хойд эх...

	Сүхбаатар бол 12-13-тайдаа монгол бичиг заалгаж эхэлсэн. Бидний бичгийн багш Жамъян зайсан байсан.

	Ардын засгийн үед Судар бичгийн хүрээлэнгийн дарга байсандаа. Уг нь манай Цэцэн хан аймгийн Ачтын хошууны хүн юм билээ

	Хожим нь их шавьд өргөгдөөд Их Хүрээнд ирж Шанзавын Яаманд анхан алба хаахдаа манай гэрт гурав дөрвөн жил сууж байсан шүү. Жамъян багш Сүхбаатарыг бичигт базаахгүй харин тоо бодлогод сайн болно гэж байдаг сан... Сүхбаатар арваад насандаа орос хүүхэдтэй тоглож байж орос хэл сурсан юм. Хожим нь цэрэгт ороод орос хэлэнд сайн болсон доо. Хайдав би Олноогийн гурван (1913) он хүртэл Цэцэнхан аймгийн суурин жасаанд мэдээ цагдаа мэтийн алба хийж ганц нэг унаагаараа уяа морь залгуулж байгаад түүнээс хойш гадаад яаманд туслах бичээч болсон. Гадаад яамны дэргэд байгуулсан хэвлэлд би нэг үсэг өрөгч нь болсон.

	Тэр хэвлэлийн даамал нь Ма хурц багшийн Дугаржав гуай байсан. Зүүн хүрээний номчийн аймгийн Лувсан (энэ Лувсан хурц биш шүү) Батсүх бичээч нар бас үсэг өрөгч болсон. Дараа нь Дугаржавын оронд номчийн аймгийн Лувсан гуай хэвлэлийн даамал багш болж сүүлд нь 8 (1918) оны үед Шанзавын Яам Гоожин (Козийн) ноёны хэвлэлийн машинуудыг гадаад яамны хэвлэлд нийлүүлэн нэгтгэн, Монгол улсын хууль түүх шастир хэвлэх газар болгоход Хайдав би тэр хэвлэлийн эрхлэгч болсон юм. Манай хэвлэлд их шавиас: Ээндэн зайсан, Норовсүрэн, Чой, их Доржпалам, бага Доржпалам нар, Цэцэн хан аймгаас: Далай вангийн Дамдины Жамсран, захын Жүн-Ван (То-Ван)-гийн өндөр Дамдин Ачтын хошууны хүүхэн хэмээх Дамдин, ёстын хошууны Сүхбаатар нар Түшээт хан аймгаас: Алтан шүдэт Намсрай, япон Данзан зэрэг хүмс байсан. Манай үсэг хянагч нар Манжич Бат-Очир, Жамъян багш хоёр.

	Гадаад яамны хэвлэл гэдэг бол одоогийн багшийн сургуулийн хашаанд тэр цагийн гадаад яамны үүдний бяцхан байшинд байсан юм. 9 (1919) онд гамингийн мэдэлд монгол хэвлэлийг шилжүүлэн авахад Хайдав би хэвлэлээс халагдаж алтан шүдэт Намсрай хэвлэлийн эрхлэгч болсон. Гаминд хэвлэл шилжихэд өндөр Дамдин, Жамсран, их Доржпалам, хүүхэн Дамдин, Сүхбаатар нар тэндээ үлдэж ажилласан.

	— Хайдав гуай та Сүхбаатарын хэвлэлд орсон, тэндээс гарсан тухай тодруулж ярина уу гэж би гуйсхийж хэллээ.

	— Сүхбаатар 8 (1918) оны аравдугаар сард хэвлэлд ажил хийж эхэлсэн тэгэхдээ цэргээс халагдсан цаг.. тэгээд Сүхбаатар хэвлэлд сайн ажилласан учир 9 (1919) онд шагнагдсан байхаа гэж өөрөөсөө лавлах мэт асуугаад намайг хариу хэлэх зав өгөлгүй залгаж:

	— Сүхбаатар 10 (1920) оны хавар 3 сард хойшоо Орост анх удаа нууцгай явахдаа хэвлэлийн даамал алтан шүдэт Намсрайгаас хувийн хэргээр оролдох 15 хоногийн чөлөө гуйж аваад явсан юм шүү... Мөн 10 (1920) оны намар 10 сард Орост дахин нууцаар явах болоод хэвлэлээс гарах шалтаг зааж чөлөө гуйхад алтан шүдэт Намсрай: Сүхбаатар чи орондоо Хайдавыг олж оруулаад яв гэсэн юм. Би тэр үед гамингийн байгуулсан «Дөрвөн аймгийн төлөөлөгчийн газар» гэдэгт бичээч болоод байсан, тэгээд би хэвлэлд Сүхбаатарын оронд ороод Сүхбаатар хэвлэлээс халагдсан юм гээд ярихаа цэглэв.

	Өвгөн маань алжаах төлөвтэй байв Түүний цогтой залуу үеийн намтар нь арай дуусаагүй болов уу гэж би бодоод:

	— Хайдав гуай таны намтар ердөө энүүхэн үү? гэж чамлангуй асуулаа.

	— Арай ч юу бол доо гэж инээж намайг юу гэж сонирхон асуухыг хүлээзнэх шиг болоход нь:

	— Та Сүхбаатарын оронд хэвлэлд ороод юү хийв дээ гэж би яриа өдөн асуулаа.

	— Би хэвлэлийн газраа үсэг өрөгч хийсхийж явсан...

	Тэгээд Барон ч Хүрээг хоёр удаа довтолсон. Бароны цэрэг Нийслэл Хүрээг хоёр дахь удаагаа довтлоход Гамин цэрэг тулж тэсэлгүй хойшоо Хиагтын зүг зугтааж тэр өдөр Хүрээний гудамжинд буу дуугаргах нь их үдээс хойш намдсан. Тэр чөлөөнд манай ойр суух (тэр үед манайх зүүн Сэлбийн зүүнтэй хашаатай байсан юм) Хужир булангийн хуучин хоёр цэрэг Цэцэн хан аймгийн

	Ачтын хошууны цоохор Сүрэн, мөн аймгийн Хурц вангийн хошууны Жанжаа хоёртой Хайдав би гудамжинд гарч болгоомжлон явсаар гамингийн хорионд байсан Хатанбаатар Магсаржав, Жамьян багш, Ма-хурц багш, Дарь эх лам, Гомбо-Идшин гүн, Жигмэддорж нарыг гаргаж авахаар очсон. Тэд (Одоогийн санхүүгийн сургуулийн хуучин байрнаас зүүн хойно) Гоожин ноёны байшингаас зүүн хойно нэгэн байшинд хориотой байсны хаалгыг нээж тэднийг гаргахад тэд цөм толгой нүцгэн нөмгөн байсан Хожим Сүхбаатартай уулзахад намайг хэвлэлд хэвээр ажил хийлгэсэн. 1921 оны 11-р сард хуучин гамингийн зэвсгийн хашаанд байсан хэвлэлийн нэгэн хятад машиныг Сүхбаатарын сануулснаар засамжлахад Тунсаг дархныг бид татан авч, оролцуулсан юм сан. Улсын хэвлэлд саяхан болтол ажиллаж байсан дархан Тунсаг мөн. Би 1922 оны зун хүртэл хэвлэлийн хороонд ажил хийж байгаад өөр албанд шилжиж энд тэнд ажиллаж сүүлдээ амиараа аж төрж одоо хүрлээ гэж монголын хэвлэлийн хуучин ажилчин Хайдав гуай

	Сүхбаатартай үерхэж нөхөрлөж явсан идэр үеийн гучаад жилийн товч намтраа хүүрнэж төгсөх төлөвтэй дуугүй болов.

	Биднийг ярьж дуусаад гадаа гарахад их үд өнгөрч нар баруунаа хэлбийж эхэлсэн байлаа.

	Өвгөн Хайдав намайг нэлээд үдэж гаргаад гэрийн зүг эргэж алхлав. Өвгөн сургуулийн зүг саравчлах нь өсвөрийн үеэ бахдан харж, өнөөгийн жаргалант аж байдлаа шагшин магтаж яваа бололтой.

	Эрдэнэт нөхөр Сүхбаатартай нэгэн дэвэн дээр төрж гучаад жилд үерхэж нөхөрлөж явсан эгэл нэгэн хүний намтар яриаг уншигч олонд сонин ч байж магадгүй гэж эвлүүлж тэмдэглэж үлдээсэн X. Пэрлээ.

	 

	
ИЛ ЗАХИДАЛ

	Тээврийн Яамны сайд нөхөр Ядамсүрэн, 

	Тавдугаар авто баазын дарга Төмөрпүрэв нар танаа.

	Манай улсад авто тээвэр хөгжиж, ардын аж ахуйд чирэгдэл болж байсан морин өртөөг ч хүртэл улсын авто өртөө болгожээ.

	Гэтэл манай авто-тээврийн нэгэн мөчир болсон өртөө шуудангийн ажилд дутагдал байдаг юм байна. Би энэ тухай өөрийн биеэр үзсэн хэдэн зүйлээ эрхэм сайд, дарга нар танаа толилуулъя!

	Соёрхон тогтоон сонирхох биз. Би өнгөрөгч зун албан хэргээр Булган аймаг орох гэж Улаанбаатар хот дахь өртөө шуудангийн төв буудалд очихоор явав.

	Шуудангийн машины кабинд хадсан бяцхан төмөр хайрцгийг өртөө шуудангийн төв буудлын дарга нөхөр

	Содномваанчиг шалган үзээд ломбодож байна. Тэр хайрцагт жолоочийнхоо тухай машинаар явагчид санал гомдлоо хийх хэрэгтэй юм гэнэ. Энэ бол өртөө шуудангийн ажлын сайжралд сонин зүйл болжээ.

	Миний сууж явах Хөвсгөл аймгийн шуудангийн машины жолооч Дунь, төв шуудангийн газраас шуудангаа 12 цагт хүлээн авсан сурагтай боловч 16 цагт арайхийж өртөө шуудангийн төв буудал дээр ирэв. Машин хүлээсэн хүмүүс машинд яаран суугаад байтал нөхөр Содномваанчиг гарч ирээд:

	— Улсын циркийн жүжигчдийг суулгах боллоо, та нар буцацгаа... гэв. Бид удтал хүлээлгэж ирсэн машинаас хагацах дургүй байвч зарим нь машинаас бууж эхлэв. Зарим нь хэлэх үгээ бэлтгэж байв.

	Ашгүй бидний аз болж циркчнийг өөр машинаар явуулах болж бид 16 цаг хагаст алсын замдаа оров.

	Би яриандаа болж байгаад нэг хэлэх зүйлээ мартжээ.

	Би тэр өглөө 8 цагт өртөө шуудангийн төв буудал дээр очсон юм. Тэр буудал нь 2 машин орж амжмааргүй хашаатай, хорин хэдэн хүн орж багтмааргүй тасалгаатай юм. Энэ өртөө шуудангийн төв буудлынхан зам явагсдад машиныг саадгүй залгуулахаас гадна тэд үүнээс хойш манай улсын хөгжилд тохирсон байдлаар зам явагсдыг боловсноор үйлчилж, арай газар суулгаж, гадаа нар бороо шуурганд байлгахгүй байгаа гэж бодож байлаа.

	Урьд баруун замд «Лүнгийн буудал», «Хадаасны буудал», «Өгийн буудал» гэж албан газраас айсан юм шиг тасархай хол зайдуу зожиг. Одоо Булган аймгийн төв дэх өртөө шуудангийн буудал нь мөн аймгийн төвөөсөө 1 км хол ганцаархан байна шүү.

	Би 7-р сарын 25-нд Улаанбаатар хотноо буцах гэж

	Булган аймгийн «Өртөө шуудан» гэдгээс машин хэзээ хотод явахыг асуухаар очиж явав. «Буудал»-ын хойд толгой дээр цув, хөнжил тэрлэгээр хольж босгосон овоохой байхад нь ойртож очтол баглаастай чемодан, юм чихээстэй богц үзэгдэж овоохойн амаар эр эм хоёр залуу хүн цухуйв. Сураглавал Хөвсгөл аймаг орох шуудангийн машинаар яваа улс гэнэ.

	«Буудал» бохир бөгөөд нохой бөөс ихтэй байдгаас тийнхүү хээр буусан ажээ. Хөөрхий зайлуул эд зуны дулаанд хээр хонож болох юм биз. Өвөл бол яана даа гэдэг бодол өөрийн эрхгүй төрөгдөв.

	«Буудал»-ын байшинг нарийвчлан үзмээр санагдаад үзвэл, хаалгыг нь машин дайрч хоёр мужийг нь хуга татсан, шургааг нь ялзарч хазайсан хашаан дотор улаан будагтай нэг модон байшин байна. Оръё гэтэл байшингийн үүд нь цоожтой байв. Шил нь хагарч онгорхой болсон цонхоор нь байшингийн доторх байдлыг харав.

	Байшин дотроо нэг үргэлж өндөр ханзтай бөгөөд ханз дээр нь олон онд элэгдэж хуучирсан хөх даалимба өнгө нь хир тоосонд баригдсан тойруулга хумиралдан хэвтэж байгаа харагдав. Байшингийн дотор тал нь пийшингийн амаар хаясан утаанд тортог болсон ба эвгүй байдалтай зохимжгүй байв. Байшингийн цонхны жааз хаалганы муж, далбаа нь олон хүний гамгүй гараар эдлэгдсэнээс энд тэндээсээ сэлтэрч ойчсон ба хар тарлан болжээ. Ийм хоцрогдсон бохир суудлаас зам явагсад жигшин зайлсхийх нь түмэн зөв юм аа.

	Манай өртөө шуудангийн гялалзсан ололтын хажуугаар харласан ийм байдал байгаа нь цагаан юман дээгүүр хөөтэй гутлаар гишгэсэн шиг илхэн харагдаад байна шүү. Сайд дарга нар аа! Малай улсын өртөө шуудангийн олон замд ийм бохир «буудал» нэлээд байгаа дуулдах юм. Яагаад тэр вэ?

	 

	
БАГШ БАГШИЙГАА ДУРСАНА

	... Өвлийн оготор өдөр дуусаж гадна гудамжинд бүрэнхий болж байлаа. Бид юм юмны тухай ярилцаж манай яриа удахгүй тэмдэглэн өнгөрүүлэх гэж байгаа багш нарын өдрийн тухайд шилжлээ. Шавь нь багшийнхаа тухай бишгүй дурсан бичдэг нь манай соёлжин бүхий ард түмний тогтсон сайхан заншил юм. Хуучин цагт гэрийн сургуулиар бичиг сурч монголын нягтлан бодох ухаан суусан бөгөөд орчин цагийн нягтлан бодох ухааныг өөрийн ой хичээл оюун сэтгэлээрээ сайтар үзэж манай улсын санхүү эдийн засгийн дунд сургуульд багш болж сурах бичиг, хэд хэдийг зохиосон нэгэн гавьяат өвгөн багш өөрийн багш Доржийн тухай тэмдэглэлээ над 3 жилийн өмнө өгснийг сая гэнэт саналаа.

	I. Хуучин цагт говь нутагт бичиг мэдэх хүн сум багийн дотор ганц нэг байсан... Миний багш Дорж нутгийн бичигтэн хүнээр хэлүүлж бичиг сурчээ. Багш минь хачин янзын хүн байлаа. Нэгэн юм хэрэгтэй гэж үзвэл түүнийг заавал сурдаг байсан юм билээ. Мэдсэн чадсан юмаа бусдад сургах дуртай хүн сэн. Багачууд залуучуудад монгол бичиг сургах тооны ухаан зааж сургах гэж их хөдөлмөр гаргасан хүний нэг юм...

	Би эзэрхэг засгийн үед наймаас 9 настай байхдаа Дорж багшид шавь орж монгол бичиг заалгасан тэгэхэд 10 гаруй хүүхэд шавь орж бичиг заалгасан... Би багшдаа тоогдож түүний алба хаасан газарт арав гаруй жил дагаж явсан. Тэр хугацаанд над монгол бичиг сампингаар бодох арга хоёрыг сайн сургасан юм сан.

	Дорж багш маань ухаалаг чадвартай бичгийн хүн байснаас гадна хуучин цагийн хүн гэхэд дэвшилт үзэлтэй хүн байжээ.

	2. 1910 хэдэн онд Өмнөговийн Даланзадгадад нэгэн нутгийн Гомбодоржтой хамтран тариа тарьж ургацаа хурааж гар тээрмээр гурил хийж.

	Монголд анхан оёдлын машин, сүүний машин, гадаадаас ирэхэд түүнийг хамгийн урьдаар худалдан авч говьд аваачиж өөрөө хэрэглэж сураад нутгийнхандаа түүний ашиг тусыг ярьж мэдүүлж байж билээ.

	Дорж багш тэр цагтаа оньсон техник дэлгэрүүлэх санаачлагатан байсан ажээ. Тэгээд сонин саналыг 1910 хэдэн онд гаргасан нь Нийслэл Хүрээнээс дөрвөн зүгт тавьсан «Их суман» морин өртөөг улсын хөрөнгөөр автомашины өртөө болгон байгуулах тухай төсөвт тооцоог нарийвчлан бодож тэр үеийн Богд хаант улсын төрийн дээд хуралд хэлэлцүүлж явсан хүн... Хувьсгалын өмнө тэр дэвшилтэд санал нь феодалуудад таалагдсангүй хоосон хоцорсон юм аа.

	3. 1921 оны хавар ардын хувьсгал үүсэн мандаж байх үед ардын журамт цэрэгт цохигдсон гамин цэргийн үлдэгдэл манай говийг туулан зугтаахдаа замд тохиолдсон энгийн номхон ардуудыг алж талж хүрээ хийдийг шатаан сүйтгэхэд Дорж багш нутгийн анчид идэрчүүдийг элсүүлэн нутгаа хамгаалж хэдэн сарын турш гамингийн үлдэгдэлтэй тэмцэн устгаж гавьяа байгуулж байсныг тэр цагт хошуу тамгын дэргэд байгуулсан цэрэгт оролцож гаминтай байлдаж явсан миний бие ч сайн мэдэх юм. Багш минь уран зохиол оролддог байсан түүний хэдэн жижиг зохиол нь «шинэ толь» сэтгүүлд хэвлэгдсэн ба «Туулай, төлөг, чоно гурвын үлгэр» нь «Монголын уран зохиолын тээж зуун билэг оршив оо» номд нийтлэгджээ.

	Дорж багшийн уулын санаачилга төгөлдөр дэвшилтэд үзэл нь ардын засгийн жилд шинэ нөхцөлд улам өрнөж, ардын засгийн сангийн яамны сайд байхдаа мал аж ахуйг хөгжүүлэх арга сүвэгчилж явсан ба шинжлэх ухааны хүрээлэнд ажиллаж байхдаа «Малчнаа сануулах» гэдэг бэлчээрийн ургамлын тухай сайхан ном бичээд цаашдаа монголын мал маллагаа, мал эмнэлгийн тухай ном бичих гэж зэхэж байгаад 1940 хэдэн онд нас эцэслэсэн...

	Ачит багшийнхаа төвд бичиг сайн мэддэг, хятад, орос хэл өөрөө оролдож сурсан, мөнгө төмрийн сайн дархан, байсан зэргийг ярих юм бол бас нэлээд юм бий... гэж азай буурал болтлоо ажилсаг чадал нь хариагүй

	Дорж багшийнхаа сургамжит намтрыг нэхэн санаж тэмдэглэсэн хүн бол ардын гавьяат багш Түмэн гуай болой...

	 

	
ЯАЧХАВ АА

	(Үнэн байдал дээрх уран хошин шүүмжлэл)

	 

	Тус нийслэл хотын гудамж бүрийг шахам шөнийн цагт цахилгаан гэрлээр гэрэлтүүлсэн нь өдрөөс өөрцгүй саруул, нааш, цааш зорчигчид үнэхээр айх цочих газаргүй, сэтгэл тэнэгэр таатайяа алхалдаг ба харуул манааны сэрж сэргийлэхэд ч дөхөмтэй байжээ...

	Зарим албан газрын байшингийн оройд тавьсан, индрийн их чөлөөг гэрэлтүүлбэл зохих том том цахилгаан дэнгүүд зарим шөнө ер ноцохгүй хав харанхуй, зарим шөнө ноцовч, байшингийн дэргэдэх алгын чинээ өчүүхэн газрыг гэрэлтүүлж алс гудамж чөлөөг гэрэлтүүлэхгүй тэнд ямар нэгэн жижиг зүйл гээгдүүлснээ эгээрэх мэт дорогш өнгийнө.

	Зарим шөнө огторгуйн одод лугаа гэрэл сэлт үзэсгэлэнгээ өрсөлдөн тэнсэлдэх мэт тэнгэрийг цаг ямагт ширтэн гудамжийг гэрэлтүүлэх байтугай тэр зүг нэгэн удаа хялс хийн үзэх завгүй мэт дээш өлийнө. Иймээс үүгээр шөнийн цагт нүх мэт хав харанхуй нааш цааш зорчигчдын сэтгэл түгшилтэй болж буй мэт. Үүнийг гудамж чиглүүлэн тавиад үдэш ноцоогоод байхад тийм ч их ажил гарамгүй биз. Гэтэл шөнө бүр нэгэн янз болгон хялар долир мэт ийш тийш харуулах нь ямар нэг этгээдээс хэний тулд нийтийн эдлэлийг зохих зүйлд хэрэглэхгүй тоглоом мэт болгосон бол? Даанч зохимжгүй. Эсвэл цахилгаан дэнгүүд өөрсдөө чингэж хялар мэт долийдог юм уу. Хэрэв чингэсэн гэвэл хүн үнэмшмээргүй хэрэг. Цахилгаан дэнгүүд хэзээ гудамжнуудын зүг гэгээ нүүрээ хандуулж наран мэт гэрлээр гийгүүлж түмний сэтгэлийн түгшлийг тайтгаруулах бол? Нийслэл хотын амгалан байдалд холбогдсон энэ нэгэн хэргийг эрхлэх газруудаас хяналтай бөгөөд анхааралтай бус27

	 

	
ТЭМЦЛИЙН ТҮҮХИЙГ ТЭМДЭГТЭЙ ҮЛДЭЭГҮҮШТЭЙ

	(Хувьсгалт бүлгэмийн гишүүдийн тухай сэтгэгдэл)

	 

	Тэмдэглэлт өдөр ойртоод ирэхэд тэвдэнгүй байдалд автах явдал бишгүй л байдаг... Тэнүүн ердийн байдалд тэрхэн энэхэнд сэтгэл хуваагдаж тэмцэж явсан алжаалыг биечилж үзсэн өвгөжөөлийн үл ажиглагдах бага боловч үлэмжийн их хэргийн үзүүр сэжүүр болох жирийн хүний дайснаас далд эчнэ, дая олны гүнд, дааж хийж гүйцэтгэсэн хэрэг явдал нь бусад хүн ардын сэтгэлд ч буянт түүхчдийн таалагдалд өртөлгүй он жилийн орчилтод огт умартагдахыг болзохуйяа бэрх болой...

	Ардын намын насан худаг өндөрлөн сүндэрлэн мандсаар зуугийн талыг хүрэхэд 2-3 жил үлджээ. Алдарт түүний хэрэгт анхлан зүтгэгсдийн насан сүүдэр нь дал ная хүрч ертөнц орчлонгийн жамыг дагаж халин одох нь мөн бий...

	Гайхамшигт тэмцлийн маань үр шим нь бүрэлдэж гарт зэвсэг барин тулалдах үе шувтарч улс орон төвхнөж, ард олон энхжин, байр барин үзэлцэх дайнгүй тайван улирал ирэхэд ардын нам ардын засгийн агуу үйлст биечлэн оролцогсдын гавьяа зүтгэлийг илэрхийлэн «Партизан» хэмээх үүрд дурсагдах хүндэт алдрыг 1924 оноос олгох болж, томхон зүтгэлтний биеийн явдал тэмцлийн намтрыг бүртгэн бичүүлж «Намын сэтгүүл» «Хувьсгалт залуучуудын сэтгүүл»-д хэвлэж мөн тусгай дэвтэрлэн нийтэлж эхэлж билээ.

	Тэр сайхан сургамжит эхлэлтийн улбаа нь тасралгүй манай үед хүрч ирлээ. 1940 хэдэн оноос ардын намын түүх, түүний их жолоодогчийн гайхамшигт намтрыг бүртгэн мэдэх, нарийвчлан зохиох гэж манай сэхээтэн түүхчид мөн л нэлээд их ажил хийж иржээ.

	Бидний хийсэн ажил ч зохих үр ашгаа олсоор байна.

	Гэвч намын түүхийн эхэн үеийн ба ялангуяа Д. Сүхбаатарын цөөн жилийн баялаг намтрын эх материалыг шавхан цуглуулах ажил нэгэн зүгт эмхрэн цэгцэрч ардын намын ба ардын хувьсгалын түүх судлагчдын онцлон үзэж байнгалан анхаарах судлагдахуун нь болж чадаагүй байна... Сүхбаатарыг сайн мэдэх өвөгчүүлийн яриаг их бага тодорхой бүдэг гэж үзэлгүй тэмдэглэн авах ажил бас л дутуу тасгалдуу байгаа бөгөөд итгэмжит өвөгчүүлийн тоо хорвоогийн жам дагаж... байна.

	Тэдний олдошгүй эрдэнэт дуртгалыг маш дэлгэр тэмдэглэхийг завдан эс оролдвоос зайлшгүй хожимдож амаа барих цаг айсуй!..

	Ээндэн партизаны Сүхбаатарын тухай барагдашгүй олон мэдээ сэлтийг өгүүлэх хүүрнэхүйг түүхчид, сонирхогчид бахдам олонтоо сонсдог боловч, цаасанд бататган бичиж авахгүй, зөвхөн тэр үеийн сонирхол хэрэгцээг хангах төдийгөөр л өнгөрч, хойч үе, хожмын цагт намын эх үүсвэр болсон хувьсгалт бүлгэмийн ба их жолоодогчийн тухай «Эрээд олдохгүй эрдэнийг, сураад олддоггүй сувдыг» шинээр нэмэн бичиж үлдээх шинэ мэдээ зүйлийг урьд гаргасан олон ном дэвтэр, сая мэдэгдэж байгаа Сүхбаатарын танилуудын нарийн ширийн мэдээ зангийг нэгтгэн цомнож, магадлан үзэж зөрөөтэй зүйлийг нягтлан, хумин бичих хэргийг алгуурлалгүй хийх нь нэн чухал боллоо.

	1961 онд шинжлэх ухааны академийн түүхийн хүрээлэнгээс эрхлэн хэвлүүлсэн «Монгол ардын журамт цэргийн дуртгалууд» номын 457-458-р хуудсанд Сүхбаатарын хувьсгалт бүлгэмд элсэж, юү хийж явснаа

	П. Наваан партизан дурсан ярьсан байдаг. Мөн хэдэн жилийн өмнө намын «Үнэн» сонинд Хэнтийн С. Гомбо П. Наваан гуайн хэлж бичүүлсэн шиг Сүхбаатарын нэгэн даалгаврыг биелүүлж явснаа А. Шарав гэдэг партизан хүүрнэсэн тухай сонин тэмдэглэлээ хэвлүүлжээ.

	Хоёр өвгөдийн Сүхбаатарын даалгавраар гүйцэтгэсэн ажил нь яг адил, дагалдаж явсан Тарбаев гэдэг нь ч нэг хүн байсан байх юм.

	Саявтархан нэг өдөр хуучин танил П. Наваан гуайн нас 80 хүрэх гэж байгааг санаж биеийг нь асуухын далимаар тэднийд очиж Хэнтийн партизан А. Шаравын тухайг лавлан асууваас, — Тэр чинь 1920 оны зун намрын завсраар Нийслэл Хүрээнд орос худалдааны пүү сэнд тушаах үхрийг тууж ирэлцээд зүүн аймагт байсан орос еврей татаар худалдаачны оросын цагаантанд битүүхэн бэлтгэж байсан үхрийг салган авч Улаантны талын нохой Сандаг Оростой холбоо тогтоож орос харуулд байгаа оросын улаантанд сэм хүргэх нууц даалгаврыг авсан Наваан, Тарбаев, тарган Бор бид гурвын нэг нь Хэнтийн партизан А. Шарав юм шүү. Шаравыг урьд нутгийнхан нь Тарган Бор гэж нэрлэж байсан юм гэлээ.

	— Нохой Сандаг гэдэг орос хүнийхээ тухай ярьж өгнө үү? гэж би хүслээ. Наваан гуай:

	— Нохой Сандагийн орос нэрийг мэдэхгүй, түүнийг миний зарагдаж байсан Торгов Турк, Смоленский болоод бусад оросууд «муу хүн» гэдэг байсан юм. Түүнийг улааны талын хүн гэж гадарлаад тэгж байсан хэрэг байж...

	Сандагийнх газар гэртэй, олон шар хүүхэдтэй айл байдаг сан. Нохой Сандаг хожим хувьсгалын жилд монголд ирж, Зөвлөлтийн элчинд ажилладаг болсон юм.

	Бишгүй л уулзаж явсан байтлаа түүний орос нэрийг асууж явсангүй.

	Бид сайн танил. Би орос хэд мэдэх, тэр монгол хэл мэдэх болохоор тэгж тэрээ энээ гэж нэр овгийг оросоор дуудаж явсангүй дээ... Ер нь Чита хотод суудаг Турк, 

	Манжуурт суудаг Смоленский хоёрын пүүст ажил хийж байсан оросуудаас хувьсгалын жилд монгол банканд ирж ажиллаж байсан шүү...

	— Тэр буриад Тарбаевынхаа нэрийг мэдэх үү? гэж би асуулаа.

	— Лайтов Тарбаев гэдэг байсан байх. Тарбаев орос хэл бичиг сайн мэдэх бөгөөд их чадмаг хүн байсан юм.

	Бид сүүлчийн удаа Торгов Игнатын малыг Хэрлэн голд байхад нь салган авч, орос цэрэг Александрт 1921 оны хавар тушааснаас хойш Тарбаев бид дахин уулзаагүй... Бид 4-5 сар гэрийн барааг хараагүй, өвлийн хүйтэнд хээр гадна хонож, гар хөлөө хөлдөөж явлаа... гээд Наваан гуай хоёр гарын хэвийн байдал нь эвдэрч хумс нь давхайн зузаарсан хуруугаа үзүүлэхэд нь аргагүй л зовлон эдэлсэн хүн байна даа гэж сэтгэлд орж байлаа. Ингэж бид ном сонин хоёрын мэдээг нэгэн дор болгож тодруулан цаашдын шинжилгээнд хэрэглэх бололцоотой боллоо. Энэ явдал бусад баримтаар нотлогдох үндэстэй байна. Гагцхүү шинжээчээ л хүлээж байнам.

	Хоёр өвгөдийн батлан хэлж байгаагаар бол хувьсгалт бүлгэмд орсон, түүний төлөө идэвхийлэн тэмцэгч нарыг Сүхбаатар хуучин Цэцэнхан аймагт зохион байгуулж байсан нь хувьсгалт бүлгэмийн ажиллагааны цар хүрээний хэмжээг тодорхойлох, түүний түүхийг тодотгох хийгээд их жолоодогчийн хувьсгалт ажиллагааны намтарт зохих тусгалаа олж байраа эзлэх хэрэгтэй биз ээ гэж бодлоо.

	Ноднин зун, Амгаланбаатарт суудаг 80 гаруй настай Мишигдоной мэргэнийд энгийн учир ороод хууч хөөрч байтал түүний бидэнд сонин болгон хэлсэн нь: — Би Сүхбаатарын хувьсгалт бүлгэмийг талархаж явлаа.

	Тэр ч байтугай бүлгэмийн нууц хурлыг нэгэн удаа манайд хийхийг завдаж Сүхбаатар над мэдэгдэж байсан юм. Би тэгэхэд Наймаа хотын (Амгалангийн) гаальд ажилтай байсан.

	Манайхаар хүн их үймдэг хөлтэй байсныг л ашиглаж манайд хуралдах гэсэн юм билээ. Хурлаа ч тэр удаа манайд хийгээгүй л дээ.

	Харин Сүхбаатар ардын хувьсгал мандуулаад хойноос ирсний дараахан шинэ улсын албан хаагчдыг тохоон тавихдаа урьд хувьсгалт бүлгэмд оролцон явсан, түүнийг талархаж байсан хүмсийг юуны түрүүнд чухал тушаалд тавьсан юм шүү. Намайг Сангийн Яаманд хэлтсийн дарга болгосон... гэж ярьсан билээ.

	Энэ нь шинэ тугтам байгуулсан ардын засгийг бататгах намын мэргэн бодлогыг судлахад сонирхолтой сэдэв болох байх...

	Намын дэлгэр түүх зохиоход ч их жолоодогчийн намтрыг дэлгэрүүлэхэд ч нэр агч дөрвөн өвөгчүүлийн дурсамжийг тухтай сууж тавтай лавлаж нарийвчлан бичиж хоцроох нь хойшлогдошгүй зорилт болж байгааг онцлон хэлүүштэй билээ.

	Манай гайхамшигт намын анхны үүсгэлд гар бие оролцож зүтгэсэн, түүнийг талархаж явсан энэ гавьяат дөрвөн өвгөнийг хүндэтгэн, Сүхбаатарын төрсний далан таван жилийн ойд тохиолдуулан, удтал мартаагүй яваа ховор нандин дурсамжийг үнэн сэтгэлээс нь ундруулан гаргаж олон уншигчдын ариун сонорт толилуулах нь нэн сонирхолтой маш сургамжтай болой.

	 

	
НЭГДЭЛЧДИЙН ШИНЭ ЗАМ

	Зохиолчийн тэмдэглэл

	 

	Өмнөговийн нүд алдам сайхан хоолой хөндий-говьд тэмээн сүрэг бэлчиж армаг тармаг загийн дунд айл өрх энд тэнд үзэгдэн ботгоны уянгат буйлаан нэгэн янзын хөгжим мэт хангинаж байсан зуны эхэнд арван жилийн өмнө говийн нэг нэгдэл байгуулах ард олны хуралд байлцсанаа мартдаггүй юм би...

	 

	Өмнөговийн Номгон сумын Хармагтай хэмээх газарт хэсэг ардууд хоёр өдөр хуралдаж нэгдэлд орохоор санал өгөгсдийг нэг бүрчлэн хэлэлцэж байлаа.

	Тэнд сумын хуучин төв байсан газар... бузгай хэдэн байшин барилгатай нэгэн ёсондоо баяр ёслол болж байгаа мэт нутгийн хүн амьтан ч олон хөлхөж сэтгэл нь хөдлөн энд тэнд цөөлж сууж аминчлан ярилцаж зөвлөлдөнө. Нэгдэлд орохоор батлагдагсдын тоо олширч хэлэлцүүлэх ээлжээ хүлээгсэд ч нэлээд байх бөгөөд хувийн аж ахуйн үхширмэл бодлоос салан тасарч хамтач аж ахуйн үзэл санаанд шилжих гэж ардууд янз янзын хэлбэрээр биеэ бэлтгэж нэгдлийн үлгэрчилсэн дүрэм, машиндмал заавар уншицгаан нэгдэлд орохоор батлагдсан нэгэн өвгөн ажил хийдэггүй мөртөө олсон хураасан мал хөрөнгийг нь үрдэг хэрцгий хүргэнийхээ мэдлээс салж малаа нэгдэлд нийгэмчлэх болсондоо баярлаад уйлж байж билээ.

	Тэр үе бол манай нэгдлийн үлгэрчилсэн анхдугаар дүрмийг амьдралд хэрэгжүүлж байсан эгзэгтэй цаг байсан бөгөөд хамтын аж ахуйн үзэл санаа манай хүмүүсийн ухамсарт нэвтрэн эхэлж хүмүүсийн аж байдал дотоод сэтгэлгээнд их л өөрчлөлт орж байсан билээ.

	Түүнээс хойш арван жил өнгөрөхөд манай уудам сайхан эх оронд хамтын хөдөлмөр дагнан эрхэлсэн хөдөө аж ахуйн үйлдвэрлэлийн хоршоолол бэхжин тохижоод нэгдлийн үлгэрчилсэн дүрмээ гурав дахь удаагаа шинэчлэн зохиогоод байна.

	Хуучин дүрэмд нэгдлийг аж ахуй зохион байгуулалтын талаар бэхжүүлэх том асуудал тавигдаж байсан бол тэр лут асуудлын гол нурууг шийдвэрлээд түүнийгээ улам нарийсган эрчимжүүлэн тавих сайхан боломж хүчин чадалтай боллоо. Нэгдэл бол хөдөө мал аж ахуйн үйлдвэрлэлд зүтгэгсдийн сайхан амьдрал хүслэнгийн газар болж хүний тухай социалист ёсоор санаа тавих арвин их ундарга сурвалжтай болсныг нэгдэлчдийн шинэ зам-шинэ толь үлгэрчилсэн шинэ дүрэмд тодорхой яруу тусгасан байна. Зориг гарган байж үрэмхий хүргэнийхээ мэдлээс хагацаж хамт олныг түшсэндээ баярлаж байсан тэр өвгөн ч өнөөдөр өөрийн хөдөлмөр зүтгэлийн үр шимээ хүртэж шинэ үлгэрчилсэн дүрмийн төсөлтэй танилцаж хамт олныхоо буянт тэтгэмжид найдан жаргах болсондоо баярлаад уйлсан ч байж мэднэ. Залхуу хүргэн нь ч залуурын дэргэдэх мод шулуун гэгчийн үлгэрээр саруул гэгээн замдаа орж хамтын ажилд бэртэгчин бодлоос нь зөрж орсон хадам аавынхаа зөвтэйг бүрэн ухааран мэдсэн нь дамжиггүй гэж найдаж болно. Гэвч хашин хойргыг хайхрахгүй орхих гэсэн үг биш ээ. Ажил хийгээгүй хүн ам хоосон, ажилласан хүн алтан нөөцтэй гэдэг социалист зарчмыг хатуу биелүүлэхийг юунд султгах вэ. Нэгдлийн үлгэрчилсэн шинэ дүрэм нь нэгдлийн ажиллагаанд түүний гишүүдийн хувьд тодорхойгүй байсан шинэ содон асуудлыг тодорхойлон гийгүүлсний ачаар хамтач аж ахуйтны үзэл санаа үйл ажиллагаанд шинэ үе зааг болж өтгөн сахлаг ургамалт хангай, өргөн уудам говь нутагт маань хамтын аж ахуйн сүмбэр уул улам сүндэрлэн сүүн далай удам ундран арвижна.

	 

	
АЮУШИЙГ ТӨРҮҮЛСЭН АРД ТҮМНИЙ ДУНД

	Дэлхийн даваа араасаа их өгсүүр юм. Цасан шуурга баруун өмнөөс шуурч тэнгэр тохьгүй байлаа. Хунгар хөндөлдөн дарсан замд шуурга сөрөн, манай автомашин аажимхан урагшилсаар Дэлхийн даваан дээр гарахад сүртэй сүртэй уулаар хүрээлэгдсэн бяцхан хөндийн хойд захад Цэцэгнуур үзэгдлээ.

	Нуурын баруун талд «Цэцэгнуурын дугуйлан» гэж алдаршсан ардын тэмцэгчдийн хориглон сууж байсан хөндийн амны адагт Хөх үзүүр гэдэг түүхийн дурсгалт газар байв.

	Цэцэгнуур хэмжээгээр бага боловч, 50-аад жилийн өмнө Аюушийн толгойлсон ардын тэмцэгч нарын дугуйлан энэ хавьд зохион байгуулагдсан учраас Цэцэгнуурын нэр нь Монгол даяар алдаршсан байна. Цэцэгнуурт 14-р зуны үед монголын нэг их хаан ширээнд суусан түүх санагдаж байлаа. Энэ хавийн газар ерөнхийдөө Алтайн нурууны савд багтах тул уулын байдал ч Халхын төв нутгаас их л өөр, ургамал нь хомс тачир, жил жилийн үер, хурын усанд идэгдэн үүссэн олон судаг гуу жалга уул бүрийн зүгээс аварга самаар маажсан юм шиг жирийн харагдана.

	Нутгийн оройн 5 цагт бид Цэцэгнуурын хөндийн зүүн хойгуур нь тойрон явж талын өмнө хэсэгт орших

	Цэцэг сумын төвд хүрлээ. Цогт тэмцэгч Аюушийг төрүүлсэн ард түмэн нь түүний төрсний 100 жилийн ойг ёслон тэмдэглэхээр баяртай бэлтгэж байна. Цэцэг сумын төвд орон нутгийн загвартай, орой нь мухар шавар байшин, тоосгоор барьсан намхан шавар хэрэм, бас Европ маягийн хэдэн байшин шинэ бий болжээ.

	Сумын төвийн түлш нь өлөн чийгтэй үхэр харгана тул илчээрээ том тоосгон зуухыг сайн халааж давахгүй өртөөний аятайхан шинэ байшинд зэвэргэн тохь муутай зутруу байлаа. Хос лааны гэрэл тасалгааг бузгай гэрэлтүүлж байлаа. Гаднаас хэдэн хүн орж ирсэн нь Аюушийн 2-р хүү Далхаа, түүний гэргий Сэсрэнжав, 3-р хүү Цэвэг агсны хүү Бэгз нар байв. Далхаа одоо жаран тав хүрч өвчинд нэрвэгдсэн чих нь маш хатуу өрөөсөн нүд нь юм болгоохгүй болсон боловч гутсан байдалгүй. Далхаагийн гэргий 62 настай ухаан сэргэлэн, чанга царгиа дуутай. Бидний зуруулж аваачсан Аюушийн том хөргийг тэд үзмэгц Далхаагийн гэргий:

	— Өвгөөн! аавыг хараач! мөн адилхан аа! тоорцгийг нь хараач! гэлээ.

	Аюуш нэг эсгий тоорцгийг их л олон жил өмссөн юм байж. Далхаагийн дараагаар нэлээд олон хүн орж ирээд сандалга хүрэлцэхгүй зарим нь зогсож Аюушийн зургийг үзээд сэтгэл нь их хөдөлж харцгааж байгаа нь бидний дундаас төрж гарсан цогт тэмцэгч шүүдээ гэж бахархан бодоцгоосон байдал илэрхий.

	Өртөөчний тавьсан идээ, өгсөн цайгаар гаднаас ирэгсдийг бид дайлж цаасан тамхи татацгаан, Аюушийн тухай яриа үүсгэлээ.

	Далхаа өвгөний чих сүрхий хатуу учир, бидний ярьсан үгийг гэргий нь чихэнд нь чанга чанга хэлж дамжуулж байв.

	Ардын зоригт Аюуш монголын бичин жилийн зуны эхэн сарын 10 (1859 оны 5-р сарын 12)-нд Цэцэгнуурын дэргэдэх Их Улааны урьдах Сайрын Мухар эрэг гэдэг газарт төрж морин жилийн 8 сарын 15 (1939 оны 9-р сарын 27)-нд Арын Худаг гэдэг газарт 80 насан дээрээ нас барсныг мөнхүү газрын Хөххад гэдэг газарт оршуулжээ.

	Дархан Бэйлийн хошууны ард олны дайсан Орлио хэмээх худалдаачны суурин байсан газар нь Мөнгөн

	Овоо гэдэг газар байжээ. Аюушийн 61 насандаа шахаанд шургасан Яргайтын Хар толгой, Хонгор Азарганд агдлуулсан Яргайтын дугуй гэдэг газар нь Мөнгөн

	Овоо хэмээх газрын ойролцоо байдаг юм байна. Цэцэг суманд «Цэцэглэх» нэгдэл байгуулагджээ.

	Энэ нэгдэлд Аюушийн хүү, ач, зээ, үе дүү, хүр дүү нарын олонх нь ажиллан амьдарч байна. Тэд өвөг Аюушийнхаа үлгэрээр эр зоригтой шаламгай ажилладаг юм байна. Жишээ нь: Аюушийн ач Бэгз одоо хорин тавтай, эмнэг адууг уналга, эдэлгээнд сургах их хүчир төвөгтэй ажил идэрхэг жишээгээр хийдэг байна.

	Цэцэг суманд 1, 2 дугаар бага сургуультай юм. Тэр сургууль тус бүр 90 сурагчтай аж. Аюушийн сургамжит тэмцлийг шинэ үед залгамжлан хөгжүүлэхийн санамж болгон Цэцэг сумын төвийн 1 дүгээр сургуулийг улсаас Аюушийн нэрэмжит болголоо.

	Аюушийн нэрэмжит болгосон илэрхийлэл-хаягийг сургуулийн үүдэн дээр хадах хөдөлмөрчдийн цуглаанд сумын төвийнхөн, сургуулийн сурагчид, хөдөө нутгийн нэгдэлч малчид цуглаж байлаа.

	Сургуулийн гуанзанд ширээ засаж идээ тавиад. Аюушийн хүү, ач зээ, үе дүү, танил, хувьсгалын жилд хамт ажиллаж байгсдыг цай уулгаж гүйцэтгэлээ. Энэ цай барихад гурван пионер бүсгүй үйлчлэв. Тэд:

	— Тогооч гуай! маш цэвэрхэн аяга өгөөрэй гэж байн байн захиж байсан нь уригдагсдыг пионерууд хэчнээн их хүндэтгэж байгааг гэрчилж байлаа.

	1925 онд Дархан бэйлийн хошууг дөрвөн сум болгож ардын захиргаа байгуулахад Аюуш Тахирт сумын даргад сонгогдоход, сумын нарийн бичгийн дарга болсон

	Цэдэнжав гуай энд ирсэн байлаа.

	Сургуулийн шавар хэрмийн их хаалга (нутгийн хэлээр Дамын) дээр «Аюушийн нэрэмжит бага сургууль» гэж алтан үсэгт хаяг хадсан нь өглөөний наранд тов тодхон харагдаж байлаа. Цуглаанд ирсэн хөдөлмөрч, сурагч, малчид хаягийг нүд салгалгүй ширтэн харж баярын мишээл царайд нь тодорцгоож байв. Сургуулийн захирал Дашноров:

	— Тус сургуулийг шантаршгүй зоригт ард Аюушийн нэрээр нэрлэж байгаа явдал нь бидний цаашдын ажиллах, хөдөлмөрлөх, сурах боловсрох хүсэл эрмэлзлийг улам зоригжуулж байна гэж цуглагсдын зүг хандаж үг хэллээ.

	11 цаг болоход, ойн хуралд цуглагсад улам олон болов. Сургуулийн улаан буланд Аюушийн төрсний 100 жилийн ойг ёслон тэмдэглэх хурал нээж, Аюушийн тухай илтгэл дуусмагц, пионерын бүрээ хангис хангис хийж, бөмбөр пир пир дуугаран, хэсэг пионер жагсаалаар орж ирээд онц сурлагад пионер Төмөртулга илэрхийлэлтээ хурлын индэр дээрээс цовоо хөөрхөн дуугаар уншихад жагссан пионерууд байн байн дуу нийлүүлэн илэрхийлэлтийн онцлог үгийг батлан давтаж байсан билээ.

	Пионерууд илэрхийлэлтээ уншиж төгсмөгц пионерын тангараг өргөөд пионерын дуу дуулахад хуралдагсад, ялангуяа Аюушийн бэр Сэсрэнжав нар дуу алдан өхөөрдөж хөгжилдөн байв.

	Аюушийн хүү Далхаа... тод намуухан дуугаар эцгийнхээ намтраас ярьж эхэллээ. Хуралдагсад нам гүм, амьсгаа даран чагнав. Аюуш бага наснаас тун цовоо зоримог хүн байж. Аюуш багадаа хошуу ноёныд байхдаа ноёны торгон дээлийн захыг цааш нь хөл өөдөө харуулж хучихаасаа айдаггүй, заримдаа ноёны дүүд ч гар хүрэхээс буцдаггүй байжээ.

	Аюуш анх занги Довжоотой заргалдаж дийлсэн байж. Тэр цагт Цэцэгнуур хавийн нутгийг хасаг дээрэмчин амар заяа үзүүлдэггүй байж. Аюуш хасаг дээрэмчнийг эсэргүүцэн хөөхөд эрэмгий оролцдог байсан гэнэ.

	Аюуш эрүү шүүлтийг олонтоо үзжээ. Жишээ нь: Гурван Цэнхэрт цэргийн газарт нэг удаа шүүгдэхдээ 1600 банздуулж, 1400 шаахайдуулсан гэж өөрөө ярьж байжээ.

	Аюушийн хамт тэмцэлдсэн 165 хүнээс ардын засгийн үед 7-хон хүн амьд байсан нь одоо цөм нас баржээ гээд

	Далхаа үгийнхээ төгсгөлд:

	— Ер нь хүн сайн явж, чиглэсэн зорилготой явбал, үхсэн хойноо ч нэртэй байдаг байна шүү гэж залуучууд, сурагчдад хандаж хэлэв.

	73 настай өвгөн Чогдов Аюушийг их зоригтой хүн байсан тухай ярьж Довжоо зангитай заргалдахад Жалцан мэйрэн Аюушийг шаахайдаад хацар нь шалбарахгүйг гайхахад, Аюуш хар цагаан чулуугаар хацраа зүсэж цус гаргаад тэдний бах тавыг хангаад дараа нь Аюуш хацрыг минь шаахайдуулаад цус гарахгүй болохоор Жалцан мэйрэн хар цагаан чулуугаар хацрыг минь хагалж цус гаргав гэж Жалцан мэйрэнтэй заргалдаад түүнийг 81-ээр торгуулж байсан гэж бахдан ярилаа. Энэ хэрэг хулгана жилээс (1900 оноос) өмнө болсон юм гэж Чогдов өвгөн нэмж хэлэв.

	Аюушийн хүү Цэвэг агсны хүү Бэгз хурлын индэрт гарч ардын намаас өвөг эцэг Аюушийгаа өндрөөр үнэлсэнд туйлын их баярлаж байгаагаа хэлж, манай оронд социализмыг өргөн фронтоор байгуулж байгаа энэ үед энх, шударга үйлст цуцалтгүй зүтгэж, нийгмийн өмчийг хайрлаж, хөдөлмөрийг хүндэтгэж, бүх хүчээ дайчлан ажиллахыг илэрхийллээ. Нөхөр Бэгзийн илэрхийлэлтийг хуралдагсад баясан дэмжиж алга ташсан нь нэгэн ёсондоо Цэцэг сумын хөдөлмөрчдийн санааг илэрхийлсэн шинжтэй болж билээ.

	 

	
ЭД МӨРИЙН БАРИМТЫГ ЭРДЭМТЭД ТААШААВАЙ

	Санчир гаригийн өглөөний 10 цаг... хээрийн нөхцөлд өвсөөр жийрэглэсэн боодолтой олдворыг задлахад, агь царвангийн үнэр анхилах нь өвөл дундуурлаж байгаа энэ үед их л соныхон!

	— Олдворын үзмэрээ дэлгэж гүйцэв үү?

	Гишүүд цуглаж, хурал төгөлдөр болов гэлцэнэ. Байшингийн ханаар бүдүүвч зураг, гар зураг өлгөгдөж, бандан ширээний дээгүүр зэвтэй ширэм, хагтай шавар өрөгдөж гүйцлээ. Энэ нь жирийн үзвэл хүн хэрэглэх юм бага шиг атлаа жинхэнэ шинжлэх ухаанд бодитой материал болдог ажээ.

	ШУА-ийн түүхийн хүрээлэнгийн археологич хэмээх эртнийг судлагчид аагим халуун зуны цагт уудам нутгаа замтай замгүй хүнтэй хүнгүй газраар аялж, түүхийн дурсгалыг уудлан малтаж, хайн сурвалжлан олж бүртгэн ирсэн мундахгүй адармаатай, чимхлүүр ажлынхаа дүн тоймыг урьдчилан тайлагнах гэж байгаа нь энэ ажээ.

	Түүхчид түүхийн хөгжлийн үе шат он цагийн дэс дарааг чанд баримтлах дуртай, өнөөдрийн эрдмийн зөвлөлийн хуралд тайлан илтгэгчид ч мөн л заншил зарчмаа мөрдөж, чулуун зэвсгийн үеийг судлагч Д. Дорж тайлангаа илтгэж эхлэв.

	Тайлан илтгэгч палеолит хэмээх хуучин чулууны үеийн чулуун хянгар зэрэг багаж зэвсгийн зүйлсийг Чойбалсан хотын хавь газар, Хэрлэн мөрний эргэцэг, Тансагбулаг орчмоос нэмэн олсноо гүймэгхэн мэдэгдэж дараах сонин сэдэвтэй зүйлдээ шуурхай шилжлээ.

	Д. Дорж, энэ жил зөвлөлтийн нэрт археологич эрдэмтэн Алексей Павлович Окладников багшийнхаа хамт Зөвлөлт-Монголын археологийн шинжилгээний ангид түүхийн хүрээлэнг төлөөлөн явсныг үгэндээ болж мартахаасаа өмнө хэлчихье...

	Хэрлэний ийм эргээс олон зүйл шинэ чулуун зэвсэг олдсоныг Дорж хөхиүн байдалтай тэмдэглэж хэлээд, тэндээс, баруун Өлзийт гэдэг газраас суугаагаар нь оршуулсан хүний шарил малтаж нээснээ «олсон» гэж илтгэлээ.

	Энэ шинжилгээний ангийн аялал замнал нь үүгээр төгсөөгүй, Халх гол сумын төвөөс шинэ чулуун зэвсэг түүвэрлэж Хэрээ ууланд малтлага хийж, Тамсагбулагийн ташгай, эргэцгийг шинжин явж, эртний хүний отог бууц илрүүлж, оромж сууцны ор улбааг ухаж, чулуун зэвсэг, ясан багаж хэрэгсэл, хясаан чимэглэл, болхи хээ бүхий барга бүдүүн савны үлдэц гаргаж, улмаар уг сууцны нэг талаас, чулуун ир зуулган суулгаж хийсэн ясан чинжаал, ясан шор олж, урьдын хүний ухаж булсан бололтой цооногийн улбааг даган улам гүнзгийлэн малтаж бас л эртний хүний шарил олж нээжээ!

	Сайхан чадмаг хийцтэй ясан багаж зэвсэг, шинэ чулууны үеийн хүний шарилыг манай эх оронд анхан удаа ийнхүү нээсэн нь шинжлэх ухааны сүүлийн сонины нэг гэж болно! Ганц удаагийн явалтаар ингэж баялаг материалтай, гойд чухал олдворуудыг нээж ололцоно гэдэг мөн ч сайхан, ашдын аз завшаан билээ!... Энэ бол нэгэн археологичийн товчийн төдий сонсгол болох бөгөөд цааш даа археологич өөрөө, түүний нэрт багш, антропологич хэмээх хүн судлагчид, этнографич хэмээх угсаатны зүйч нар энэ талаар ямархан гүн гүнзгий сонин дүгнэлт хийхийг эрхэм уншигчид азнан суувал сонинтой биз...

	Дэд эрдэмтэн н. Сэр-Оджав Увс, Завхан аймагт тухлан явж Хөвсгөл зэрэг аймагт гүймэгхэн аялж, манай эх нутгийн эртний түүх соёлын дурсгалын онц сонин олон хэлбэрт булшийг нарийвчлан, энэ талын нутгийн булш даршны хүрээ цагариг нь уран олныг гайхуулан илтгэж ханан хад, онцгой цохионд цавчин гаргасан эртний хүний аж амьдрал, ан гөрөөний явдал, зэр зэвсгийг дүрсэлсэн зураг сүгийн зүйлийг шинжин үзэж, хуулбарлан буулгаж, он цагийг тогтоож, зургийн сэдвийг ялгажээ.

	Сэр-Оджав нэгэн зүйл үл мэдэгдэх сонин зураг олж, түүнийг зөвлөлтийн зарим эрдэмтэн газар хагалж байгааг дүрсэлсэн гэлээ, би холховч нум гэж үзлээ хэмээн хурлынханд сонин болгон сонсгов.

	Бас Сэр-Оджав Увс, Завханы нутгаас 64 чулуун хүн нэмэн олсноо мэдэгдэж, шинжлэх ухаанд мэдэгдсэн бүх чулуун хүний 50 орчим хувь нь манай монголд олдоод байна. Хүн чулууны эх орон нь Өмнөд Сибирь гэж зарим эрдэмтэн үздэг нь хаашаа бол гэж эргэлзэж байгаагаа дэд эрдэмтэн илтгэгч илэрхийлж, археологийн ухаанд «Хүн чулууны судлал» гэдэг салбар ухааныг шинээр нэмэрлэн оруулах санал гаргаж, хүн чулууг шинжин үзэх тайлбарлах ухаанд залруулга оруулах цаг айсуйг тэмдэглэв.

	Бугын зурагт хөшөөнд сийлсэн зэвсэг багаж, хээ угалзыг шинээр ажиглан олж, бугыг зурдаг орон зайг шинжсэнээ Сэр-Оджав ярьж бугын чулуунд ерөнхийдөө хүнийг дүрсэлсэн юм гэж бугын чулуун хөшөөний тайлбар шинжлэлийг өргөтгөн, түүний хөгжлийн үе шатыг шинэчлэн тогтоох саналаа гаргалаа.

	н. Сэр-Оджавын 1967 оны хээрийн шинжилгээний ажлын нэгэн ололт нь Архангайн Тариатын нутагт байсан нэгэн хөшөөний түрэг бичээсийг хуулбарлан авч, тайлан уншиж, нийтлэх гэж байгаа явдал юм. Түүний хэлснээр тэр бичээс дэлхийн алдарт түрэг бичээсний 5-р нь болох юм байна. Илтгэгч тайлагнах үгээ дуусгаж археологич нарын онол практикийн асуудлыг хөндөж археологийн шинжилгээний арга судлалыг шинээр боловсруулах зорилтыг дэвшүүлэн тавьж археологийн дурсгалыг Монгол, Сибирь, Цагаан хэрмийн гэх мэтээр, нутгаар хязгаарлан тасархай үздэг үзлийг больж, түүхэн хэлхээ холбоогоор нь авч үзэх, монголын археологийн онцлогийг (хоцрогдлын ул мөрийг) эрж сонирхож түүхэн хөгжлийн нь үндсэн ололтыг орхигдуулах гэж бийг шүүмжлэн, гадаадын эрдэмтэн нарын зохиолыг бүтээлч хянуур үзэж ашиглах ажлыг сайжруулахыг онцлон тэмдэглэлээ.

	X. Пэрлээ, Хэнтий, Төв, Сүхбаатар аймгийн зарим нутагт 12 газар археологийн хайгуул малтлага хийсэн, дөрвөлжин булш малтаж урьд олон олдоогүй шавар савны үлдэц, шувууны яс, шувууны модон толгой олж, дөрвөлжин булшны зохион байгуулалтад тэр цагийн аймгийн тэргүүн нарын булш болов уу гэмээр жишээлбэл:

	Наран гарах зүгт булшнаас зайдуу хөшөөтэй, товгорхон газар сүрлэг (том чулуутай) хийсэн булш хэдийг ажсанаа ярьж, дөрвөлжин булшийг үлдээсэн аймгийн гарлыг монголчуудын дээдэстэй холбон үзэх саналтайгаа хэллээ.

	Язгуурын монголчуудын унаган нутаг болох Онон Хэрлэний хооронд, Хурах-Жаргалантын боонд балбалт зэл чулуут (Түрэгийн) булш малтаж баатрын ялтсан хуягийн тасархай, Киданы (X— XI зууны) үеийн шавар ваарын цөөн өөдөс олсноо сонин болгон сонсгож, Түрэгийн гэдэг булшийг сайн шинжилбэл, манай түүхийн судлалд хийдэгдэж байгаа зарим (II— V, X— XII зууны үеийн археологийн дурсгал илэрч магадгүй гэж X. Пэрлээ үздэгээ тэмдэглэв.

	Илтгэгч, Хэнтийн Хэрлэн голд эртний хэдэн суурин газрыг малтаж хөндсөнөө ярьж, нангиад үсэгтэй зоос, төмөр ширэм хайлуулах зуухны үлдэгдэл олсноо сонсгож, XIII— XIV зууны үеийн монголын үйлдвэрлэлийн амьдралыг судлах шинэ хэрэглэгдэхүүн нэмэгдсэн гээд, 

	Баян-Улаан ууланд нэгэн сонин агуй үзсэнээ ярьж агуйд чулуун зэвсгийн үеэс хүн суусан ул мөр олсноо мэдэгдлээ.

	Хамтран ажилласан Наваан археологич нь эзгүй албанд одсон учир Пэрлээ ганцаараа тайлан тавьснаа тайлбарлан хэллээ.

	Түүхийн хүрээлэнгийн эрдмийн зөвлөлийн гишүүд ба түүнд оролцсон зөвлөлтийн эрдэмтэн Л. Викторова, Р. Хувьсгал нар, тайлагнагч гурвын толилуулсан үгсийг сонсоод уг тайлангуудыг шүүмжлэн хэлэлцэж оновчтой ярилцлаа.

	Дэд эрдэмтэн угсаатны зүйч С. Бадамхатан археологич Доржийн Зөвлөлтийн эрдэмтэдтэй хамтран хийлцсэн ажил нь монголчуудын гарваль үүслийг нягтлан судлахад онц ач холбогдолтой гээд Дорж цаашдаа лавшруулан ажиллах хэтийн төлөвөө боловсруулах нь чухал гэж тэмдэглэв. Угсаатны зүйч цааш хэлэхдээ хадны ба хөшөөний зургийн ангилал хийх, хүн судлалын хувьд сонин хүн чулууг түрэг буюу түргэжсэн хүний алинд холбогдохыг нарийвчлах, хадны зурагт хожим нэмэн зурсан зураг нь алин болохыг магадлууштай гэж сануулав. Наваан эзгүй байна. Гэвч түүний хэдэн жил оролцон судалсан дөрвөлжин булшны шинжилгээний дүн тоймыг сонсож хэлэлцвэл манай угсаатны зүйч нарт сонин сон гэж Бадамхатан хэллээ.

	Дэд эрдэмтэн Ш. Сандаг энэ зуны шинжээний ангийн ажил сайн болжээ гээд н. Сэр-Оджав археологийн арга судлалын талаар зүйтэй санал тавилаа гэж сайшаагаад, манай олсон шинэ материалыг гадаад хэлээр нийтэлж, эрдэмтэн нарын сонорт хүргэж хүртээл болгох нь зүйтэй. Археологичдыг орчин цагийн нарийн арга, арга барилтай танилцуулахаар гадагш илгээх нь чухал гэв.

	Зөвлөлтийн монголч эрдэмтэн Л. Викторова Монголын археологийн олз олдворын арвин байгааг тэмдэглэж, түүнийг нийтлэх ажил базаахгүй байгааг хэллээ.

	Бас Түрэгийн том бичээсийг шинээр олсон нь их л сонин, түүнийг даруйхан нийтлэх л хэрэгтэй сэн. Эртний монголчуудын суурьшил байдлыг эрдэмтэн нар судлан гийгүүлсэн нь маш хомс. Би Хэнтий аймагт явж нүүдэлчдийн түүхэнд суурьшил амьдрал их рольтой байсныг археологийн дурсгалаас нэмэн мэдлээ. Археологийн олдворын үнэмлэхгүй он цагийг радио карбоноор тогтоож болно. Ийм сайн лаборатори Ленинградад бий.

	Түүнийг удирдан байгуулсан С. И. Руденкод модон олдвороос илгээж шинжлүүлбэл маш сонин болно доо гэж Археологи ба бусад ухааны судалгааны арга барилыг сайн боловсруулах нь чухал болжээ. Соёлын тархац, гадаад нөлөөний асуудлыг тавихдаа сайн судлагдсан, дульхан шинжлэгдсэн байдлыг харгалзвал зүйтэй.

	Барагтай шинжлэлээс сайн нийтэлгээ их ашигтай тул, баримт материалыг нийтлэх нь зүйтэй, ер нь материал баримт хуучрахгүй, шинжлэл хуучирдаг шүүдээ, гэвч судалгааг орхигдуулж болохгүй. Археологийн лабораторийг зохих ёсоор далайцтай байгуулах нь ашигтай гэв.

	Боловсон улс хуучин нийслэлээ эрхэмлэн үзэж үргэлж шинжилдэг билээ. Манайх төрийн эртний нийслэлээ, малтан шинжлэх ажлыг орхигдуулж байгаа нь харамсалтай. Тийм ажлыг хүчээ чамлалгүй төлөвлөгөөтэйгөөр эхлэн хийгээсэй гэж эрдэмтэн нарийн бичгийн дарга бодож байна гэлээ. Археологич нарыг гадаадад томилолтоор явуулж шинэ арга барил эзэмшүүлэх, хамтран ажиллах явдлыг хөгжүүлэхийг тустай гэж Ишжамц бас нотлов.

	Г. Сүхбаатар, эрдэм шинжилгээний арга барилын бэлтгэлийг сайжруулах, материалыг хэвлэн нийтлэх саналыг дэмжиж хайгуул малтлагыг хослуулах нь чухал асуудал гэлээ. Дурсгалыг хамгаалах ажил сулхан байна, гадаад хүн сэмхэн худалдан авах явдлыг чандлан зогсоох тухай арга сүвэгчлүүштэй. Нийтийн хэвлэлд археологийн ололт, олдворын тухай мэдээлэл тэмдэглэл байнга гаргаж байгууштай гэж Сүхбаатар санал тавилаа. Түүхийн хүрээлэнгийн захирал академич Ш. Нацагдоржоос бид жил жилд ажлын тайлангаа хэлэлцэхдээ тэр оны нээлт гэж болмоор содон зүйлийг онцлохгүй ердийн байдлаар хайнга хэлэлцээд өнгөрөөдөг хэвшмэл байдлаа одоо халж, археологич нар цөөхөн байгааг дурдаад өнөөдөр дөрөвхөн археологичийнхоо хийсэн ажлыг жинхэнэ археологич бус түүхч нөхөд нь хэлэлцэж байгаагаа онцлон анхааруулав. Академич монголын археологийн ажлыг их далайцтай болгохын тухайд манай орны археологийн ирээдүйн шинжилгээний ажлын хэтийн бодлоготой том арга хэмжээ боловсруулах санал тавилаа. Цөөхөн археологич нар их ажлыг хийж байвч, амжилтынхаа ач холбогдлыг туйлд нь хүртэл ойлгож нийтлэх ажлыг хийгээгүй байна гээд манан хүрээлэнгийн хэвлэлийн төлөвлөгөөг хянан үзэж асуудал боловсруулахыг бодъё гэлээ.

	Түүхийн хүрээлэнгийн эрдмийн зөвлөлийн хуралд илтгэгчдийн үзүүлэн болгоолгосон эртний хүний чулуу ясан хэрэгсэл, шавар ваар савны хэсэг бусаг жижиг гоёл чимэглэл. зэвтэй ширэм төмөр эдлэл зэргийг эрдмийн ЗӨВлөлийн гишүүд гар хүргэн үзэж сонирхоод урьдчилсан тайлангаар ийм дүнтэй байгаа юм. Учрыг нягтлан шинжсэн хойно бүр ч сонин дүн гаргана гэдэгт найдаж байгаа ярилцаж санчир гариг сайн өдөртөө тавтай амрахыг ерөөцгөөн, бичгийн саваа барьцгааж, бие биетэйгээ салахын ёс хийцгээн гарч одлоо...

	Нэгэн жилийн хээрийн шинжилгээний ажлын тайлан илтгэл нь дүн нуруутай өнгөрсөнд гурван археологич баяртай, үзүүлэнгээ хурааж лабораторидоо тавиад, дараа өдөрт залган хийх ажлаа төлөвлөн бодоцгоосоор халуун цай, бэлэн хоолныхоо зүг алхаллаа...

	 

	
МӨНХ НОГООН УРГАМАЛТ ОРОНД БЯДСАН МИНЬ

	(Хэсэгчлэн авлаа)

	 

	Зуншлага сайт 1962 оны VII сарын 2-т үд дөлийн үед явах ажил эмхрэв. Гагцхүү борооны цув олдохгүй сандрав. Тэнгэр бүрхэг, хаая хааяа бороо дусална, шивэрнэ, орноо. Огторгуйн араалжин занг олж мэдэхүйеэ бэрх.

	Галт тэрэгний зогсоолд очиход бороо сүрхий ширүүн, бас усархаг, гудамж талбай нэл ус, шалбааг, гутал хувцас норж чийг даана.

	Олон улсын галт тэрэг Москвагаас болзоондоо ирлээ.

	Миний зам явах зар бичигт суух өрөөний дугаар тавиагүй учраас орох вагон олдохгүй сандарч явлаа. Гаалийн ажилтан Гонгор тус болж орох вагон, суух өрөө, сүүж тавих ортой болголоо.

	Бороо шивэрсээр, Богд уул будан хүдэн хучаастай.

	Галт тэрэг алгуур хөдөлж, эртний Ханбалыг, энэ цагийн Бээжинг чиглэлээ. Ган хөлөг хурдалж, Хонхорын өртлөг, Хоолтын даваа өнгөрлөө... Дайн Тавагийн тал дундуур шөнөдсөөр явж, хулгана (24) цагт Сайншанд өртөөн дээр цөөн мөч түдэж, цааш шөнөжин довтолгож, үүр манхайтал цайхад Гурван Үүд өртөөнд хүрч өглөөний 6 цаг 30 минутад Монгол улсынхаа хилийн дээсийг алхлаа.

	... Тариалант талбай, тосгонтой хотгор олныг хойноо гээв. Эрдэнэ шиш энд тэндгүй...тоосгон дээвэртэй байшин олон, мөн өвсөн эмбүүл мэт байшин ч мундахгүй... одос (нангиадаар - усны хар үхэр) ямаа мэр сэр үзэгдэнэ. Тариа хураалт. Гарц ургац элбэгтэй...

	Уул сүрлэг, мод олон элбэг, эртний алдарт Ханхэү хот ойртож байна. Ханхэү зогсоолд ирэхэд хотын хөгшин залуу, хөрөв нялхгүй цөм богино өмдтэй, хятад үндэсний хувцас өмсөхөөсөө европ маягийн хөнгөн нимгэн хувцас өмсөх нь олон болсон ажгуу. Монголоор дамжуулан Ханхэүгийн цайг европ дахинд уулгаж сургасан түүхийг нэхэн санахад 100 гаруй жилийн хэрэг болжээ.

	...5 хоног зорчиж, нүдэн үзсэн, унтаж өнгөрсөн өртөө зогсоол олон болжээ. 1962 оны VII сарын 7, өглөөний 4 цаг 6 минут. Пин-сян хотноо хүрлээ. Хятад Ард Улсын баруун өмнөд хилийн сөв-төмөр замын хот юм. Мөн л чулуун уулс эргэн тойрон, ногоон мод ургамлаар хучаастай.

	1962 оны VII сарын 7-ны өглөө. Улаанбаатарын цагаар 9, Ханойн цагаар 8-д Ардчилсан Вьетнамын хилд алхан нэвтэрлээ. Энд ёстой уул ус, ургамал тэгш мөнх ногоон газар. Олон уулын хоорондох хавцал амаар уруудав. Цагаан будааны-тутаргын тариалан голын хөндий, уулын жалгаар үргэлж.

	Хуучин цагийн бичиг, ам үгэнд Ю-Нан-газрыг их халуун орон гэлцдэг сэн, үнэхээр ч халуун газар юм. Өнөөдөр нартай, 30 гаруй градус халуун, Тосгонд цөөн айлтай, ганц заримаар суух нь буй. Одос эдэлнэ. Эндэх хүн гол төлөв хөх хар хувцастай, чийрсэн поолуутай дамнуурга олонтой байхаас гадна, хөх бараан хүүдийтэй дамнуурга бас байна.

	Хятадаас арай бага сийрсэн малгай өмсөх бөгөөд залуучууд толгой нүцгэн явах нь их. Албаны хүн Тянзин малгай (Англи саарал даавуу бүрх малгай) өмсөх юм.

	Хуучин барилга нь нангиадынхаас ялгавар бага, шинэ барилгад европ хэлбэр оржээ. Улаан тоосгон дээврээс гадна саарал шахмал дээвэр мөн үзэгдэнэ. Мөн гот загварын шинэ барилга байлаа.

	Нэгэн зүйл том навчит ургамал энд элбэг, замын дагуу бараг үргэлж ургуулжээ. Айл, тосгон, албан барилга битүү ногоон мод ургамал, таримал дундаас дөнгөж цухуйна. Шинэ маягийн байшингийн хаалга бин битүү, хийсэнгүй, сараалжин самбартай хийгээд зарим байшингийн үүдэнд хэлхмэл замбалзгуй унжуулжээ.

	11 цаг 30 минут. Мөн л хавчилга амаар явсаар байлаа. Гадаа сэвэлзүүр салхитай, вагоны хоёр гурван цонх дэлгээтэй, бас цахилгаан сэрүүцүүр сэнс ажиллаж байгаа боловч халуу амьсгалж байна.

	Энд эхнэр хүүхнүүдийн толгойн өмсгөл, толгойн боолт хэдэн янз байна. Нэг нь хар буюу хар хөх юмаар толгойгоо боож явах ба мөн дээр нь сийрсэн малгай давхарлаж өмссөн явна. Цагаан давуугаар толгойгоо боогоод явна. Гэзгээ хар буюу улаан дугтуйд хийгээд, түүгээрээ толгойгоо ороочхоод явах юм. Залуу (сурагч бололтой) бүсгүй нар толгой нүцгэн явна. Үс нь танамал (хянамал) буй.

	Хөдөөгийн эмэгтэйчүүд ихэвчлэн, хөх гадуур цамц, шулхнаг (шуумаг) нь задгай хөх шаалбар өмд ба богино хөх өмдтэй яваа үзэгдэнэ.

	Ханой хотноо 13 цагт ирэв. Сэтгүүлч Май Хиен тосож уулзав. Дараагаар үл таних олон хүн гар барилаа. Тэдний дотор сурвалжлагчдын нийгэмлэгийн Нго Дык Мао, 

	Вьетнам-Монголын нийгэмлэгийн орлогч дарга, сангийн аж ахуйн яамны орлогч сайд Са, Гадаадтай соёлоор харилцах хорооны ажилтан Нинь Ван Фан нар байлцав...

	1962 оны VII сарын 13. Өнөөдөр 17-р параллель хүрэхээр явах тул, аян замд бэлэн зэлэн болов. Ханой хотоос өглөөний 7 цагт гарав. 17-р параллель империалист нар Вьетнамыг хуваан салгасан түр зааг юм...

	Манай аялах зам, төмөр замтай нэгэн далан шороон дээр бие бие дээгүүр сольцолдож үргэлжилнэ. Ханойгоос урагш газрын байдал өөр, бялхлан бургилан урсах гол мөрөн олноос олон... Ханойгоос урагш 100 км яваад барагшин зам шувтарч, дагтаршуулсан шороон зам үргэлжилнэ.

	Ханойгоос урагш тал газар олон дайралдаж усан тариалан үргэлж. Ойр ойр суух цөөн айлтай, заримдаа 2-3 айлтай тосгон үргэлжлэн тохиолдоно. Цагаан будааны тариалан их. Хүн олноор ажиллах талбай улам олширно. Том сангийн аж ахуй энэ талд бий ажээ.

	Сүлжмэл хулсан ханатай, шавардмал туургатай байшингууд үргэлж дайралдлаа. Хулсан ойгоос хөвүүлэн ирсэн хулсан сал энд тэнд усан дээр дэндэлзэн харагдана. Завин дээр байнга байдаг айлууд хааяа үзэгдэнэ.

	Багачуул завин дээрх бүхээгээс толгойгоо цухуйлгаж шоволзон харагдана. Одос олон, үхэрчин нь үхрийн андгар нуруун дээр нь хөндлөн сандайлах бөгөөд дүүжигнэн хэвтэх, унах зэргээр адуулж байна.

	Тутаргын талбай хагалж байгаа нь олон. Энд зарим нутагт жилдээ 2 удаа байтугай 3 удаа цагаан будаа тарьж авдаг гэнэ ээ. Хоолны ногоог 6 удаа ч тариад ургац авч болдог гэнэ.

	Эндэхийн тосгоны хүний хувцас умард хэсгээс онцын ялгаагүй, харин улаан улаан хувцастай ажилчид их олон. Чулуун нүүрс унадаг дугуйд ачиж явган түрж зөөцгөөх нь олон байна.

	Ханойгоос урагш нэгэн хэсэгтээ ус нэл хавтгай цэнхэртэн байснаа хадан уулс шовойлдон үзэгдэх боллоо.

	Гэвч тал хөндий үргэлжлэх нь мөн бий. Тань Хуа хотоос өмнө тийш газрын байдал өөр болж, өвс тачир, уулын ам давч болоод, дулаан орны Сүн-шү хэмээх нарс их үзэгдэнэ. Зарим газар нэр үл мэдэх модорхог ургамал үлэмж, түүнийг тариан талбайн захаар ургуулжээ.

	Тэнд тариан талбайн зааг таслал нь томорч, талбайд нь олон хүн ажиллана. Одсоор газар хагалбарлах, уринш самнах, үлтлэх нь мөн элбэг. Маш нарийхан цэмцгэр шилмүүст мод өндөр гоолиг мод их харагдах болов. Тарьдаг мод бололтой, хэлмэрч маань ч нэрийг нь мэддэггүй...

	Ургаа ногоон хулсыг олж үзлээ. Манай монголчууд хулсыг үе үеэрээ гэнэт год үсрэн ургадаг гэж хэлэлцдэг санагдаж явлаа. Хулстай газар монголчуудын хоноглоход хулс гэнэт ургаад сүлбэж болох аюулаас сэргийлж, хонь хөтөлж яваад хонь хэвтсэн газарт унтвал гэмгүй.

	Хонь хулс ургахгүй газрыг мэддэг зөнтэй гэлцэхийг би багадаа бишгүй дуулж билээ. Бөмбөрцгийн сэрүүн бүсэнд голдуу амьдардаг хонь яаж ч халуун орны байгалийг мэддэг байх вэ?! Хулс зүгээр мод шиг ургадаг юм байна гэж би хүүхэд бүхийн аясаар бодлоо.

	1962 он VII сарын 14, бямба. Вин хотоос өглөө гарсаар бас мөн л их удлаа. Их үд болоход 200 км явах шиг боллоо. Вин хотоос урагш гармагц газрын байдал өөрчлөгдөж монголын уулархаг газартай адил боловч ургамал тачир тархай. Хаая хааяа айл тааралдаж, сөөг цоохорлон, хар хадтай бор уул, тархай нятал ургамалтай, тэгш тал хөндий шарангуй өнгөтэй болов.

	Тэгж явсаар Ха Тинх хот хүрэв. Түүнээс урагших газар хэрэв ургамлын ногоон бүрхэвч нөмрөгийг авчихсан гэж бодвол манай монгол говийн уулархаг хэсэг шиг л болох тийм адилхан газар тааралдаж, айл амьтан сийрэг, тариан талбай том, ус үргэлж нэл мэлтэлзэх газар ховор. Хоёр уулын хоорондуур толгод дамжин өгсөх мэт болов. Хонь тэмээ адуулж болмоор нутаг байлаа.

	Өндөр ногоон ургамал үзэгдэж, цаанаас нь элсэн ухаа харагдаж, сарна тарьсан талбайн зурх зурайж, хөдөө аж ахуйн техник машин ганц нэг үзэгдлээ. Энд туршцын станц байгаа юм гэнэ.

	Вин хотоос урагших замд сүрэг одос бэлчиж, тариачин бүлэглэн ажиллаж ургац хураацгаан, газар хагална. Ганц нэг үхэр идүүлэгчид, нэг хоёроор тариа арчих (буртаг ургамлыг цэвэрлэх) хураах хүн холилдон үзэгдэнэ.

	Засмал замаас хажуу тийш зайлж гишгэх зайгүй нэл усан талбай мэлтэлзэн, наран сөрөг харахад нүдэн гялбана. Амгалан дөлгөөн далайн эрэгт тун ойртсоноо би мэдсэнгүй. Баруун гарт, наран мандах зүгт урт хар уул, үүл манан үргэлжлэн хөшиглөнө. Машин уул өөд өгсөх мэт болж, нэг мэдэх нь зүүн өмнө зүгт усан мандал мэлмийн, тэнгэрийн хаяа лугаа нийлнэ. Гадаад их усан сангийн гайхам лут Амгалан далайн захыг алсаар харснаа ухаарав.

	Далайн зах өндөр уул хоёрын хоорондох шил газар хяраар явахад тээр доор тэгш газарт тарианы талбай зааг тэмдгэрэн ялгарч барагтайхан мулгуу зураач учрыг оломгүй олон хэрээс сүлжээс, өрөг зурхай болон мяралзана. Өгсүүр газрыг ташин, уулын хажууг хэжүүлэн тавьсан замаар мацалхийлэн явахад Номхон Амгалан далайн цаглашгүй их мэлтгэр мандал, манан будан, нүдэн алдам алс үргэлжлэн одно. Уулыг давж, өвөр уруу ороход огторгуй хатгам өндрийн оройд манан татаж, хавцал, жалга даган ус хорчгонон хүрчигнэн бууж, засмал тэргүүрийн доогуур нэвт гарсан хоолойгоор гулдран урсана.

	Гол гатлах гатлага цаад захдаа хүн ачаа буулган иртэл удах төлөвтэй. Бид өглөө эртчилэн мордсон нь өлөн ходоодыг аргадах хэрэг гарав. Гатлагчдын бяцхан суурин дундуур хэсэж, аяга будаа худалдах дөгүүр айлд орж, авч гарсан мах талхаа, сарнайтай хольж зуушлан, чанасан тутарга, хуурсан тариа идэж, өл залгав.

	Одоо Донгхой хэмээх сонин газраа хүрэхээр далайн хоолой мөрнийг гатлахаар завдаж байна.

	Вьетнам оронд өргөн гүн гол мөрөн их олон, урсгал тунамал ус арвин. Усан дээр нүүдэллэн амьдрагчид маш олон байжээ. Ардын эрхт засаг мандсанаас хойш, тогтмол сууцтай бологсод олон болоход, усан дээр онгоц завинд шувуу мэт хөвөн амьдрагчид ч газар дээр суух эрх олжээ. Гэвч дадсан ажил сурсан мэргэжлийн дагуу гол мөрөн дээр хөвөн явж, амьдрагчид мөн бий ажгуу.

	Олон хүн амтай бол том завьтай байх юм. Гол төлөв халбаган сэлбүүр хэрэглэж явах ба заримдаа салхины аясыг дагуулан далбаа дарвуул хэрэглэх нь мөн буй.

	Завин дээрх айлыг ажиглаваас, завины дунд хэрд сүлжмэл бүхээг барьж, дотор нь хүүхдүүдийн хамт томчуул нь суух бөгөөд айлд гоц хэрэгтэй бүхнийг базаасан байдаг ажгуу.

	Өглөөгүүр эхнэр нь босоод цай чанаж байгаа бололтой утаа гаргана. Бүхээгийн дээр мод хэрчин хурааж багласан нь түлш ажээ. Ам бүл олуулаа бол бүхээгийг завин дээрээ бага зэрэг хөндөлдүүлэн хоёр гурван хэсэг барьсан байх ба гэрийн тэжээвэр— усны шувуудыг хулсан торонд хорьж, завинаас аргамжин усанд хөвүүлэн маллана.

	Зарим завины хойд хэсэгт зэгс сийрс мэтээр сүлжсэн зүйлийг овойтол ачиж татсан байх нь завин дээр оршин амьдрагчид сүлжмэлээр оролдож амь тэжээх бас нэг ажил байдгийн гэрч биз ээ.

	Загасчин хүн завины хитэгт хоёр үе хөндлөн мод зоож түүндээ булнууд зохион тавьж, булнаас дээш дөрвөн шураг босгон, шургуудын дээд үзүүрт дөрвөлжин зангидсан мод тогтоон, түүнээсээ том гэгч тор дүүжлэн усанд торыг тавихдаа шургууд нь булнуудын хөндөл дээр эргэлдэн урагш тонгойно. Загас өгөөшт ормогц шурагт торыг дээш сөхөн татах хөшүүргээ дармагц шургууд босолдон, тор усан дээр хий өргөгдөнө. Олзтой бол урт иштэй сийрсэн поолуу шанагаар олзыг утган авна. Тэд тийнхүү завин гэртээ суусаар загас барьж байх ухааныг сийлжээ.

	Заримдаа жижиг завь чиргүүлж, өдөртөө хүн сууж явах юм. Аливаа зорчигчдыг гол мөрөн гаталгаж амьдрагчид ч байх юм.

	... Урагшлах тутам газар орны байдал ондоошиж, царам болж элсэн ухаасын баруун хаялгаар өвсөн байшингууд зүүн гарт үзэгдэж, усан тариалан баруун гарт харагдана. Бүлэг тариачин тутарга суулгаж, сүрэг багачууд замын хажууд тоглоно. Үхэр идүүлэгсэд нуруун дээр нь хэвтэж, үүрэг дамнууртан замаар сайварлана.

	Өвсний утаа хамар цоргино. Шинэ дорвитой барилгууд шил оройгоор харагдаж, бид гүүр олныг гарч, Бин Лин— хошууны төв шинэ байшин олонтой, цэлгэр өргөн чөлөө— гудамжтай, цэвэрхэн хотноо буув. Энд цахилгаан сэрүүцүүл сэнсгүй нь сэтгэлд таатай биш байлаа. Хур бууж, хошууны төвийн бүгчим халууныг сэвлэж халууцах «зовлон»-ын тал хувийг дундалж байлаа.

	Бин Лин хот Вьетнамын нэн чухал газар, Ханойгоос 550 гаруй км алсалсан Вэнь Хай голын ойролцоо байна. Вэнь Хай гол Вьетнамыг түр хуваасан зааг олон улсын цэрэггүй бүс гэгчийн сав газар юм. Цэрэггүй бүс нь Вьетнамыг таслан хуваасан төдийгүй, гэр бүл төрөл садныг хагацаан салгаж байна...

	 

	
ӨӨДӨЛЖ ЯВАА ГОВЬЧУУДЫН ДУНД

	(Говиор явсан тэмдэглэлээс)

	 

	1. Борзонгийн говьд 

	Цэлмэг өдрийн нар ар зооноос хайргүй цоргиж байлаа. Тармаг ургасан загийн дундуур элсээ ховх шууруулсан сийрэг шал газар бараалан харагдана. Алсад усан зэрэглээ мэлтэлзэж, хуурай зэргэлээ ирэлзэн, тэртээ байгаа гэр мал дэрсэн хөлтэй юм шиг дэндэлзэн үзэгдэнэ. Тэртээ холд говийн захад хадан уулс хөх эмжээр мэт зурайн сүүмэлзэнэ.

	Ширээ бөхтэй атнууд бүлтгэр хар нүдээрээ алсыг ширтэн нүсэр том тавхайгаараа элсэн далайд сэлж яваа юм шиг зогдор хөдөлгөн алхлахад унасан хүнд «Элсэн цөлийн хөлөг онгоцонд» суусан мэт бодогдоно.

	— Ярьж явбал газар хорох нь дээр гэдэг биш үү? гэхэд

	— Нээрэн тийм байдаг гэж бидний яриа эхэлсэн билээ.

	Сумынхаа байдлыг арван хуруу шигээ мэддэг Бор гуай тэмээгээ аяархан аяархан гуядмаар болж урт бурантаг барьсан солгой гараа сажин, суудлаа засаж суугаад ярьж эхэлсэн нь:

	— Та нар манай сумын байдалтай танилцъя гэж хүссэн болохоор замын уртыг туулахад дөхөм болохыг бодож энэхэн завшааныг ашиглаж тус сумын байдлаас товчийн төдий ярья даа.

	... Тус номгон сумын нутаг бол хэдийгээр Хөрх, Номгон, Халзан, Цохио зэрэг барайн харагддаг бараа ихт хадан уул олонтой боловч заг бударгана ургасан буюу элс, манх дүнхийсэн говь нутаг нь дийлэнх юм. Эдгээр их уулсын завсраар өдөржин явж захад нь гардаг Борзонгийн говь, Эхэн заг, Гурван гүний хоолой гэх мэт өргөн говь уудам хөндий бий гэж ташуураараа тэр газруудын байх зүгийг заагаад манай сумын хүн ард эдгээр их цөл говийн энд тэнд нь цөөн цөөнөөр бэлчээр усны аяыг дагаж нутаглах тул айл хотын хооронд 10-25 километр зайтай байдаг.

	— Танай сум чинь хэдэн хүн амтай ямар аж байдалтай вэ?

	— Манай сум 1000 гаруй хүн амтай тэд цөм малын ажлыг эрхлэн, долоон багт хуваагдан суудаг. Нэг багт 143-295 хүн бий. Өрхийн дотор голдуу 1-ээс 4 хүүхэдтэй байдаг боловч хөдөлмөрийн чадвартай хүн их л дутмагдлаа... гэвч 100 гаруй мянган толгой малаа жилийн дөрвөн улиралд маллаж тоо толгойг нь өсгөсөөр байгаа тул нэг өрхөд 221 мал, нэг хүнд 110 мал оногддог болж ард олны аж амьдрал нь жил ирэх тутам сайжирч гэр орны байдал нь тохижин ариун цэвэрч байдал нэвтэрч, оёдлын машин, радио хүлээн авагчтай болсоор байна. Манай сумын ардууд урьдын адил нутаг усны аятайг харгалзан алслан нүүсээр байгаа боловч тийнхүү нүүх нь улам бүр саарч сууриных байдлын анхны жижиг үүсвэр оноос онд бэхэжсээр байна. Жишээ нь:

	Ардуудын өвөлжөөний 90% нь хороо пинтэй болж, зарим багт хөвчийнхнөөс дутамгүй тохитой саравч барьж байна. Багийн төвүүд үүсэж 2-3 тасалгаа бүхий барилга барьж, улаан булан байгуулан, багийн хүн эмнэлгийн салбар, худалдааны агент ажилладаг болж байна.

	Одоогийн ажлаас гэвэл улсын их хурлын сонгууль ба ардын хувьсгалын 36 жилийн ойг угтаж аж ахуйн салбарт амжилт гаргаж байна гэж ярьж явтал заг, бударгана ургасан Борзонгийн говийн захад гараад говь, уул хоёрын завсрын хайлс, бүйлс, харгана ургасан газарт хүрч ирсэн байлаа. Алсыг саравчлан харвал мяралзсан зэрэглээн дунд тэмээ мал бүрэлзэн харагдаж цагаан бүрээстэй хэдэн гэр цайвалзан үзэгдэнэ.

	 

	2. Нэг айлд

	Нар гэрийн зүүн ханын толгойд тусаж оройн сэрүү орох төлөвтэй, гэрийн дотор цай чанаж байх тул бүгчим халуун байлаа. Төв, хот суурин газраас энэ айл хэд хэдэн зуун километр алс хол байгаа боловч гэрийн хогшил нь хотын айлаас ялгагдамгүй цэвэр үзэмжтэй, битүү дэвсгэртэй, ор дэр нь сайхан бүтээлэг, сиймхий эдээр бүтээгдэж, бүтээлгийн доогуур цагаан даавуу цухуйна. Ханын толгойд нүүр гарын са ван, оо, шүдний сойз хийсэн угалзтай бяцхан уут өлгөөтэй, тогоо шанаганы тавиурын наагуур хөшиг татжээ.

	Хоймрын авдар дээр Хувьсгалын удирдагчид, хол ойрын танил төрөл хүний гэрэл зурагтай жааз тавьж хажууд нь ном сонин хураажээ. Зүүн хойд авдар дээр оёдлын машин, баруун авдар дээр толь түүний өмнүүр сайхан үнэртэн ус, тостой бяцхан шилэн лонхнууд өржээ.

	Ингэний сүүгээр сүлсэн өтгөн хонгор цайг алсаас цангаж ирсэн хүмүүс амтархан ууж, бие тэнийж тэнхэл ороход гэрийн дотор яриа хөөрөө үүслээ. Яриан дундуур 6-р сарын 16-нд болох Улсын Их Хурлын сонгуулийн бэлтгэл ажлын тухай ярьж байсан өндөрхөн нуруутай шар царайтай, 40 орчим настай хүн маань тус сумын 7-р багийн дарга Бадам— Очир байлаа. Бид Бадам—Очироос багийнхаа ажлаас ярьж өгөхийг хүсэхэд түүний ярьсан нь:

	— Манай баг сумынхан зүүн урьд талыг эзэлнэ гээд гэрийн үүдээр цэнхэртэн хөхөрч байгаа Хөрхийн уулыг заан— түүнээс цаашлан Өндөр богд уул хүртэл нутгийг савлаж байдаг. 70 өрхтэй, 200 аад хүнтэй, хүн ард маань үндсэндээ бичиг мэддэг болсон, 1866 онд төрсөн Бадамын Буджав эмгэн хамгийн өндөр настан маань юм.

	1957 оны 4-р сард төрсөн Доржийн ихэр хүү, охин— Алтангэрэл, Алтанцэцэг хоёр манай хамгийн залуу иргэд болов.

	— Танай баг Өмнөговь аймгийн тэргүүний зургаан багийн нэг гэж дуулсан. Багийн дарга та тэр амжилтаасаа хэлж өгвөл ямар вэ? гэж бид асуухад нөхөр Бадам-Очир бага зэрэг түдгэлзэж байснаа манай багийн хөдөлмөрчдийн баатарлаг хөдөлмөрийн ачаар тус баг сүүлийн хэдэн жил дараалан малаа өсгөж зөвхөн 1956 онд мал өсгөх төлөвлөгөөг таван төрөл дээр нь 106, 9% -аар биелүүлж ялангуяа хээлтэгч мал үлэмжхэн өслөө. Одоо 10 мянга шахам малтай болоод байгаа. Худаг ус, хашаа хороо, өвс тэжээл бэлтгэх ажил ямагт биелэгдэж ирсэн.

	Багийн хэмжээгээр хээлтэгч хээлтүүлэгчийн хүрэлцээг анхаарч ирснээр одоо Нэг буурт 9 ингэ, азарганд 8 гүү, бухад 6 үнээ, хуц ухнад 29 эм хонь, ямаа оногддог боллоо. Бог малын хээлтүүлгийг явуулахдаа хонийг 9-р сарын 15-аас, ямааг 10-р сарын 15-аас тус тус эхлэн явуулж 1957 оны төл бойжуулах ажилд галгүй сэрүүн байранд бойжуулах арга нэлээд нэвтэрч байна.

	Одоо ботго 97%, унага тугал 100%, хурга 93% ишиг 95%-аар бойжиж байгаагийн дотор Жавзандулам, Цэрэнпил нарын зэрэг аж ахуйтан төлөө нэг ч хорогдолгүй бүрэн бойжуулдаг.

	Манай багийн 70,4% нь хамтын хөдөлмөрийн давуу чанарыг ойлгож «Шинэ амьдрал» нэгдэлд ороод байна.

	Ардын гэгээрлийн хурлуудыг цаг үед нийлүүлэн зохиож хууль, дүрэм, ариун цэвэрч боловсон байдлын тухай, хэвлэлийн уншлагын тухай зэрэг хэд хэдэн сэдвээр илтгэл таниулга хийсэн. Саяхан ноосны сайн дураар тушаах үнэнд 50% хямдруулсан бараа олгох, тэмээний сайн дурын ноосны үнэ нэмэгдсэн тухай, ноос бэлтгэх ажлын явцын талаар таниулсан. Одоо хөөвөр 100%, хялгас 120%-аар биелэгдээд бусад төрлийн ноосыг амжилттай бэлтгэж байна гэж ярьж байна.

	— Оройн сэрүүнд газар дөхье гэж бид гэрээс гарахад загийн хожуулаас уяатай ботгонууд эхээ мөрөөдөн буйлалдаж, тэмээ хураасан хүн жаргах нарны доогуур олон тэмээгээ шаргалтуулан туусаар ирж явлаа.

	 

	3. Шинэ амьдралын хөгжлийн замд

	«Социализмын байгуулалтад шинэ амжилт гаргагтун!» гэсэн пайзыг өнгөрмөгц хэдэн хүн худаг дээр гар соруул тавих гэж хамжиж ажиллаж байв. Худгийн өмнөхөн навтгар шавар хашаан дотор өрөглөн зассан газар дээр уулын зэрлэг сонгинын толгой цухуйж байна. Говийн хахир хөрсөнд хүнсний ногоо тарьж эхний соёо нь сая цухуйж байгаа нь «Шинэ амьдрал» нэгдлийн шинэхэн хөгжлийн соёо нь цухуйж байгаагийн бэлгэдэл мэт санагдлаа. Нэгдлийн гишүүдийн ярианаас үзвэл Борзонгийн говьд боловч байгалийн хатуу ширүүн хүчтэй «Их говийн зоригтны» ёсоор тулалдаж тариа ургуулах гэж байгаа юм байна... «Шинэ амьдрал» нэгдлийг 1954 онд Өмнөговь аймгийн урьд захын сумдын нэг болох Номгон сумын говьчуудын дунд анх удаа 63, ард нэгдэж байгуулсан нь говийн аж ахуйн нийгэм журамт салбар байгуулагдсаны түүхт явдал болжээ.

	Манай тусгаар тогтнолын дурсгал болсон соёмбо чимэгтэй хуучин цагийн барилгын үүдэн дээр зогсож байсан нэгдлийн гишүүн Агваанаас нэгдлийн ажлын сониныг сураглавал:

	— Манай нэгдэл 3 ойндоо хүрч амжаагүй балчир, аль нэгэн талаар гүйцэд торниж чадаагүй боловч ардын аж ахуйтны дур сэтгэлийг татаж хөгжсөөр байна. Жишээ нь: Одоо нэгдлийн өрх 244, гишүүн 531, мал 43968 болж хонины үүлдэр угсаа сайжруулах ажил хийж байна. Нэгдэл байгуулагдсанаас хойш өрх 10, 6%, гишүүд 8, 4% мал 7, 1%-аар өссөн хэрэг. Түүнээс гадна туслах үйлдвэр-шохой шатаах ажил хийж төв суурин газруудад шохой нийлүүлж байна гэж ярьж байв.

	«Шинэ амьдрал» нэгдлээс гадна «Хөгжлийн зам» нэгдэл 1956 онд байгуулагдсан нь говьчуудын нийгэм журамт шинэ амьдралын хөгжлийн зам улам цэлийж байгаагийн сайхан жишээ боллоо. Ингэж Номгон сумын хөдөлмөрчдийн дунд аж ахуйн нийгэм журамт салбар дийлэнх суурийг эзэлж сумын бүх өрхийн жаран хувь, бүх малын 63% нь хөдөө аж ахуйн нэгдэлд багтан орсныг бахдан тэмдэглүүштэй. Тэмдэглэлт энэ тоо тийм ч их удахгүй өсөхийн бэлэг дэмбэрэлтэй нь тус сумын нутаг Хармагтайд хөдөө аж ахуйн гурав дахь шинэ нэгдэл байгуулагдах баярт мэдээ сумын төвд ирснээс илэрхий... «Шинэ амьдрал» нэгдлийн төвийн дэргэд босгосон «Социализмын байгуулалтад шинэ амжилт гаргагтун!» гэсэн самбар дээрх тэр уриаг Номгон сумын хөдөлмөрчид амьдрал болгож өдөр ирэх тутам хувийн тархай аж ахуйгаас нийгэм журамт аж ахуйн салбарт шилжин орох хөдөлгөөн өрнөж байгааг

	 

	«Цэлгэр сайхан бэлчээрт нь

	Нэгдлийн сүргүүд ярайгаад

	Цээлхэн хоолойтой малчны

	Яруу дуу цуурайтаад

	Манай өргөн говь минь

	Улам ч сайхан хөгжиж байна.

	Малчин бидний амьдрал

	Улам ч сайхан болж байна»

	 

	гэж их говийн залуу шүлэгчид магтаж байна.

	 

	
КАРАКОРУМЫН ЧУЛУУЧНЫ МӨР

	(Монголын барилгын түүхэн дурсгалаас)

	 

	Монголчууд уулын нүүдэлчин улс боловч барилга барих ажил тэдний дунд бусад газрынхны адил нэн эрт цагаас эхэлсэн нь сайн мэдэгдсэн юм.

	Монголын гэр бол манай хучлагат барилгын маш эртний дурсгалаас уламжлалтай. Гэрээс байшин барих хүртэл, байшингаас хот суурин цогцлох хүртэл барилгын ажил олон он жил нүүдэл, аж ахуйтай зэрэгцэн удаан боловч хөгжиж чадсан билээ.

	Барилга барих материал хэрэглэгдэхүүн мод, чулуу, шавар бэлтгэх, боловсруулах, үйлдвэрлэх ажил манай оронд бас л эрт цагаас угшилтай.

	Манай орны эртний том хотын нэгэн болох Кара-Корум VIII зууны үед буюу 1200 гаруй жилийн өмнө анхлан байгуулагдаж эхэлсэн байна. Түүний барилга байгуулалтад олон зуун жилийн турш хэрэглэсэн чулууг хагалан бэлтгэх, засан янзлах ажил мөн л дээр үеэс сурвалжтай ажээ.

	Кара-Корумын чулуун материалыг тэр нутгийн Их Элэстэй, Бага Элэстэй хавийн боржингийн баялаг орд уурхайгаас малтаж хагалан бэлтгэж байсан гэж эрдэмтэн нар тааж ярьдаг байсан юм.

	Саявтар манай археологич нар Орхоны Кара-Корумоос дээш) Орхоны баруун гарт орших Бага-Элэстэйн хавиас нэгэн хятад бичээс бүхий засмал бяцхан чулуу олсон юм. Археологич нар түүнийг нэлээд олзуурхан сонирхож билээ. Тэр чулуунаас юу мэдэж болох байв

	1. Тэр чулууны 6 мөр бичээсийг урьдчилан гүймэг шинжихэд Жи-Юаны 3-р оны 7-р сарын 8-ны өдөр гэж огноолсон байна.

	Монголын Юан улсын үед Жи-юан гэдэг оны цолыг 1263-1292, 1335-1340 онд хоёр удаа хэрэглэсэн байна.

	Жи-юаны 3-р он нь 1265 буюу 1337 онд тохиолдох тул гэвэл:

	Энэ хоёр оны аль нэгэнд чулууг засаж Бага Элэстэйн чулуучны газар тавьсан ажээ. Бичээсэнд байгаа хэдэн хүний нэр бололтой үгсээр нь үзвэл Кара-Корумын барилгын чулуу бэлтгэж байсан хятад чулуучин нар энэ чулууг үлдээсэн нь илэрхий.

	2. XIII— XIV зууны үед монголын феодал ноёд харь орныг түрэмгийлэн эзэлж, тэдний урчуудыг олноор нь туун авчирч, гар үйлдвэр, орд харшийн барилгын ажилд зүтгүүлж байсан тухай судар түүхэнд олон тэмдэглэсэн байдаг.

	Тийм олзны хэсэг чулуучин Орхоны Бага-Элэстэйд чулуу хагалж, засаж байсны дурсгалын нэгэн нь энэ бичээст чулуу болох нь байна.

	3. ХIII— XIV зууны үед Орхоны Их-Элэстэйд Каракорумын барилгын чулуу бэлтгэх ихээхэн хүнд хүчир ажил хийлгэж байсан нь биет баримтаар батлагдаж монголын тэр цагийн барилгад хийсэн зүйлээ үлдээсэн харь газраас хавчигдан ирсэн урчуудын амьдрал байдлын тухай бичиг зохиолд тэмдэглээгүй мартагдсан түүхийг судлан сэргээхэд бага боловч бодит материал болно.

	4. Чулууны бичээсний ерөнхий утгаас үзвэл, тэр чулуучин нар эндэх газар орны «лус савдаг» (...эзэд).-ийг аргадан залбирсан цөхрөнгүй байдалтай байна. Энэ нь тэр цагийн барилгын материал бэлтгэгч ажилчин нарын амьдрал нь хүнд хэлмэгдэн дарлагдсан байдлын илрэл гэж болох юм.

	5. Энэ чулуун дээрх чулуучдын нэрсийг эрдэмтэн нар гүйцэд тайлж уншиж чадвал, 600-700 жилийн өмнө Кара-Корум хотын барилгад уран бүтээлээ үлдээсэн тэр олон нэр үл мэдэгдэх чулуучин урчуудын нэг хэдий нь нэрийг манай жаргалант барилгачид олж мэдээд монголын барилгын түүхийн хуудсанд сэргээн бичиж, хойч үед тэр зовлон эдэлсэн хөөрхий ажилчин хүмүүсийн нэрийг мөнхрүүлэн үлдээж болох юм.

	Түүхийн баримт бичгийн өөдөс ч бай, өчүүхэн биет зүйл ч бай түүнийг чамлалгүй чанга барьж, олж шинжилж, онож тайлбарлаж чадвал, ард түмний өнгөрсөн үеийн мартагдсан орхигдсон түүхийн зарим хэсгийг сэргээн мэдэхэд ямар ч тусыг хүргэж болох юм шүү.

	 

	
ЭРТ ЭДҮГЭЭ

	(Нийтлэл)

	 

	Орчлонт ертөнцийн жамыг үзэхэд, олон юмны түүхийг уншихад эрт эдүгээг ойлгох элдэв мэдээ материал бий. Сүндэрлэх хангай уулст маань, өндөрлөх ой тайгад маань эрт эдүгээ бий. Ургамал цэцэг ногоонд маань ундармал гол нуурт маань эрт эдүгээ бий. Маналзах говь талд маань, манхайх элсэн далайд маань эрт эдүгээ бий. Сүрлэг барзан хадан хавцалд маань, сүүмэлзэх урт урт ухаа зоонд маань эрт эдүгээ бий.

	Байгаль дэлхийн эрт эдүгээ баялаг болоод арвин, бахдан өгүүлэвч, барагдашгүй олон зүйл! Бахархах эх ард түмний маань эрт эдүгээ бас л хязгаарлашгүй олон! Балар эртний шастир ч бий, бадарсан эдүгээгийн түүх ч бий.

	Эрт гэдэг өнгөрсөн хугацааг заасан үг, эдүгээ гэдэг өнөөгийн цагийг заасан үг. Энэ хоёрыг он жилээр, өдөр сараар тодорхойлж болно, өнгө будгаар ялгаж болно.

	Өндөр нам эгшгээр дүрсэлж болно. Урьд хождыг эрт эдүгээгээр мэдэж болно. Устсан мандсаныг эрт эдүгээгээр тэмдэглэж болно.

	Тавин жилийн урьд гэхэд эртний л юм болно, та биднээс хагас зуун жилийн өмнөх үе шүү!... Нийгмийн түүхийн хөгжилд тавин жил ахар богино хугацаа. Нэгэн хүний амьдралын замд тавин жил чамлалтгүй урт хугацаа. Хугацаж цаглаж хэлэхэд ч эрт эдүгээг ялгах хэрэгтэй. Хумьж нэгтгэж дүгнэхэд ч эрт эдүгээг тодотгох ёстой.

	Аливаа ахиц хөгжил, арилах халагдах юм үзэгдэл бүхэн нь тоолох цаг хугацаан дотор, тодорхой ахуй нөхцөл дунд, тоймтой орон зайд болж өнгөрдөг жамтай.

	Бидний өнгөрүүлсэн тавин жилийг нэхэн санахад бас л тийм жамтай. Тавин жилийн тэртээх бэрх амьдрал тэмцлийн дүр байдал нь танигдан мэдэгдэж байна.

	Урагшлан давших, өөдлөн дэвшихэд ухран харах ёсгүй гэдэг уламжлалт сургаал бий боловч эрт эдүгээгийн манай амьдрал тэмцлийн зураг дүрийг зүйрлэн өгүүлэхгүйгээр өнгөрч болохгүй нь хүн ардын танин мэдэхийн тойршгүй шаардлага, зайлшгүй хэрэгцээ бололтой.

	Олны шинэ амьдрал тэмцлийн онхи шинэ хаврыг Орос оронд Аврора хөлгийн жанжин буу омог төгөлдөр тунхаглаж, салхич шувуун мэт агуу их хувьсгалын шуургыг дуурьсгаж, ялагч Октябрийн улаан туяаг ертөнц дахинаа сацрууланхан гийгүүлэхэд, соёлт хэмээх хөрөнгөтөн оронд «мэдэгдээгүй», «танигдаагүй» гэгдэж явсан Монгол орон, манай эх орон хүний цоо шинэ амьдрал тэмцлийн амьдруулагч ариун амьсгалыг хүлээн хүртэх зүйрлэшгүй их завшаан олсон юм.

	Энэ бол урьдын юм ул болж, одоогийн юм зул болохын угтуул нь байсаан! Октябрийн хүчирхэг дайчин нөлөө олон оронд огторгуйн наран мэт түгэн дэлгэрэхэд, тэр цагийн ертөнцийн боловсролоос хоцрогдсон монголчууд тэнгэрийн хаяанаас цааш юу байдгийг, тив дэлхий байдгийг олж үзэх хараа орж, олон зуун жилийн эрх чөлөөний тэмцлээ оновчтой болгож, оросын ард түмэнтэй онцын дотно холбоотой болж билээ.

	Ингэж бид энхжин мөнхжихийн жаргалант ирээдүйн туяат оргилд тэмцэлдэн зорьсоор тавин жил хариугүй болох нь! Энэ бол эртний балрыг халж, эдүгээгийн гэгээнд хүрэх замналын эхлэлт байлаа.

	Эрт цагт агт мориныхоо суран жолоог эзэн ёсоор атгах мэдэлгүй явсан ард түмэн, эдүгээ ардын төрийнхөө эрх мэдлийн эзэн нь болоод, огторгуйн хадам өндөр

	Алтайн уулсаас, орон улсаа ундлам усан сан гүн цэнхэр

	Буйр хүртэл эзэн хүний ёсоор сэтгэл тэнцүү хөдөлмөрлөж, алдарт хувьсгалын өлгий Алтанбулаг хотын дурсгалт гудамжаар, алтан шаргал говийн хот Даланзадгадын шинэхэн талбайгаар, Улс монголын нийслэл Улаанбаатарын өргөн чөлөөгөөр, улам батдах найрамдлын Дархан хотоор манай чөлөөт түмэн, жаргалант амьдралыг гардан бүтээгч ёсоор гавшгайлан алхалж явна.

	Төрийн жолоо барьсан ардын хурал төв орон нутагт төгөлдөрлөж, түмэн ардын хүчин чадлыг зангидан, нийтийн хүчээр эх орноо бадруулан хөгжүүлэх, нигүүлсэнгүй сэтгэлээр хүнийг элбэрэн энэрэх үзэл ёсыг төлөвшүүлэн бүрдүүлэх цоо шинэ эд агуурсын баялаг иш үндсийг цогцлон, өргөн уудам нутагт маань аж үйлдвэрийн цэцэг сүндэрлэн ургаж, сангийн аж ахуйн сайн шимт талбай нүд алдам өргөжлөө. Ингэж нийгмийн хөдөлмөрийг өрнүүлэн, хүний хөдөлмөрт аминчирхан хандах үзлийг өөрчлөн хувьсгаж, нийгэмч нийтэч болгох буянт сайхан зуршил жил жилд жигдрэн, ажилчин анги, хөдөлмөр-техникийн сэхээтэн, торнин бойжиж, тогтон бүрэлдлээ. Монгол хүнд байгаагүй нэн шинэ мэдлэг мэргэжилтэн ингэж бий боллоо.

	Малчин хүнд зуу зуун жилд зууралдан, зуу гаруй мянган нэгжид хуваагдан, ойр сэтгэлт хоёрыг ч олон давааны цаана байлгаж, нууц болзоот хоёрыг ч нутгаар салгаж, нэг нь уул даван нүүж, нөгөө нь талыг туулан зөөж, хүний санааг сарниулан салгаж байсан хувийн өмчийг хувьсган өөрчлөх бүхэл хувьсгалын дайтай ажлыг хувьтай төрсөн монголчууд бид хувьсгалт намынхаа жолоодлогоор хувьсгалжуулагч дотно улс гүрний туслалцаатайгаар амжуулан бүтээлээ.

	Ардын хувийн аж ахуйн тарамдсан хүчнийг нэгтгэж, тархай заншсан хэвшлийг өөрчлөн, хувийн мал сүрэг, хөдөлмөрийн багажийг хамтач хөдөлмөрчдийн нэгдсэн хүчинд дулдуйдсан нийгмийн өмч болгож, нүүдэлч хүний санаа сэтгэлийн аминчирхах «нүгэл» нь арилан тонилж, нэгдэлч олны нийгэмч хэв суртахуун төлөвшин бүрэлдэж, ардын хувьсгалын үрс болсон ажилчин, сэхээтэн, хоршоолсон малчин эвт ангийн холбоог цуцаршгүй цогцоллоо.

	«Аравд нэг нь ч» бичиг мэдэхгүй гэж албан бичигт гаслан бичиж байсан тавин жилийн тэртээх гунигт байдал ардын хувьсгалын ариутгагч салхиар цэвэршиж. «а, э, мэдэхгүй» харанхуй явлаа гэж сэтгэл гонсойх хүн ч а, э-гээ сурч, найман настаас наян наст хүртэл бичигтэн болж, ахиж дэвшин шатлан суралцах ардын боловсролын танхим сургуулиуд нарлаг монголын нутагт нахиалан, навчлан хөгжиж, ардын сургагч багш олширсоор, ажиглан шинжлэгчид нэмэгдсээр, ухаалан зохиогчид үзэгдэж, улам бүр дэвшиж, алимад ухааны эрдэмтэн, атом цөмийн судлагч нар ажилчин, малчин дотроос төрлөө. Энэ бол эртний гэнэн харанхуйг халсан, эдүгээгийн гэгээн соёлын хувьсгалын ялалт мөн.

	Эвдрэлдэх дайны эсрэг, энх эвийн төлөө, эв хамтын туяарагч оргил тийш өдрөөс өдөрт өөдлөн, сараас сард саруулжиж, оноос онд оргилон дэвшиж явна, монголчууд бид.

	 

	
ШАТАРЧНЫ ХУВЬ ЗАЯА

	Монгол шатрын эх орны нэг мөн гэж дэлхий дахинд нэртэй. 1936 оны зургаадугаар сард Монгол ард улсад шатарчдыг шалгаруулах уралдаан явуулах тухай зар «Ардын үндэсний эрх» сонинд нийтлэгдсэн юм. Энэ уралдаан монголын ардын хувьсгалын 15 жилийн ойн баярт зориулагдсаны дээр дэлхийн шатрын аварга шалгаруулсны 85 дугаар жилд тохиолджээ.

	Улсын хэмжээний энэ уралдаанд монголын тэр үеийн сайн сайн шатарчид оролцсон байна. Тэдний нэг нь Лагнаадоржийн Санжаажамц байж билээ.

	Санжаажамцын намтрыг үзвэл хуучин Түшээт хаан аймгийн Эетэй бэйлийн хошуу одоогийн Өмнөговь аймгийн Манлай сумын хүн. 1888 онд төржээ. 17 наснаас улсын алба хааж эхэлсэн байх бөгөөд 33 насандаа ардын хувьсгалтай золгож, ардын намын гишүүн болж, тайжийн зэрэг хэргэмээ дуртайяа устгажээ. Тэр 1922 оноос ардын засгийн Дотоод яаманд түшмэл, сайд зэрэг тушаалыг томилолт сонгуулиар хүлээж яваад 1929 оноос монгол тээхэд (Монголтранст) хариуцлагатай алба хийж явжээ.

	Л. Санжаажамц чухам хэдийнээс шатар тоглож эхэлсэн нь одоогоор тодорхойгүй боловч 1934 оны үед Европ шатрын түүх, онолтой сайн танилцсан алдартай сайн шатарч болсон байжээ. 1936 оны сүүлчийн хагаст болсон Сибирийн шатарчдын уралдаанд Санжаажамц 3 нөхрийн хамт оролцсон байна.

	Л. Санжаажамц зөвхөн шилдэг шатарчин төдий бай сангүй монгол, европ шатрын тоглолт, шатрын соёлыг эх орондоо сурталчилж дэлгэрүүлэн хөгжүүлэхийн төлөө гавшгайлан 1934 оноос хэвлэлд шатар тоглолт, шатрын түүх, онолын тухай байнга бичиж байсан байна.

	Түүний нэг зохиол нь «Манай улсын нэгэн сайн шатарчин болох нөхөр Санжаажамцаас тэмдэглэн бичих нь» гэдэг гарчигтайгаар «Ардын үндэсний эрх» сонинд нийтлэгдсэн билээ. Санжаажамц тэр өгүүлэлдээ шатрын товч түүх, онол, монгол европ шатрын тоглолтын ялгааг хураангуйлан бичиж европ шатар бол монгол шатрыг бодвол хурц нүүдэлтэй довтлонгуй шинжтэй гэж бичсэн байна.

	Л. Санжаажамц «Монгол ардын үндэсний соёлын зам» сэтгүүлд «Сайн шатарчин шүүмжилж, сурагчид авлага болгом уу», «Монгол шатрын заавар бодлого», «Шатарчин нөхөд шүүмжлэлдэн шалгамуу» гэсэн жижиг өгүүлэл, шатрын төгсөл бодлогууд хэвлүүлж, монгол европ шатрыг сурталчилж байжээ.

	1936 онд монголын шатрын түүхэнд шинэ үе нээсэн хоёр явдал гарсан билээ. Түүний нэг нь Л. Санжаажамц «Монгол шатар» гэдэг хэмжээгээр бэсрэг боловч чамбай зохиолоо бичиж, нийтэлсэн явдал мөн. Нөгөө нь 1936 оны 11 дүгээр сард үндэсний сайн шатарчин нарыг төрүүлэх үүсгэл болсон монголын шатрын бүлгэм анхлан Улаанбаатарт нээсэн явдал юм.

	Түүнээс хойш 27 жил болоход монголын шатар, шатрын байгууллага асар ихээр хөгжиж, орчин цагийн шатрын урлагийг эзэмшсэн олон гишүүдтэй болж, дэлхийн шатрын их их тэмцээнд оролцдог болсон гайхамшигт ололт амжилтаа бахдан санахдаа, дээр цагт манай шатарчдын байгууллагын довжооны анхны чулууг тавигчдын нэг болох Л. Санжаажамцыг одоо дурсан тэмдэглэх нь зүйтэй биз ээ.

	Л. Санжаажамцын орчин цагийн шатрын ухаан судалж эзэмшихэд нь монгол - зөвлөлтийн хувь нийлүүлсэн монголтранст ажиллаж байсан шатарчин орос нөхөд их тус хүргэсэн нь зайлшгүйн дээр, Санжаажамцын хамт монголын шатрын утга зохиолыг үүсгэсэн сэтгүүлч шүүмжлэгч нийтлэгч Ч. Дашням, Санжаажамцад сэтгэлэг адил журамт нөхрийн хувиар их нөлөө тустай байсан ажээ.

	Энэ 1953 онд Л. Санжаажамцын төрсний 75 жилийн ой болох бөгөөд түүний цөөн жилд самбаатай завдан бүтээж үлдээсэн шатрын утга зохиолын өвийг зөв зүйтэй тунгаан судалж, монголын шатрын ухааны ба шатарчдын байгууллагын түүхэнд зохих суурийг нь эзлүүлэх нь манай соёл урлаг, спорт судлагч нарын эрхэм ариун үүрэг болж байна. Энэ нь монголын шатарчдын шинэ үеийг сурган хүмүүжүүлэх тэдний уран чадварыг арвижуулан, мэдлэгийг бадруулахад онол практикийн холбогдолтой ажил болох нь зайлшгүй.

	 

	
ХУУЧИН ТАНИЛТАЙГАА УУЛЗСАН ТЭМДЭГЛЭЛ

	Зуунмод хотын гудамжаар цасан үйрдэс манаран шуурч, тэнгэр бүүдгэр, нар сүүмгэр, жаврын эрч гаарах төлөвтэй... гудамжаар зорчигчид гүйн хар алхаатай, яндангийн утаа хуга үсрэн замхарч байлаа.

	Гудамжаар шуурга уруудан хүүхэд хөтөлсөн хүдэр эр айсуй. Шуурга сөрөн түгчиж явтал минь:

	— Та сайн байна уу гэж гэнэт мэндлэв. Харвал:

	Манай «зөвлөх» гэдэг нөхөр маань байлаа. Энэ нөхөр 8-9 жилийн өмнө манай шинжилгээний ангид хоёр жил явж ижил дасал болсон юм.

	Царай шар, нүүр нь мантгар, үс нь хонгордуу энэ нөхрөө бид «Зөвлөх» гэж хөдөөгийн хүний дэргэд ярьж зарим гэнэн хүн тэрэнд маань хууртахад бид хөхөж инээдэг байж билээ.

	Түүний нэр Банзрагч, орос хэлний багш, 7 жил багшилж уржнан жил сурагчдаар тоосго хийлгэж, сургуульдаа барилга бариулж, төвийн хэвлэлд сайшаагдан бичигдсэн бөгөөд ноднин «шүүмжлэлийн хурц үзүүр»-т өртөж хал үзэж яваа хүн. Сургууль төгссөөр хөдөөд алдаж онож, ажиллаж яваа нөхрийн ажил байдлын сониныг уудлах хүсэл төрлөө.

	Банзрагчийг Төв аймгийн Өнжүүл сумын 7 жилийн дунд сургуулийн захирал байгааг бодмогц, тэр сумын зүүхэнтэй орших Зоргол гэдэг шовх хадан сүрлэг уул санаанд орлоо. Ханан хадан уулын өвөрт Харь нуур гэдэг усан бялхмал байдаг бөгөөд умардаас салхитай өдөр Зорголын нөөлгөнд ус хийсэж үдшийн нарны доогуур олон өнгийн солонго агшин зуур татаж байдаг байгалийн гайхамшигт үзэгдэл сэтгэлд минь тодрон нүдэнд харагдах шиг боллоо.

	Уулын налгар энгэрт Баянбулаг байна. Булгийн зүүн дэнж дээр Өнжүүл сумын төв, тэнд байшин цөөвтөр, гэр олон, сургуулийн барилга сумын төвд нэлээд сүр жавхаа нэмдэг байна. Өнжүүл сумын 7 жилийн сургууль уг нь 1930-аад оны үед байсан зуны сургуулиас үүсэлтэй, одоо 33 дахь жилдээ хичээллэж байна. Анхан ганц эсгий гэртэй байсан энэ сургууль одоо 12 өрөөтэй хичээлийн байр, захиргаа аж ахуйн барилга, зоогийн байшин, агуулах зэрэг олон сайхан байшинтай болжээ.

	Өнжүүл сум 1963 оныг шинэ санаачилга, тэргүүний туршлага эзэмших он болгох гэж чармайж байна. Өдөр тутмын ханын сонины самбар 7 гаригийн тоогоор нүдтэй, гариг бүрийн сониныг сургуулийн олон нийтийн байгууллага нэг нэг өдрөөр хариуцаж гаргадаг байна.

	Нэг долоо хоног өнгөрмөгц ханын сониныг хуулж аваад тэр өдөртөө даваа гаригийн сониныг гаргана. Тэр мэтээр самбарын нүднүүд өдөр дараалан сонины шинэ материалаар бөглөгдсөөр дараагийн даваа гараг хүргэх жишээтэй. «Таван онц»-ын болзол хангалтыг анги даасан багш голлон тодорхойлдог юм. «Таван онц»-ын төлөө тэмцэгч -сурагч 1-2 буюу 3-4 онцын болзлыг хангаад байтал багш өөр газар шилжих буюу сурагч өөрөө бусад сургуульд шилжихэд түүний «таван онц»-ын төлөө тэмцэж байгааг байцаах тэмдэггүй болж хохирох явдал тохиолддог байжээ. Тэр дутагдлыг арилгах зорилгоор «Таван онц»-ын аль нэгэн болзол хангахад нэг бяцхан таван хошуу тэмдэг олгож тэр сурагчийг «Таван онц»-ын төлөө тэмцэгч болохыг илэрхийлж байх болжээ.

	Энэ нь «Бумт» жолооч нар машиндаа хэчнээн мянган километр явснаа тэмдэглэдэг заншлаас үлгэр авсан хэрэг юм.

	Иймэрхүү ажил хийж яваа сайн нөхөртэй салахын ёс хийж үлдэхэд цасан тоосон дунд том жижиг хоёр хүний дүрс бүдгэрсээр далд оров. Арав хүрэхгүй наснаасаа сургууль дамжиж, ардынхаа буянаар эрдэм сурсан залуу багш биеийн чилүүр алжаасыг мартаж ажлын бэрхшээлийг туулан давж уудам орны соёлын амьдралд тус болж магадгүй шинийг сэдэн санаачилж эрдэм сургасан элбэрэлт ардынхаа ачийг хариулж яваа нь сайхан юм гэж бодож хоцорлоо.

	 

	
«... ОЙРХДОО ӨЛЗИЙТЭЙ»

	(Шог найруулал)

	 

	1949 онд арван найман аймагт орон нутгийг судлах кабинет байгуулах болж билээ. Түүний дотор Төв аймаг ч орон нутгийг судлах кабинет байгуулах ёстой байв.

	Гэвч одоо болтол Төв аймагт тийм кабинетыг байгуулсан нь ил л лав үзэгдэхгүй байна. Харин жил бүр олон мянган төгрөгийг орон нутгийг судлах кабинетын зардал гэж төсөвлөн зарцуулж байгааг нь бодвол тийм кабинет байгаа юм шиг санагдмаар байх юм. Төв аймгийн орон нутгийг судлах кабинетад гэж төлөвлөсөн төсөв түүний зарцуулалтын ойрын 4 жилийн байдлыг товч дурдвал: 1951 онд 12700 т, 1952 онд 13500 т, 1953 онд 6000 т, 1954 онд 7600 т, (бүгд 40800 т) байна.

	Ийм их мөнгө зараад одоо төв аймагт орон нутгийг судлах кабинет гэж чухам юу байна вэ? гэвэл: Хэдэн жижиг даавуун хүүдийтэй чулуу, Жаргалантын аж ахуйгаас авчирсан сонины цаасанд боодолтой тарианы сүрэл төдийхөн зүйл байна. Кабинетын эрхлэгч гэж нэг хүн байдаг гэнэ. Кабинетын эрхлэгч гэдэг нь Төв аймагт нэрлэгдсэнээр бол, манай аймгийн дарга нарын «гар хөлийн үзүүрийн хүн» гэгддэг байна. Төв аймгийн нам захиргааны байгууллагын удирдагчид аймгийнхаа орон нутгийг судлах кабинетын эрхлэгчийн тухай бодохдоо тэр хүн бол цалингийн цэс хийхэд аргагүй л кабинетын нэр дээр хийгдэхээс өөр арга алга. Харин өдөр тутмын гүйцэтгэж байгаа ажлын тухайд бол, элдэв кампанит ажлаар сумдыг шаардах аймгийн төлөөлөгчийн нэг орон тоонд ажиллаж байдаг хүн аргагүй л мөндөө гэлцдэг байна.

	Аймгийн удирдагч нар кабинетын эрхлэгч Цэдэвийг хараад инээмсэглэж: За манай Цэдэв энэ удаа суманд нэг яваад ноос, сүү шаардаад ир. Дараа нь чамайг үндсэн ажлаар чинь дуртай газар нь явуулна гэдэг байна. Тэгээд явж явж нэг ирэхээр нь «Хароош»-«Сайн байна», дахиад өөр нэг суманд яваад хөсөг хөдөлгөх, тарвага агнахыг шаардаад ир гэдэг байна. Мөн тэр ажилд нь яваад ирэхээр нь «маш сайн байна» гээд манай машины бичээч нар бидний хуучин монгол бичгээр татлан бичсэн тогтоол тушаалын эхийг гаргаж цохихгүй цөхөөд байна. Чи түүнийг тэдэнд хэлж өгөөд цохиулж, бидэнд халуун туслалцаа үзүүлж үз гэдэг байна.

	Төв аймгийн орон нутгийг судлах кабинетын эрхлэгчийн ажил иймэрхүү явцтай байдаг байжээ. Төв аймгийн нэг удирдагчийн хэлсэн нь:

	Гэгээрлийн Яамнаас кабинетын эрхлэгчийг хөдөө сайн явуулж бай гэсэн учраас түүнд ажил даалгаад явуулдаг юм гэж байна. Төв аймгийн удирдлага аливаа нэгэн ажлыг ингэж ёсчлон биелүүлдэг байсан бол кабинет байгуулах талаар улсаас өгсөн өдий төдий хөрөнгийг зөв зарцуулж тохилог сайн орон байртай үзвэрийн арвин их цуглуулгатай ямар нэг том музей ч байгуулмаар цаг хугацаа өнгөрсөн юм. Гэтэл одоо музей ч алга, кабинет гэж байгаа байшин нь айлын шоовдор хүүхэд шиг аймгийн клубийн байшингийн буланд байгаа 5 хүн багтмааргүй хамгийн жижиг тасалгаанд ор нэр болдог болжээ.

	Төв аймгийн кабинетыг ийм муу байдаг гэж Гэгээрлийн Яаманд нэг дам сураг дуулдахаар нь нэг ажилтан Доржням гэгч үзэж шалгах, ажилд нь удирдлага, туслалцаа үзүүлэхээр саяхан очжээ. Доржням очоод эрхлэгчтэй нь уулзаж байраар нь орж үзээд:

	— Харин танай кабинетад орон нутгийн янз бүрийн цуглуулга л алга юм. Эрхлэгчийн цалин будилаангүй цаг тухайдаа олгогдож жижиг болохоос биш байшинтай юм байна. Одоо харин үзмэрийн элдэв материалтай болбол ер нь цаашдаа зүгээр юм байна даа гэж анхааруулаад буцжээ. Энэ бол «...ойрхдоо өлзийтэй» гэгчийн адил хэрэг юм.

	 

	
ОКТЯБРИЙГ ТАЛАРХСАН НЭГЭН БЭЛЭГ

	Бид бүхний жавхлант сайхан эрх жаргалын эхлэлт ундарга болсон Октябрийн агуу их хувьсгалын шингэц төгөлдөр тусгал нөлөө нь манай ард түмэнд энхжин өрнөж, мөнхжин бадрахын алтан түлхүүр гардуулсан билээ.

	Манай ард түмний нэн шинэ үеийн түүхийг сонирхон үзэгчид, судлан шинжлэгчид уншиж ноолоод эхний хавтас нь элж урагдсан нэг ном улсын номын сангийн монгол номын хөмрөгт бий. Тэр номын гадаад хавтсан дээр: «Борис Шумяцкий, Бүгд Найрамдах Монгол Ард

	Улсын төлөөнөө. Бүгд Найрамдах Монгол Ард Улсын бага хурлын дэргэдэх хувьсгалын (түүхийн) институт ба мөн хувьсгалын музейн газраас хэвлэн нийтэлбэй.

	21 он 7 сарын 1 (1931 он) гэж байдаг. Номын эхэнд: «Европын 1917 он (оноос) 1921 он хүртэл хамтран явж үйлдсэн гавшгай байлдааны ба хувьсгалын ажлыг дурсгал болгон зориулж энэхүү дэвтрийг бичив» гэсэн байна.

	Уг дэвтэр хэд хэдэн гарчигтай, тэрний нэг нь «Монголын октябрийн арван жилийн ой» гэсэн гарчигтай.

	Тэр гарчгийг эхлэн уншмагц: «1917 оны 12 сард Сибирийн улс төрийн төв Эрхүү хотноо удааширсан Октябрийн хувьсгалын бослого болж, зөвлөлийн засаг нь төрөхийн зовлонгоор төрөн байгуулагдаж бүхий цаг үест Сибирийн Зөвлөлийн төвийн гүйцэтгэгч хорооноо Монголын наймаа хот (Монгол хиагт)-аас тусгай төлөөлөгчид хятадын эзэрхийлэн орогчдын дарлагдлын доор гишгэгдэж буй «Монголчуудын үнэнч шударга ба эрх чөлөөт байдлын тухай» ярилцахаар иржээ.

	Төлөөлөгчид нь Сибирийн Зөвлөлийн хорооноо улаан хадаг ёслон өгч, өөрийн дарлагч этгээд лугаа тэмцэх замыг заан өгөхийг гуйсан ба тэд нараас гомдол мэдүүлсэн нь: Хятадын цэргийн зандалчид болбол монголын өргөн олон түмний үндэсний хөдөлгөөнийг оросын хувьсгалын явдал нь сэрээсний хариуд орос хааны засгийн хэргийг сахиж үлдсэн ба Да Хүрээний (Нийслэл Хүрээний) элчин Орлов ба Бээжингийн элчин Кудашов нарыг уриалан авч өөрийн цэргийг монголын хил хязгаар дотроо оруулан халхын хуурамч автономийг унагах зорилгыг илэрхийлсний хамт, оросын хувьсгалын үзэгдлээс Монгол орны дээд этгээд нь айн цочиж, хятадын цэргийн зандалчны зорилгыг гүйцэтгэхэд туслалцаж буй бөгөөд монголын гадаад дотоодын дайснуудаас хувьсгалын эсрэг суртлыг явуулахад Бээжин хот нь үүнд ихээхэн дурлаж монголд большевикууд» цөмрөн орох явдлаас халхлахаар» 1917 оны эцсээр хятадын цэргийн зандалчин нь тус орны дотроо ба улам цааш, орос монголын хил хүртэл цэргийн хүчнийг түлхэн оруулжээ. Сибирийн зөвлөлийн төвийн гүйцэтгэгч хорооны ба Сибирь мужийн доторх Большевик намын олон байгууллагуудын нэрийн өмнөөс Алс Дорнод зүгийн ба Сибирь мужийн партизаны (иргэн) цэргийн удирдагч бөгөөд одоо бие барсан нөхөр Лазо ба энэ дэвтрийг бичиж буй хүн (Борис Шумяцкий— X. П.) хоёул, монголын төлөөлөгчдийг хүлээн авч, тэд нарын хамтаар манай өмнө тулгаран ирсэн ба өлсгөлөн тохиолдож буй Петр хот хийгээд байлдааны газраа хэрэглэгдэж буй мах бэлтгэлийн явдал лугаа холбогдсон хэд хэдэн хязгаар газрын асуудал ба хэргүүдийг хэлэлцэж, шийдвэрийг олоод төлөөлөгчид лугаа тавтай тодорхойгоор ярилцаж, тэд нарын тавьсан асуултууд ба ерөнхийдөө тэдний хувьсгалын байгуулалтыг хэрхэн зохиох ба Лениний нам лугаа хэрхэн холбоо байгуулах асуудлуудын хариу өгсөн бүлгээ.

	Төлөөлөгчид нь эгж мордохдоо «дараа баяртай» хэмээхийн хамт, монголын олон түмэн нь хувьсгалын аргаар тэмцэх тэмцлийн тусыг олж мэдсэн тул европын 1912 оны байдал лугаа адилаар колоничлогч нар лугаа тэмцэх явдлыг үүсгэжээ хэмээхийг Ленинд уламжлан хэлэхийг захисан амой. Энэ төлөөлөгчид болбол орост болсон Октябрийн хувьсгалын ачаар унтсан нойрноос сэргэсэн монголын үндэсний хөдөлгөөний анхдугаар байгуулалт бүхий авиа хэмээн тоолж болох ба тоолох ч ёстой амой» гэжээ.

	Зохиогч уг явдлыг 1917 оны 12 дугаар сард болсон гэжээ. Энэ сонирхолтой мэдээ шүү! Энийг Монгол, Зөвлөлтийн түүхч нар 1940 хэдэн оноос эхлэн магадалж эхэлсэн бөгөөд 10 хэдэн жил сурвалжилсны дараа, ардын хувьсгалын хэрэгт хүчин зүтгэсэн И. А. Сораковиков «Намын амьдрал сэтгүүл»-ийн 1957 оны 11 дүгээрт «Октябрийн хувьсгал монголын хувьсгалт хөдөлгөөнд нөлөөлсөн нь» гэдэг дуртгалдаа 1931 оны 3 дугаар сарын 30-нд «|Монголын октябрийн 10 жилийн ой», «Дорнод сибирийн Правда» сонинд Б. Шумяцкийн бичсэн өгүүллийг уншсанаа товчлон иш татаж, Монголын тэр төлөөлөгчид тэдний хэлэлцсэн асуудлуудын шинж байдлаар нь 1917 оны 12 дугаар сард Эрхүүд очсон монголын төлөөлөгчдийн бүрэлдэхүүнд тэр цагийн монголын төрийн зүтгэлтэн оролцож байсан гэж үзээд Эрхүүгийн тэр үеийн хэрэг явдлыг сайн мэдэх хууччуулаас ажиг сураг тавьсны ачаар нэгэн итгэмжилбэл болох мэдээ зангийг олсон нь:

	«... Би өөрийн танил М. В. Инкижинова. М. А. Чапалова хоёртой ярилцаад олж мэдсэн нь: 1917 оны эцсээр хүрээнээс Эрхүү хотод сайн ноён хаан очсон... байна» гэжээ. Сароковиков тэр мэдээгээ лавшруулан бичсэн нь: Тийнхүү очихдоо 1913 оноос 1917 он хүртэл монголын залуучуудыг сургаж байсан учир сайшаан шагнасан медаль тэмдэг, жуух бичгийг Инкижинова, М. А. Чапаловад бэлэг авч очжээ», гэсэн байх ба тэр цагт Монголд доктор Гейгийн Экспедицийг илгээж мах бэлтгэх ажил хийлгэх гэж байсныг Шумяцкий өгүүлэлд цухас дурдсаныг Сароковиков мөн дашрамд мэдэгджээ. Октябрийн хувьсгалыг мандмагц монголчууд тийнхүү төлөөлөгчид илгээн талархал илэрхийлж Орос-Монголд холбогдсон олон чухал асуудлыг монголоо төлөөлөн хэлэлцэж болох хүн бол Оросыг ихэд талархан байсан тэр цагийн Монгол улсын ерөнхий Сайд Намнансүрэн байж болох бөгөөд түүний эд мөрийн баримт Намнансүрэнд байсныг гэрчлэх хүн бий.

	Намнансүрэнгийн дотоод хиа байсан Содномпунцаг (одоо Өвөрхангайн Бүрд суманд бий) түүний гэрт Улаан паалантай таван хошуу (2 хайрцаг) Намнансүрэнгийн тэр жил (1917 онд) гэнэт сэм юманд яваад ирсний дараа нууцлан байх болсныг нүдэн үзсэн ба улсын хэвлэлийн ажилтан Дашням, Төмөр замын ажилчин өвгөн Баяр нар тэр улаан таван хошууг Уянгын төв дээр, 1930-аад оны үед улсад хураагаад олонд худалдаж байхыг биечлэн үзсэн бөгөөд тэр таван хошуу хэдэн мянга байсныг сайн мэднэ.

	50 жилийн өмнө Эрхүүд аваачиж бэлэглэсэн Улаан хадаг, 26 жилийн урьд олонд зарагдаж алга болсон Улаан таван хошуу хоёр ихэр хүүхэд мэт сэтгэлд бууж байна.

	Манай нам, эвлэлийн гишүүд 1921-1927 онд зүүн энгэр дээрээ улаан даавуун том таван хошуу хадаж жирийн ардаас ялгамжаатай явж байсан нь тэртээ 50 жилийн өмнө Эрхүү хотоос нууц авч ирсэн улаан таван хошуутай магад холбогдох нь гэдгийг хэн ч дурсан санаж холбогдуулан бодож болох байна.

	Бичиж тэмдэглэгдэн үлдсэн мэдээ, бие гэрч нарын мартаагүй байгаа дуртгал хоёрыг нэгэн дор уулзалдуулан улаан октябрийн монголд түгээн цацраасан тэр өгөөлжтэй утга-төгс нөлөө тусгал уламжлалт гавьяаг учирлан мэдэхэд зориулбай. Улаан хадаг улаан таван хошууны пянг улам лавтлан нягтлах нь учир төгөлдөр сонин ажил болох магадгүй биз ээ.

	 

	
ЦЭЦЭРЛЭГ ХОТ

	Архангай аймгийн төв Цэцэрлэг хотыг урьд «заяын бааюу» гэдэг байсан. Удаа дараагаар үе улиран залагдсан Зая гэгээнүүд бол ард түмнийг дарлан мөлжигч хувалз-шар феодалууд билээ. Тэдгээр Зая гэгээний нэг нь ардын шим шүүсийг сорон баяжсан хөрөнгөнөөсөө зарцуулж Булган уулын өвөрт хүрээ байгуулсныг Заяын хүрээ гэж байсан юм. Мөн хүрээний дэргэд ард түмний хүүтэй мөнгө хожим төлөх өрөөр гинжлэн шулдаг харийн шунахай худалдаачны пүүзүүд суурьшин, тоосго туйпуу хийдэг газар байгуулсныг бааюу гэдэг байжээ. Ийнхүү «Заяын бааюу» үүссэн ажээ. «Заяын бааюу» хувьсгалаас өмнө, хүрээний хэдэн дуган, лам нарын байшин хашаа, харийн худалдаачны пүүзнүүдийн байшин хашаа, тоосго шатаадаг бааюу хүрээ тойрсон (ядуучууд)-ын бор гэрүүдээр бүрэлдэж хэдхэн зуун хүн суудаг байжээ. Ардын хувьсгалын их өөрчлөлт хөгжлийн жилүүдэд энэ суурины зүс царай бүрнээ өөрчлөгдөж ардын жаргалант амьдралын шинэ соёлын төв болсоор байна. Хэрэв эрхэм уншигч та нар 21 жилийн өмнө «Заяын бааюу»-д морилон ирсэн бол Булган уулын өвөрт бурхан тахилаар дүүрсэн хэдэн дуган, лам нарын суудаг буртаг шавхай дүүрсэн нарийхан нарийхан муруй саруй гудамжтай «Заяын хүрээ» худалдааны пүүсүүд он удаж шавар нь холцорч хагараад довжоо нь сууж хазайсан шавар байшингууд, голоор нь бузар буртаг урссан сувагт ганц урт гудамж хийгээд хог новштой хэдэн богино гудамж аймгийн клубийн байшин ардын эрүүлийг хамгаалахын ганц байшин төдийхнийг үзэх байсан даа...

	Энэрэлт нам засгийн элбэрэлт санаачилга ба Архангай аймгийн хөдөлмөрчин ард түмний цуцалтгүй хөдөлмөрийн үрээр «Заяын бааюу» гэдэг доромжхон нэр арилж Цэцэрлэг хот гэдэг сонсоход чимэгтэй, үзэхэд үзэмжтэй хот бий болжээ. Эрхэм уншигч та, гүн шөнө цэцэрлэг хотод морилон ирэвч танд амран нойрсох зочдын буудал олдоно. Та өглөө эртлэн босож хотын төв гудамжаар зугаацахад таримал цэцэрлэг дайралдаж сүүлчийн 17 жилд сүндэрлэн боссон сайхан цагаан байшингууд цэцэрлэгийн дотроос цухуйн үзэгдэх, шинэ байгуулсан гудамжнууд зүг зүгт чинь харагдана. Цаашлан явбал ардын байшин хашаа хэдэн зуугаар тохиолдох бөгөөд айлд орвол ариун цэвэр, боловсон байдал гялалзаж, радио, оёдлын машин, шинэ үсгээр хэвлэсэн ном дэвтэр, бүрэн чинээлэг амьдрал үзэгдэнэ.

	 

	* * *

	 

	Урьд уранхай орхимж мөрөндөө навсгануулсан нусгай банди нар харь хэлний номтой, хир болсон шогол тэвэрч царай алдан явсан гудамжнуудаар одоо улаан галстук зүүсэн сэргэлэн хүүхдүүд өөрийн хэлний ном дэвтрээ барьж 800 гаруй сурагчтай дунд сургуулийнхаа зүг жавхлантай явцгааж байна.

	Бас олон арван сурагчтай мал эмнэлгийн техникум, хэдэн жилийн турш хичээллэж жил бүр олон эмчийг төгсгөн гаргаж байгаагаас гадна багшийн сургууль байгуулагдан нээгдэж байна.

	30 жилийн өмнө Заяын хүрээнд ард түмэнд хэрэггүй шашны номуудыг харь хэлээр барлаж, ардын оюуныг хар тамхи мэтээр бузарлаж, хүнийг хөдөлмөрт идэвхгүй болгож байсан бол, одоо «Архангайн үнэн» сониныг олон мянган хувиар өөрийн хэл дээр хэвлэж хөдөлмөрчин ард түмний оюун ухааныг нээгдүүлэн шинэ жаргалант амьдрал, шинэ соёл боловсролыг бүтээн бадруулагч болгож байна.

	Урьд ард түмнийг сорон мөлжигч шунахай худалдааны пүүзүүд байсан бол одоо ард олны өдөр тутмын хэрэгцээнээс эхлэн, амьдралын чухал хангамж хэрэглэгдэхүүнийг бэлтгэн нийлүүлдэг ардын эд хэрэглэгчдийн хоршоодын дэлгүүр мухлаг 20 шахам ажиллаж ард түмнийг шударга үйлчлэн хүсэл хэрэгцээг нь хангаж байна.

	30 жилийн өмнө байсан Заяын хүрээний зулын шар тос залгуулдаг саальчид ба хурал номын хэрэгсэл нийлүүлдэг (ардыг мөлжин хуримтлуулсан хөрөнгөтэй) жасуудын оронд одоо улс ардын чухал хэрэгцээг хангаж байгаа цөцгийн тос боловсруулах завод ард түмний хүнс зуушийг үйлдвэрлэн нийлүүлдэг хүнсний үйлдвэрийн газруудтай болжээ.

	Урьд өвдсөн хүн, Заяын хүрээнд ирж аврал гүрэм асууж, шашны бүдүүлэг эмч нарт ирж эм залан, эдийн сайныг, идээнийхээ дээжтэй өгөх зэргээр шулагддаг байсан бол одоо улс ардын хөрөнгөөр байгуулсан бөгөөд ард түмнийг үнэ төлбөргүй эмчилдэг аймгуудын дундах төвлөрсөн эмнэлгийн том газартай болж, 9 эмч, 90 шахам ажилтан, ажилчин ажиллах болжээ.

	30 жилийн өмнө эндэхийн ардууд хамжлагын хүнд хөдөлмөрт зүдэрсэн биесээ цэнгүүлэх гэж он бүрд Заяын хүрээний цам майдрыг үзэхээр ирж байсан бол одоо ард түмэн өдөр бүр шахам аймгийн клуб, ажилчны клуб, хотын кино театр, сургуулийн улаан булан зэрэг соёл гэгээрлийн газруудад ирж сэтгэлээ цэнгүүлэн, боловсрол мэдлэгээ нэмэгдүүлдэг болжээ.

	30 жилийн өмнө Заяын хүрээний том лам нарын зарц болж хөгцтэй боов, цав манжийн шавхруу горьдох буюу бааюуны пүүзний данжаад нарын царай харж, хүнд хар ажил хийж хөөсөн мантуу, атга чимх гурил олж зовлонтой амьдарч явсан хүмүүс одоо улсын албан газар, үйлдвэр, барилга, соёлын фронт дээр эх орон ард түмний хэргийн төлөө ажиллаж, шинэ боловсон сайхан байдлаар амьдарцгаан хөдөлмөрийг нэр төр алдар гавьяаны хэрэг гэж үзэж шударга хөдөлмөрлөсний дүнд улсын ударник болсон хүн олон байна. Жишээ нь: Улсын ударник Рэнцэндорж байна. Цэцэрлэг хотын энэ хөгжлийг нам засаг эрхэмлэн үзэж улсын хэмжээний ноос угаах фабрикийг Цэцэрлэг хотод Хатгалаас шилжүүлэн байгуулахаар шийдвэрлэснийг Архангай аймгийн хөдөлмөрчин ард түмэн сэтгэлийн угаас гүнээ баярлан цогт хөдөлмөрийн их дүнгээр угтах гэж байна.

	 

	
ЛЕНИН БАГШ

	Ленин багш гэдэг нэр хөдөлмөрчин хүн бүхний элэгсэг дотно нэр юм. Тэр их нэрийг дурсмагц Их Октябрь, Их Зөвлөлт улс, Их Сталин сэтгэлд илхэн санагддаг, тийм их чадалтай нэр!

	Ильичийн их сургаалын хэчнээн агуу гайхамшигтайг өгүүлэвч хязгаарлашгүй юм. Владимир

	Ильич Ленинээс ялсан пролетарийн тусламжтайгаар хоцрогдсон буурай улс орон, капитализмыг алгасан социализмын замд хөгжин орж болно гэж заасан байна.

	Дэлхийн хувьсгалын суут онолч бөгөөд жолоодогчийн тэр сургаалыг нь туйлын зөв болохыг манай БНМАУ-ын 30 гаруй жилийн түүх батлав.

	Гуч гаруйхан жилийн өмнө даян дэлхийн хоцрогдсон орны нэг байсан Монгол орон дэлхий дахины тэргүүн орны ардчилсан хувьсгалт, социализмын замаар итгэл төгс хөгжиж байгаа орон болсноор үл барам дэлхийн хувьсгалын «гавшгай бригад»-ын нэг нь болов.

	Энэ их хөгжил бол Ленин багшийн суут сургаал, түүний үүсгэн байгуулсан коммунист нам, их зөвлөлт төрийн сэтгэл харамгүй тусламж, чин зоригт Сүхбаатарын гарамгай гавьяа, ард түмний алдарт тэмцлийн үр дүн нь юм. Энэ бол Ильичийн сургасан гайхамшигт сургаалын биелэлтийн түүх...

	Эрх чөлөөт монголчуудын малчдын гэр бүлд үйлдвэрийн ажилчны байшин бүрд манай хамгийн их ачит их багш Лениний хөрөг заавал байдаг. Ленинийг монголын ард түмэн их багш гэдэг, сая хэлэнд орж байгаа хүүхэд боловч, Лениний хөргийг хараад энэ Ленин гэж шулганан хэлдэг юм.

	Монголын ард түмэнд Владимир Ильичийн сургасан сургаал түүний хийсэн ач тус нь хосгүй асар их бөгөөд

	Ленинийг халуун дотно үздэг манай ард түмний хайрыг том том боть номд бичив ч барагдашгүй их билээ.

	 

	
АНЧНЫ БРИГАД

	Анхны хоршоод бүр өөрийн үндсэн анчидтай болох ажлыг нэлээд хэдийнээс эхэлжээ. Гэвч тэдгээр анчдаа хэзээ ангийн үс бэлтгэх цаг болохдоо сая тэдэнтэй ангийн үс бэлтгэх гэрээ байгуулдаг. Тэгээд анчин нь тэр гэрээгээ их төлөв нэртэй сайнаар гүйцэтгэдэг боловч тэдний хийсэн ажил нь хоршоодын гүйцэтгэл дотор давс усанд уусах адил шингэж далд ордог байна.

	Ийм хэргээр ажлаа хязгаарладаг анчны бригад сумдад байдаг юм байна. Үүний нэг нь Архангай аймгийн Лүн суманд байдаг юм байна. Энэ бригад бол анхандаа сумын хоршооны санаачилгаар элсүүлсэн хэдэн анчнаар үүсжээ. Хожим гишүүд нь нэмэгдэхэд сумын захиргаа намын үүрээс эдгээр анчныг зохион байгуулж «анчны бригад» гэдэг нэртэй болжээ. Анчны бригадынхан хувийн мал ажлаа эрхлэхийн зэрэгцээгээр сумын хоршооны төлөвлөгөө бүхий ангийн үс, зээр бэлтгэх ажилд оролцдог ба малын дайсан чоныг алах ажлаар оролцож хавар, чонын гөлөглөх цагт бэлтрэгийг нь алах ажлыг хийдэг байна. Эд жилдээ сумын хоршоонд 20 гаруй мянган төгрөгийн ангийн үс зээр зэргийг тушаадаг байжээ.

	Гэтэл энэхүү анчны бригадынхны хийсэн ажлыг дээд газраас удирдаж хөгжүүлэхийг оролдсон зүйлгүй хэдэн жил болжээ. Харин сумын хоршоо жилийн жилд мартдаггүй ангийн үс бэлтгэх гэрээ байгуулж байдгаас «анчны бригад» нь мэнд гэлдэрч явдаг юм байна.

	Булган аймагт хэд хэдэн хурдан буутай анчин олон байхыг манай сумын томоо бүхий хүн үзсэн байна гэж нэг анчин өвгөн нөхдөдөө сонин болгон ярьж байхыг үзвэл эдгээр анчид буу зэвсгээр ядмаг дутуу бөгөөд хурдан буугаар бүр ч дутагдалтай нь илэрхий байна.

	Энэ Лүн сумын анчны бригадын гишүүд, 30 гарч байсан боловч одоо хорин хэд болжээ. Нас өтөлж бууны овоо хараа харахаа болиод хасагдсан гишүүд байгаа гэнэ. Өсвөрийн залуу анчнаар гавихгүй юм байна. Анчны бригадын дарга Шагдарынд буувал ханын толгойд 4 замаг буу, нэг карабин буу өлгөөстэй байв. Шагдар бол хижээлхэн насны бөгөөд ярих харилцахдаа их л эелдэг зантай хүн юм. Буу цохих (тусгалыг тааруулахдаа) мэргэжилтэй сайн тул нутгийнхан нь буугаа дэгслээд юм онохгүй бол Шагдарт авчирч цохиулдаг юм байна.

	Лүн сумын анчны бригадын голомтыг сахиж явдаг ганц хүн нь энэ Шагдар гэнэ ээ.

	«Хэдэн жилийн өмнө, аймгаас анчдыг бригадалж анд мордуулдаг байсан. Тэр үед, манай аймгийн Өндөр улаан сумаас, манай Лүн сумын нутагт анчны бригадыг явуулж байсан. Тэд зээртэй баахан хөөцөлдөөд юу ч алж чадахгүй морьдоо хий тавьж дуусаад, хоосон гуяа ганзагалж урамгүй буцаж байсан. Түүнээс хойш манай аймагт анчны бригадын ажил юу болж байгаа нь мэдэгдэхгүй болсон дог...» гэж нөхөр Шагдар ярьж байна.

	Нөхөр Шагдарын ярианы үгийг үзвэл Архангай аймагт анчны ажил базаахгүй явдал нь илэрхийгээр үл барам, түрүүний сайн ажлыг тодруулан гаргаж, анчныг төрүүлэх ажлыг яльтай хийдэггүй нь тод байна.

	Ноднин өвөл тусгай ажлаар явсан аймгийн прокурорын ажилтан Дорж, энэ анчны бригадын данс харж хэдэн цагаар үзэж үзэж

	Би энэ бригадын талаар мэдэлцвэл зохих хүний нэг аймаг ороод аймгийн даргад илтгэж танай бригадыг анчны эвлэл болгоно гээд явсан нь одоо болтол таг чиг байдаггүй гэнэ.

	Улсаас анчны эвлэлүүдийг нэлээд том зохион байгуулалттай бөгөөд ардын мал сүргийг өсгөн хөгжүүлэхэд сайн нөлөө түлхцийг үзүүлж чадахуйц зохиож байх бодлогыг тавьсныг, эрхлэх газар нь мартжээ. Ингээд цаг удахгүй намар болж анчны бригад ажлаа эхлэх болж байна. Энэ тухай бэлтгэл ажлыг одоогоос хийвэл зохихыг анхны хоршоод санамаар байна. Ер нь тэгээд тус улсын анчны ажлыг хөл дээр нь болгож хөгжлийн замд нь оруулах цаг нь ирсэн биш үү?

	 

	
ИНГЭЭД ОНГОЙНО

	... Дөрөвдүгээр сарын саяхны нэг ням гаригийн өглөө 9 цагт хэсэг хүн нэг дэлгүүрийн үүдэнд цугларан зогсжээ.

	Энэ хүмүүс идэх уух, өмсөх зүүх таваар худалдан авах гэсэн биш ажээ. Манай орны шинэ хөгжлөөр бий болсон соёлын таваар-ном худалдан авагчид байв. Би тэдний нэг нь байсан билээ.

	9 цаг 15 минутад дэлгүүрийнхэн ирлээ.

	— Дэлгүүр одоо онгойх уу? гэж нэг хүн асуув.

	— Ингээд онгойно гэж хүрэн пальтотой хүүхэн хэлээд дэлгүүрийн хаалгыг тав хийтэл хааж тас хийтэл түгжив.

	«Ингээд онгойх» дэлгүүрийн үүдэнд улс нэмсээр байлаа. Энэ өглөө зэврүүн хавсаргатай, шороо хийсэж хаврын урь орсонд найдаж, хөнгөн нимгэн хувцасласан хүн даарч эхлэв. Үе үеийн ширүүн салхинд хийссэн шороо тоос хамар амаар орж их л тохьгүй болж байв.

	Дэлгүүрээ цагтаа онгойлгоно гээд олныг оруулахгүй зутруулж, байгаад нэг залуу нөхөр итгэл алдсан бололтой:

	— Ингэж шороонд даруулах гэж дээ гээд хувцасныхаа тоос гөвж, нүүрээ арчиж байв.

	Миний санахад шорооноос илүү, энэ дэлгүүрийнхний хүнд суртал биднийг нухалж байх шиг бодогдов.

	— Дэлгүүр ингээд онгойно гэж бодсоор хүмүүс хүлээсээр байлаа. 10 цаг 05 минут болов. Хүмүүс дэлгүүрийн хаалгыг татаж орох хүсэл ихээ, хэд хэд мэдэгдсэний дараа дэлгүүрийн хаалганы түгжээ нь мултрав.

	Нэг цаг хүлээгсэд дэлгүүрт яаран орцгоов. Хүсэл болсон номоо хүн хүн асуув.

	— Миний энд алга, тэнд (баруун лангуунд) бий гэж, зүүн хойд лангууны худалдагч хэлэв.

	Хүмүүс баруун лангуун дээр бас л чихэлдэн зогсов.

	Худалдагч залуу эмэгтэй:

	— Миний энд та нарын авах гэсэн философийн хураангуй толь бичиг «байхгүй» тэнд бий гэж, зүүн хойд лангууг заав. Тэндээс бас л «байхгүй» гэдэг хариу олов.

	Баасан гаригт энэ дэлгүүрт хоёр машин ном ирсний дотор тэр толь бичиг нэлээд ирэлцсэнийг харсан хүн олон байв. Бямба гаригт энэ дэлгүүрийнхэн амралттай байжээ.

	— Тэр толь бичгийг хэдий завдаа худалдаад дуусав гэж нэг хүн асуув.

	— Худалдаагүй, захиалгад хадгалж байна гэж хоёр худалдагч удаа дараагаар улайн хүлээв.

	Ард олныг хангадаг албан захиалга нь биш, арын хаалгаар арав таван хүнийг хангадаг амин «захиалга» байсан бололтой.

	Баруун лангууны худалдагч бага залуу болоод тэр үү, «захиалгатай» номоо лангуун доороосоо гаргаад олонд зарж эхэллээ шүү!..

	Энэ хэрэг бол Улсын номын худалдааны төв 1 дэлгүүрт болсон билээ.

	Гэвч иймэрхүү өвчин, ганц энэ дэлгүүрт биш, мөн номын худалдааны II дэлгүүрт байдаг юм байна. 4-р сарын 3-ны орой, «философийн хураангуй толь бичиг» худалдаж дууссан гээд 4-р сарын 4-нд мөн толь бичгийг худалдаж байсан юм. 

	Ноднин жил байгуулсан энэ байгууллага гучаад жил монголд ажилласан зөвлөлтийн номын худалдааны баян өвийг хүлээн аваад цаашид нь ажил дээрээ хэрэглэхгүй байгаа нь харамсалтай!

	
НЭГЭН ГЭРЭЛ ЗУРГИЙН ТУХАЙ

	Өдөр сар он жил өнгөрөх нь харвасан сум мэт гэдэг үнэн ажээ. Уншигч танд учирлан сонирхуулах гэсэн гэрэл зураг миний гарт ирсээр даруй долоон жил болсон нь саяхан юм шиг санагдана. Үүнтэй холбогдсон нэгэн тэмдэглэлт үйл явдал болж байна! Миний бичгийн ширээн дээр нэгэн голын хоёр эргийн байгаль, барилгын байдлыг үзүүлсэн гэрэл зураг байна. Зургийн ар талд

	Вьетнам хэлээр бичсэн хоёр бичээс бий. Нэгэн бичээснээс «Дүнг-жи-Пэрлээ», («Нөхөр Пэрлээ»-д гэсэн, нөгөө бичээснээс Вин-лин тойргийн гүйцэтгэх хорооны дарга

	Чан Дон «1962-7-15» гэсэн хэдэн үгийг таньж уншиж чадлаа. Гарын үсэг дээр улаан дугуй тамга байгаа нь мөн тойргийн захирлагын тамганы дардас байлаа.

	Энэ зургийг н. Чан Дон намайг, хоёр Вьетнамыг зааглан байгаа Венхай гол дээр, 17 дугаар параллельд хүрэлцэн очоод байхад дурсгал болгож албан ёсоор хүлээлгэн өгсөн юм. Вин-Лин Тойрог бол Бүгд найрамдах ардчилсан Вьетнам улсын өмнөд захын нэгэн тойрог юм. Миний сонирхуулах гэрэл зурагт Вьетнам орныг умар, өмнөд хэмээн империалистуудын хоёр хувааж байгаа «цэрэггүй бүс» хэмээгч «хил»-ийн нэгэн хэсгийг үзүүлсэн юм аа. Энэ «цэрэггүй бүс нь» Вьетнам орныг хуваагдмал болгосон төдийгүй Вьетнамын олон олон гэр бүлийн эцэг эх, үр хүүхэд, эр эм, ах дүү төрөл садныг тасар татан хүчээр хуваасныг би нүдээр үзсэн.

	Жаргалант амьдралтай байгаа, зовлон эдэлж байгаа хоёрыг зургийн дүрс байдлаас толилогчид харж болно. «Цэрэггүй бүс»-ийн түүхнээс товчийн төдий хэлүүштэй 1954 оны 7-р сарын 5-нд Вьетнамын умарт хэсэгт Дэн-Бьен-Пү гэдэг газарт харийн дайсны эцсийн түшцийг бут цохиж түүхийн ялалтыг олоод хоёр хоносны дараа Вьетнамын өмнөд хэсэгт урвагч Нго Динь Дьем Америкаас ирж Америкийн тусламжаар тоглоомын засгийн газар байгуулж Вьетнамын хуваагдмал болгох хар хэргийн бузар эхийг тавьжээ. Тэгэвч дэлхийн шударга олны шаардлагаар Вьетнамын ард түмний цаашдын хувь заяаны тухай Женев хотод зөвлөлт тэргүүтэй дөрвөн гүрний төлөөлөгчдийн хэлэлцээр болж

	Вьетнамын нэгдмэл орон байсан түүхэн үнэнийг харгалзан Вьетнамыг нэгтгэх явдлыг гурван үе болгон тогтоож 1954 оны 7-р сараас 1956-1959, 1960-1962 онуудад Вьетнамын умард, өмнөд хэсгийг нэгтгэх явдлыг тэдний өөрсдийн дотоод хэрэг зориг эрмэлзэл болгон

	Вьетнамын хоёр хэсгийг Венхай голоор түр хиллэж голын хоёр этгээдэд тав таван километр зайтайгаар «цэрэггүй бүс»-ийг бий болгож хоёр хэсгийн ардууд нэгтгэх хүртэл харилцан айлчлах захидал авалцах, өгөлцөх эрхтэй байлгахаар шийдэж Женевийн тэр хэлэлцээрийг биелүүлж эхэлсэн байна.

	Тэгээд жил бүрийн 7 дугаар сарын 20-ны өдрийг Вьетнамын нэгдлийн өдөр болгож тэмдэглэсээр энэ 1969 онд 15 дахь жил нь боллоо. Гэвч Америкийн империалистууд Вьетнамын хувьсгалаар түлхэн унагаагдсан Баодайг 1955 оны 10-р сарын 26-нд Вьетнамын хан гэж өргөмжлөн урвагч Нго-Динь Дьемийг Вьетнамын тэргүүн болгох гэж хортойгоор тэмцэлдэж тэгээд Женевийн хэлэлцээрийг дур мэдэн зөрчиж Вьетнамын умард, өмнөд хэсгийн бүх талын харилцааг шууд хааж боогдуулан Вьетнамыг нэгтгэх их үйлст хар нүгэл хийж эхлээд Вьетнамын өмнөд хэсэгт цэргээр түрэмгийлж умард хэсгийг агаараас довтлон заналхийлгэх хар замд орсон билээ. Хэрэв Америкийн империалистууд ингэж балмад явдлыг олон жил хийлгээгүй сэн бол Вьетнамыг нэгтгэн хөгжүүлэх буянт үйлст 7 жилийн өмнө сэтгэлчлэн гүйцэлдэх байсан юм.

	Вьетнамын баатарлаг ард түмэн эх орноо нэгтгэх ариун тэмцэл болон Америкийн империалистуудын эсрэг баатарлаг тэмцэлдээ их амжилт олж ах дүү, социалист орнууд дэлхийн шударга олны дэмжлэг туслалцаатайгаар зорьсондоо заавал хүрч чадахыг сүүлчийн 15 жилийн түүхэн тэмцэл нь гэрчилж байна.

	Венхай голын Солгой эрэг дээр очсон ба Вьетнамыг нэгтгэх өдрийн Ханойд болсон цуглаанд Вьетнамыг дэмжсэн үг хэлж Вьетнамыг нэгтгэхийн төлөө Вьетнам иргэдийн жил бүр явуулдаг санал хураалтын хүснэгтэд хоёр удаа гарын үсэг зурсан хөдөөгийн Пэрлээ энэ бяцхан тэмдэглэлийг бичлээ.

	 

	
ХЭНТИЙ СУМЫН ТҮҮХЭН БАЙДЛЫН ТОВЧ НЬ

	Хэнтий сумын нутаг бол Монголчуудын унаган нутгийн нэн чухал хэсэг болно. Эртний алдарт Бурханхалдун уул «Их Хэнтий» тус сумын баруун хойд захад оршино.

	Бурханхалдун уул хэдийнээс Хан Хэнтий нэртэй болсон нь одоогоор сайн мэдэгдээгүй, юү боловч XVII зууны үеэс Хан Хэнтий уулыг эрхэмлэн байсан түүхтэй учраас

	Ардын хувьсгалын эхнээс түүний нэрээр аймаг сумыг нэрийджээ.

	Тус сумын нутагт хүн хэдийгээс оршин суусан нь одоогоор тодорхойгүй. Зэргэлдээ сумын нутгаас олдсон түүхэн дурсгал «Биндэрийн чулуун зэвсгээс» үзвэл, зуугаад мянган жилийн тэртээгээс хүн нутагшин суух болсон бололтой гэж болно.

	Сумын нутагт одоо илэрхий мэдэгдэж байгаа хамгийн эртний түүхэн дурсгал нь «дөрвөлжин булш» болох бөгөөд 3 мянган жилийн тэртээ үед холбогдох юм аа. Тэр үеийг эдийн боловсролын талаар хэлбэл хүрэл зэвсгийн шувтарга, төмөр зэвсгийн түрүүч үе болно. Дөрвөлжин булш Хурх, Жаргалант зэрэг голын хөндийд нэлээд олон үзэгдэнэ.

	2 мянга гаруй жилийн өмнө Монгол нутагт анхны төр Хүннү улс үүсэн хөгжсөн билээ. Одоо тус сумын дэвсгэр нутаг нь Хүннү улсын хааны ширээ залгамжлах ханхүүгийн захирсан дорнод гар «жигүүр»-т багтаж байжээ.

	Тэр цагаас хойш мандсан Сяньби, Жужан, Түрэг, Уйгур улсын (I— IX зууны) үеийн дорнод хэсэгт тус сумын нутаг оролцсоор иржээ. Дээр дурдсан таван улсын манай сумын нутагт үлдээсэн түүхэн дурсгал төрөл зүйлээр асар олонгүй, гэвч Түрэг улсын үеийн хөшөөт булш тус сумын нутагт ялангуяа Жаргалант голд олон тохиолдоно. Хэнтий сумын нутаг нь Кидан, Алтан хоёр улсын (X— XII зууны) үед тусгаар байдалтай байсан «Хамаг Монгол» хэмээх бяцхан улсын төв нутагт багтаж байжээ.

	Хэрэйд, Татар, Найман зэрэг жижиг улс мөн мэргэд ойрд зэрэг том аймгуудыг нэгтгэсэн монголын тулгар улсыг 1906 онд тунхаглахад Хамаг Монгол улс үндсэн хэсэг нь болжээ. Монгол гүрэн (1206-1260 онд)-ын үед тус сумын нутаг төрийн төв нутаг болж тэр цагийн олон чухал түүхийн явдлын дэвсгэр нутаг болсоор байжээ.

	Тэр үеийн түүхэн хэргийн биет дурсгал үлдсэн эссэн нь одоохондоо тодорхойгүй, харин тэр цагийн дурсгал бололтой хэдэн аман домог үлджээ. Жишээ нь: Уургын тухай домог байна. Эдгээр домгийг шинжлэх ухааны үүднээс судлан нягтлаагүй зүйл болно. Монгол гүрний төрийн төв нь Хятад нутагт шилжсэн Юань улсын (1260-1379 он) үед ба монголын феодалууд хямралдан дайтсан (XV— XVII зууны) үед Хэнтий сумын нутаг төрийн төв явдлаас хөндий хязгаар зэлүүд нутаг байсан бололтой байдаг юм. Харин XVII зууны үеэс Цэцэнхан аймаг зах нийлэх Сибирь нутагтай эдийн засгийн алдаг оног харилцаатай болж улмаар орос монголын харилцаа өргөжихөд оролцож эхэлсэн байна.

	Ой шугуй бүхий бөгөөд харилцан нэвтрэлцэхэд бэрхшээлтэй газраар Хэнтий сумын нутаг Орос оронтой хил залгадаг боловч орос монголын харилцаа тогтооход аль нэг хэмжээгээр оролцож байжээ.

	XIX зууны эцсээр тус нутгийн хошуу ноён суусан Цаглигдорж оросын хаанаас 8-р Богдтой харилцаа тогтооход зууч болж байжээ. Манж улсад халх даяар эзлэгдэн захирагдаж байсан (1691-1911 оны) үед одоогийн Хэнтий

	Биндэр, Батширээт, Баян-Адарга, Дадлын баруун урьд хэсэг Өмнө Дэлгэрийн хойд хэсэг багтсан жонон гүний хошуу гэдэг байжээ. Тэгээд хошууны удаа дараагийн ноёны гэр өргөө, Хурх, Жаргалант хоёр голоор (одоогийн сумын төв 2-р бригадын хавиар) тогтмол нутагладаг байжээ. Тус хошуу хөвч хангай нутагтай учраас «Ар

	Хөвчийн» Жонон гүнийх гэдэг нэрээр Халхад нэршжээ.

	Тус нутаг сайн мориор нэлээд нэрд гарсан газар байснаас «Ар хөвчийн унага» зэрэг ардын дуу гарсан байжээ.

	 

	Ар хөвчийн унага нь

	Агсан болоод жороо доо

	Жонон гүүний унага хойно

	Жороо л байлгүй яах вэ дээ

	 

	гэсэн ардын дууны үгийг энд санахад илүүдэхгүй биз ээ.

	Манжийн талхигдлын үед Жонон гүний хошуу мал сайтай гэгдэж, олон зүйлийн үлэмжхэн алба татварт нэрвэгдэж явсан байх бөгөөд Бэрэйбүнгийн Наймааны өвөр, 

	Хурхын Наймааны Хонхор зэрэг газарт хятадын худалдааны шунахай пүүс байгуулж ард олныг мөлжиж байжээ.

	1911 онд монголчууд тусгаар тогтнохын төлөө Манж хятадын феодалуудыг тэмцэн Монгол улсыг тунхаглахад тус хошууны ноёны зэрэг хэргэм нь ван хүртэл нэмэгдэж

	Жонон вангийн хошуу гэх болж хошуу ноён Тунгалаг Монгол улсын ерөнхийлөн захирах яамны ерөнхий сайдын орлогч сайд болж эрх дарх нь нэмэгдээд ард олонд зовлон чирч ирсэн байна. Монголын Богд хаан манай нутгаас хатан буулгасан тул хошууны ард олны хөрөнгөөр Чандманы адагт Чойлин хэмээх бяцхан сүм бариулж

	Богдыг залсан байна. Мөн Тунгалаг өөрөө суух орд байшин хашааг Сайхан Өндөр уулын өвөрт гоёмсоглон бариулж орос хятадын пүүст төлж давшгүй үлэмжхэн өр тавьж жаргал цэнгэлээр хөөцөлдөж ард түмнийг харгислан зовоож байжээ. Тийм учраас хошуу олноор Тунгалаг ванг тэмцэж хошуу ноёноос огцруулж байжээ.

	Хувьсгалын өмнөх Монголд нэг муу ноёны дараа бас нэг муу ноён залгаж байсан шиг тус хошууны ард олны байдал дээрдээгүй.

	Барон Унгерний дээрэмчид 1920 онд манай сумын хойд захаар дайран хэлмэгдүүлсэн боловч ард олны хүсэл тэмцэл 1921 оны хувьсгалаар бүрэн гүйцэлдэж Жаргалант шинэ амьдралаа зохиож эхэлсэн билээ.

	 

	 

	
АМЕРИК ЭЗДИЙН ЗЭС ЦУХУЙСАН НЬ

	 

	Өмнөд Вьетнамын Сайгон хотын их их цэнгэлийн газар ч тэр амралт зугаалгын газар ч тэр жирийн хүмүүс нэг л хачин гаж буруу харагдах болсныг хэдийнээ ажиж мэдсэн байна.

	Үдэш бүр хөгжим хяхнан согтуу сөөнгө дуу сонсогдож шар айраг, улаан дарс, янжуурын утаа нилхийн үнэртдэг том том цонх, ган төмөр тортой болчихсон атал дотор нь өнөөх л хөгжим дуу шуугиа нь хэвээр байхад жирийн

	Вьетнамчууд Америк ноёд дүрсгүй нэгийгээ хорьж цээрлүүлж байгаа юм болов уу гэж анхандаа бодоцгоож дээ.

	Удсангүй ган торын учир нууц нь нийтэд мэдэгдчихжээ.

	Тэгэх нь Америк ноёд өмнөд Вьетнамын ард түмнээс айхдаа төмөр торонд суулгаад өөрсдийгөө цэнгүүлэх сайн арга ухаалан нээсэн юм байж. Энэ бол хул шар айраг хундага улаан дарстай хаалга нь цоожгүй, харуул манаагүйгээсээ биш юу байна. Өмнөд Вьетнамын Сайгон хот олон хэлийн амьтан хөлхдөг хөлтэй газар..

	Сүүлийн үед энгийн хувцастай гэмгүй царайлсан Америк нар янжуур зуун утаа баагиулан гудамж зээлээр их олон хөлхдөг болсныг эгэл Вьетнамууд ажиж мэдэж орхиж... ашиг хонжоо эрэлхийлсэн арилжаа наймааны америк нар олширч гэж зарим гэнэхэн хүн бодож болох байж... тэр гэмгүй царайтай, иргэний хувцастан хэн болохыг балчир хүүхэд ч андахаа байж гэнэ ээ. Америк эздийн «зэс» өмнөд Вьетнамд ингэж цухуйсан ажээ.

	 

	
ЖАНЧИВЛАНГИЙН «ХОЙД ТУЙЛ»

	Нагал хааны араар тойроход баруун хойд зүгийн салхины үлээх хүчтэй болж, жингэнэсэн салхины угт жинтэй жавар сэнгэнэж байлаа. Утаа үнэртэж эхлэхэд даарсан хүмүүс өндийж:

	— Амралтын газар ойртжээ гэж урам орцгоож байв.

	Тоосгоны бааюу өнгөрөхөд хун цагаан цасан хунгарын дунд арваад гэр гурван байшин харагдав. Рашаан амралтад ирсэн нь тэр байж... Урьд улсын амралтад ирэхэд амрагсад амдаад ирдэг сэн одоо үдэш болоод ч тэр юм уу нэг ч хүн үзэгдсэнгүй. Амралтын эмчийн тасалгаанд орвол ердийн амралтын газрын эмчийн тасалгаанаас их л өөр санагдлаа. Шинжлэх ухааны аргаар хүний дотоод эрхтэн зэргийг шинжилдэг нарийн нандин багаж олон байна. Гэтэл амралтын газарт заавал байдаг жигнүүр байхгүй тул амрагсдын бие махбодын жинг мэдэх аргагүй байлаа. Ор дэрний хэрэглэлээ бид хүлээн аваад орон сууцандаа орлоо. Дөрвөн ортой, цомхон тасалгаа байв. Тасалгааны туурганы шаваас нь хүлхийж зарим хэсэг нь өмрөн унаад хар тарлан шавар цухуйж булан дээврийн заадлаар цан гялтганаж хүйтэн жавар сэнгэнэж байсан нь хотоос амрагсад ирэхийг урьдчилан мэдээгүй учраас галлаж дулаацуулаагүй байж. Бага эмч энэ тасалгаа их дулаан юм шүү гэж бахдангуй үг хэлэхэд галч нэг хүн:

	Энэ чинь барагтай бол дулаацдаггүй юм даа гэв. Амрагч нар, тэр хоёр зөрүүтэй үгний алинд ч анхаарал тавьсангүй хуучин амрагчидтай танилцахаар гарсан билээ.

	1956 оны намар энэ суурьшин тохижих завдал болоогүй амралтыг амралтад ирэгсэд клуб ч үгүй, тоглоом ч үгүй гэхэд ердөө буруушаасангүй. Харин хаваржин зунжин яаран бачимдан бариулсан амрагчдын байшин ашиглалтад ороод 5 сар бололгүй туурганы өнгө шаваас нь туждаа шахам хүлхийж зарим хэсэг нь хамуурсан тэмээ шиг халц халц үсэрч амрагчдын өвөрт шавар унаж байдаг нь дааж барьсан энгийн хүмүүсийн хуурамч нь дэндэж даамалдаж бариулсан Дандарын хариуцсан ажилдаа халуун сэтгэлгүй нь хэтэрчээ. Содов даамал хашир хүн байтлаа тийм «нүглийн нүдийг гурилаар хуурсан» барилгуудыг хүлээж авсан нь хачин санагдаж байлаа.

	Тийм арчаагүй муу байшингийн босоо пийшингүүдийг таглаагүй хийсэн тул тогтоосон хэмжээнээсээ хэт түлж байж дулаацсан илч нь удалгүй ховх сорогдоод зарим тасалгаа нь хөрдөг ялангуяа хамгийн хойд захын 6-р тасалгаа шөнөдөө их хөрдөг өдөртөө ч их түлш гарздаж байж дулаацдаг байлаа. Тийм учраас тэр тасалгааг «Жанчивлангийн хойд туйл» гэж амрагчид нэрлэсэн юм.

	Ганц 6-р тасалгааг «Хойд туйл» биш, бас «Сибирийн Сихутэй алин»-аас даруй хүйтэн газрыг 11 дүгээр тасалгааны хойд хэсгээс олж болох юм шүү. Тогооч хэчнээн сайхан хоол хийвч, томоотой үйлчлэгч сайн үйлчлэвч тохь муутай барилгад байхад хэчнээн «ухамсартай» сүрхий баатарлавч сэтгэлд таатай амралт болж өгөхгүй байснаа хэлэхэд, амралтын ажилтан нар хий л сэтгэл нь зовоод байдаг юм байна. Амрагчдыг тохитой сууцаар хангах, ажилтан нарынхаа сэтгэлийг амруулах болов уу гэж амралт сувиллын асуудал эрхэлдэг хариуцлагатан нөхдийн алтан сонорт хүргэе.

	 

	
ТОМ СОНГИНО 

	Хүнсний ногоо тарих ажил манай оронд жилээс жилд өргөжиж байна. Иймд хүнсний ногоо тарих ажилд гарч байгаа шинэ амжилт, туршлагыг хүнсний ногоо тарих цаг эхэлж байгаа одоо үед чамлалгүйгээр нийтийн болгох ажлыг их дэлгэрүүлэхэд анхаарах хэрэгтэй байна. Шинжлэх ухааны хүрээлэнгийн харьяа Зүүнхараа дахь туршлагын станцын хүнсний ногооны шинэ агротехник туршин боловсруулахаар ажиллаж байгаа. 

	Нөхөр Шархүү 1954 оны туршлагаараа бөндгөр (орос) сонгинын хэмжээг томруулан тарих талаар сонирхолтой, дуурайлалтай амжилт олжээ. Гэвч тэр шинэ бодит зүйлийг Шинжлэх ухааны хүрээлэнгийн хөдөө аж ахуйн сектор ажлын тайланг хэлэлцэх төдийгөөр ажлаа хязгаарлажээ. н. Шархүү 1954 онд 200 ширхэг орос сонгино туршин тариад намар 24 кг сонгино хураажээ. Нэг сонгинын жин нь 100-400 г болжээ.. Яагаад ийм том сонгино ургуулж чадав? гэж н. Шархүүгээс асуухад:

	Би «сонгинын ургах хугацааг уртатгах гэж 1954 оны 3-р сарын 25-нд сонгинын үрээ, дулаалсан байр (парник)-т суулгаж, соёолуулаад 30 см өндөр ургамагц 6 сарын 10-нд тарилгын үржил шим сайтай талбайд хөдөөлүүлэн суулгасан юм. Ингэхдээ тарилтын үрийн нормыг 1 га-д 6 кг-аар бодож, 20-25 см зайтай тарилаа. Тэгээд намрын ургац хураатал талбайн шороог зөөлрүүлэн суллаж хог ургамлыг цэвэрлэх зэргээр агротехникийн зохих шаардлагыг байнга биелүүлж байлаа.

	Ингэж ажиллавал, орос сонгиныг 1 дүгээр жилд нь томруулж болох байна» гэж ярив. Энэ туршлага хэдийгээр бага хэмжээтэй, нэг жилийн ажил боловч, манай орны сонгино тарих ажилд гарсан цаашдаа хөгжих ирээдүйтэй бөгөөд сонгино тарилгын хуучин нормыг эвдэлсэн шинэ зүйл юм. Учир нь сонгино тарих ажил гайхамшигтай хөгжсөн Зөвлөлт оронд хамгийн том сонгино нь 600 г байдаг. н. Шархүүгийн ургуулсан сонгинын хамгийн том нь 400 г болсон нь Зөвлөлтийн их амжилтад хүрээгүй боловч дээд тал нь 100 г жинтэй сонгино ч ургуулж үзээгүй манай ногоочдод үлгэр дуурайл бүхий сайхан зүйл юм.

	 

	
СЭРГЭЭМЭЭР СПОРТ

	Элсэн манхан далайн «хөлөг онгоц» гэж жуулчдын замын тэмдэглэл, бичиг зохиолд тэмдэглэгдсэн тэмээн сүргийг өсгөх тухай нам засгаас саяхан шийдвэр гаргасан нь ард олны хүсэлд их л нийцлээ.

	Тэмээг монгол хүн хэдийнээс хоёр бодын дайтай гэж үнэлэн үздэг. Энэ нь эртний хууль цаазын дурсгалд ч бичигдэн үлдэж, энэ өдөр хүртэл уламжилжээ.

	Монголчууд тэмээг ганцхан үнэтэй цэнтэйн хувьд эрхэмлэж байсан төдийгүй ачаа даах нь их бөгөөд өл даахдаа таатай сайныг бахдан холын аян тээвэрт явахад найдвартай хөсөг гэж тооцдог байна.

	Тэмээ бол зохих уяа сойлго нь тохирохоор их хурдан амьтан юм. Говьчууд түргэн бачмаг цагт тэмээ хэрэглэж ажлаа гүйцэтгэсээр байгааг бид бэлхнээ мэднэ.

	Тэмээний хурдыг бахархан магтсан үлгэр домог олон байхын дээр эртний түүхэнд Монгол нутагт 2000 жилийн тэртээ Хүннү улсын үед тэмээ уралдаж цэнгэх заншил байсан тухай бичсэн байна. Говьчуудын дунд тэмээн уралдаан саяхан болтол байжээ. 1934 онд Улаанбаатар хотноо морин тойруулгад тэмээ уралдаж байсныг үзсэн хүн нэлээд бий...

	Тэмээг уралдаанд сойж бэлтгэх уралдах дүрэм горим зан үйл монголчуудын дунд эрт цагаас байсан ажээ. Эдгээр нь тэмээн сүргийн үүлдэр угсааг сайжруулах, - шилж сонгож дотор нь үржүүлэн өсгөх тэмээг удамшуулан шалгаруулахад холбоотой байсан байж болно.

	Манай улсын Шинжлэх Ухааны Академийн угсаатны зүйч нар эрт эдүгээгийн монголчуудын тэмээн уралдааны түүх, тэмээг шилэх, бие бялдрыг хагсааж загсаах, уралдаан сорилтод сахих баримтлах хэв журмыг судлах зорилгоор холбогдох мэдээ хэрэглэгдэхүүнийг ном судар шүүж орон нутгийн хууччуудаас сурвалжлан цуглуулж эхэллээ. Энэ нь манай мал аж ахуйн түүхийг бүртгэн судлахад зохих нэмэр болно.

	Үндэсний нийтийн спортыг тэтгэн дэлгэрүүлж байгаа энэ сайхан завшаант үед дэлхийд ховорхон адуус тэмээний хүч эрдмийг уралдаж сорих монгол спортын нэгэн төрлийг сэргээх нь их сонирхолтой бус уу?

	Миний бодоход тэмээн уралдааныг судлан цаашдаа улам боловсруулахад морин уралдаанаас доргүй олны дур сэтгэлийг татах спорт (наадам) болох ирээдүйтэй байна. Тэмээг олонх улсад музей үзмэрийн буюу циркт тоглуулан үзүүлэх амьтан гэж сонирхон үзэхийг мөрөөдөн бодох нь бишгүй байдаг. Тэмээг олон улсын уралдаан тэмцээнд зохих бэлтгэлтэйгээр оролцуулдаг болговол монголын орчин цагийн спортод нэгэн шинэ төрөл нэмэгдэх болно. Тэрчлэн орчин цагийн спортын санд өвөрмөц нэгэн шинэ хандив оруулж манай өөдлөн бүхий спортын нэр төрд өлзийтэй юм болох биш үү?..

	 

	
МАНАЙ ШИНЭ ХӨГЖМИЙН СОЁЛЫГ СУДЛАХ ЮМ БИШ ҮҮ

	(Монголын үлээвэр хөгжмийн 50 жилд)

	 

	Монгол хэлэнд урлагийн шинэ шинэ нэр томьёо жил жилд жигдрэн он онд олшрон арвижлаа. Энэ нь манай эх оронд хөг аялгууны шинэ соёл асар хурдан далайцтай хөгжиж байгаагийн бодит жишиг мөөн!

	Монголд одоо цагийн хөгжмийн урлагийн төрөл зүйл ч олон болж, хөгжмийн зэмсэг ч мөн нэмэгдэж байна.

	Гэвч монголын хуучин шинэ хөгжим, хөгжмийн урлагийн түүх судлалын бичиг зохиол даанч хомс...

	Орчин цагийн монголын хөгжмийн соёл онолыг шинжиж амжилт алдас хоёрын аль алины нь танин мэдэж тунгаан дүгнэх хэрэгтэй. Хөгжмийн зохиолч хөг аяны урчуудыг элдэв арга сүвэгчлэн бэлтгэж байгаагийн адилаар хөгжмийн түүхч, онолч, судлагч, шүүмжлэгч нарыг мөн даруй сургаж бэлтгэх цаг нь нэгэнт болжээ.

	Монголын үндэсний хөгжмийн урлагт дэлхийн олон улсын хөгжмийн урлаг үлэмжийн их нөлөөлөх болоод нэрт хөг аяны сор шим нь санаснаас түргэн нэвтрэн дэлгэрч манай билэг төгөлдөр хөгжмийн зохиолчдын ундарч байгаа уран хөдөлмөрийн утгыг махбоджуулж уянгыг сэтгэлд халдацтай яруу сайхан болгож байна.

	Европын хөгжмөөс Монголд нэвтрэн ирж манай нөхцөлд идээшин өрнөж байгаа хөгжмийн хамгийн ууган нь үлээвэр найрал хөгжим юм.

	Урлагийн ахмад зүтгэлтэн хууччуул, зарим түүхчээс сураглавал 1914 оны намар үлээвэр найрал хөгжмийн зэвсэг Монголд Орос улсаас нэвтрэн иржээ. Тэр жилд монголын шашин төрийг хослон баригч хааны ордны торгон цэргийн ангид үлээвэр найрал хөгжмийн салбар байгуулжээ. Тэр салбарын монгол цэрэгт орос хөгжимчин Кольцовоор хөгжмийн анхны мэдэгдэхүүн ноотны ухааныг заалгаж эхэлжээ. Тийнхүү Монголд европын ноотны боловсрол нэвтэрч эхэлсэн түүхтэй.

	Европын хөгжмийн соёлыг Орос орноос дамжуулан монголчууд танилцаж эхэлснээс хойш одоо 50 жил болох нь ээ!..

	Хөгжмийн багш Кольцов монгол цэрэг хөгжимч нарт европ ноотны мэдлэг эзэмшүүлэхийн хамт монгол ардын түүхэн ба уянгын дуунуудыг ноотолж үлээвэр хөгжмөөр хөгжимдүүлэх болсон байна. Монголын дуу хөгжмийн түүхэнд цоо шинэ явдал болж монгол хөгжмийн урлагийг европын идэвхт зарчмын хөг аялгуугаар баяжуулан бадруулахаар оновчтой сэдсэн хэрэг юм.

	Тэр цагийн 1914-1921 оны төр шашны их ёслол олны цуглааны үед «Зуу лангийн жороо луус» гэдэг түүхэн дууг төрийн дуулал болгон үлээвэр хөгжмөөр эгшиглүүлэн ная хүрсэн настнуудад «Гунан хар», «Гандан уул» зэргийг хөгжимдөж олны сэтгэлийг хөдөлгөж байжээ.

	Энэ нь феодалын шашин төрийн урлагийн сурталчилга байсан боловч ард олонд европ дахины оюуны ололт үлээвэр найрал хөгжмийг танилцуулж эхэлсэн хэрэг болжээ.

	Европын хөгжим ноотны ухааныг монгол үндэсний онцлогт аятайхан шингэц зохимжтой хэрэглүүлж байсан нь оросын их ард түмнээс монголчуудад дэлхийн соёлоос хүр тээсэн оюун билгийн хайр хишгийн нэг нь болсон юм. Ардын хувьсгалын гал улаан туг нь монголын төрийн төв

	Нийслэл Хүрээнд намиран мандсан түүхт өдрөөс хойш үлээвэр найрал хөгжим хаан ноёдыг үйлчлэх явцуу хүрээнээс гарч ардын хувьсгал ард түмний хэрэгт цогт дайчин хөг аялгуугаараа үйлчлэх явдал өдөр ирэх бүр өргөжсөөр байжээ. Морин цэргийн эрдэмд гарамгай жанжин Сүхбаатар болон түүний чадамгай дайчид үлээвэр найрал хөгжмийн сүрлэг аялгуу дор цэргийн сургуулиа ард түмэнд үзүүлж байжээ. Энэ нь тэмцэлд сэргэн бос сон хөдөлмөрчдийн цог жавхланг улам өрнүүлж байсныг тэр цагт хөгжимч явсан хуучуул дурсан ярьдаг.

	1925 он болоход үлээвэр найрал хөгжим ба ноотны боловсрол цэргийн хуарангаас гадагш гарч ардын сургуулийн газарт дэлгэрч байсан байна. Манай нийслэлийн алдарт 1-р дунд сургууль 1925 онд үлээвэр найрал хөгжмийн бүлгэм байгуулжээ. Хөгжмийн багш нь ардын армийн ууган хөгжимчний нэг болох н. Зундуй байжээ. н. Зундуй нь одоо нийслэлд амьдран сууж байна. 1928 онд багшийн сургуульд үлээвэр найрал хөгжмийг судалж эхлэхэд монгол цэргийн хөгжмийн багш мөнөөхөн Кольцов ноот зааж бичигч би хичээлд нь сууж байснаа санахад сэтгэлд таатай байна. Шинэ амьдралаа зохион байгуулагч манай ард түмний аж амьдралд үлээвэр найрал хөгжим он бүрд ойртон нялзаж анхандаа Европ бүжгийн аяар олон нийтийг үйлчилж бүжгийн соёлыг дэлгэрүүлэхэд их ач холбогдолтой байсан байна.

	1933 оноос монгол дууг үлээвэр найрал хөгжмөөр хөгжимдөн пянзанд буулгасан ба 1934 оноос цэргийн театрт монгол бүжгийн үүсгэл тавигдахад үлээвэр найрал хөгжмийг нийтийн бүжиглэлтэд өргөнөөр хэрэглэж «Хүмүүн төрөлхтөн», «Задгай цагаан үүл»-ийн аяыг олон нийтийн бүжиг дээр хөгжимдөх болж «гуулин хөгжимтэй бүжиг танц» «цэргийн хөгжимтэй» бүжиг танц болно гэсэн зарлал энд тэнд клуб улаан булангийн гадаа наадаг болж билээ.

	1942 онд дан үлээвэр найрал хөгжмийн улсын хэмжээний том концертын программыг боловсруулж үндэсний ба дуу аялгууны сор дуу аялгууг анхлан хөгжимдөж үзэгч олноор сайшаал талархлыг ихэд олжээ. Манай үлээвэр найрал хөгжим тэр үеэс хойш цэрэг нийтийн танцны хэрэгцээ үйлчлэлээс улам цааш ахиад жинхэнэ урлагийн тавцан дээр хүндтэй сууриа эзэлжээ. Манай орчин үеийн шинэ хөгжмийн ууган ах нь болох үлээвэр найрал хөгжмийн соёлыг урьдахаас нь улам өөдлүүлэн хөгжүүлэхийн тулд түүний өнгөрүүлсэн баялаг түүх ололтыг судалж цаашдын хөгжил нь ирээдүйн саруул төлөвийг зааж өгвөл зохих болжээ. Энэ мэтчилэнгээс үзэхэд манай үндэсний шинэ хөгжмийн соёлыг махруун судалж өв түүхийг шинэчлэн үзэх цаг нэгэнт болсон мэт хөгжмийн зохиолчдын их хурлын өмнө ярих ярианы нэг хэсэг үүнд бас чиглүүштэй юү?

	 

	
МОНГОЛЫН СОЁЛЫН ТҮҮХИЙН ТУХАЙ ХЭДЭН МЭДЭЭ

	(Жижиг тэмдэглээ)

	 

	Хувьсгалын өмнөх монголын соёлын түүхийг монгол эрдэмтэн нар шинжиж эхэлсэн боловч үзэх сонсох мэдээ зүйл сураг гаргасан эд юм сурвалж баримт жил жилд бичгээр амаар биеэр илрэн олдсоор байна. Миний бие монголын ба монголчуудын соёлын түүхийг сонирхон судлах туршилттайн хувьд биеэр сонссон бичиг зохиолоос үзсэн цөөн мэдээг энд бичин хоцоргоож хойчийн үед байцаал болгосугай.

	 

	1. Эгшигт хайрцаг, түүний пянз нь. 

	1930 хэдэн онд миний бие Өндөрхаан хотонд холбооны ажилтай байх үед

	Монголд зөвлөлтийн марк бүхий эгшигт хайрцаг их дэлгэрч аймгийн төв зэрэг суурин газарт байтугай хөдөө малчны эсгий гэрт ч байх болсон юм.

	Тэр цагт монгол пянзыг Зөвлөлт улсад үйлдвэрлүүлж эд хэрэглэгчийн хоршоонд худалдаж байдаг сан.

	Ер монголд эгшигт хайрцаг, пянз хоёр XX зууны эхэнд нэвтэрч ирсэн бололтой. Хол газар хэрэн тэнэж хорвоо дэлхийн энд тэнд очсон монгол хүн шинэ сэвүүн юманд сониуч хүний гэрт хаад ноёд хувилгаадын орд өргөөнд эгшигт хайрцаг хэрэглэх болсон нь магадтай юм бололтой. Бодвол Ази европын худалдаачин жуулчин нар л эгшигт хайрцгийг монголд анхан нэвтрүүлэн авчирчээ. 1930 онд одоогийн Архангай аймгийн Тариат сум тэр цагийн

	Цэцэрлэг мандал уулын аймгийн Чандмань Өлзийт далайн (Тэрхийн цагаан нуурын) хошууны Тариатын хүрзэнд Эрэгдэл бүрэлгүү гачин ламын ордонд эгшигт хайрцаг төвд алтан үсэгтэй англи пянз анх үзсэнээ одоо сайн санаж байна. Эгшигт хайрцаг нь их л хуучин цагийн юм байсан бөгөөд тэр нь гуулин бүрээ мэт том дарвагар амсартай махир хоолойтой байж билээ.

	1931 онд Эрэгдэл бүрэлгүү хэргийн учир хөрөнгөө хураалгахад тэр эгшигт хайрцаг тариатын Эрээн мод суурин (сумын хуучин төв) -д үлдсэн юм. Хойдон нь (1932 онд) 22 оны эсэргүү бослогын үед тэр эгшигт хайрцаг үзэгдэхгүй болсон юм. Бодвол ямар нэгэн хүн авч нуусан болов уу?

	Энэ бол ард олны найр цэнгэлээс аглаг хөндий хүрээ хийдэд байсан эгшигт хайрцгийн тухай мэдээ болно. Гэвч цөвүүн (шинэ) цагийн эд юм тэгж монголын шинэ үзэгдэл шинэ юмыг хамгийн их дайсагнагч хүрээ хийдийн том толгой лам нарын дунд тавигдаж эхэлсэн нь сонирхууштай хэргээ...

	Одоогийн Хэнтий аймгийн Мөрөн сумын нутаг (Өндөрхаан хотоос зүүн хойш буй) Цантын худаг хавьд хуучин Цэцэн хааны авга ах Шүхэр гүн гэдэг XIX зууны эцэс

	XX зууны эхээр нутаглаж байжээ. Тэр хүн гойд сайн дууч байсан ба Хайлар Манжуур хотод амин хувийн ажил арилжаа наймааны хэргээр очдог байжээ. Шүхэр гүн тэгж нэг явахдаа Манжуурт очиж монголын урт дууг өөрөө дуулж пянзанд шингээлгэж ирээд хөдөө нутагтаа Цантын худаг, Гүний шүтээн, Саригийн гол, Хар толгойн наран хавьд нутаглах ард түмний дунд сонирхуулж байсан тухайг 1930 хэдэн он хүртэл тэр нутгийн худал хэлэхгүй томоо бүхий хүн ярьж байсан билээ. Би тэр үед эгшигт хайрцаг пянз их сонирхож байсан цаг тул Шүхэр гүний тэр хуучин монгол пянзнуудыг сураг тавиад олдоогүй гэвч одоо ч тэр нутгийн хуучны буурьтайхан айлын гал голомт үр хүүхэд хуучин дурсгалтай юмс сонирхон хадгалагчдаас сураг танаг гарч юун магад...

	Энэ бол ард олны дунд эгшигт хайрцаг пянз сайн мэдэгдэж монгол пянз ч бий болоод байсны гэрч болох байх...

	Дээрх хоёр мэдээ нь эгшигт хайрцаг түүний пянз монголчуудын дунд хувьсгалын өмнө нэвтэрч гадаад дотоодын дуу хөгжмийг зарим нутагт эгшигт хайрцгаас сонсох болсныг мэдэж болохтой баримт биз ээ.

	 

	2. «Илбэ сүүдэр» кино. 

	Монголчууд киног «Илбэ сүүдэр» «Сүүдэр илбэ» гэж хуучин цагт нэрлэж байж билээ.

	1928-29 онд ч манай Улаанбаатарт Ардын цэнгэлдэх хүрээлэнгийн пөмбөгөр ногоон барилгын үүдэнд «өнөөдөр сүүдэр илбэтэй» гэсэн зарлал байдаг сан.

	1915 онд Петербургт хэвлэсэн Монголын тухай нэгэн номд «Монгол киноматографи» хэмээх гарчиг бий.

	Тэнд нийслэл хүрээний орос худалдаачдын «Бирж» хэмээх наймааны базаар (зээл)-ийн хашаанд кино үзмэрийн газар байсан ажээ.

	Тэр «Монгол кино» үзмэрийн газраа үзэгчид олон очдог бөгөөд цагдаа нар ирэгсдийг ширүүлэн хөөх явдал байсан байна. Үзэгчид нь ямар угсаа үндэсний хүн байсныг тодорхойлсонгүй цагдаа нар хөөж тууж байснаар бодоход Нийслэл Хүрээнд оршигч буюу ирэгч аливаа сонин юмыг сонирхогч жирийн монгол хүн нэлээд байсан биз ээ.

	Нийслэл Хүрээний тэр «Монгол кино» үзмэрийн хальс зураг нь Европ, Орос, Сибирь газраар дамжин эдлэгдэж, их л үнгэгдэн элтгэнэж бүрсийсэн байлаа гэж тэр өгүүлэлд дурдсанаас үзвэл үзүүлдэг, зураг нь монгол ч байсангүй, монголын тухай ч байгаагүй бололтой. Гэвч тэр цагтаа их л сонин зураг байснаас элдэнгээ ханатлаа эдлэгдсэн хэрэг.

	Тэр кино үзмэрийн газар нь монголын биш, зураг нь монгол биш байсан ч монголчуудын нүд тайлж юм үзэж, шинэ цагийн боловсролтой танилцахад тус болсон нь маргаангүй.

	Монголын Богд хаант улсын ерөнхий сайд сайн ноён хаан Намнансүрэн 1910 хэдэн онд Орос улсад албан хэргээр явж ирэхдээ кино аппарат, кино хальс (зураг) авчирч өөрийн нутаг (Онгийн голд одоогийн Уянга сумын төв)-т ордондоо орос кино гаргаж байжээ. Тэр киног үзсэн хүн одоо ч мэр сэр дайралддаг юм.

	Сайн ноёны хөдөө ордонд Онгийн голд кино гаргаж байсныг бодоход тэр кино аппаратыг эзэмшиж, киног амь оруулагч цахилгаан эрчим гаргагч (бодвол гараар эргүүлэгч бяцхан динам байсан)-ийг хөдөлгөх мэдлэгтэй монгол хүн байх болсон нь хэдий өчүүхэн үзэгдэл боловч монголын шинэ соёлын түүхэнд тэмдэглэхэд илүүц биш. Сайн ноёны киноны тэр гар динам нь хувьсгалын үед Уянгын улаан буланд байсан бололтой нутгийн хүний ярихыг сонссон билээ.

	Монголын нэн шинэ үеийн соёл урлагт бахархан хөгжүүлж байгаа кино үзмэр, дуу хөгжмийн аяыг шингээдэг пянз хоёрыг монгол газар дэлгэрч монголчуудын оюун сэтгэлийг эзэмдэн цэнгүүлэгч монголчуудын танилцан эхэлсэн түүхнээ холбогдох энэ мэт аман мэдээг он жилийн гүйдэл өнгөрөлтөд мартагдахаас нь өмнө завдан, сурвалжлан олж бичиглэн тэмдэглэх, тэр мэт мэдээг магадлан нягтлах олон олон хувилбар мэдээ зангийг газар газрын мэдсэн үзсэн настан, олныг сонсон тогтоосон ой сайтан нараас шилж сонжилгүй, ширвэж гололгүй хураан үлдээхийг соёл урлагийн түүх шастир сонирхон судлагчдад дуртган X. Пэрлээ үсэг тавивай.

	 

	
ЛЕНИНИЙ ТУХАЙ МОНГОЛ НОМЫН УУГАН НЬ

	Зовон зүдсэн үгээгүй нарын зол жаргалын төлөө золбоотойёо тэмцэгч Ильич багшийн дурсгалын алдар нь уудам хээр нутагт ус бэлчээрийн аясыг даган нүүдэллэгч монгол малчны сонор чихэнд чухам хэзээ дуулдсаныг байцаан хянахуйяа бэрх... Эрт босож нэгийг үзэж орой унтаж нэгийг сонсогч малчны гэрт суут хүний цуут нэр нь яригдах болсоор 50 жилийн нүүрийг үзэж байгаа нь магадтай! Ленин хэмээх чихэнд яруу сонсогдох сэтгэлд элэгсэг алдар нэрийг монголчууд үндэсний бичгээр тэмдэглэж унших болсоор бас л нэлээд цаг хугацааг улируулжээ. Шинэ монголын хувьсгалт утга зохиолд нэгэн тэмдэглэлтэй үзэгдэл XX зууны эхэн хагаст гарсан нь эрх чөлөөт шинэ монголын улс төр-уран зохиолын шинжтэй «Ленин болбоос дэлхийн хувьсгалын туг мөн» «Энэхүү дэвтрийг Монголын ардын Хувьсгалт Намын Төв Хороо ба Бүх монголын Хувьсгалт Залуучуудын Төв Хорооноос хэвлэн нийтэлбэй» гэсэн нэгэн ном нийтлэгдсэн явдал байлаа. Үүнийг «Монгол улсын арван зургаадугаар (1926) он нэгэн сард «Монгол ардын Нам ба Эвлэлийн хэвлэл»ээр... Улаанбаатар хот дахь Орос Монгол хэвлэлийн хороо»-д хэвлэжээ. Энэ ном Монгол даяар маш түргэн түгсэн бололтой. Энэ тэмдэглэлийг бичигч миний бие тэрхүү номыг Биндэрийн хошууны бага сургуулийн танхимд суралцаж байхдаа Монгол улсын арван зургаадугаар (1926) оны хаврын нэгэн урт өдөр танхимын найман ханат гэрийн гадаа хаяа налан сууж их л сонирхон уншихыг оролдон галиг үсгээр бичсэн гадаад үг хүн газрын нэрийг гаргахгүй үсэглэн байснаа санаж байна. Манай орны тэр цагийн сайчуудын бичсэн Лениний тухай улс төр-гүн ухааны энэ өгүүллүүдийн утга санааг орчлонгийн элдэв бодлоор хиртээгүй гэнэн балчир сэтгэлээр... ухаарч» байснаа дөч гаруй жилийн дараа нэхэн дурсахад таатай сонин байна...

	Энэ ном 112-хан тал хуудастай бичил боловч агуулга багтаамжаараа товхийсэн бүтээл юм. Уг ном дөрвөн бүлгээр бүрдэл болжээ. Нэгдүгээр бүлэг, оршил, Лениний нам тар (зохиолч Соловьев) хоёрдугаар бүлэг, Ленин ба Дорно орон (зохиогч Улаан Оторч-Дамбадорж-Абмад) Гуравдугаар бүлэг. Ленин ба залуучууд (зохиогч Жадамбаа-Соронзонболд) дөрөвдүгээр бүлэг, Ленин ба Дорно орны тухай (зохиогч Нацов-Цэрэн Чойжилын), Яруу Алдарт Лениний тухай шүлэглэл (зохиогч Дэмчи-Дунгарын Чимэд). Оршилд «жинхэнэ ард хэн ч атугай нөхөр Лениний явуулсан хэрэг ба бүх байдал, дүрс буюу түүний зохиол номд тодорхойлсон зорилго зааврыг товч төдий ч бол мэдвээс зохино» гэж Лениний тухай энэхүү тусгай түүвэр ном гаргаснаа учирлан бичжээ. Намтарт, Лениний агуу их үйл хэргийн гайхамшигт түүхийг товч тодорхой өгүүлж «Бүх дэлхийн ядуу ард нь нөхөр Лениний суртлыг шүтэж боолчлох дарлах этгээдийг бүрмөсөн устгах зорилгыг эрхбиш гүйцэтгэх болов уу хэмээмүй» гэжээ. «Нөхөр Ленин ба Дорно орон» өгүүлэлд «Боловсон хүчирхэг улсуудын пролетари ба буурай бүдүүлэг улс аймаг хоёулын хүчин хавсран туслалцах нь чухал болно» гэсэн Лениний мэргэн заалтын учрыг тайлбарлан Лениний зохиолоос Дорнод орнуудын тухай онцлон тэмдэглэсэн онол практикийн ач тус бүхий үндэслэлүүдийг өргөн дэлгэр монголчлон оруулжээ. Монгол-Зөвлөлтийн найрамдал тэдний «Улс төрийн ба эдийн холбоо зузаарч батажсаар буй нь чухам Дорно орны эзэрхэг түрэмгийлэлд дарлагдаж бүхий олон улс аймгууд Холбоот Улсын засаг төрийн бодлого-(ын) үнэнхүү чанарыг Монгол улс дээрээс таньж мэдүүзэй хэмээн бачимдах ба ялангуяа бидний Монгол улсын айл суугаа Хятад, Түвд Манжуур, шинэ хязгаар (Синьзян муж X. П.) зэрэг газар орноо хувьсгалын суртлыг Монголоор дамжин нэвтрээд эзэрхэг түрэмгийг эсэргүүцэх хувьсгал мандаад байн байсаар тивийн олон бүдүүлэг буурай улсууд цөм босож, эзэрхэг түрэмгийг эсэргүүцэх хэмээн бидний Монгол улсыг үл хүлээн, улаан Орост автагдав, эзлэгдэв хэмээх зэргээр үймүүлэн» байсныг шүүмжилжээ. Зохиогч «...бүдүүтэг буурай улс аймаг эдүгээгийн боловсон улсууд лугаа адил капиталын ёсыг үл дэлгэрүүлэн, шууд эв хамтаар аж төрөх байдалд дэвших» тухай Лениний онолыг онцлон дурдаж «Үүгээр үзвээс нөхөр Ленин боловсон улсуудын пролетарийн үүрдийн үүрэг, бүдүүлэг буурай, улс аймгийн хөгжих зам мөрийг ийм тодорхойгоор зааж үлдээсэн нь чухам хүн төрөлхтний зовлон гаслангийн үндсийг тасалсан хэмээвээс болно. Үүнд бидний монголчуудын эдийн боловсрол ба эрдэм соёл онц бүдүүлэг түүхий боловч Монголын жинхэнэ олон ардыг удирдаж Хувьсгалт Ардын Нам энэ суртлыг нэгэнт баримтлан аливаа эдийн засаг, эрдэм соёлыг мөн ёсоор явуулан буй нь бодвоос... нөхөр Лениний номлосныг туйлд хүргэх нь лавтайяа тул нөхөр Ленин бидний монголчуудад онц гавьяатай хүн нь илэрхий байна» гэж өгүүллээ төгсгөжээ. «Ленин ба залуучууд» өгүүлэлд «Нөхөр Ленин хүн төрөлхтний түүх тасарсан нэгэн ихээхэн шинэ үеийг оруулсан» ба «... Шинэ байдлыг тогтоон явуулах хэрэгт ухаан нь хиртсэнгүй гэснээр бүхий залуучууд чухал гагцхүү шинэ залуучууд хувьсгалын хэргийг туйлд хүргэх буй хэмээн итгэсэн болох бөгөөд» «залуучуудыг эрхэмлэн үзэж... хувьсгалын ёсоор боловсруулах явдлыг онц болгохыг аливаад илэр? хийлэн» байсныг тэмдэглэн Лениний залуу үеийн тухайд хэлсэн бичсэн зүйлээс олноор орчуулан иш татжээ. Ленин багш насан нөхцөөд хоёр он өнгөрөвч «...түгүний бүтээсэн зааварласан хэргийг түмэн ард уламжлан авч улмаар бататгаж хөгжүүлсээр амой... Нөхөр Лениний сургаал суртлын ёсоор явж бидний монголын хувьсгалт залуучуудын эвлэлийн хэрэг ажлаа бататгах ба ардын залуучуудыг биедээ хандуулахыг сурч боловсруулахын хамт, ажлыг хийх (хөдөлмөрлөх Г. П) зэргээр хүчлэн зоривоос хүн төрөлхтний зовлонт байдлыг нэгмөсөн устгах хэрэгт тус нэмэр болох» гэжээ «Ленин ба Дорно орны тухай» өгүүлэлд «Ази тивийн түмэн түмэн ардууд төрсөн ах ба нөхөр, багш хамгаалан өмгөөлөгч Ильичийн зорьсон зоригийг гүйцэтгэгч зам одон мэт үзсэн бүлгээ... Дорно зүгийн дарлагдсан ард олон «...чиний сэрээсэн Дорно зүгийн ардууд тэмцэлдэхэд бэлхээн!.. Дорно зүгийн ардууд холбоо ба их бага элдвээс хоцорсон харанхуй бүдүүлэг ч атугай хүн бүхэн эрх чөлөөтэй байх зорилтыг өөртөөн эзэрхэж эрх жаргалаар суухын тул аливаа зохих тохирох цаг улирлыг хүлээж буй!» гэж Лениний хөргийн өмнө тангарагласныг бахдан бичиж Лениний сургаал «...бүх ертөнцийн ба бүх хүн төрөлхтнийг шинжлэх явдалд туслах туйлын хүчин зэвсэг нь болно» гэж зохиогч бичсэн байлаа. «Ленин болбоос дэлхийн хувьсгалын туг мөн» дэвтрийн төгсгөлд манай уран зохиолчдын нэхэн үзмээр нэг шүлэглэл байна.

	Манай орны нэн шинэ цагийн уран зохиолчдын байгууллагыг санаачлан байгуулагчийн нэгэн Дунгарын Чимэдийн монгол ардын оюун билгийн уран ярууг илтгэсэн бүтээлийн нэгэн дээж болсон ерөөл магтаалын аяс айзмаар агуу их Лениний гоц шинж чанар, гойд их ач тусыг өргөмжлөн магтаж өндөрлөн дээдчилж, суут жолоодогчийн суртал сургаалын үнэнд итгэж «шүтэн» судлан үзэж хангай говийн малчдадаа түгээн дэлгэрүүлж үзэл онолын хурц-зэвсэгтэй болгохыг уриалсан утга санаат тэр шүлэглэл нь манай оронд их Лениний үзэл суртал хэрэгжин биелсэн ба биелсээр байгаа одоогийн сайхан дэлгэр үед ч цагийн жамыг дагаж утга санаа нь асар их хуучраагүй байна.

	Учир иймд шүлэглэлийг шинэ үсэгчлэн сийрүүлбээс:

	 

	ЯРУУ АЛДАРТ ЛЕНИНИЙ ТУХАЙ ШҮЛЭГЛЭЛ

	Ертөнц дахины хүн төрөлхтөн олны дундаас

	Европ дахины эрдэмтэн мэргэд

	Бүгдийн дундаас

	Ерийн олон түг түмэн

	Оюутны дундаас

	Ертөнцийг гийгүүлэх гайхамшиг хүн

	Гарсан удаа ховор ажгуу.

	Орчлонт ертөнцийн хүн төрөлхтөн

	Олон боловч

	Онолыг мэргэжиж олныг тэтгэх

	Онц гавьяат нөхөр цөөн байтлаа

	Олдошгүй, хүн төрөлхтөн бүхний тэргүүн

	Онц нэгэн хүн илэрчээ.

	Дэлхий дахины улсаас

	Дэгдэж илэрсэн эрдэмтэн

	Дээд мэргэдийн дундаас

	Дэлгэрч мандсан гавьяатан

	Дэвших нарны дундаас

	Тодорч гарсан оюутан

	Тэнгэр дэлхийг боловч

	Донсолгон гийгүүлсэн хүнээ!

	Түмэн пролетарийн төлөөнөөс

	Туйлаар зүдрэн зововч

	Түвшин амгалан ёсыг

	Түгээмэл дэлгэрүүлэхийг сэтгэлчилж

	Түгших няцахыг бодолгүй

	Түргэн зуураа бүтээсэн

	Энэ дэлхийн багш болсон

	Эрчимт хувьсгалын эцэг болох

	Энэлэнгийн зовлонт пролетари бүхний

	Ээдэршгүй авралт их багш Ленин гэгч

	Эрдэм соёлын ухаанаар

	Эв хамтын ёсыг байгуулж

	Эрхэм хичээлийн гавьяагаар

	Энэхүү дэлхийг эрхчлэн жаргуулжээ.

	Ази тивийн бидэнд

	Ариун ёсыг дэлгэрүүлсэн

	Ард дорд бүгдээр

	Алимад эзэрхгийг түлхэн унагааж

	Амар баясгалан байдлыг

	Аяа, зохион байгуулжээ!

	Хүн төрөлхтөн бидний

	Хүсэл саналыг хангаж цэнгэхийн

	Хүнд ачийг туурвисан

	Хүчтэн бүхнийг сүрдүүлсэн

	Хөлбөршгүй бат зоригт

	Хүчирхэг хувьсгалыг мандуулсан

	Хөлгөн судар тэргүүтнийг

	Гүнээ номлон тайлбарласан манлай багш Ленин

	Саруул гэгээн толь шиг гэрэлтэй

	Сайшаан магтавч барагдашгүй дуурьсгалтай

	Саран мэт гийгүүлсэн цацралтай

	Сайн цагийг зохиосон гавьяатай

	Сая түмэн арддаа багш хэмээн

	Сайшаагдсан энэ их нэрийг

	Мөлжигдмөл дарлагдалд зүдэрсэн бид нар

	Мөнх улаан зул болгон шүтэж

	Мөлжигч капиталтан бүхнийг

	Мөхөөн сөнөөгч болгон хэрэглэж

	Мөнөө цагийн үнэн замыг

	Мөрдөн заагч багш болгон шүтээд

	Мөн энэхүү яруу сайхан алдрыг

	Мөнх үеийн тэмдэг болгон дурсгая!

	Баатар зоригийг барьсан

	Бат хувьсгалыг бадруулсан

	Баршгүй ухаантан, 

	Баярын улаан хувьсгалыг

	Баруун зүгээс эхлэн мандуулсан

	Манлай дээдийн ижилгүй их

	Багш Ленин ажээ.

	Хурц улаан тугийг жавхлантайгаар мандуулсан

	Хувьсгалт их салхиныг мандуулан

	Хурдан хурднаар хөөрөгдөж

	Хоромхон зуураа зогсолгүй

	Хувьтай их үйлсийг

	Хол ойр бүхэнд

	Хослуулан явуулж бүтээсэн

	Хосгүй эрдэмтэн бөгөөд

	Дорно орны дорой буурай биднийг

	Дотроосоо хувьсган босгож

	Дотоод гадаад дахь олон

	Догшин харгис нарыг даруйхнаа

	Довтлон сөнөөх оньсыг

	Тодруулан заагч багш мөн өө!

	Умар зүгээс уламжилсан

	Улаан хувьсгалын нарыг

	Улсын ард нийтээр

	Ухчлан сэнхэрч мэдээд

	Улмаар номлосон суртлыг

	Урагш давшуулан судлуулж

	Усан мөрний урсгал мэт

	Ундран бадруулахыг хичээсүү!

	Ижилгүй эрдэмтэн багш

	Ильич Ленин түүний

	Итгэл суртал бүхнийг

	Идэр залуу нөхөд бүгдээр

	Итгэлийн орон болгон шүтэцгээе!

	Далай мэт давлагаат суртлаар

	Дэлхий дахиныг хөдөлгөсөн

	Дан ганц түмэн ард бидэндээ

	Агуу тусыг бүтээсэн

	Дайсан бүхний зүрхийг

	Тарчигнатал чичрүүлсэн аяа!

	Даанч мэргэн Лениний

	Дархан сүрлэг хувьсгалыг дэлгэрүүлцгээе!

	Орчлонгийн далай доторх

	Олон түмэн загасчдыг

	Учралын гэгээн туяагаар

	Улбалзуулан гэрэлтүүлсэн

	Онц мэргэн бодлогот

	Олдошгүй багш Лениний үзлийг шүтэцгээнэ үү нөхөд өө

	Баруун европын газраас

	Бадран гарсан

	Баатар эрдэмт

	Багш Ленин

	Бага буурай ард улс биднийг

	Барс араатны

	Бахь савраас... гэтэлгэсэн

	Баршгүй ачит... манай манлай

	Балар харанхуй мунхгийг

	Балт эрдэнийн зэвсгээр арилган эвдлэгч мөн өө!

	Чухам манийг дарлагч

	Чоно барсын амыг

	Үнэхээр батад цоожлоод

	Чанарт улаан далбаагаар

	Цог залийг мандуулсан энэ нь

	Цогцолсон эрдэмт нарын дунд

	Цоорч илэрсэн хүн мөн..!

	Наран мэт суртлыг

	Найман зүгт гийгүүлсэн

	Аяа багш Ленин маань

	Насан эцэс болсоор

	Хоёр жил болсон авч

	Нармай суртал нь

	Навч цэцэг мэт дэлгэрч

	Найгалзан өрнөсөөр буй учирт

	Над мэтийн нэгэн бээр

	Найрлага утга бядуу хэдэн бүлгийг

	Найруулан бичиж

	Насан эцэс болсоор

	Хоёр жилийн ойд тэмдэглэл болгон дуурьсгая!

	Эндүү зүйлийг өршөөмүү

	 

	гэсэн энэ шад үгээр «Ленин болбоос дэлхийн хувьсгалын туг мөн» ном төгсөж байна.

	Ундармал суут Владимир Ильичийн бүтээлч бөгөөд амьдрахын ид чадал бүхий сургаал нь газрын бөмбөрцгийн гал бүрд олон орон улсаас янз бүрийн угсаатан үндэстний амьдрал тэмцэлд, оршин тогтнолд биечлэн махбоджиж ялагдашгүй, материаллаг хүчин чадлыг олсоор байнам. Лениний мэргэн оновчит үзэл санааг олж танилцан ертөнцийн чинэ соёлоос хоцорсон Монгол орныхоо нөхцөл байдалд анхлан хэрэгжүүлэх сайхан эрмэлзэл бодлоо илтгэн гаргагсдын зарим нь болох «Ленин болбоос дэлхийн хувьсгалын туг мөн» номын зохиолчдын хүсэл санаа хүчит үзэл санаа бүрэн ялсан хөгжил дэвшлийн хурд хүчээ авсан баяр жавхлан төгөлдөржсөн манай үе юутай гайхамшиг сонин билээ- Ухаантны охь манлай их Лениний эснэн мэндэлсний 100 жилийн баясгалант бахархалт ойг ёслон тэмдэглэх өлзий учрал бүрдсэн өдөр мөд болохыг тэсгэлгүй хүлээж байна. Монголчууд бидний Ленинч боловсрол, мэдлэгийг эзэмшихийн төлөө тэмцлийн түүхийн баримт болсон «Ленин болбоос дэлхийн хувьсгалын туг мөн» ном хүндтэй байр эзэлж, Ленинизмийн түүхт ялалтыг бахархах баясагчдын сонирхол татаж, ахмадын алтан жишээг хүндэтгэгч залуу үеийнхэнд дурсгал болох нь зүйтэй!

	 

	
МОРЬ

	Аль ч аймаг угсааны хүн боловч эмээлтэй хазаартай сайхан морь хараад зогсож сонирхох хяламхийж үзэхгүй өнгөрөх гэж байхгүйг манай жаргалант орны нутаг, нутагт ажиж болно. Тэгээд «Морь унах сайхан» «Мориор явах сонин» гэлцдэгийг яана!

	Манай цал буурал өвөг дээдэс нүүдэлч улс тэдний гол баялаг нь мал сүрэг, амьдралын уг сурвалж нь малын ажил байжээ.

	Таван хошуу мал бол хүний янз янзын хэрэгцээг өөр өөрөөр хангадаг. Малчин хүнд аль нэг төрлийн мал байх гүй бол аж төрөхөд нь ямар нэг юм дутагдах зохицохгүй байдаг боловч, жишээ нь тэмээгүй, ямаагүй, хоньтой үхэртэй амь зуугаад байж болохтой.

	Гэтэл малчин хүн морьгүй амьдрахад туйлын гачигдалтай. «Унах морьгүй нохой явган, гахай нүцгэн» байх хэцүү гэлцдэг үнэн байжээ. Одоо ч авто уналга, хөсөг элбэгшээгүй хөдөө газарт маань ялангуяа хангай, хангай говь завсардсан нутагт морь л хол ойр, түргэн яаруу харилцах, явалцах гол унаа нь болж байна.

	Таван хошуу малын дотроос адууг малчин хүн нэн эрхэмлэх болсон гол шалтгаан нь үүнд оршдог юм. «Адуу мал» гэж адууг малын манлайд дээдчилэн хэлэлцдэгийн учир ч үүнд бий. Адууны (морины) хүчийг эдэлнэ, унана, ачна хөллөнө, ашиг шим, сүүг ундаанд махыг хүнсэнд, шир, хялгас хөөврийг аж ахуйдаа буюу худалдаанд хэрэглэнэ. 

	Морь урт хөлийн мал (үхэр тэмээний) дотроос хурдан, холчийн дээр, жороолох, удгалах, хатирах, сайварлах, алхлах зэрэг хүний бахдам уран нарийн сонин сайхан явдал гишгэдэлтэй байдаг нь морийг мал малаас гойд сонирхогдон их үнэ цэнд хүргэдэг болсон юм. Энэ нь адууг өөрөөр хэлбэл, морийг нэн эрхэмлэдгийн бас нэг шалтгаан нь болжээ.

	Монгол хүн эртнээс морины сайн, уургын урт, хуйвны цээлийг бахархан сайхан эдэлдэг байжээ. Морийг эрдэнэ гэж хүндэтгэн, итгэлтэй хань, ухаантай адуус гэж нэртэй сайн морь, нэртэй сайн эрийг холбон түүний тухай аман зохиол, бичиг сударт арвин их асар олон дурсдаг бөгөөд одоогийн шинэ уран зохиолд ч морийг магтан дуулдаг билээ.

	Монгол нутагт морь эдлэх болсоор магад таван мянгаад жил өнгөрсөн түүхтэй. Тэр их урт түүхэн хугацаанд монголын өвөг дээдэс, эртний монголчууд адуу, морины тухай их л олон өв дурсгалыг бүтээн үлдээж манай үед уламжилжээ.

	Монголд морь сайтай, хурд сайтай байсныг түүхэнд ч тэмдэглэсэн аман уламжлал ч бий. Ойрмог үеийн жишээ хэлбэл хуучин төрийн үед «Хардал жанжин бэйсийн унага» гэж гайхамшигтай.

	Манай үед «Гал Шарын унага» гэлцдэгийг та нар юу андах вэ? Тэгээд «Тэсийн голын унага», «Хэрлэн голын унага», «Жонон гүний жороо» гээд л их олон үүлдэр сайт адууд байжээ.

	Монголчууд морь (адуу) шалгаруулан удамшуулахдаа их сайн байжээ. Одоо ч энэ заншлын шилдэг сайн төл нь орчин цагийн мал үржүүлэх, үүлдэр угсаа сайжруулах, шинжлэх ухаантай хослогдоод улам дэгжин хөгжиж байна.

	Монголд сайн морь таних ухаан, морь засаж уралдах эрдэм, морь хайрлан сайхан эдлэх арга морь эмнэх зэрэг олон үеийн ардын хур мэдлэгийг багтаасан номыг хуучин цагийн сайчуул, бичигтэн нар олон үеийн дурсгал, баялаг туршлагадаа түшиж хураангуйлан бичсэн байдаг юм. Тийм ном зохиол манай улсын номын сангийн нөөц цуглуулгад их бий. Мөн амь хүнд ч хадгалагдаж байгаа нь олон. Жишээ нь: Гал Шарын нэг хашир хүнд сайн морины тухай 2 дэвтэр ховор зохиол бий гэнэ билээ. Тийм аж ахуй-соёлын нандин өвийг аминдаа хав дарах биш ард олондоо хүртээл болгох ач буян нь дэлгэрсэн сайхан ажлыг залуу уншигч та нар л гардаж хийх болно доо! Морийг чадамгай унаж эдлэн хайрлан хамгаалж байх нь манай багачуудын нэгэн үүрэг бөгөөд улмаар малд дуртай, мал маллах сонирхолтой болоход нөлөөлөх нь эргэлзээгүй юм.

Заметки

		[←1]
	 Гэлэгсамдан, Гэлэгшарав нар нэгдлийн ууган гишүүд ШУХ-гийн зөвлөснөөр говьд дэрс хадах ажлыг хийж байжээ.




	[←2]
	 Дорноговийн анхны хоёр нэгдлийн нэг нь




	[←3]
	 Хошууны бага сургуулийг танхим, тэнхим гэж байсан.




	[←4]
	 Нацагдорж Германд суралцаад буцаж ирсэн цаг.




	[←5]
	 1932 онд баруун 4 аймагт гарсан зэвсэгт эсэргүү бослого.




	[←6]
	 Тэр цагт зохиолчид үе үе уулзалдаж сэтгэхүйн хурдыг сорьж таван минутын шүлэг зохиодог байсан юм.




	[←7]
	 Шинжлэх ухааны хүрээлэн




	[←8]
	 Пушкиний «Узник» гэдэг шүлгийг нэг өдөр нар жаргах үеэр орчуулж дуусгахыг би үзэж билээ.




	[←9]
	 1936 онд Нацагдорж монголын түүхийн хураангуй зохиол бичиж, эцэст нь уг түүхийн утгыг товчлон шүлэглэсэн юм. Тэр шүлгийг навтаргалж байхыг сонирхож байж билээ.




	[←10]
	 ШУХ-д «Тайлбар тойь» зохиох комисс-өвгөн эрдэмтэн нар ажиллаж байв. Нацагдорж тэдэнд шүлгээ уншиж зөвлөлгөө авч байсан юм.




	[←11]
	 Пушкиний «Хөшөө дурсгал» гэдэг шүлгээс авлаа.




	[←12]
	 Их далайч, гадаад далайд усан онгоцыг мэргэн удирдагч.




	[←13]
	 Төв аймаг Лүн сумын нутаг




	[←14]
	 Гадар-цар таваг




	[←15]
	 Европын алдарт өидер уул. Оройд нь цас мөс байхыг онгоцон дээрээс харлаа.




	[←16]
	 Утсан харилцааны үсэг нэвтрүүлэгч.




	[←17]
	 Буяннэмэх гуайн дурдатгаснаар бичсэн юм.




	[←18]
	 
 




	[←19]
	 Дамдиндоржийн тэмдэглэсэн «Цомбон туурайт»-ын ард үгийг халх голын Жагдар зохиож, аяыг Жамбарайн Дашзэвэг, Андугийн Балин нар хийсэн гэжээ. Зохиолч Д. Тарваа «Цомбон туурайт»-ыг Жагдар занги зохиосон, зориулсан Эгиймаа нь ч бий гэдэг юм.




	[←20]
	 
 




	[←21]
	 Л. Дэндэв- Монголын түүх. дөрөвдүгээр дэвтэр УБ. 1934 он.




	[←22]
	 Дамдиндоржийн уран зохиолын өв ба аман зохиолын тэмдэглэл нь ШУА-ийн хэл зохиолын хүрээлэнгийн бичмэлийн санд бий.




	[←23]
	 Энэ тэмдэглэл нь Гүррагчаагийн зохиолын итгэж болох эх




	[←24]
	 Энд Чингис хааны есөн хөлт тугийг хэлж байна. Лу жанжны хошуунд эртнээс тахигдаж байсан нэг цагаан туг байсан байжээ.




	[←25]
	 Тэр цагаан тугаа гадаа тахидаг байжээ. Туг ордонд залах ёс хийдэг байжээ.




	[←26]
	 Тугаа тахиж дуусаад ардууд тарахдаа буцан хуйларч хашгирдаг ёстой байсан билээ.




	[←27]
	 Ном дээр ингээд тасарсан байсныг байгаагаар нь оруулав (ЦБ)

